
Tuhun Vaha Sa I Tyaa Ra
SanMateo

Ñiyɨvɨ sahnu sii ra Jesús
1 Ihya cuu tandɨhɨ ñiyɨvɨ sahnu sii ra Je-

sucristo, ra cu ñiyɨvɨ sii ra David ta sii ra
Abraham.

2 Ra Abraham i cuu zutu ra Isaac. Ta ra
Isaac i cuu zutu ra Jacob. Ta ra Jacob i cuu
zutu ra Judá ta yañi ra.

3 Ra Judá i cuu zutu ra Fares ta ra Zara.
Tamar i sinañi zɨhɨ ra. Ra Fares i cuu zutu
ra Esrom. Ta ra Esrom i cuu zutu ra Aram.

4 Ra Aram i cuu zutu ra Aminadab. Ta
ra Aminadab i cuu zutu ra Naasón. Ta ra
Naasón i cuu zutu ra Salmón.

5Ra Salmón i cuu zutu ra Booz. Ta Rahab
nañi zɨhɨ ra. Ra Booz i cuu zutu raObed. Rut
nañi zɨhɨ ra. Ta ra Obed i cuu zutu ra Isaí.

6Ra Isaí i cuu zutu ra rey David. Ta ra rey
David i cuu zutu ra Salomón vatyi i quihin
ra sii ñazɨhɨ ra Urías.

7 Ra Salomón i cuu zutu ra Roboam. Ta
Roboam i cuu zutu ra Abías. Ra Abías i cuu
zutu ra Asa.

8RaAsa i cuu zutu ra Josafat. Ta ra Josafat
i cuu zutu ra Joram. Ta ra Joram i cuu zutu
ra Uzías.

9Ra Uzías i cuu zutu ra Jotam. Ta ra Jotam
i cuu zutu ra Acaz. Ta ra Acaz i cuu zutu ra
Ezequías.

10 Ra Ezequías i cuu zutu ra Manasés. Ta
raManasés i cuu zutu ra Amón. Ta ra Amón
i cuu zutu ra Josías.

11 Ta ra Josías i cuu zutu ra Jeconías sihin
yañi ra quɨvɨ i sicoo cuatyi ta i quihin ñiyɨvɨ
sii ñuhebreo sindyaca ra sii tandɨhɨñundya
ñuu Babilonia cua cuu ñumuzu ñiyɨvɨ indy-
acuan.

12 Yaha cuan ta zɨquɨ ra Jeconías i cuu
zutu ra Salatiel. Ta ra Salatiel i cuu zutu ra
Zorobabel.

13 Ta ra Zorobabel i cuu zutu ra Abiud.
Ta ra Abiud i cuu zutu ra Eliaquim. Ta ra
Eliaquim i cuu zutu ra Azor.

14 Ta ra Azor i cuu zutu ra Sadoc, ta ra
Sadoc i cuu zutu ra Aquim. Ta ra Aquim i
cuu zutu ra Eliud.

15 Ra Eliud i cuu zutu ra Eleazar. Ra
Eleazar i cuu zutu raMatán. RaMatán i cuu
zutu ra Jacob,

16 ta ra Jacob i cuuzutura JoséyɨɨñaMaría.
Tamaaña i cuuzɨhɨ ra Jesús ra sanañiCristo.

17 Ndya quɨvɨ ra Abraham ta ndya ra
David i sicoo usi cumi tahan ra sahnu sii
ra Jesús cuhva vasi tata ra. Ta ndya quɨvɨ
ra David ta ndya quɨvɨ i sindyaca ñiyɨvɨ sii
tandɨhɨñuhebreondyañuuBabilonia i sicoo
inga usi cumi tahan ra sahnu sii ra Jesús

cuhva vasi tata ra. Ta i sicoo inga usi cumi
tahan ra ndya ta sa yaha sahan ñu ñuu Ba-
bilonia ta ndya quɨvɨ i cacu ra Jesús.

Cuhva i cacu ra Jesucristo
18 Ihya cuu cuhva i cacu ra Jesucristo. Sa

cundaa tyiño ñaMaría zɨhɨ ra Jesús sihinmi-
noo ra sa nañi José, zoco cumañi ca ndu‑ɨɨn
ñu ta i sito ña vatyi sa ñihi ñaminoo zehe sa
cuenda Tatyi Ii maa ra Ndyoo.

19 Ta ra José, ra cua cuu yɨɨ ña, i cuu ra
minoo randooxaan, ta ñá cuñi ra zandoo ra
sii ñaminoo cuhva sa cua cahan xaan ñiyɨvɨ
sii ña. I cuñi ra vatyi cua natani xehe tutu
ñu.

20 Zoco cuhva sa nacañi xaan iñi ra yozo
caa cua zavaha ra, i quituu minoo ángel
ra Ndyoo nuu ra sisi ñimahna, ta i catyi
ángel cuan sihin ra: José, ñiyɨvɨ sii ra David,
ma yuhun ta cuhun sii ña María sa cuu ña
ñazɨhun vatyi zehe ña sa cua cacu cuu zehe
Tatyi Ii ra Ndyoo.

21Cuacacuzeheña. Tacuacunañi ra Jesús
vatyi cua zandasi ra cuatyi ñiyɨvɨ cuñi sii ra.
Tacuan i catyi ángel.

22Ta i cuu tandɨhɨ cuhvayavatyi cuaquita
si tañi cuhva i catyi ra Ndyoo quɨvɨ i cahan
minoo ra profeta ta i catyi ra:
23Minoo ñaha yoco, cua ñihi ñaminoo zehe,
ta rayɨɨ cua cuu zehe ña.
Emanuel cua cunañi ra.
ZɨvɨEmanuel cuan cuñi si catyi si: RaNdyoo
ndyaa sihin yo.

24 Ta cuhva sa ndoyo ra José i zavaha ra
cuhva i catyi ángel cuan sihin ra. I quihin ra
sii ñaMaría sa cuu ña ñazɨhɨ ra.

25 Zoco ñá quixi ra sihin ña ndya sa cacu
zehe nuu ña. Ta i zacunañi ra sii ra Jesús.

2
Zuhva ra sito xaan cahvi, i quisi ndyehe

ra sii ra Jesús
1 I cacu ra Jesús ñuu Belén nu cu si Judea

quɨvɨ i cuu ra Herodes rey yucuan. Ta ñuu
Jerusalén i saa zuhva ra sito xaan cahvi.
Mago nañi ra. Ityi caña ñicandyi i quisi ra.

2 Ta i ndaca tuhun ra: ¿Ndyamaa iyo ra i
cacu sa cuu ra rey cuenda ñiyɨvɨ hebreo?
Ityi caña ñicandyi ndyaa ndi, ta i ndyehe ndi
minoo tiñoo sa cuu cuenda ra. Ta vasi ndi
vatyi cua zacahnu ndi sii ra. Catyi ra.

3 I ñihi ra rey Herodes tuhun ya, ta sica
xaan iñi ra ta tacuan tucu tandɨhɨ ñiyɨvɨ ñuu
Jerusalén.

4 I cana ra Herodes sii tandɨhɨ ra zutu
nahnu ta ra cu maestro cuenda ley, ta i
ndaca tuhunra sii randyamaa tahansi cacu
ra Cristo.

5Ta i nacatyi ra cuan sihin ra: Cua cacu ra
ñuu Belén nu cu si Judea vatyi tyehen i tyaa
minoo ra profeta ta sa naha:

6 Yoho ñuu Belén nu cu si Judea, ña luhlu ca
moo ta zɨquɨ tandɨhɨ inga cañuunu cu
si Judea.

Vatyi ñuu Belén cua cacu minoo ra cua
cundyaca ñaha, ta cua zacuenda ra sii
ñu hebreo, ñiyɨvɨmi.

Tacuan catyi Tuhun Ndyoo nacatyi ra cuan
sihin ra Herodes.

7 Ta zɨquɨ xehe ñi i cana ra Herodes sii ra
mago cuan, ta i ndaca tuhun ra sii ra ñaa
cuhva quituu tiñoo cuan.

8 Ta zɨquɨ i tasi ra sii ra ndya ñuu Belén,
ta catyi ra: Nanducu vaha xaan ndo sii ra
luhlu cuan. Ta tatu sa nañihi ndo sii ra,
zacoto ndo sii, vatyi cua cuhun tuqui, ta cua
zacahni sii ra.

9 Ta sa siñi ra mago cuan sa i catyi rey
cuan, i quihin ra ityi cuahan ra. Ta tiñoo sa
i ndyehe ra ityi caña ñicandyi, cuahan tɨ ityi
nuu ra ndya i saa tɨ ta sicuɨñɨ tɨ nu ndyaa lee
cuan.

10 Ta sa i ndyehe ra mago vatyi i sicuɨñɨ
tiñoo cuan, zɨɨ xaan i cuñi ra.

11Ta i quɨhvɨ ra sisi vehe, ta i ndyehe ra sii
lee cuan sihin ña María zɨhɨ ra. Ta i sicuɨñɨ
sɨtɨ ra, ta zacahnu ra sii ra Jesús. Ta zɨquɨ
i nuña ra ndaha tyiño ra, ta i saha maa ra
xuhun cuaan, ta cutu ta ndutya vixi.

12 Ta sa yaha ndyehe ra sii ra Jesús, ta
zɨquɨ zɨɨn ityi i cua nuhu ra ndya ñuu ra
vatyi i zacotominooángel raNdyoosii ra sisi
ñimahna vatyi ma cunanuhu ra nu ndyaa ra
Herodes.

Sino ña María ta ra José ndya nu cu si
Egipto

13 Cuahan ra mago cuan ta zɨquɨ i quituu
minoo ángel ra Ndyoo nuu ra José sisi
ñimahna, ta i catyi si: Nduvita ta cuhun sii ra
luhlu ta sii zɨhɨ ra, ta cuhunndondyaEgipto.
Yucuan ndoo ndo ndya quɨvɨ cua catyi sihin
ndo vatyi cuñi cahñi ra Herodes sii ra luhlu.

14Tacuan i catyi ángel cuan ta i nduvita ra
José, ta i quihin ra sii ra luhlu ta sii zɨhɨ ra. Ta
zuunñi sa cuaa cuan i quita ñu ta cuahanñu
ndya Egipto.

15 I ndoo ñu yucuan ndya i sihi ra rey
Herodes. Cuhva ya i cuu si vatyi tacuan ta
cua quita si cuhva i catyi minoo ra profeta
nu i catyi ra cuhva i nacatyi maa ra Ndyoo:
“Cua nacane sii Zehi ndya Egipto.” Catyi ra.

Tava ra Herodes tyiño vatyi cua cuu
tandɨhɨ ra ndyihi

16Quɨvɨ i sito raHerodes vatyi sacu ndyaa
ra mago sii ra, ta ñá zavaha ra cuhva i catyi
ra, yaha xaan i cuxaan ra. Ta i tava ra tyiño
vatyi cahñi zandaru sii tandɨhɨ ra ndyihi sa
uu cuiya ta sa ndyihi ca ñuu Belén ta inga
ñuu ndyaa yatyi. Tacuan i zavaha ra vatyi
tañi tacuan cuu cuiya ra Jesús sica iñi ra sa
cuenda cuhva i catyi ramago cuan sihin ra.

17 Ta cuhva i sahñi ra Herodes sii ra ndy-
ihi, i quita si cuhva i tyaa ra Jeremías,minoo
ra profeta ta sa naha. Tyehen i tyaa ra:
18 I quita minoo nduzu ñihi nu cu si Ramá.
Sacu xaan ñiyɨvɨ, ta sacu saa ñu.
Maha Raquel sacu sa cuenda zehe ña, ta ma

cutaxi ña vatyi yoñi ca si.
I catyi Tuhun Ndyoo vatyi cua cuu si cuhva
cuan. Ta zuun ñi cuhva cuan i quita si.

19 Ta sa yaha sihi ra Herodes, ta i quituu
tucu minoo ángel ra Ndyoo ityi nuu ra José
sisi ñimahna nu ndyaa ra Egipto, ta i catyi si
sihin ra:

20Nduvita ta cuhun sii ra luhlu ta sii zɨhɨ
ra ta cunanuhundondya Israel vatyi sa sihi
ra cuñi cahñi sii ra luhlu.

21Tacuan i catyi ángel cuan, ta i nduvita ra
José, ta i quihin ra sii ra luhlu ta sii zɨhɨ ra, ta
i sinanuhu ñu ndya Israel.

22 Zoco i ñihi ra José tuhun vatyi ndyaca
ñaha ra Arquelao nu cu si Judea sa cuenda
ra Herodes zutu ra, ta i yuhu xaan ra José
cuhun ra yucuan. Ta i cahan tucu ángel
sihin ra sisi ñimahna, ta yucuan cuenda cua-
han ñu ndya nu cu si Galilea.

23 Ta sa saa ñu yucuan, i ndoo ñu ñuu
Nazaret. Ta cuhva cuan i quita si tañi catyi
minoo ra profeta vatyi i catyi ra vatyi cua
catyi ñiyɨvɨ vatyi minoo ra nazareno cuu ra
Jesús.

3
Cuhva i cahan ra Juan, ra i zacoo ndutya

sii ñiyɨvɨ
1 Quɨvɨ cuan i quisi ra Juan, ra zacoo

ndutya sii ñiyɨvɨ, ndyanu cu si Judea. Minoo
nu ityi xaan nu yoñimaa ñiyɨvɨ iyo i saa ra,
ta i nacatyi ra TuhunNdyoo sihinñiyɨvɨ i saa
nu ndyaa ra.

2 Ihya cuu cuhva i catyi ra: Zama ndo
cuhva iyo ndo vatyi sa cuñi saa quɨvɨ cundy-
aca ñaha ra Ndyoo ihya ñuu ñiyɨvɨ. Catyi ra.

3Ta ra Juan cuu ra i cahan ra Isaías tuhun
quɨvɨ i tyaa ra tuhun i saha ra Ndyoo sii ra,
ta i catyi ra:
Cua cuɨñɨ ndo nduzu minoo ra cana saa

minoo nu ityi xaan.
Ta catyi ra cuan: “Tañi zanduvaha ndo mi-

noo ityi,
tacuan zanduvaha ndo añima ndo vatyi cua

quisi ra ndyaca ñaha sii yo.
Tañi zandundoo ndo ityi, tacuan zama ndo

cuhva iyo ndo.”
Tacuan i tyaa ra Isaías ta sa naha sa cuenda
ra Juan, ra cua quisi cuee ca.

4 Ta ra Juan cuan, siñoho ra zahma ixi
camello. Ta sinuhñi zinda ñɨɨ sisi ra. Ta i
sasi ra minoo nuu quɨtɨ tañi tɨca, ta sihi ra
tyahiñu ñuñu.

5 Ñiyɨvɨ ñuu Jerusalén ta tandɨhɨ yuñuu
Judea ta ñu ndyaa yatyi yuu Jordán, cuahan
ñu cua tyizoho ñu sa cahan ra Juan.

6Ta sayahanahmañu cuatyi ñu, ta i zacoo
ndutya ra Juan sii ñu yuu Jordán cuan.

7 I ndyehe ra Juan vatyi saa cuaha xaan
ra fariseo sihin ra saduceo vatyi cuñi ra coo
ndutya ra, ta i catyi ra Juan sihin ra: ¡Ñiyɨvɨ
quiñi xaan iyo cuu ndo tañi coo! ¿Yoo sa
catyi sihin ndo vatyi cuu cacu ndo sihin
cuhva sa cua tasi tuñi ra Ndyoo sii ñiyɨvɨ?

8Cuñi si sa zama ndisa cuii ndo cuhva iyo
ndo, ta zavaha ndo sa vaha.

9Tama caca iñi ndo sihin añima ndo vatyi
ra Abraham cuu zutu ndo, ta ma caca iñi
ndo vatyi maa ra cua zacacu sii ndo. Ma
zacahnu ndo sii ndo vatyi vazu sihin yuu
ya, ta cuu zavaha ra Ndyoo ñiyɨvɨ sii ra
Abraham sihin si.

10Tañi yutuña saha sɨtɨ cuumaandovatyi
ña zavaha ndo cuhva cuñi ra Ndyoo. Ta
yutu sa ña saha sɨtɨ, sahndya ñiyɨvɨ sii tu. Ta
sahmi ñu sii tu. Ta zuun ñi cuhva cuan cua
cuhunmaa ndo nu cayu ñúhu.

11Ndisazacoondutye sii ndosihinndutya
tatuzamandocuhva iyondo. Zocovasi inga
ra cahnu ca ta zɨquɨmi. Ña tahan si sii, nu sa
cui muzu ra ta cuize ndisa ra, zoco zuun ñi
maa ra i saha tyiño sii. Ta maa ra cua zacoo
ndutya sii ndo sihin Tatyi Ii ta sihin ñúhu.

12 Sa ndaha ra pala ra ta cua zanduvii ra
sɨtɨ trigo ra, ta cua tava zɨɨn ra zoo si. Cua
zandu‑ɨɨn ra sii trigo ra, ta cua cucumi vaha
ra sii si, ta cua cahmi ra zoo si sisi minoo
ñúhu sa ma ndahva. Tacuan i catyi ra Juan
sihin ñiyɨvɨ.

Cuhva i sicoo ndutya ra Jesús
13 Tacuan ta i quita ra Jesús nu cu si

Galilea, ta i quisi ra ndya yuu Jordán nu
ndyaa ra Juan vatyi cuñi ra sa cua zacoo
ndutya ra Juan sii ra.

14 Ta ñá cuñi ra Juan zacoo ndutya sii ra
vatyi catyi ra: Tahan si sa zacoo ndutya
moo sii mi. ¿Ta ñaa cuenda catyun sa zacoo
ndutye suun?

15 Zoco i catyi ra Jesús sihin ra: Nacuu si
cuhva catyi suhun vityi vatyi tacuan cuñi si
zavaha yo tandɨhɨ cuhva ndoo, cuhva cuñi
ra Ndyoo. Tacuan i catyi ra Jesús, ta zɨquɨ i
ndoo ra Juan vaha.

16 Ta sa yaha i sicoo ndutya ra Jesús, ta i
quita ra sisi ndutya cuan. Ta zuun ñi caa
cuhva cuan i nuña andɨvɨ, ta i ndyehe ra
Jesús Tatyi Ii ra Ndyoo. Noo si tañi noo
minoo paloma zɨquɨ ra.

17Ta tacuan ta i cahanminoo ra cahan sisi
andɨvɨ ta i catyi ra: Ihya cuu zehi. Cuñi xein
sii ra. Zɨɨ xaan cuñi sihin ra.

4
Cuhva i nducu coto ihñi cuihna sii ra

Jesús atu tyaa ra yahvi sii Ndyoo a sii cuihna
1 Ta zɨquɨ i sindyaca Tatyi Ii sii ra Jesús

minoo nu ityi xaan nu yoñi maa ñiyɨvɨ iyo
vatyi cua nducu coto ihñi cuihna sii ra.

2Tañásasi ra Jesúsuuxicoquɨvɨ tauuxico
sa cuaa, ta zɨquɨ i sizoco ra.

3Ta cuhva cuan i tuhva cuihna sii ra vatyi
cuanducucoto ihñi ra sii ra, ta catyi ra: Tatu
ndisa vatyi Zehe raNdyoo cuu suun, catyun
sihin yuu sa catuu ihya vatyi nanduu si pan.

4Zoco i nacahan ra Jesús ta catyi ra: Catyi
Tuhun Ndyoo vatyi ña maa sihin sa casi ñi
yo cundito yo. Sihin sa sasi yo ndito coño
ñuhu yo, zoco sihin sa tyaa yo yahvi tuhun
cahan ra Ndyoo ta ndito añima yo sa ndisa
cuii. Catyi ra Jesús sihin cuihna.

5 Tacuan ta i sindyaca cuihna sii ra Jesús
ndyañuu Jerusalén. Ta i zandaa ra sii ra xiñi
vehe ñuhu cahnu. Ta i catyi ra sihin ra Jesús:

6 Tatu ndisa vatyi Zehe ra Ndyoo cuu
suun, ndavon ndya nu ñuhu vatyi catyi
Tuhun Ndyoo: “Cua cuhva ra Ndyoo tyiño
sii ángel ra vatyi zacuenda ra suun. Cua
naqueen ra suun sihin ndaha ra, ta ma
ñicuehe sohon sihinminoo yuu.”

7 Tacuan i catyi cuihna, ta i catyi ra Jesús
sihin ra: Catyi tucu Tuhun Ndyoo vatyi ma
nducu coto ihñi ndi sii ra Ndyoo ra ndyaca
ñaha sii ndi.

8 Yaha cuan ta i sindyaca cuihna sii ra
Jesús xiñiminoo yucu zucu xaan, ta i zañaha
ra tandɨhɨñuuñiyɨvɨ sii ra ta cuhva sa tyaqui
xaan caa si.

9 Ta i catyi ra sihin ra Jesús: Ndaha mi
ndyaa tandɨhɨ ya vatyi saha ra Ndyoo sa
cundyaca ñehi tandɨhɨ ñuu ñiyɨvɨ ya. Ta cua
cuhve tandɨhɨ si suun tatu cua cuɨñɨ sɨtun
nui ta zacahnun sii. Catyi cuihna.

10 Zoco i catyi ra Jesús sihin ra: Cuɨñɨ siyo
suun sii, cuihna vatyi catyi Tuhun Ndyoo
vatyi ɨɨn ñi sii maa ra Ndyoo ra ndyaca ñaha
sii ndi cua zacahnu ndi. Ta ɨɨn ñi tyiño
maa ra cua zacuu ndi. Catyi ra Jesús sihin
cuihna.

11Ta zɨquɨ i zandoo cuihna sii ra Jesús, ta i
quisi tyindyee ángel sii ra.

I quisaha ra Jesús zatyiño ra tyiño ra
Ndyoo nu cu si Galilea

12 Quɨvɨ i ñihi ra Jesús tuhun vatyi i tyihi
ñiyɨvɨ sii ra Juan vehe caa, i quita ra yucuan
ta cuahan ra ndya Galilea.

13 Zoco ñá ndoo ra ñuu Nazaret. Cuahan
ra cua cundyaa ra ñuu Capernaum. Minoo
ñuu sa ndyaa yatyi ñi yuhumiñi yatyi nu cu
si Zabulón ta Neftalí cuu si.

14Tacuan i cuu si vatyi cua quita si cuhva
i tyaa ra Isaías,minoo ra profeta ta sa naha.
Tyehen i tyaa ra Isaías:

15Nu cu si Zabulón ta Neftalí, ityi cuahan yo
miñi tatu sa yaha yo yuu Jordán,

yucuan cuu nu cu si Galilea nu ndyaa ñiyɨvɨ
sa yɨvɨ ñiyɨvɨ hebreo cuu.

16 Ñiyɨvɨ cuan sicoo ñu nu ñaa xaan, zoco i
ndyehe ñuminoo ñúhu ndisi xaan.

Quɨvɨ cuan cua cuu cuii ñu, zoco i zandun-
disi ñúhu cuan nu ndyaa ñu.

17 Ndya quɨvɨ i quɨhvɨ ra Jesús Galilea,
ta i quisaha nacatyi ra Tuhun Ndyoo sihin
ñiyɨvɨ. Tyehen i catyi ra: Zandoo ndo cuatyi
ndo, ta zama ndo cuhva iyo ndo vatyi sa
cuñi saa quɨvɨ cua cundyaca ñaha ra Ndyoo
ñuu ñiyɨvɨ.

Cuhva i cana ra Jesús sii cumi tahan ra
tɨɨn tyiyaca

18Ta i sica noo ra Jesús yuhumiñiGalilea.
Ta i ndyehe ra sii uu tahan ra sihin yañi ra.
Minoo ra nañi ra Simón, ta Pedro nañi tucu
ra. Ta inga ra nañi ra Andrés. Cañi ra traya
ra nundutya vatyi yucuan cuu tyiño i zacuu
ra.

19Ta i catyi ra Jesús sihin ra: Coho ndo si-
hin, ta cua cuhve cuhva nducu ndo sii ñiyɨvɨ
tañi cuhva nducu ndo sii tyiyaca. Tacuan i
catyi ra Jesús sihin ra.

20Ta ta sica ñi i zandoo ihno ra traya ra, ta
cuahan ra sihin ra Jesús.

21 Ta i sica ra Jesús zuhva ca sihin ra ityi
nuu ca ta i ndyehe ra sii ra Jacobo sihin ra
Juan zehe ra Zebedeo. Ñoho raminoo barco
sihin zutu ra. Nazuhva ra traya ra. Ta i cana
ra Jesús sii ra.

22 Ta zuun ñi caa cuhva cuan i zandoo ra
sii zutu ra sihin barco ra, ta i sindyico ra sii
ra Jesús.

Zacuaha ra Jesús sii cuaha xaan ñiyɨvɨ
23 Sica noo ra Jesús nacahnu Galilea. Za-

cuaharasiiñiyɨvɨ sisi veheñuhu tahan tahan
ñuu. Ta nacatyi ra Tuhun Vaha sihin ñiyɨvɨ
cuhva cua cundyaca ñaha ra Ndyoo. Ta i
zanduvaha ra sii ñiyɨvɨ cuhu tandɨhɨ cuii
nuu cuehe.

24 I sito ñiyɨvɨ tuhun ra Jesús nacahnu
Siria. Ta i quisi ndyaca ñu sii tandɨhɨ ñu
cuhu zɨɨn zɨɨn nuu cuehe a tatu iyo sa uhu
sii ñu. Ta i quisi ndyaca ñu sii ñu ñoho tatyi
cuihna, tañu cuhucuehememe, tañuxii. Ta
i zanduvaha ra Jesús sii ñu.

25 Ta cuaha xaan ñiyɨvɨ sa ndyaa Galilea i
sindyico ñu sii ra. Ta tacuan tucu ñiyɨvɨ ñuu
Decápolis, tañuu Jerusalén tanacahnu Judea
tañiyɨvɨndyaa inga siyoyuu Jordánndɨhɨ ca.

5
Cuhva i sahan ra Jesúsxiñiminooyucu ta

i zacuaha ra sii ñiyɨvɨ
1 I ndyehe ra Jesúsvatyi cuahaxaanñiyɨvɨ,

ta i ndaa ra minoo yucu, ta i sicundyaa ra

yucuan. Ta i siconduu i sicundyaa ñiyɨvɨ
ndyico sii ra nu ndyaa ra.

2 Ta i quisaha zacuaha ra Jesús sii ñu, ta
tyehen catyi ra:

Ñiyɨvɨ sa zɨɨ xaan cuñi
3 Sa iyo sa vaha sii ñiyɨvɨ vityi tatu sa

sito ñu vatyi siñi ñuhu ra Ndyoo sii ñu vatyi
tahan si sii ñu sa cundyaca ñaha raNdyoo sii
ñu.

4 Sa iyo sa vaha sii ñiyɨvɨ cuihya iñi vityi
vatyi cua zanaa raNdyoo tucuihya iñi sii ñu.

5 Sa iyo sa vaha sii ñiyɨvɨ zanduluhlu sii,
vatyi cuee ca cua cuhva maa ra Ndyoo sa
cundyaca ñaha ñu ñuu ñiyɨvɨ ya.

6Sa iyo sa vaha sii ñiyɨvɨ cuñi xaan zavaha
tandɨhɨ sa ndoo, cuhva cuñi ra Ndyoo vatyi
cua tyindyee ra Ndyoo sii ñu, ta cua cuu
xaan zavaha ñu sa vaha.

7 Sa iyo sa vaha sii ñiyɨvɨ cundahvi iñi sii
inga ñiyɨvɨ vatyi Ndyoo cua cundahvi xaan
iñi ra sii maa ñu.

8 Sa iyo sa vaha sii ñiyɨvɨ sa ñahñi cuatyi
iyo añima vatyi cua ndyehe ñu sii maa ra
Ndyoo.

9 Sa iyo sa vaha sii ñiyɨvɨ nducu cuhva
zacoo sa taxi nu iyo cuatyi vatyi cua catyi ra
Ndyoo vatyi zehemaa ra cuu sii ñu.

10 Sa iyo sa vaha sii ñiyɨvɨ tatu zandyehe
inga ñiyɨvɨ tundoho sii ñu sa cuenda sa vaha
sa zavaha ñu. Ndisa vatyi sa ndyaca ñaha ra
Ndyoo sii ñu.

11 Sa iyo sa vaha sii ndo tatu quiñi xaan
cahan ñiyɨvɨ sihin ndo sa cuenda mi ta tatu
zavaha xaan ñu sa ndya vaha ñi sihin ndo
ta tatu cahan ñu ndya vaha ñi sii ndo ta ña
ndisa cuu si.

12 Cuzɨɨ xaan iñi ndo tatu tacuan zavaha
ñu sihin ndo vatyi cahnu xaan sa vaha cua
ñihi ndo andɨvɨ vatyi zuun ñi cuhva ña vaha
cuan i zavaha ñiyɨvɨ sihin ra profeta quɨvɨ
cumañi ca cacumaa ndo.

Tañi ñɨɨ ta ñúhu cuumaa yo ñuu ñiyɨvɨ ya
13 Maa ndo cuu tañi ñɨɨ sa cuenda ñuu

ñiyɨvɨ ya. Zoco tatu ña uhva ca ñɨɨ, ¿yozo caa
tyindyee si? Tatu ñauhva ca si ña vaha ca si.
Zavita yo sii si, ta cuañi ñiyɨvɨ zɨquɨ si.

14Maa ndo cuu tañi ñúhu sa cuenda ñuu
ñiyɨvɨ ya. Tatu ndyaa minoo ñuu xiñiminoo
yucuma cuu sa cundyaa xehe si.

15 Ta ña tuhva ñiyɨvɨ tyaa minoo lámpara
ta tyihi ñu sii si xu minoo cajón. Ña tacuan
vatyi zucu tyaa ñu sii si, ta zandisi si sa
cuenda tandɨhɨ ñiyɨvɨ yucu vehe.

16 Tacuan tucu maa ndo, zavaha ndo sa
vaha ityi nuu ñiyɨvɨ, ta cua ndyehe ñu tyiño
ndo, ta cua zacahnu ñu sii Zutu mañi yo, ra
ndyaa andɨvɨ.

Cuñi si sa tyaa yo yahvi sii ley ra Ndyoo
17Ma caca iñi ndo vatyi yuhvi vasi zanei

cuhva tyaa ñiyɨvɨ yahvi sii ley ra Ndyoo sa

i tyaa ra Moisés a cuhva i tyaa ra profeta.
Ña vasi zandɨhi cuhva iyo sii si cuan. Vasi
ta tyei yahvi sii tandɨhɨ sa catyi tuhun cuan.

18 Sa ndisa catyi sihin ndo vatyi nɨɨ ñi sa
iyo andɨvɨ ta ñuhu ñuu ñiyɨvɨ, ma naa nu siin
cuhva iyo sii ley ra Ndyoo. Tandɨhɨ sa catyi
ley sa tahan si cuu, ta cua cuu si.

19 Yucuan cuenda yoo ra ma zavaha mi-
noo ley ra Ndyoo, vazu ley luhlu cuu ley
cuan, ta tatu cua nacatyi tucu ra sihin ñiyɨvɨ
vatyi ma zavaha ñu sii si, ra zavaha cuhva
cuan cua cuu ra ra luhlu ca nu ndyaca ñaha
raNdyoo. Zoco ra zavaha sii si ta zacuaha ra
sii inga ñiyɨvɨ vatyi tahan si zavaha ñu sii si,
minoo ra cahnu cua cuu ra nu ndyaca ñaha
ra Ndyoo andɨvɨ.

20Vatyi catyi sihinmaa ndo vatyi tatuma
zavaha ndo sa ndoo ca ta zavaha ndo tañi
ramaestro cuenda ley ta ra fariseo, nu yozo
cuii ca tama cuuquɨhvɨndonundyaca ñaha
ra Ndyoo.

Ña vaha cuxaan yo sihin ñiyɨvɨ
21Sa siñi ndo cuhva i catyi ra Ndyoo sihin

ñiyɨvɨ ta sa naha. I catyi ra: “Ma cahñi ndo
sii ñiyɨvɨ. Yoo ra cua cahñi sii minoo ñiyɨvɨ,
tahan si sa cutuñi ra.”

22 Zoco yuhvi catyi sihin ndo tatu cuxaan
ndo sihin minoo ñiyɨvɨ, tahan si sa tasi tuñi
ra Ndyoo sii ndo. Ta tatu cahan cuehe ndo
sii minoo ñiyɨvɨ, tahan si sa tasi tuñi ra cu
tyiño sii ndo. A tatu catyi ndo vatyi laa xaan
minoo ñiyɨvɨ, coto vaha ndo coto cuhun ndo
andyaya.

23 Yucuan cuenda quɨvɨ cuhun vehe ñuhu
ta ndohon ofrenda sa cua cuhvon sii ra
Ndyoo, tatu nacohon iñun vatyi iyo sa zavo-
hon sii inga ñiyɨvɨ

24 zandoon sa cua cuhvon sii ra Ndyoo
yucuan. Ta cuhun xihnon ta ndacon tuc-
ahnu iñi sii ñu cuan, ta nacoo vohon sihin
ñu, ta zɨquɨ cuhun ta cuhvon ofrendon sii ra
Ndyoo.

25 Tatu iyo ra sica cuatyi sohon, ta cua-
han ra suhun nu ndyaa juez, nducun cuhva
nacoo vohon sihin ra ityi cuahan ndo coto
nacuhva cuenda ra suun sii ra juez. Ta ra
juez cua nacuhva cuenda suun sii policía, ta
cua tyihi ra cuan suun vehe caa.

26 Ta sa ndisa catyi suhun vatyi tatu
tacuan cua cuu, ma quiton ndya tyiyahvun
tandɨhɨ sa tahan si tyiyahvun.

Nacatyi ra Jesús vatyi ña vaha caca iñi
rayɨɨndyehera ingañaha tatuyɨvɨñazɨhɨracuu

27 Sa siñimaa ndo tuhun i catyi ra Ndyoo
ta sa naha vatyima cuu coo ingañahando ta
ma cuu coo inga yɨɨ ndo.

28 Zoco yuhvi catyi sihin ndo vatyi tatu
ndyehendo siiminooñaha ta cuñindo sii ña,
sa zavaha ndo cuatyi sa cuu adulterio sihin
ña sisi añima ndo cuu si cuhva cuan.

29 Ta tatu ndyehe ndo minoo sa ndyehe
ndo ta sa cuenda si ta cuñi xaan ndo zavaha
ndo sa ña vaha,ma ndyehe ca ndo sii si coto
coo cuatyi ndo ta cuhun ndo andyaya.

30 A tatu iyo sa tuhva ndo zavaha sihin
ndaha ndo ta sihin si cuan quisaha coo cu-
atyi ndo, ma zavaha ca ndo sii si inga saha
coto cuhun ndo andyaya.

Ma cuu zandoo rayɨɨ sii ñazɨhɨ ra ta tani
tutu ñu

31 Ta catyi tucu Tuhun Ndyoo sihin ñiyɨvɨ
ta sa naha: “Yoo ra cuñi zandoo sii ñazɨhɨ,
cuñi si sa nducu ra cuhva tani tutu ñu sihin
ley.”

32Zocoyuhvi catyi sihinndovatyi tatu iyo
minoo ra cua nducu ra cuhva tani tutu ra
sihin ñazɨhɨ ra ta ñahñi cuatyi ña iyo sihin
inga rayɨɨ, zoco cua coo cuatyi adulterio sii
ña tatu zandoo yɨɨ ña sii ña ta quihin ña sii
inga rayɨɨ. Ta ra cua tindaha sihin minoo
ñaha zandoo yɨɨ sii, zavaha tucu maa ra
cuatyi adulterio cuan.

Ña vaha sa tyiñaha yo Ndyoo
33 Ta sito tucu ndo vatyi i catyi ra Ndyoo

sihin ñiyɨvɨ ta sa naha vatyi tatu sa tyiñaha
ñu Ndyoo, cuñi si sa zavaha ñu cuhva catyi
ñu.

34 Zoco yuhvi catyi sihin ndo vatyi ma
cuaha xaan cahan ndo tatu cuñi ndo sa cua
sino iñi ñiyɨvɨ sa cahan ndo. Ma catyi ndo:
“Sito vaha Ndyoo.” Ma cahan ndo tuhun
andɨvɨ vatyi yucuan cuu nu ndyaa maa ra
Ndyoo.

35 Ma cahan ndo tuhun ñuu ñiyɨvɨ vatyi
yucuan cuu nu sañi saha ra. Ta nu tuhun
ñuu Jerusalén tamacahanndovatyi yucuan
cuu ñuu ra Ndyoo, ra rey cahnu.

36 Ta nu tuhun xiñi ndo ta ma catyi ndo,
vatyi maa ndo ta ma cuu zanducuisi ndo
a zandutoon ndo numinoo ixi xiñi ndo sa
ndisa.

37 Cuenda catyi ñi ndo: “Ndisa.” A catyi
ndo: “Yɨvɨ.” Ta ñahñi ca sa cua cahan ndo.
Tatu ñaa ca sa tuhva ndo cahan, zañaha si
vatyi ña ndisa ndo.

Ma zavaha yo sa ña vaha sihin ñiyɨvɨ
zavaha sa ña vaha sihin yo

38 Sa siñi tucu ndo cuhva i tyaa ra Moisés
ta sa nahanu catyi si vatyi tatu cañiñiyɨvɨ sii
ndo ta zatɨvɨñuminoo sɨtɨnuundo cuñi tucu
si sa zatɨvɨ minoo ra cu tyiño sɨtɨ nuu ñu. A
tatu coco ñuminoo noho ndo, zuun ñi sihin
cuhva cuan cua ndohomaa ñu, ta cua quita
minoo noho ñu.

39 Zoco yuhvi catyi sihin ndo: Ma zavaha
ndo sa ña vaha sihin ñiyɨvɨ zavaha sa ña
vaha sihin ndo. Tatu iyo ra cati minoo siyo
xɨtun, cuhva ndɨhun inga siyo nacati ra.

40A tatu iyo ra tyaa cuatyi satonnuu ra cu
tyiño ta ñahñi cuatyun ta cuñi ra quindyaa
ra camison, cuhva ndɨhun siqueton sii ra.

41 A tatu yoo ra zañiñi suun sa cuizon
carga ra minoo kilómetro, cuizon sii si uu
kilómetro.

42Cuhvon sii yoo ra sica suun, ta tatu cua
caca noo ñiyɨvɨ sa suun,ma catyun vatyima
cuhvon.

Cuñi si sa cuñi yo sii ñiyɨvɨ xaan iñi sii yo
43 Ta sa siñi ndo cuhva tuhva ñiyɨvɨ catyi

vatyi catyi ñu vatyi nacuñi xaan yo sii ra
tahanyo, tanacuxaanxaanyondyeheyo sii
ra xaan iñi sii yo.

44 Zoco yuhvi catyi sihin ndo vatyi cuñi
ndo sii ñu xaan iñi sii ndo. Vaha cahan
ndo sihin ñiyɨvɨ cahan ndya vaha ñi sihin
ndo. Zavaha ndo sa vaha sihin ñiyɨvɨ ña
cuu ndyehe sii ndo. Ta cahan ndo sihin ra
Ndyoo cuenda ñiyɨvɨ cahan cuehe sii ndo ta
ñu zavaha sa ña vaha sihin ndo.

45 Tatu zavaha ndo tacuan, cua cuu ndo
zehe ra Ndyoo Zutu yo sa ndisa cuii, ra
ndya andɨvɨ, vatyi maa ra i tyaa ñicandyi, ta
zandisi si nu yucu ñiyɨvɨ ña vaha ta ñiyɨvɨ
vaha. Ta zacoon ra zavi zɨquɨ ñu vaha ta
zɨquɨ ñu ña vaha.

46 Tatu ɨɨn ñi sii ñiyɨvɨ cuñi sii ndo cuñi
tucu ndo, ñahñi sa vaha zavaha ndo cuhva
cuan vatyi tacuan tucu zavaha ñiyɨvɨ quiñi
iyo tañi ra tava xuhun cuenda ra ndyaca
ñaha. (Ta quiñi xaan iyo ra cuan cuñi maa
ndo.)

47Ta tatu saha ndo ndyoo nacucumi ɨɨn ñi
sii ra tahan ndo, ¿ñaa sa vaha zavaha ndo
cuhva cuan? Ndyañiyɨvɨña sito sii raNdyoo
ta cahan ñu sihin tahan ñu cuhva cuan.

48 Cuu ndo ñiyɨvɨ ñahñi maa cuatyi. Tañi
Zutu yo, ra ndyaa andɨvɨ, vatyi ñahñi maa
cuatyi ra iyo caña ñi.

6
Nacatyi ra Jesús yozo caa tahan si cuhva

yo caridad sii ñiyɨvɨ
1 Ma zavaha ndo sa vaha nuu ñiyɨvɨ ñi

vatyi cuñi ndo sa ndyehe ñu. Tatu tacuan
zavaha ndo, ñahñi sa cua cuhva Zutu yo, ra
ndyaa andɨvɨ, sii ndo.

2Yucuan cuenda tatu tyindyee ndo sii ñu
ndahvi, ma nacatyi ndo sihin tandɨhɨ ñiyɨvɨ
tañi zavaha ra sahan vehe ñuhu ta nuyahvi
ta zaha ra tuhunvatyi vahaxaanra. Zavaha
ra sa vaha vatyi cuñi ra sa cua zacahnu
ñiyɨvɨ sii ra. Ta sa ndisa catyi sihin ndo
vatyi sihin sa yucuanñi ta sa ñihi ra sa vaha.
Ñahñi ca sa cua cuhvamaa ra Ndyoo sii ra.

3 Zoco tatu zavaha maa ndo tumañi iñi
sii ñiyɨvɨ ndahvi, xehe ñi zavaha ndo sii si,
minoo cuhva sama coto nu amigo ndo.

4Xeheñi tyindyeendosiiñiyɨvɨndahvi. Ta
cua ndyehe raNdyoo Zutu yo cuhva zavaha

ndo sa xehe ñi, ta cua cuhvamaa ra sa vaha
sii ndo sa cuenda si.

Zañaha ra Jesús yozo caa cuñi si cahan yo
sihin ra Ndyoo

5 Ta tatu cua cahan ndo sihin ra Ndyoo,
ma cuu ndo tañi ra zaha tuhun vatyi vaha
xaan ra, ta ña ndisa ra vatyi tahan iñi ra
cahan ra sihin ra Ndyoo nu tuu ñiyɨvɨ vatyi
cuñi ra sa cua ndyehe ñu. Yucuan cuenda
cua cuɨñɨ ndyaa ra sisi vehe ñuhu a ityi
cahnu ta cahan ra sihin ra Ndyoo. Sa ndisa
catyi sihin ndo vatyi sihin sa ndyehe ñiyɨvɨ
sii ra sihin sa zavaha ra, ta sa ñihi ra sa cua
ñihi ra.

6 Zoco tatu cua cahan maa ndo sihin
ra Ndyoo, quɨhvɨ ndo nu yoñi ndyehe, ta
nacazi ndo yuvehe ta cahan ndo sihin ra
Ndyoo Zutu yo sa maa ñi maa ndo. Cua
ndyehe maa ra cuhva zavaha ndo sa xehe
ñi, ta cua cuhva ra sa vaha sii ndo sa cuenda
si.

7 Cuhva cahan ndo sihin ra Ndyoo ma
cahan ndo zuun ñi sa cahan ndo uu a uñi
saha tañi zavaha ñiyɨvɨ ña sito sii ra Ndyoo.
Sica iñiñu vatyi cua cuɨñɨ raNdyoo sa cahan
ñu tatu cuaha xaan cahan ñu.

8Ma cuu ndo tañi maa ñu vatyi sa sito ra
Ndyoo Zutu yo ñaa sa siñi ñuhu sii ndo cuee
ca sa caca ndo sii ra.

9 Yucuan cuenda cahan ndo sihin ra
Ndyoo tyehen:
NdyooZutundi, randyaaandɨvɨ, ii xaancuu

zɨvɨmoo.
10Nasaa quɨvɨ cua cundyaca ñohon ihya ñuu

ñiyɨvɨ.
Nazavaha ñiyɨvɨ cuhva cuñi moo ihya ñuu

ñiyɨvɨ tañi cuu si ndya gloria.
11 Cuhvon sa siñi ñuhu sii ndi minoo minoo

quɨvɨ.
12 Ta zohon tucahnu iñi sii ndi sa cuenda

cuatyi ndi tañi maa ndi zaha ndi tu-
cahnu iñi sii ñiyɨvɨ zavaha sa ña vaha
sihin ndi.

13Ma cuhvon sa nducu coto ihñi cuihna sii
ndi coto zavaha ndi sa ña vaha.

Vatyi moo cuu ra ndyaca ñaha, ta moo cuu
ra iyo xaan tundyee iñi sii, ta tahan
si zacahnu tandɨhɨñiyɨvɨ suun tandɨhɨ
cuii tyiemvu. Ta nacuu si sa ndisa.

Tacuan cahan ndo sihin ra Ndyoo.
14Vatyi tatu zahamaa ndo tucahnu iñi sii

ñiyɨvɨ zavaha sa ña vaha sihin ndo, tacuan
tucu cua zavaha Zutu yo ra ndyaa andɨvɨ.
Cua zaha ra tucahnu iñi sii maa ndo.

15 Zoco tatu ma zaha maa ndo tucahnu
iñi sii inga ñiyɨvɨ, ma zaha tucu Zutu yo
tucahnu iñi sii maa ndo, ta ma zandasi ra
cuatyi ndo.

Zacuaha ra Jesús zɨquɨ cuhva cuñi si coo
ndyitya yo

16 Ta zɨquɨ i catyi ra Jesús sihin ñiyɨvɨ:
Quɨvɨ ma casi ndo ta cahan ndo sihin ra
Ndyoo, ma zanducuihya ndo iñi ndo tañi
zavaha ñiyɨvɨ zaha tuhun vatyi vaha xaan
ñu. Ta ma cahyi ndo ñiyaa nuu ndo tañi
zavaha maa ñu. Tacuan zavaha ñu vatyi
cuñi ñu sa cua ndyehe ñiyɨvɨ sii ñu ta nacoto
ñu vatyi ña sasi ñu. Zoco catyi sihin ndo
vatyi ñahñi cua ñihi ñu sihin ra Ndyoo vatyi
yɨvɨ sa cuendamaa ra zavaha ñu sii si.

17 Zoco maa ndo tatu ñaa quɨvɨ cua coo
ndyitya ndo ta cahan ndo sihin ra ndyoo,
nacatya ndo nuu ndo, ta tyihi ndo xahan
xiñi ndo.

18Tacuan zavaha ndo vatyima coto ñiyɨvɨ
vatyi ñá sasi ndo. Minoo tuhun ñi maa ra
Ndyoo cua ndyehe cuhva zavaha ndo, ta
cuaha sa vaha cua cuhva ra sii ndo ta cua
ndyehe ñiyɨvɨ.

Cuhva zavaha yo ta cua coo cuaha sa
vaha sii yo ndya andɨvɨ

19 Ma zacaya xaan ndo xuhun a ndaha
tyiño ndo ihya ñuu ñiyɨvɨ coto tɨvɨ si a coto
zatɨvɨ tiquixi sii si. Ta coto quɨhvɨ ra zuhu ta
quihin ra sii si.

20 Vaha ca tatu zacaya ndo ndaha tyiño
ndo ndya andɨvɨ vatyi yucuan ma zatɨvɨ
tiquixi sii si. Ta ma tɨvɨ si. Ta ma cuu quɨhvɨ
ra zuhu ta quihin ra sii si.

21Vatyi catyi sihin ndo vatyi nu ndyaa sa
cuca ndo, yucuan cuu nu ndyaa añima ndo.

Sɨtɨ nuu yo cuu tañi minoo sa zandisi sii
yo ta cuu ndyehe yo nu cuahan yo, ta tacuan
tucu tatu iyo sa ndisi sa saha raNdyoo añima
yo, vaha ñiyɨvɨ cuu yo

22 Sɨtɨ nuu ndo cuu tañi minoo sa zandisi
sii ndo. Ta tacuan tucu añima ndo, tatumaa
ñi sa vaha ra Ndyoo iyo añima ndo, vaha
ñiyɨvɨ cuu ndo.

23Zoco tatu ña vaha sɨtɨ nuu ndo, ñahñi sa
zandisi nu cuahan ndo. Ta zuun ñi cuhva
cuan, tatu ñahñi sa ndisi ra Ndyoo iyo añima
ndo, a tatu iyo si zoco ña tyaa ndo yahvi sii
si, cuaha xaan cuatyi ndo iyo, ta sica noo
ndo nu ñaa.

Ma cuu cuñi xaan yo sii ra Ndyoo tatu
cuñi xaan yo xuhun

24Ma cuu zatyiñominoomuzu sa cuenda
uu tahan patrón vatyi cua cuñi ca ra sii
minoo patrón ra, tama cuñi ca ra sii inga ra.
A sii minoo ra cua tyaa ra yahvi, ta sii inga
ra ma tyaa ra yahvi. Ma cuu cuñi ndo sii ra
Ndyoo ta cuñi ndo sii xuhun.

Zacuenda ra Ndyoo sii tandɨhɨ zehe ra
25Ta i catyi tucu ra Jesús: Yucuan cuenda

catyi sihin ndo, ma caca xaan iñi ndo yozo
caa cua ñihi ndo sa casi ndo ta sa coho ndo
ñuu ñiyɨvɨ ya. Ta ma caca xaan iñi ndo yozo
caa cuañihindo zahmaquɨhɨndo. Zoco nuu
raNdyooñiñi ca añimando ta coñoñuhundo

ta zɨquɨ sa casi ndo ta sa ndɨhvɨ ndo. Maa ra
saha sa ndito ndo, ta cua cuhva ra tandɨhɨ sa
siñi ñuhu sii ndo.

26Ndyehe ndo cuhva iyo zaa sa sica noo
ityi zɨquɨ. Ña tasi tɨ. Ña zatyiño tɨ. Ñahñi
nu naquihin vaha tɨ tyiño zacuu tɨ, ndɨhɨ ca.
Zoco sasi tɨ vatyi maa ra Ndyoo zacasi sii
tɨ. Ta ñiñi xaan ca cuu maa ndo ityi nuu ra
Ndyoo ta zɨquɨ zaa cuan.

27 ¿Ta yoo ndo cuu nduzucu ca ndo siin ca
tatu caca xaan iñi ndo sa cuenda si? Ma cuu
ca.

28 ¿Ta ñaa cuenda sica xaan iñi ndo sa
cuenda zahma ndo? Ndyehe ndo cuhva
sahnu ita sisi cuhuvatyiña tavi si, taña cono
si iza.

29Zoco catyi sihin ndo vatyi cuca xaan ra
rey Salomón ta tyaqui xaan zahma ra, zoco
ña tyaqui ca si ta zɨquɨminoo ita cuan.

30 Ta tatu zandutyaqui xaan ra Ndyoo sii
tu‑ita sa iyo vityi ta ityaan cua nduu tu
nducu ta cayu tu, tyaqui xaan tucu zahma
cua cuhva ra sii maa ndo. Zoco maa ndo ña
sino vaha iñi ndo sii ra.

31 Yucuan cuenda catyi sihin ndo: Ma
caca xaan iñi ndo ta catyi ndo: “¿Ñaa sa cua
casi ndi? ta ¿naa sa cua coho ndi? ta ¿yozo
caa ñihi ndi zahma quɨhɨ ndi?”

32 Vatyi sica xaan iñi ñiyɨvɨ ña sito sii ra
Ndyoo sa cuenda tandɨhɨ si cuan. Zoco
maa Zutu mañi yo sa sito ra vatyi siñi ñuhu
tandɨhɨ si cuan sii ndo.

33Vaha ca nducu ndo cuhva yozo caa cua
cuhva cuenda ndo sii ndo sii ra Ndyoo vatyi
cundyaca ñaha ra sii ndo ta maa ñi sa vaha
xaan zavaha ndo tañi zavaha maa ra, ta
tacuan ta cua cuhva ra tandɨhɨ sa siñi ñuhu
sii ndo.

34Zacuendamaa ra Ndyoo sii ndo vityi ta
ityaan, ndɨhɨ ca. Yucuan cuenda ma caca
xaan iñi ndo sa cuenda sa cua cuñi si sii ndo
ityaan. Caca iñi ndo vityi ɨɨn ñi sa cuenda sa
siñi ñuhu sii ndo vityi.

7
Ma cahan cuehe ndo sii ñiyɨvɨ

1Ma cahan cuehe ndo sii ñiyɨvɨ coto catyi
tucu ra Ndyoo vatyi ña vaha zavaha tucu
maa ndo.

2 Vatyi cuhva ndyehe maa ndo sii inga
ñiyɨvɨ, tacuan tucu cua ndyehe ra Ndyoo sii
ndo. Ta tatu tyaa ndo cuatyi sata ñiyɨvɨ,
zuun ñi cuhva cuan cua tyaa ra Ndyoo cu-
atyi sata maa ndo.

3 ¿Yozo caa vatyi cuu ndyehe ndo cuatyi
luhlu ñi sa iyo sii inga ñiyɨvɨ ta tañi minoo
mihin luhlu ñi sa ñoho sɨtɨ nuu ñu cuu si? Ta
ña ndyehe ndo cuatyi cahnu xaan sa iyo sii
maa ndo, ta cuu si tañiminoo mihin cahnu
sa ñoho nuumaa ndo.

4 Ta ñaa cuenda catyun sihin yañun vatyi
nacuhva ra sa tavonmihin luhlu sa ñoho sɨtɨ
nuu ra, ta ña tuu iñun sa ñohominoo mihin
cahnu sɨtɨ nuumoo.

5 Cuhva cuan, zohon tuhun vatyi vaha
xoon, ta ña ndisa. Tava xihnon mihin sa
ñoho sɨtɨ nuu moo, ta zɨquɨ cua ndundisi
ndyehun, ta cua cuu tavon mihin luhlu sa
ñoho sɨtɨ nuu yañun.

6 Ta ma zañiñi ndo ta cahan ndo Tuhun
Ndyoo sihin ñiyɨvɨ ña cuñi coto, coto cañi ñu
sii ndo. Tañi ina cuu ñiyɨvɨ ña cuñi Tuhun
Ndyoo. Ta tañi zatɨvɨ quɨnɨ sii sa vaha,
tacuan tucu iyomaa ñu. Cua cahan ñu ndya
vaha ñi sii Tuhun Ndyoo.

Ma cundɨhɨ iñi ndo cahan ndo sihin ra
Ndyoo

7Caca ndo sii raNdyoo, ta cua cuhva ra sa
sica ndo. Nanducu ndo, ta cua nañihi ndo.
Cati ndo yuvehe, ta cua nuña si.

8Vatyi tandɨhɨndoho ra sica, cua ñihindo.
Ta tatu nanducu ndo, cua nañihi ndo. Ta
tatu cati ndo yuvehe, cua nuña si.

9Maa ndo ra cu zutu sa ndyihi, tatu cua
caca zehun minoo pan, ¿atu cua cuhva ndo
minoo yuu sii ra? Ña tacuan.

10 A tatu cua caca ra minoo tyiyaca, ¿atu
cua cuhva ndominoo coo?

11Ñiyɨvɨ quiñi cuumaa ndo, zoco sito ndo
yozo caa cuhva ndo sa vaha sii zehe ndo,
vaha xaan ca cua zavaha Zutu yo, ra ndyaa
andɨvɨ. Cua cuhva ra sa vaha sii ñiyɨvɨ sica
sii ra.

12 Ta tatu cuñi ndo sa cua zavaha ñiyɨvɨ
sa vaha sihin maa ndo, tacuan zavaha tucu
maa ndo sihin maa ñu tandɨhɨ saha vatyi
yucuan cuu sa catyi ley ra Moisés ta libro i
tyaa ra profeta ta sa naha.

Tɨhɨn yuvehe ta cuɨñɨ ityi sa cuahan nu
ndyaa ra Ndyoo

13 Nducu ndo cuhva quɨhvɨ ndo yuvehe
tɨhɨn vatyi quɨhɨn yuvehe ta quɨhɨn ityi sa
cuahan nu cunaa ñiyɨvɨ andyaya. Ta cuaha
xaan ñiyɨvɨ cuahan ityi cuan.

14Zoco tɨhɨnyuvehe ta cuɨñɨ ityi sa cuahan
nu ma cuu ca ñiyɨvɨ, ta zuhva cuii ñi ñiyɨvɨ
cua nañihi ityi cuan.

Nacotoyo tatuvahañiyɨvɨ tatuzavahañu
sa vaha

15 Zacuenda ndo sii ndo sihin ra vatya ta
catyi ra vatyi cahan ra sa cuenda ra Ndyoo.
Vasi ra tañiminoo mvee ticatyi, zoco añima
ra ñoho sa quiñi caa.

16 Cuu nacoto ndo sii ra sa cuenda cuhva
zavaha ra. Tañi yutu ña vaha, tacuan iyo ra
vatyi minoo tu mihndya ma cuu cuhva tu
mango. Taminoo iñuma cuhva tu uva.

17 Ta tacuan cuu si. Tandɨhɨ yutu vaha,
saha tu sɨtɨ vaha. Ta tandɨhɨ yutu ña vaha,
ña vaha sɨtɨ tu.

18Minoo yutu vaha, ma cuu cuhva tu sɨtɨ
ña vaha. Ta minoo yutu ña vaha, ma cuu
cuhva tu sɨtɨ vaha.

19 Ta tandɨhɨ yutu sa ña saha sɨtɨ vaha,
tuhva ñiyɨvɨ cahndya sii tu, ta cayu tu.

20Tazuunñi sihincuhvacuan, cuunacoto
yo sii ñiyɨvɨ sihin cuhva zavaha ñu.

Ña tandɨhɨ ñiyɨvɨ cuu quɨhvɨ nu ndyaca
ñaha ra Ndyoo andɨvɨ

21 Ña tandɨhɨ ñiyɨvɨ sa catyi sihin: “Zutu
mañi yuu, Zutu mañi yuu”, cuu quɨhvɨ ñu
nu ndyaca ñaha ra Ndyoo andɨvɨ. Maa ñi
ñiyɨvɨ zavaha cuhva cuñi ra Ndyoo Zuti, cuu
quɨhvɨ ñu.

22 Quɨvɨ cua tasi tuñi ra Ndyoo sii ñiyɨvɨ,
cuaha xaanñu cua catyi tyehen sihin: “Zutu
mañiyuu, nduhvi i cahanndi sihinzɨvɨmoo,
ta sihin zɨvɨ moo tava ndi tatyi ña vaha, ta
i zavaha ndi cuaha xaan sa ndyityi.” Cua
catyi ñu.

23 Zoco yuhvi cua catyi: “Ña site sii ndo.
Cuɨnɨ siyo ndo sii, ta cuahan ndo vatyi ñá
zavaha ndo sa vaha sa i catyi sihin ndo.”

Cuhvacuacuusi sihinñiyɨvɨ tyaayahvi sa
cahan ra Jesús, ta cuhva cua cuu si sihin ñiyɨvɨ
ña tyaa yahvi

24 Tyehen catyi sihin ndo, tatu yoo ra
tyizoho sa quehin ta zavaha ra sii si, cuu ra
tañi minoo ra siñi tuñi vaha. Cono xaan i
sitya ra ndya tahan ra minoo yuu cahnu, ta
i zandaa ra vehe ra zɨquɨ yuu cuan.

25Ta i coon xaan zavi, ta i cucono yuu. Ta
ñihi xaan i ñoho tatyi, zoco ñá nduva vehe
cuan vatyi i zandaa ra sii si zɨquɨ yuu cuan.

26 Zoco ra siñi sa quehin ta ña zavaha ra
sii si, cuu ra tañi minoo ra tondo xaan, ra
i zandaa vehe nu ñiyɨtɨ ñi. Ñá zavaha ra
cimiento si.

27 Ta i coon zavi. Ta i cucono yuu, ta ñihi
xaan i sicaa tatyi, ta i nduva vehe cuan, ta
cua naa si.

28 Ta nu i ndɨhɨ cahan ra Jesús, iyo xaan i
cuñi ñiyɨvɨ sihin cuhva zacuaha ra

29 vatyi zacuaha ra tañi minoo ra ndyaca
ñaha. Ñá zacuaha ra tañi ramaestro cuenda
ley.

8
Cuhva i zanduvaha ra Jesús sii minoo ra

tyahyu
1 Cuhva i noo ra Jesús yucu cuan, cuaha

xaan ñiyɨvɨ i sindyico sii ra.
2 Ta i tuhva minoo ra cuhu cuehe tyahyu

sii ra Jesús. Ta i sicuɨñɨ sɨtɨ ra nuu ra ta catyi
ra: Tata, iyo cuhva suun, ta cuu zanduvo-
hon sii tatu cuñun.

3 Ta i tyizo ra Jesús ndaha ra xiñi ra, ta i
catyi ra: Cuñi. Sa nduvohon. Ta zuun ñi
caa cuhva cuan, i quita cuehe cuan sii ra, ta
ndaha nduvaha ñi ra.

4 Ta i catyi ra Jesús sihin ra: Ndyehun
vatyi ma nacatyun sihin numinoo ñiyɨvɨ.
Cuhun nu ndyaa ra cu zutu, ta cuhvon
ofrenda sii ra Ndyoo tañi i catyi ra Moisés
cua cuhva ñiyɨvɨ tatu sa nduvaha ñu. Ta
tacuan ta cua coto tandɨhɨ ñiyɨvɨ vatyi sa i
nduvohon.

Zanduvaha ra Jesús sii minoo muzu ra
ndyaca ñaha sii zandaru

5 I quɨhvɨ ra Jesús ñuu Capernaum, ta mi-
noo ra ndyaca ñaha sii minoo ziendu zan-
daru i tuhva sii ra ta i sica ra tumañi iñi sii
ra, ta catyi ra:

6 Tata, cuhu xaan minoo ra luhlu, ra cu
muzi. Catuu ra, ta sa cuñi xii ra, ta ndyehe
xaan ra tundoho.

7Ta i catyi ra Jesús sihin ra: Cua cuhin, ta
cua zanduvehi sii ra.

8Ta i nacahan ra ndyaca ñaha sii zandaru
cuan, ta i catyi ra: Ña tahan si sa cuhun
vehi vatyi ra cahnu xaan ca cuu moo. Tatu
cua catyi moo vatyi cua nduvahamuzi, cua
nduvaha ra.

9Vatyi zuunñi iyo tucu ra ndyaca ñaha sii,
ta iyo tucu zandaru ra ndyaca ñehi. Tatu
catyi sihin minoo ra vatyi cuhun ra, cuhun
ra. Ta tatu catyi sihin inga ra vatyi quisi ra,
cua quisi ra. Ta tatu ñaa tyiño tave siiminoo
muzi, zavaha ra sii si.

10 Tacuan i catyi ra, ta sa siñi ra Jesús
cuhva cahan ra, iyo xaan i cuñi ra, ta i catyi
ra sihin ñiyɨvɨ ndyico sii ra: Catyi sihin ndo
vatyi tañaha canañihi siiminoo rahebreo ra
sino iñi sii ra Ndyoo tañi sino iñi ra ya.

11Ta catyi sihin ndo vatyi cua quisi cuaha
xaan ñiyɨvɨ ndya ityi caña ñicandyi ta ndya
ityi cua iñi, ta cua cundyaa ñu ta casi ñu
sihin ra Abraham, ta ra Isaac ta ra Jacob nu
ndyaca ñaha ra Ndyoo andɨvɨ.

12Zoco ñiyɨvɨ i tahan si cuhun yucuan,ma
cuu cuhun ñu. Cua tyihi ra Ndyoo sii ñu
minoo nu ñaa nu cua vacu xaan ñu, ta cua
casi quihñi noho ñu sa cuenda tundoho sa
ndyehe ñu.

13 Ta zɨquɨ i catyi ra Jesús sihin ra ndyaca
ñaha sii zandaru: Cuahan ndya vehun vatyi
cuu si tañi cuhva sino iñun. Tacuan i catyi ra
Jesús, ta zuun ñi caa cuhva cuan i nduvaha
muzu ra.

Zanduvaha ra Jesús sii tyizo ra Simón
Pedro

14Cuahan ra Jesús ndya vehe ra Pedro, ta
yucuan i ndyehe ra sii tyizo ra Pedro. Catuu
ña nu sito. Cuhu ña sihin cahñi.

15 I tɨɨn ra Jesús ndaha ña, ta i quita cahñi
cuan. Ta i nduvita ña, ta i quisaha zavahaña
sa casi ra.

Zanduvaha ra Jesús sii cuaha xaan ñiyɨvɨ
cuhu

16 Sa tyizo ñicandyi, ta sa tyahan cuan i
quisi ndyaca ñiyɨvɨ sii cuaha xaan ñu ñoho
tatyi cuihna nu ndyaa ra Jesús. Ta i tava
ra tatyi ña vaha cuan sihin minoo ñi tuhun
cahan ra, ta i zanduvaha tucu ra sii tandɨhɨ
ñu cuhu.

17Tacuan i cuu si vatyi cua quita si cuhva
i catyi ra Isaías;minoo ra profeta i cuu ra ta
sa naha. Tyehen i catyi ra: “I quindyaa ra
cuehe yo, ta i zanduvaha ra sii yo.”

Ñu sa cuñi cundyico sii ra Jesús
18Tacuhva sandyehe ra Jesúsvatyi cuaha

xaan ñiyɨvɨ siconduu cuii yucu ñu sihin ra, i
catyi ra vatyi cua yaha ra inga siyomiñi.

19Ta i tuhvaminoo ramaestro cuenda ley
sii ra Jesús, ta i catyi ra sihin ra: Maestro,
cuñi cundyique suun vazu ndya ndya maa
cuohon.

20Ta i catyi ra Jesús sihin ra: ¿Atu cundyee
iñun? vatyi ñicuii ca ta iyo vehe tɨ, ta zaa iyo
taca tɨ. Zoco ra iquisindyagloria, ñahñimaa
vehe ra iyo.

21 Ta zɨquɨ inga ra ndyico sii ra Jesús, i
catyi ra sihin ra: Tata, cua cundyique suun,
zoco cuatu noo ndya nacuu xihna zuti ta
zɨquɨ cua cundyique suun.

22Ta i catyi ra Jesús sihin ra: Yoho cundy-
icon sii vityi, ta natyihi ñiyɨvɨ ña sito sii ra
Ndyoo sii tahan sihi sihin ñu sisi ñuhu.

Zacutaxi ra Jesús tatyi sihin ndutya
23Tacuan ta i quɨhvɨ ra Jesúsminoo barco

sihin ra i casi ra.
24 Ta i quisaha caa minoo tatyi ñihi xaan

ndya cuhva ndya cuñi zahvi ndutya sii
barco cuan. Ta quixi ra Jesús.

25 Ta sahan ra sica noo sihin ra, ta i zan-
doyo ra sii ra, ta catyi ra sihin ra: ¡Tata,
zacacun sii yo; sa cuñi cunaa yo!

26Ta i nacahan ra Jesús, ta catyi ra: ¿Ñacu
yuhu xaan ndo? Zuhva cuii ñi sino iñi ndo.
Catyi ra. Tacuan ta i nduvita ra, ta i cahan
ra sihin tatyi ta sihin ndutya, ta i cutaxi si.

27 Ta iyo xaan i cuñi ra ndɨhɨ sihin ra, ta
catyi ra: ¿Yoo ra cuuraya? vatyi cuhvandya
tatyi ta cuhva ndya ndutya ta tyaa si yahvi
sii ra.

Ra sa ñoho tatyi cuihna
28Ta cuhva sa i saa ra Jesús inga siyomiñi

cuan ndya nu cu si Gadara, i quita uu tahan
ra nu ñaña, ta i tuhva ra sii ra. Ñoho tatyi
cuihna sii nduu tahan ra cuan, ta xaan xaan
ra ndya cuhva yoñi cuu yaha ityi cuan.

29 Ta i quisaha cana saa ra, ta catyi ra:
¿Ñaa sa cuñun sihin ndi, yoho Jesús zehe ra
Ndyoo? ¿Atu vasi zandyehun tundoho sii
ndi cumañi ca sa tahan si quɨvɨ?

30Tacuan i zacahan cuihna sii ra cuan. Ta
yatyi ñi yucuan sica noo cuaha xaan quɨnɨ.
Sasi tɨ.

31Ta i sica tatyi cuihna cuan tumañi iñi sii
ra Jesús vatyi tatu cua tava ra sii si, naquɨhvɨ
si sisi quɨnɨ cuan.

32Ta i catyi ra Jesús sihin si: Vaha, cuahan
ndo. Ta i quita tatyi cuihna sii nduu tahan
rayɨɨ cuan, ta i quɨhvɨ si sisi quɨnɨ cuan. Ta
zɨquɨ tandɨhɨ quɨnɨ cuan, i sino tɨ nu iñi noo
yuhumiñi, ta i sihi tandɨhɨ tɨ sisi ndutya.

33 Ta ra zacuenda quɨnɨ cuan, i sino ra,
ta cuahan ra ndya ñuu, ta i nacatyi ra sihin
ñiyɨvɨ tandɨhɨ sa i tahan ra siñoho tatyi cui-
hna cuan.

34 Ta zɨquɨ i quita tandɨhɨ ñiyɨvɨ ñuu cuan,
ta cuahan ñu nu ndyaa ra Jesús vatyi cuñi
ñu ndyehe ñu sii ra. Ta sa ndyehe ñu sii ra, i
zañiñi ñu sii ra sa naquita ra ñuu ñu.

9
Zanduvaha ra Jesús sii minoo ra xii

1 I quɨhvɨ ra Jesús sisi minoo barco, ta i
yaha ra ta saa ra inga siyo miñi, ta i saa ra
zuun ñi ñuumaa ra.

2Ta i sindyaca ñiyɨvɨ sii minoo ra cuhu nu
ndyaa ra Jesús. Ndyizo ra sii ra cuan sihin
minoo tyuhva. Ta sa ndyehe ra Jesús cuhva
sino xaan iñi tandɨhɨ ra, ta i catyi ra sihin ra
cuhucuan: Ra luhlu,manducuihya iñun. Sa
ndasi cuatyun.

3Tacuan ta zuhva ra maestro cuenda ley,
i sica iñi ra: “Quiñi xaan cahan ra ya sii ra
Ndyoo.” (Vatyi zaha ra Jesús tuhun vatyi
Ndyoo cuu ra, cuñi ra cuan.)

4 Ta ra Jesús i sito ra ñaa sa sica iñi ra, ta i
catyi ra sihin ra cuan: ¿Ñaa cuenda sica iñi
ndominoo cuhva ña vaha?

5 ¿Ñaa sa yɨɨ ca catyi yo? ¿Atu yɨɨ ca catyi
yo: “Sa ndasi cuatyun”, a yɨɨ ca catyi yo:
“Nduviton ta cacon”? (Ña yɨɨ catyi yo: “Sa
ndasi cuatyun.” Vatyi yɨvɨ sa ndyehe yo cuu
cuhva cuan. Ma coto ñiyɨvɨ tatu ndisa a ña
ndisa. Zoco cua ndyehe ñu tatu zanduvaha
yo sii minoo ñiyɨvɨ sa ndisa.)

6 Cua zañehi sii ndo vatyi iyo cuhva sii
vii, ra i quisi ndya gloria, sa zandasi cuatyi
ñiyɨvɨ ñuu ñiyɨvɨ. Ta zɨquɨ i catyi ra Jesús
sihin ra xii: Nduviton. Nacuhun tyuhvon,
ta cuhun ndya vehun.

7 Tacuan ta i nduvita ra xii cuan, ta cua-
han ra ndya vehe ra.

8 Ta sa ndyehe ñiyɨvɨ cuhva cuan, i yuhu
xaan ñu, ta i zacahnu xaan ñu sii ra Ndyoo
vatyi i saha xaan ra cuhva sii ra Jesús.

Cana ra Jesús sii raMateo
9 I quita ra Jesús yucuan, ta i ndyehe

ra sii minoo ra nañi Mateo. Ndyaa ra nu
zatyiyahvi ra sii ñiyɨvɨ cuenda xuhun ra
ndyaca ñaha. Ta i catyi ra sihin ra: Coho
sihin. Tacuan ta i nduvita ra Mateo, ta
cuahan ra sihin ra.

10 Yaha zuhva quɨvɨ ta sahan ra Jesús sa
casi ra xita vehe ra Mateo. Ta ɨɨn ñi sihin ra

Jesús ta sihin ra sica noo sihin ra sasi cuaha
xaan ra tava xuhun cuenda ra ndyaca ñaha
ta inga ra iyo cuatyi.

11 Ta sa ndyehe ra fariseo cuhva cuan, i
ndaca tuhun ra sii ra sica noo sihin ra Jesús
ta catyi ra: ¿Ñaa cuenda sasi ra maestro
ndo sihin ra tava xuhun ta sihin inga ra iyo
cuatyi?

12Ta i siñi ra Jesús tuhuncuan, ta i catyi ra:
Ñiyɨvɨ iyovaha, ña siñiñuhuminoomédico sii
ñu, zoco sii ñu cuhu siñi ñuhumédico.

13Cuhun ndo ta cutuhva ndo cuhva catyi
si nuu tutu ra Ndyoo nu catyi si tyehen:
“Cuñi sa cua cundahvi iñi ndo sii ñiyɨvɨ, ta
ma zañiñi xaan ndo sa cahñi ndo quɨtɨ sa
cuenda cuatyi ndo.” Vatyi ña vasi cane sii
ñiyɨvɨ vaha, vasi cane sii ñu iyo cuatyi vatyi
cuñi sa cua zama ñu cuhva iyo ñu.

Ndaca tuhunñiyɨvɨ sii ra Jesús tatu cuñi si
sa coo ndyitya ñiyɨvɨ

14Tacuan ta ra ndyico sii ra Juan, ra zacoo
ndutya sii ñiyɨvɨ, i tuhva ra sii ra Jesús, ta
i ndaca tuhun ra sii ra: ¿Ñaa cuenda vatyi
maa ndi ta ra fariseo tuhva xaan ndi coo
ndyitya, ta ra sica noo sihin moo, ña tuhva
ra?

15 Ta i nacahan ra Jesús ta catyi ra: ¿Atu
cuu sa ma casi ñu ñoho minoo vico tindaha
nɨɨñi sandyaa ra i tindaha sihinñu? Macuu.
Zoco cua saaquɨvɨ cua cuhun ra i tindaha, ta
zɨquɨ ndisa vatyi ma casi ñu.

16 Tacuan i catyi ra Jesús, ta zɨquɨ i cahan
ra zɨquɨ inga cuhva ta catyi ra: Yoñi ñiyɨvɨ
natyaa zuhva zahma saa sii zahma sahnu
vatyi cua ndɨyɨ zahma saa cuan, ta cua tah-
ndya ca zahma sahnu cuan.

17 Ta inga cuhva, yoñi zavaha ndixi pan-
ela saa sisi quɨzɨ sahnu vatyi cua cuizo si ta
ndaasi ta cuacahndiquɨzɨ sahnucuan. Cuñi
si quɨzɨ saa tatu zavaha ñiyɨvɨ ndixi panela
saa vatyi ma tahvi quɨzɨ cuan, ta ma ndoyo
ñuhu ndixi cuan. (I cahan ra Jesús cuhva ya
vatyima cuunazaca yo cuhva zacuahamaa
ra sihin costumbre sahnu.)

Nduvaha zehe ra Jairo, ta i tɨɨn minoo
ñaha yuzahma ra Jesús

18Nɨɨ ñi sa cahan ra Jesús cuhva cuan, ta i
saa minoo ra cu tyiño cuenda ñu hebreo, ta
i sicuɨñɨ sɨtɨ ra nuu ra Jesús, ta catyi ra: Sa
sihi minoo zehi, zoco tatu cua cuhun ndya
vehi ta tyizonndohonsii ña, cuanandotoña.
Catyi ra.

19 Ta i nduvita ra Jesús sihin ra sica noo
sihin ra, ta cuahan ra sihin ra cuan.

20 Ta ityi cuahan ra Jesús, i tuhva minoo
ñaha sii ra. Sa usi uu cuiya sa cuhun ña,
cuehe sa cuu ña nɨñɨ. Ta i quisi ña ityi sata
ra Jesús, ta i tɨɨn ña yuzahma ra.

21Vatyi sica iñi ña: “Vazu zahma ñi ra cua
tɨin, ta nduvehi.”



SANMATEO 9:22 11 SANMATEO 10:14

22 Zoco i nasico cava ra Jesús, ta i ndyehe
ra sii ña, ta catyi ra: Cuzɨɨ xaan iñun, zihi. I
nduvohon vatyi i sino iñun sii. Ta zuun ñi
caa cuhva cuan i nduvaha ña.

23Ta cuhva sa saa ra Jesúsvehe ra cu tyiño
cuan, i ndyehe ra vatyi sa tɨvɨ música, ta
cuvaa xaan ñiyɨvɨ, ta sacu saa ñu.

24Ta i catyi ra sihinñu: Quitando ihya. Ñá
sihi ña luhlu ya. Quixi ña. Tacuan i catyi ra,
ta i sacu ndyaa ñu sii ra.

25 Zoco i tava ra Jesús sii ñu, ta zɨquɨ i
quɨhvɨ ra, ta i tɨɨn ra ndaha ña, ta i nduvita
ña.

26 Ta nacahnu cuii ityi cuan i sito ñiyɨvɨ
cuhva i cuu.

Zanduvaha ra Jesús sii uu tahan ra cuaa
27 Ta sa quita ra Jesús yucuan, i sindyico

uu tahan ra cuaa sii ra, ta cana saa ra, ta
catyi ra: ¡Cundahvi iñun sii ndiZeheraDavid!

28 Ta sa yaha quɨhvɨ ra Jesús sisi vehe, i
tuhva ra cuaa cuan sii ra. Ta i ndaca tuhun
ra Jesús sii ra: ¿Atu sino iñi ndo vatyi cuu
zanduvehi sii ndo? Ta i nacahan ra cuan, ta
catyi ra: Sino iñi ndi, tata.

29 Tacuan ta i tɨɨn ra Jesús sɨtɨ nuu ra, ta i
catyi ra: Nacuu si tañi cuhva sino iñi ndo.

30Tacuan i catyi ra Jesús, ta i nduvaha sɨtɨ
nuu ra cuan. Ta i nacatyi ra Jesús sihin ra
vatyi ma nacatyi ra sihin numinoo ñiyɨvɨ.

31 Zoco cuahan ra ta i nacatyi ra sihin
tandɨhɨ ñiyɨvɨ ityi cuan cuhva i zavaha ra
Jesús.

Zanduvaha ra Jesús sii minoo ra ñehe
32Ta cuhva sa cua quita ra yucuan, i quisi

ndyaca ñiyɨvɨ sii minoo ra ñehe sii ra Jesús.
Ñohominoo tatyi cuihna sii ra cuan.

33 I tava ra Jesús sii tatyi cuihna cuan,
ta zɨquɨ i quisaha cahan ra ñehe cuan. Ta
iyo xaan i cuñi ñiyɨvɨ, ta i catyi ñu: Tañaha
ca ndyehe maa yo ñiyɨvɨ hebreo minoo sa
tyehen.

34Zoco i catyi ra fariseo: Ihya ra tava tatyi
cuihna sihin tundyee iñi sii ra cu nuu sii
cuihna.

Cundahvi xaan iñi ra Jesús sii ñiyɨvɨ
35 I sica noo ra Jesús tahan tahan ñuu

nahnu ta ñuu ndyihi. Zacuaha ra sii ñiyɨvɨ
sisi vehe ñuhu tahan tahan nu cuahan ra.
I nacatyi ra Tuhun Vaha sa cuenda cuhva
ndyaca ñaha ra Ndyoo. Ta zanduvaha ra sii
ñiyɨvɨ tandɨhɨ cuii nuu cuehe.

36 Ta sa ndyehe ra sii ñiyɨvɨ, i cundahvi
xaan iñi ra sii ñu vatyi ndyehe xaan ñu
tundoho, ta sica noo ñu ityi cuan ityi ya tañi
mvee ticatyi sa yoñi zacuenda sii.

37 Tacuan ta i catyi ra Jesús sihin ra sica
noo sihin ra: Sa ndisa quehin vatyi cahnu
xaan itu, zoco yoñi cuñi zatyiño ta zaquee ra
sii si.

38 Yucuan cuenda caca ndo sii sitoho itu
vatyi natasi ra muzu cua zaquee sii si.

10
I casi ra Jesús usi uu tahan ra apóstol

1 I casi ra Jesús usi uu tahan ra. Ta i saha
ra tundyee iñi sii ra, ta i cuu tava ra tatyi
cuihna, ta zanduvaha ra tandɨhɨ nuu cuehe
ta tundoho.

2Ta ihya cuu zɨvɨ sa usi uu tahan ra cuan.
Xihna ca ra Simón. Pedro nañi tucu ra, ta
ra Andrés yañi ra. Inga ra nañi Jacobo, ta
ra Juan yañi ra. Nduu tahan ra cuu zehe ra
Zebedeo.

3 Ta ra Felipe tucu, ta ra Bartolomé, ta ra
Tomás, ta ra Mateo; ra i tava xuhun cuenda
ra ndyaca ñaha cuu ra Mateo. Ta ra Jacobo
zehe ra Alfeo, ta ra Lebeo. Nañi tucu ra
Tadeo.

4 Ta inga ra nañi ra Simón. Maa ra cuu
cuenda minoo ityi ra cuñi zama sii ra ndy-
aca ñaha. Ta inga ra nañi ra Judas Iscariote.
Cuee ca ta i xico ra sii ra Jesús.

I tasi ra Jesús sii sa usi uu tahan ra i casi
ra vatyi cua nacatyi ra Tuhun Ndyoo sihin
ñiyɨvɨ

5 I tasi ra Jesús sii sa usi uu tahan ra cuan,
ta ihya cuu sa i catyi ra sihin ra: Ma cuhun
ndo nu yoñi ñiyɨvɨ hebreo, ta ma quɨhvɨ ndo
ñuu nu cu si Samaria.

6 Zoco cuhun ndo nu yucu ñiyɨvɨ hebreo
vatyi tañimvee ticatyi sa cua naa cuu ñu.

7 Ta ityi cuahan ndo, nacatyi ndo Tuhun
Ndyoo sihin ñiyɨvɨ, ta catyi ndo vatyi sa cuñi
saaquɨvɨ cundyacañaha raNdyooñuuñiyɨvɨ.

8 Zanduvaha ndo sii ñu cuhu. Zanandoto
ndo sii ñu i sihi. Zanduvaha ndo sii ñiyɨvɨ
cuhu cuehe tyahyu, ta tava ndo tatyi cui-
hna. Sa caha ñi ñihi maa ndo cuhva ya, ta
sa caha ñi tyindyeemaa ndo sii ñiyɨvɨ.

9 Ma cuizo ndo xuhun cuenda ityi, nu
xuhun cuaan, ta nu xuhun cuisi, ta nu
xuhun cuatyi.

10 Numinoo yɨtɨ ma cuizo ndo. Ma cuizo
ndo inga camisa a zapato a minoo tutatu
vatyi tahan si sa cuhva ñiyɨvɨ sa casi ra
zatyiño tañimaa ndo.

11 Tatu cua saa ndo minoo ñuu cahnu a
ñuu luhlu, nanducu ndo sii minoo ra vaha,
ta ndoo ndo vehe ra ndya quɨvɨ cua quita
ndo ñuu cuan.

12Cuhva sa saandominoovehe catyi ndo:
“Nacoo sa vaha sii ra Ndyoo sihin ndo.”

13 Ta tatu vaha ñiyɨvɨ cuu ñu vehe cuan,
nandoo si tacuan, zoco tatu yɨvɨ ñiyɨvɨ vaha
cuu ñu, naquihin ndo tuhun vaha i cahan
ndo sihin ñu.

14 Ta tatu ma tɨɨn cuenda ñiyɨvɨ sii ndo, ta
ña cuñi ñu tyizoho ñu sa cahan ndo, quita
ndo vehe cuan ta ñuu cuan ta naquɨzɨ ndo

sahandovatyimacuhunnuñiyacañuu cuan
sihin ndo.

15 Sa ndisa catyi sihin ndo vatyi quɨvɨ cua
tasi tuñi ra Ndyoo sii ñiyɨvɨ, cuaha ca tun-
doho cua ndyehe ñiyɨvɨ ñuu cuan ta zɨquɨ
niyɨvɨ ñuu Sodoma ta ñuu Gomorra.

Cuhva cua zavaha ñiyɨvɨ sa ña vaha sihin
ñiyɨvɨ sino iñi

16Ndyehe ndo, tañimvee ticatyi cuumaa
ndo, ta tasi sii ndo nu yucu lobo. Listo xaan
cuu ndo tañi coo, zoco mazu xaan cuu iñi
ndo tañi paloma.

17 Ta zacuenda vaha ndo sii ndo sihin
ñiyɨvɨ vatyi cua cuhva cuenda ñu sii ndo sii
ra cu tyiño. Ta cua cañi ñu sii ndo sisi vehe
ñuhu.

18 Ta cundyaca ñu sii ndo nuu ra ndyaca
ñaha ta nuu ra gobierno sa cuenda mi. Ta
tacuan ta cua ñihi ndo cuhva cahan ndo sa
cuenda mi nuu ra cuan ta nuu ñiyɨvɨ sa yɨvɨ
ñiyɨvɨ hebreo cuu.

19 Ta cuhva sa cua cuhva cuenda ñu sii
ndo sii ra cu tyiño,ma caca xaan iñi ndo ñaa
sa cua cahanndo vatyi sa zuunñi caa cuhva
cuan cua cuhva maa ra Ndyoo tuhun cua
cahan ndo.

20 Vatyi yɨvɨ maa ndo cua cahan. Tatyi Ii
maa ra Ndyoo sa iyo añima ndo cua cuhva
ra tuhun cua cahan ndo.

21Cua xico tuhun rayɨɨ zuun ñi sii yañi ra,
ta cua cahñi ñiyɨvɨ sii ra. Ta cua xico tuhun
zutu sa ndyihi sii zehe ra. Ta cua cuxaan
zehe ñiyɨvɨ sihin zutu ñu ta sihin zɨhɨ ñu,
ta cua cuhva cuenda ñu sii ñu vatyi cahñi
niyɨvɨ sii ñu.

22 Tandɨhɨ ñiyɨvɨ ñuu ñiyɨvɨ cua cuxaan si-
hinmaa ndo sa cuendami, zoco rama zaña
tuhinndyanu cuandɨhɨ tyiemvu, yucuan ra
cua cacu.

23Tatu quiñi xaan zavaha ñiyɨvɨ sihin ndo
minoo ñuu, cono ndo ta cuhun ndo ndya
ingañuu. Vatyi sandisa catyi sihinndovatyi
tañaha ca ndɨhɨ cuhunndo tandɨhɨñuuñiyɨvɨ
hebreo ta cua quisi tucu ra i quisi ndya
gloria.

24Ña cahnu ca cuu minoo ra ndyico sii ra
ta zɨquɨ ra cu nuu sii ra. Ta ña cahnu ca cuu
minoomuzu ta zɨquɨ patrón ra.

25Ra ndyico sii ra, nandoo ra vaha cuu ra
tañi ra cu nuu sii ra. Ta nandoo ra cu muzu
vaha cuu ra tañi patrón ra. Tatu mi, ra cu
nuu vehe, ta catyi ñiyɨvɨ vatyi ra cu nuu sii
cuihnasanañiBeelzebúcui, cuahaca sacua
cahan ñu sii zehi.

Ra tahan si yuhu yo
26 Yucuan cuenda ma yuhu ndo sii ñiyɨvɨ.

Ñahñi tuhun xehe sa ma quita nu ndisi. Ta
ñahñi sa ñoho xehe ta ma coto ñiyɨvɨ sii si.

27 Tandɨhɨ tuhun cahan xehi sihin ndo,
nacatyi ndo sihin ñiyɨvɨ. Ta tuhun sa xehe

xaan quehin sihin ndo, cana saa ndo sii si
ndya xiñi vehe.

28Ma yuhu ndo sii ñiyɨvɨ cahñi coño ñuhu
ndo vatyi ma cuu cahñi ñu añima ndo. Vaha
ca cuyuhu ndo sii ra sa cuu cahñi sii ndo sa
ndisa cuii ta zacuhun ra sii ndo andyaya.

29 Cuyahvi uu tahan zaa ndyihi sa minoo
peso. Caha xaan ndyaa tɨ, zoco ma cuu cuu
numinoo tɨ ta canacava tɨ nu ñuhu tatu ma
cuhva Zutu yo.

30Ta ndya cuhva ndya ixi xiñi ndo, ta sito
ra Ndyoo yozo tahan si.

31 Yucuan cuenda ma yuhu ndo. Yahvi
xaan ca ndyaa maa ndo ta zɨquɨ ca cuaha
xaan zaa ndyihi.

Mayuhu yo cahan yo TuhunNdyoo sihin
ñiyɨvɨ

32 Tandɨhɨ ñiyɨvɨ sa cua catyi sihin inga
ñiyɨvɨ vatyi sito ñu sii, yuhvi cua catyi tuqui
sihin Zuti, ra ndyaa andɨvɨ, vatyi site sii ñu
cuan.

33Zoco ñiyɨvɨ cua catyi ityi nuu inga ñiyɨvɨ
vatyi ña sito ñu sii, yuhvi cua catyi tuqui ityi
nuu Zuti, ra ndyaa andɨvɨ, vatyi ña site sii ñu
cuan.

Sa cuenda ra Jesús tama cuu cu‑ɨɨn ñiyɨvɨ
34Ma caca iñi ndo vatyi vasi cuhve sa coo

sa taxi ñuu ñiyɨvɨ. Ña tacuan cuu si. Vasi
ndyaque cuhva cahñi tahan ñiyɨvɨ.

35Vasi zacahñi tehin rayɨɨ sihin zutu ra ta
ñu zɨhɨ sihin zɨhɨñu. Tacuacahñi tahan sono
ñiyɨvɨ sihin tyizo ñu.

36 Ta cua cuxaan tahan xaan ñiyɨvɨ sihin
ñiyɨvɨ sii ñu.

37Ra cuñi ca sii zutu ra a sii zɨhɨ ra ta zɨquɨ
siimi, ña tahansi cuurañiyɨvɨ cuendami. Ta
ra cuñi ca sii zehe yɨɨ ra a sii zehe zɨhɨ ra ta
zɨquɨ sii mi, ña tahan si cuu ra ñiyɨvɨ cuende.

38 Ta ra ña cuñi cundyico sii, vazu cuu ra
cuende, ña tahan si cuu ra ñiyɨvɨ cuende.

39 Ra sa cuñi coo vaha xaan ta zacuenda
ra sii ra ñuuñiyɨvɨ, cunaa ra, ta cunaa ndaha
tyiño ra sihin ra. Zoco ra saha sa cuu
sa cuenda mi, cua cundito ra tandɨhɨ cuii
tyiemvu.

Cuhva ñihi ñiyɨvɨ sa vaha sii ra Ndyoo
40 Tatu tɨɨn cuenda ñiyɨvɨ sii maa ndo, tɨɨn

cuenda ñu sii mi. Ta tatu tɨɨn cuenda ñiyɨvɨ
sii mi, tɨɨn cuenda ñu sii ra i tasi sii.

41Ra tɨɨncuendasiiminooraprofetavatyi
vasi ra sa cuenda ra Ndyoo, zuun ñi sa
vaha cua cuhva ra Ndyoo sii ra tɨɨn cuenda
cuan tañi cua cuhva ra sii ra profeta cuan.
Ta minoo ra tɨɨn cuenda sii minoo ra vaha
vatyi vaha ra, zuun ñi sa vaha cua cuhva ra
Ndyoo sii ra tañi sa cua cuhva ra sii ra vaha
cuan.

42 Ta yoo ra cua cuhva, vazu minoo vaso
ndutya visi ñi, sii minoo ra luhlu. Ndisa
cuii cua cuhve sa vaha sii ra tatu zavaha ra

cuhva cuan sa cuenda sa vatyi ndyico ra sii
mi.

11
Tasi ra Juan sii uu tahan ra sicanoo sihin

ra ndya nu ndyaa ra Jesús
1Sa ndɨhɨ zacuaha ra Jesús cuhva ya sii sa

usi uu tahan ra i casi ra, ta zɨquɨ i quita ra
yucuan ta cuahan ra zɨɨn zɨɨn ñuu ityi cuan
cua zacuaha ra ta nacatyi ra Tuhun Ndyoo
sihin ñiyɨvɨ.

2 Ñoho ra Juan vehe caa, ta i saa tyiño
nu ndyaa ra sa cuenda cuhva zavaha ra
Jesús. Yucuan cuenda i tasi ra sii uu tahan
ra ndyico sii ra vatyi cua cahan ra sihin ra
Jesús.

3Ta indaca tuhunra cuan sii ra Jesús: ¿Atu
yoho cuu ra Cristo, ra cua zacacu sii ndi a
cuatu ca ndi naquisi inga ra?

4 Ta i nacahan ra Jesús, ta i catyi ra sihin
ra cuan: Cuahanndo ta nacatyi ndo sihin ra
Juan tandɨhɨ sa i ndyehe ndo ta sa siñi ndo.

5 Nacatyi ndo sihin ra cuhva nandyehe
ra cuaa, ta nacaca ra coxo ta nduvaha ra
tyahyu tanacuɨñɨ ra zoho, ta cuhvanandoto
ñiyɨvɨ i sihi. Ta nacatyi ndo cuhva siñi ñiyɨvɨ
ndahvi Tuhun Vaha, cuhva cua cacu ñu.

6 Ta catyi ndo sihin ra vatyi zɨɨ xaan cua
cuñi ñiyɨvɨ tatu ma zaña ñu sa sino iñi ñu sii.

7 Tacuan i catyi ra Jesús sihin ra ndyico
sii ra Juan. Ta sa yaha cuahan ra cuan ta
zɨquɨ i quisaha cahan ra Jesús sihin ñiyɨvɨ sa
cuenda ra Juan, ta catyi ra: ¿Ñaa sa sindyehe
ndo quɨvɨ i sahan ndo nu ityi xaan nu yoñi
ñiyɨvɨ iyo? ¿Atu sahan ndo vatyi cua ndyehe
ndominoo tuñɨɨ sa zacanda tatyi?

8 Tatu yɨvɨ si cuan ¿ñaa sa sindyehe ndo?
¿Atu sahan ndo vatyi cua ndyehe ndo sii
minoorañohozahmavaha? Ña tacuanvatyi
sa sito ndo vatyi ñiyɨvɨ ñoho zahma vaha
xaan, iyo ñu vehe rey.

9 ¿Ñaa sa sindyehe ndo? ¿Atu sahan ndo
vatyi cua ndyehe ndo sii minoo profeta?
Zuumi. Ta catyi sihin ndo vatyi ñiñi xaan ca
ra cuu maa ra Juan ta zɨquɨ ca tandɨhɨ ca ra
profeta.

10Vatyi ra cuan cuu ra cahan si tuhunnuu
tutu ra Ndyoo nu catyi si: “Yuhvi ra Ndyoo
cua tasi sii minoo ra ityi nuu ca, ta cua
zanduvaha ra cuhva iyo ñiyɨvɨ vatyi cua saa
moo cuee ca, ta cua tyizoho ñu sa cohon.”

11 Sa ndisa catyi sihin ndo vatyi tandɨhɨ
rayɨɨ ra cacu, yoñi inga ca ra ñiñi ca ta zɨquɨ
ra Juan. Zoco ra luhlu ca, ra cuhun nu
ndyaca ñaha ra Ndyoo, cahnu ca ra ta zɨquɨ
ra Juan, ra zacoo ndutya sii ñiyɨvɨ.

12Ta ndya quɨvɨ i saa ra Juan ta ndya vityi
cuahan coyo ñiyɨvɨ gloria, ñu cuñi ndisa cuii
cuhun. Zoco zañihi ñu ta cua zahacanaa ñu
sii si.

13Tandɨhɨ ra profeta ta ley raMoisésndɨhɨ
ca, i cahan si sa cuenda cuhva cua cundyaca
ñaha ra Ndyoo ndya cuhva ndya quɨvɨ i saa
ra Juan.

14Ta tatu cuñi ndo sino iñi ndo sa quehin,
ra Juan cuu ra Elías, ra tahan si quisi.

15Tatu ndyaa zoho ndo, cuɨñɨ ndo.
16 ¿Ñaa ñi cuhva quehin sihin ñiyɨvɨ iyo

vityi? ¿Tañi yoo ñi sa caa caa ñu? Caa ñu tañi
sa ndyihi sa ndyaa nuyahvi, ta cana saa si
sii tahan si, ta catyi si:

17 “Tɨvɨ ndi cutu, ta ñá sata saha ndo. Ta
sata ndi yaa tucuihya iñi, ta ñá sacu ndo.”

18 Tacuan iyo maa ndo vatyi i quisi ra
Juan, ta ñá sasi vaha ra, ta ñá sihi ra vino,
ta catyi ndo vatyi ñoho minoo tatyi cuihna
sii ra.

19 Ta zɨquɨ i saa mi, ra i quisi ndya gloria.
Ta sasi ta sihi, ta catyi ndo vatyi tuhva xein
coho ta cuahyi xein. Ta cuxaan ndo vatyi
vaha ñiyɨvɨ cui sihin ra iyo cuatyi ta sihin ra
tava xuhun cuenda ra ndyaca ñaha. Tacuan
catyi ndo, zoco saha ra Ndyoo sa siñi tuñi
maa ra sii ñiyɨvɨ sino iñi sii ra. Ta cua zañaha
ñu sii maa ndo vatyi vaha sa siñi tuñi ra
Ndyoo.

Cua ndyehe xaan ñiyɨvɨ tundoho vatyi ña
tyaa ñu yahvi sa cahan ra Jesús

20 Tacuan ta zɨquɨ i quisaha cuxaan ra
Jesús ta cahan ra sihin sa minoo minoo ñuu
nu i zavaha xaan ra sa ndyityi vatyi ñiyɨvɨ
ñuu cuan, ñá zama ñu cuhva iyo ñu. Tyehen
i catyi ra Jesús:

21 ¡Ndahvi yoho ñuu Corazín! ¡Ta ndahvi
yoho ñuu Betsaida! Vatyi tatu i zavehi sa
ndyityi ndya ñuu Tiro ta ñuu Sidón tañi sa
ndyehemaando, sandisavatyi cuazamañu
cuhva iyo ñu, ta cua nducuihya xaan iñi ñu
sa cuenda cuatyi ñu ndya cuhva ndɨhvɨ ñu
zahma toon ta tyaa ñu ñiyaa xiñi ñu.

22 Zoco quɨvɨ cua tasi tuñi ra Ndyoo sii
ñiyɨvɨ, ñihi ca cua tasi tuñi ra sii maa ndo ta
zɨquɨ sii ñiyɨvɨ ñuu Tiro ta ñuu Sidón cuan.

23 Ta yoho ñuu Capernaum, ¿atu sica iñun
vatyi cua ndoon ndya gloria? Cua noon
ndya andyaya vatyi tatu i zavehi sa ndyityi
ndya ñuu Sodoma tañi sa ndyehe ñiyɨvɨ ñuu
Capernaum, ndisa vatyima zanaa raNdyoo
ñuu Sodoma cuan ta cua coo si ndya cuhva
ndya vityi.

24Zoco catyi sihin ndo vatyi quɨvɨ cua tasi
tuñi ra Ndyoo sii ñiyɨvɨ, ñihi ca cua tasi tuñi
ra sii ndoho ra ñuu Capernaum ta zɨquɨ sii
ñiyɨvɨ ñuu Sodoma.

Ñaha ndo, ta cuhve sa quitatu ndo, catyi
ra Jesús

25Ta cuhva cuan i catyi ra Jesús: Zacahnu
xein suun Ndyoo Zuti. Yoho ndyaca ñohon
andɨvɨ ta ñuu ñiyɨvɨ. Tyixehun sa siñi tuñi
suun sii ñiyɨvɨ sica iñi vatyi sito xaan ñu, ta



SANMATEO 11:26 14 SANMATEO 12:25

zañohon sii si sii ñu cuu tañi sa ndyihi ñuu
ñiyɨvɨ ya.

26Tacuanzavohonvatyi tacuancuñimoo.
27 Ta zɨquɨ i catyi tucu ra Jesús: Saha maa

raNdyooZuti tandɨhɨ sa iyo siimaa ra siimi.
Ta yoñi sa sito sii. Maa ñi ra Ndyoo Zuti cuu
ra sito sii. Tamaañimisite sii raNdyooZuti.
Yoñi ingara sito sii ra sandisacuii. Tazañehi
sii yoo ra cuñi, cuhva iyo Zuti sa ndisa.

28Ñáha ndo, tandɨhɨ ndoho ra sitatu xaan
sa cuenda tyiño ndo ta sa cuenda sa vee
xaan ndyizo ndo cuatyi ndo ta cua cuhve sa
quitatu ndo.

29 Cuhva ndo sa tyize yugo sa yozo xiñi
mi xiñi ndo, ta cutuhva ndo sa cua zañehi
sii ndo vatyi mi, vii xaan iye, ta zanduluhlu
xein sii, ta cua nañihi ndo cuhva quitatu
añima ndo.

30 Vatyi ña yɨɨ maa cua cuizo ndo yugo sa
cua tyize xiñi ndo, ta carga sa cua cuizo ndo
sa cuendami, ña vee si.

12
Tohon ra i casi ra Jesús yoco trigo quɨvɨ

quitatu ñiyɨvɨ
1Minoo quɨvɨ quitatu ñiyɨvɨ i yaha ra Jesús

mahñu itu trigo ñiyɨvɨ. Ta i sizoco ra i casi ra
Jesús, ta i quisaha tohonrazuhvayoco trigo,
ta i zavii ra, ta sasi ra sii si.

2 Ta cuhva sa ndyehe ra fariseo cuhva
zavaha ra, i catyi ra sihin ra Jesús: Ndyehe,
zatyiño ra sica noo suhun, ta ña catyi ley yo
sa zatyiño yo quɨvɨ quitatu ñiyɨvɨ.

3Zoco i catyi ra Jesús sihin ra: ¿Atu tañaha
ca cahvi ndo cuhva i zavaha ra David ta ra
ndɨhɨ sihin raminoo quɨvɨ i sizoco xaan ra?

4 I quɨhvɨ ra sisi vehe ñuhu, ta i quihin ra
pan ii. Ta i sasi ra sii si, ta ña catyi ley sa casi
ra sii si ta nu ra ndɨhɨ sihin ra. Maa ñi ra cu
zutu tahan si casi pan cuan.

5 ¿Atu tañaha ca cahvi ndo nu ley nu catyi
si vatyi zatyiño ra cu zutu sisi vehe ñuhu
quɨvɨ quitatu ñiyɨvɨ ta yɨvɨ cuatyi cuu si?

6 Ta catyi sihin ndo vatyi ihya iyo minoo
ra cahnu ca ta zɨquɨ vehe ñuhu.

7 Tatu sa sito ndo ñaa cuñi si catyi si nu i
catyi ra Ndyoo vatyi cuñi ra sa cundahvi iñi
ndo sii ñiyɨvɨ ta yɨvɨ ca sa cahñi ndo quɨtɨ ta
cuhva ndo nɨñɨ tɨ sa cuenda cuatyi ndo, ma
tyaa ndo cuatyi sata ñiyɨvɨ sa ñahñi cuatyi
iyo.

8 Ta ra i quisi ndya gloria cui, ta ndyaca
ñaha tuqui quɨvɨ quitatu ñiyɨvɨ.

Zanduvaha ra Jesús sii minoo ra na‑ityi
ndaha

9Tacuan ta cuahan ra Jesús, ta i quɨhvɨ ra
vehe ñuhu.

10 Ta yucuan ndyaa minoo ra na‑ityi
ndaha. Ta inga ra yucu yucuan, i cuñi ra
nducu ra cuhva tyaa ra cuatyi sata ra Jesús,
ta yucuan cuenda i ndaca tuhun ra sii ra

Jesús: ¿Atu catyi ley sa zanduvaha yo sii
ñiyɨvɨ quɨvɨ quitatu yo?

11 Ta i nacahan ra Jesús ta catyi ra: ¿Yoo
ndoho tatu iyo minoo mvee ticatyi zono
ndo ta canacava tɨ sisi minoo xahva quɨvɨ
quitatu ñiyɨvɨ, atu ma tava ndo sii tɨ?

12 Ta ¡ñiñi xaan ca cuu minoo ñiyɨvɨ ta
zɨquɨ minoo mvee ticatyi! Yucuan cuenda
catyi ley vatyi cuu zavaha yo sa vaha quɨvɨ
quitatu ñiyɨvɨ.

13Tacuan ta i catyi ra Jesús sihin ra na‑ityi
ndaha cuan: Nandɨca ndohon. Ta i nandɨca
ra ndaha ra, ta i nduvaha si tañi caa inga si.

14Tacuan ta i quita ra fariseo, ta i quisaha
sihñi tahan ra tyiño yozo caa cua cahñi ra sii
ra Jesús.

Zavaha ra Jesús cuhva i tyaa minoo ra
profeta ta sa naha

15Ta sa sito ra Jesús cuhva cuan, i quita ra
yucuan, ta cuahaxaanñiyɨvɨ i sindyico sii ra.
Ta i zanduvaha ra Jesús sii tandɨhɨ ñu cuhu.

16 Ta i saha ra tyiño sii ñiyɨvɨ i nduvaha
vatyi ma nacatyi ñu yoo ra cuu ra.

17Cuhva cuan i natahan si cuhva i nacatyi
ra Isaías, minoo ra profeta, sa cuenda ra
Jesús. Ihya cuu Tuhun ra Ndyoo i tyaa ra
Isaías:
18 Ihya ra cuumuzi; i casi sii ra; cuñi xein sii

ra, ta zɨɨ xaan cuñi sihin ra.
Cua cuhva xein Tatyi Ii sii ra,
Ta cua nacatyi ra sihin ñiyɨvɨ sa yɨvɨ ñiyɨvɨ

hebreo cuu vatyi ndoo xaan zavehi.
19Ma tusi tahan ra tuhun.
Ta ma cana saa ñi ca ra ta cahan ra. Ta ma

zacahnu ra sii ra nuu ñiyɨvɨ.
20Ma cahnu ndɨhɨ ra numinoo tuñɨɨ yacua,

ta ma ndahva ndɨhɨ ra ñúhu sa siin
ñi cayu. (Cuñi si catyi si vatyi ma
quindyaa ndɨhɨ ra tatu siin ñi sino iñi
ñiyɨvɨ.)

Cua quindyaa ra cuhva ndyaca ñaha ñiyɨvɨ
ña vaha, ta cua cundyaca ñaha ra mi-
noo cuhva ndoo xaan.

21Ta tandɨhɨ cuii ñiyɨvɨ cuu cunɨɨ xaan iñi ñu
sii ra vatyi cua tyindyee ra sii ñu.

Catyi ra xaan iñi sii ra Jesús vatyi zatyiño
ra sihin tundyee iñi sii cuihna

22Tacuan ta i quisi ndyacañiyɨvɨ siiminoo
ra cuaa ta ñehe ra nu ndyaa ra Jesús. Ta
ñoho minoo tatyi cuihna sii ra cuan. Ta i
zanduvaha ra Jesús sii ra, ta i cuu nandyehe
ra ta nacahan ra.

23Ta iyoxaan i cuñi tandɨhɨñiyɨvɨ, ta i catyi
ñu: ¿Atu ra ihya cuu ra cu tata ra David, ra
cua zacacu sii yo?

24 Zoco sa i siñi ra fariseo cuhva cahan
ñiyɨvɨ, ta i catyi ra: Ra ihya tava ra tatyi
cuihna maa ñi sihin tundyee iñi iyo sii ra
Beelzebú, ra cu nuu sii cuihna.

25 Ta sa sito ra Jesús cuhva sica iñi ra, ta i
catyi ra: Tatu sahñi tahanxaanñiyɨvɨminoo

ñuu, ndaha cua tɨvɨ ta naa ñuu cuan. Ta
tacuan tucu minoo vehe ñiyɨvɨ, tatu sahñi
tahan ñu sihin tahan ñu, yatyi xaan cua
ndɨhɨ cuhva vaha yucu ñu.

26Ta ma cahñi tahan ra cu nuu sii cuihna
sihin inga cuihna vatyi tatu tacuan zavaha
ra, yatyi xaan cua ndɨhɨ cuhva iyo sii ra. Ma
tava cuihna sii cuihna.

27 Ta tatu yuhvi tave sii cuihna sihin
tundyee iñi ra Beelzebú, ¿yoo sii tundyee iñi
tava ra ndyico siimaando sii si? Maa ra cua
zacoto sii ndo vatyi ma tava minoo cuihna
sii inga cuihna.

28 Ta yuhvi tave sii cuihna sihin tundyee
iñi maa ra Ndyoo. Ta cuñi si catyi si vatyi
ndisa cuii sa saa cuhva ndyaca ñaha ra
Ndyoo.

29 Ta ¿yoo ra cua cuu quɨhvɨ vehe minoo
ra ñihi xaan ta quihin ra ndaha tyiño ra
tatu ma cuhñi xihna ra sii ra? Cuñi si sa
cuhñi xihna ra sii ra ta zɨquɨ cuu quindyaa
ra ndaha tyiño ra.

30 Tatu ña zatyiño ñiyɨvɨ sihin, zatɨvɨ ñu
tyiñe. Ta tatu ma tyindyee ñu sii, sa nacatyi
Tuhun Ndyoo sihin ñiyɨvɨ, cuñi si catyi si
vatyi ña saha ñu sa coto ñiyɨvɨ tuhin.

31 Yucuan cuenda catyi sihin ndo vatyi
cua zaha ra Ndyoo tucahnu iñi tandɨhɨ cu-
atyi zavaha ñiyɨvɨ ta tandɨhɨ sa quiñi cahan
ñu, zoco tatu cahan ñiyɨvɨ ndya vaha ñi sii
Tatyi Ii ra Ndyoo, ma zaha ra Ndyoo tuc-
ahnu iñi sii ñu.

32 Tatu quiñi cahan ñiyɨvɨ sii vii, ra i quisi
ndya gloria, cua zaha ra Ndyoo tucahnu iñi
sii ñu. Zoco yoo ra cahan quiñi sii Tatyi Ii,
ma zaha ra Ndyoo tucahnu iñi sii ra nu ihya
ñuu ñiyɨvɨ ta nu inga ñuu ñiyɨvɨ sa cua coo
cuee ca.

Nacoto yo tatu vaha minoo yutu tatu
saha tu yucu vixi vaha

33Minoo yutu vaha, saha tu sɨtɨ vaha. Ta
minoo yutu ña vaha, saha tu sɨtɨ ña vaha.
Nacoto yo ñaa yutu cuu tahan tahan tu sa
cuenda sɨtɨ saha tu.

34 ¡Coo xaan cuu maa ndo! ¿Yozo caa cuu
cahan ndo tuhun vaha ta ña vahamaa ndo?
Yuhu ndo cahan sa situ cuii añima ndo.

35 Minoo ra vaha, cahan ra tuhun vaha
vatyi iyo sa vaha añima ra. Ta minoo ra ña
vaha, ña vaha sa cahan ra vatyi iyo sa ña
vaha añima ra.

36 Ta catyi sihin ndo vatyi quɨvɨ cua ty-
icuhva ra Ndyoo sii ñiyɨvɨ, ta cua nacatyi
ñu ñaa cuenda i cahan ñu sa minoo minoo
tuhun sa ña ñiñi.

37Vatyi sa cuenda tuhun cahanndo ta cua
catyi ra Ndyoo tatu vaha ndo a ña vaha ndo.

Ñiyɨvɨñavahacuñiñundyeheñuminoosa
ndyityi

38 Tacuan ta zuhva ra fariseo ta ra mae-
stro cuenda ley i catyi ra sihin ra Jesús:

Maestro, cuñindi ndyehendiminoo zeña sa
ndyityi.

39 Ta i nacahan ra Jesús, ta catyi ra sihin
ra: Ñiyɨvɨ quiñi xaan iyo ta ñu ña vaha, sica
ñu sa ndyehe ñu sa ndyityi, zocoma ndyehe
ca ñu inga zeña ta zɨquɨ cuhva i cuu ra Jonás,
minoo ra profeta ta sa naha.

40Vatyi tañi i ñoho ra Jonásuñiquɨvɨ ta uñi
sa cuaa sisi tyiyaca cahnu, tacuan tucu cua
quɨhɨ ra i quisi ndya gloria uñi quɨvɨ ta uñi
sa cuaa sisi ñuhu.

41Ñiyɨvɨ ñuu Nínive cua nduvita ñu ta cua
tyaa ñu cuatyi sata ñiyɨvɨ iyo vityi, ta cua
catyi ñu vatyi iyo cuatyi ndo vatyi ñiyɨvɨ ñuu
Nínive cuan, i zama ñu cuhva iyo ñu sa i
nacatyi ra Jonás Tuhun Ndyoo sihin ñu. Ta
ihya iyominoo ra ñiñi ca ta zɨquɨ ra Jonás.

42 Ta tacuan tucu minoo ñaha i sindyaca
ñaha ndya siyo tyañuhu, cua nandoto ña
quɨvɨ cua tyicuhva raNdyoo sii ñiyɨvɨ, ta cua
tyaa ña cuatyi sata ndo vatyi sica xaan i
quisi ña quɨvɨ cuan vatyi cua tyizoho ña sa
siñi tuñi sa saha ra Ndyoo sii ra Salomón.
Ta ihya iyo minoo ra ñiñi ca ta zɨquɨ ra
Salomón.

Cuhva cua nandisi tucu tatyi ña vaha
inga saha

43 Tatu quita minoo tatyi ña vaha sii mi-
noo ra, sica noo tatyi cuihna cuan nu ityi
xaan, ta nanducu si nu cua quitatu si, zoco
ña nañihi si nu quitatu si, ta catyi si:

44“Cunuhu tuquindyavehinu iquite.” Ta
sa nasaa si, nañihi si sii ra i quita si cuan. Ta
añima ra cuu tañiminoovehe sa yoñindyaa.
Tɨhvɨ ta nduvii vehe cuan.

45 Tacuan ta cuahan tatyi cuihna cuan ta
quihin si inga usa tahan tahan si sa xaan ca
ta zɨquɨ maa si. Ta cuahan tandɨhɨ si cuan
cua ndɨhvɨ si añima ra cuan. Ta yaha ca
cuhva cua nanduu ra cuan ta zɨquɨ sa xihna
ñi. Ta tacuan tucu cua tahan ñiyɨvɨ ña vaha
ya.

Zɨhɨ ra Jesús ta yañi ra
46 Cahan ca ra Jesús sihin ñiyɨvɨ, ta i saa

zɨhɨ ra ta yañi ra. I sicuyucu ñu sata vehe,
ta i cuñi ñu cahan ñu sihin ra.

47 Ta i nacatyi minoo ñiyɨvɨ sihin ra Jesús:
Zɨhun ta yañun, nandyaa ñu sata vehe, cuñi
ñu cahan ñu suhun.

48Zoco i catyi ra Jesús sihin ra cahan sihin
ra: ¿Yoo sa cuu zɨhi? ¿Ta yoo sa cuu yañi?

49Tacuan i catyi ra, ta zɨquɨ i zañahandaha
ra nu yucu ñiyɨvɨ sica noo sihin ra, ta i catyi
ra: Ñu ihya cuu tañi zɨhi, ta ra ihya cuu tañi
yañi.

50Vatyi yoo ñiyɨvɨ zavaha cuhva cuñi Zuti,
ra ndyaa andɨvɨ, yucuan ñu cuu tañi cuhve
ta yañi ta zɨhi.

13
Cahan ra Jesús zɨquɨminoo cuhva, cuhva

ra tasi
1 Quɨvɨ cuan i quita ra Jesús vehe, ta i

sicundyaa ra yuhumiñi.
2 I titahan cuaha xaan ñiyɨvɨ nu ndyaa

ra, ta yucuan cuenda i quɨhvɨ ra Jesús sisi
minoo barco, ta i sicundyaa ra. Ta i ndoo
tandɨhɨ ñiyɨvɨ nu ñiyɨtɨ.

3Tacuan ta i zacuaha ra sii ñu zɨquɨ cuaha
xaan cuhva, ta catyi ra: Cuahan minoo ra
nu iyo tyiño ra vatyi cua quɨtɨ ra sɨtɨ trigo nu
ñuhu ra.

4 Ta cuhva sa quɨtɨ ra sii si, zuhva si i
canacoyo ityi. Ta i quisi zaa, ta sasi tɨ sii si.

5 Ta inga si i canacoyo nu yaxi ñoho ñuhu
vatyi ñoho xaan yuu. Ta yatyi xaan i caña si
vatyi yaxi xaan ñoho ñuhu.

6Ta cuhva i ndyeheñicandyi i naxii si vatyi
ñahñi yoho si, ta i na‑ityi si.

7Ta zuhva ca sɨtɨ cuan i canacoyo tɨcuɨ iñu.
Ta i caña si, zoco i zahvi iñu sii si.

8Zoco inga tucu zuhva ca sɨtɨ cuan, i cana-
coyo si nu vaha ñuhu, ta vaha xaan i saha si.
Iyo si saha si ziendu sɨtɨ si saminoo ñi si. Iyo
si saha si uñi xico usi. Ta iyo si saha si oco
usi.

9Tatu siñi ndo, ¡cuɨñɨ ndo!

Cuenda sa i cahan xaan ra Jesús zɨquɨ
minoo cuhva

10 Tacuan ta i tuhva ra i casi ra Jesús, ta i
ndaca tuhun ra sii ra: ¿Ñaa cuenda tuhvon
cahan sihin ñiyɨvɨ zɨquɨminoo cuhva?

11 Ta i nacahan ra Jesús, ta catyi ra: Saha
ra Ndyoo sa coto maa ndo tuhun xehe sa
cuenda cuhvandyacañahamaara. Zocoma
cuu coto inga ñiyɨvɨ.

12 Ra sa cutuñi iñi zuhva, cuaha ca cua
cuhva ra Ndyoo sa cutuñi iñi ra. Ta ra
ña cutuñi iñi, cua quindyaa ndɨhɨ ra Ndyoo
ndya sa siin cuii ñi cutuñi iñi ra.

13 Yucuan cuenda quehin sihin ñu zɨquɨ
minoo cuhva vatyi cua ndyehe ñu, zoco ma
coto ñu ñaa sa ndyehe ñu. Cua cuɨñɨ ñu, zoco
ma cutuñi iñi ñu. Cua cuu si tañi sa ñá siñi
ñu.

14 Ta sa cuenda maa ñu cua natahan si
cuhva i catyi ra Isaías. Ihya cuu cuhva i catyi
ra:
Ndisa cua cuɨñɨndo, zocoma cutuñi iñindo;
Cua ndyehe ndo, zocoma nacoto ndo ñaa sa

ndyehe ndo.
15 Vatyi ñihi xaan iñi ndo, ta ña siñi ndo,

ta ndaha titahan sɨtɨ nuu ndo; coto
ndyehe ndo ta coto cuɨñɨ ndo ta coto
cutuñi iñi ndo ta quisi ndo nu ndyei
ta zanduvehi sii ndo.

Tacuan i tyaa ra Isaías sa cuenda ñiyɨvɨ ña
sino iñi cuan.

16Zocomaando, zɨɨ xaan cuu sii ndo vatyi
ndyehe ndo sihin sɨtɨ nuu ndo, ta siñi ndo
sihin zoho ndo.

17 Ta sa ndisa catyi sihin ndo vatyi cuaha
xaan ra profeta ta inga ñiyɨvɨ vaha, i cuñi ñu
ndyeheñu sa ndyehemaandovityi, zocoñá
ndyehe ñu sii si. Ta i cuñi ñu cuɨñɨ ñu sa siñi
maa ndo, ta ñá siñi ñu sii si.

Nacatyi ra Jesús ñaa cuñi si catyi si cuhva
ra quɨtɨ sɨtɨ trigo nu ñuhu

18Ta zɨquɨ i catyi ra Jesús: Cuɨñɨndo cuhva
cuñi si catyi si sa cuenda cuhva ra quɨtɨ sɨtɨ
trigo nu ñuhu.

19 Ñiyɨvɨ sa siñi tuhun sa cuenda cuhva
ndyaca ñaha ra Ndyoo ta ña cutuñi iñi ñu sii
si cuu ñu tañi sɨtɨ sa canacoyo ityi. Ta saa
cuihna, taquindyaa ra tuhun i tasi raNdyoo
añima ñu.

20Sɨtɨ sa canacoyo tɨcuɨ yuu cuu tañi ñiyɨvɨ
sa siñi Tuhun Ndyoo, ta zɨɨ xaan i cuñi ñu.

21 Zoco ñá quɨhvɨ vaha Tuhun Ndyoo
añima ñu. Ta ña naha cua sino iñi ñu. Tatu
sa quisi minoo tundoho zɨquɨ ñu a cuxaan
ñiyɨvɨ sihin ñu sa cuenda Tuhun Ndyoo,
yatyi xaan cua zaña ñu sii si.

22 Ta sɨtɨ sa canacoyo tɨcuɨ iñu cuu tañi
ñiyɨvɨ sa siñi Tuhun Ndyoo, zoco sica xaan
iñi ñu sa cuenda sa iyo ñuu ñiyɨvɨ ya. Ta
tuhuncuca, tuhunzandaviñahañi cuusi. Ta
tandɨhɨ cuhva cuan, sahñi si Tuhun Ndyoo,
ta ña zatyiño vaha si sihin ñiyɨvɨ cuan.

23Zoco sɨtɨ sa canacoyo nu vaha ñuhu, cuu
si tañi ñiyɨvɨ sa siñi Tuhun Ndyoo ta cutuñi
iñi ñu sii si, ta vaha xaan zatyiño si sihin ñu.
Iyo ñu cuu ñu tañi sɨtɨ sa sahaminoo ziendu
sa minoo si. Ta inga ñu cuu tañi sɨtɨ sa saha
uñi xico usi. Ta inga ñu cuu tañi sɨtɨ sa saha
oco usi tahan saminoo si.

Cuhva yucu ña vaha sa sahnu tɨcuɨ trigo
24 Tacuan ta zɨquɨ i cahan ra Jesús zɨquɨ

inga cuhva, ta catyi ra: Cuhva ndyaca ñaha
ra Ndyoo cuu si tañi minoo cuhva i tasi
minoo ra sɨtɨ vaha nu ñuhu ra.

25 Zoco cuhva sa i quixi ñiyɨvɨ, ta i quɨhvɨ
minoo ra xaan iñi sii sitoho ñuhu cuan, ta i
tasi ra sɨtɨ ña vaha tɨcuɨ trigo, ta cuahan ra.

26 I sahnu trigo, ta i caña yoco si. Ta tɨcuɨ
trigo i sahnu tucu yucu ña vaha cuan.

27 Tacuan ta sahan muzu i sinacatyi ra
sihin sitoho ñuhu cuan: “Tata, tatu vaha sɨtɨ
i tasun nu ñuhun, ¿yozo caa vatyi i caña tucu
yucu ña vaha cuan?”

28 Ta i catyi sitoho si: “Minoo ra xaan iñi
sii, i zavaha cuhva cuan.” Ta zɨquɨ i ndaca
tuhun muzu ra sii ra: “¿Atu cuñun vatyi
cutohon ndi yucu ña vaha cuan?”

29 Zoco i catyi ra sihin ra: “Ma tohon ndo
sii si coto quita ndɨhɨ trigo cuan.

30 Vaha ca zandoo yo sii si, nacuahnu si
ndya sa sisa si. Ta cua tasi muzu, ta cua
tava xihna ra yucu ña vaha cuan ta cuhñi

ra cuenda zucu si vatyi cua cayu si. Ta zɨquɨ
cua naquihin ra trigo ta tyihi ra sii si nu cua
cucumi vehi sii si.”

Cuhva sɨtɨmostaza
31Ta zɨquɨ i cahan tucu ra Jesús zɨquɨ inga

cuhva, ta catyi ra: Cuhva ndyaca ñaha ra
Ndyoo cuu si tañiminoo sɨtɨmostaza sa i tasi
minoo ra nu ñuhu ra.

32 Ndisa vatyi luhlu ca maa sɨtɨ cuan ta
zɨquɨ tandɨhɨ inga nuu sɨtɨ, zoco tatu sa
sahnu si, nducahnu ca si ta zɨquɨ tandɨhɨ ca
numa, ta nduu si tañi minoo yutu. Ta vasi
zaa ta zavaha tɨ taca tɨ zoco tu.

Tañi yusa iya cuu cuhva ndyaca ñaha ra
Ndyoo

33Ta i cahan tucura Jesús zɨquɨ inga cuhva
ya: Cuhva ndyaca ñaha ra Ndyoo cuu si
tañi yusa iya sa nazaca minoo ñaha sihin
uñi taha arroba yutyi pan, ta cua zanandaa
yusa iya cuan sii tandɨhɨ yutyi pan cuan. (Ta
tacuan tucu cuahannducahnu ca sandyaca
ñaha ra Ndyoo.)

Tuhva xaan ra Jesús cahan zɨquɨ minoo
cuhva

34 I catyi ra Jesús tandɨhɨ ihya sihin ñiyɨvɨ
zɨquɨ minoo cuhva ta zɨquɨ inga cuhva, ta
ma cahan maa ra tatu ma cahan ra zɨquɨ
minoo cuhva.

35 Tacuan i cuu si vatyi cua natahan si
cuhva i tyaaminoo ra profeta. Ihya cuu sa i
tyaa ra:
Cua quehin zɨquɨminoo cuhva;
cua nacatyi tuhun i sicoo xehe ndya quɨvɨ i

zavaha ra Ndyoo ñuu ñiyɨvɨ.
Nacatyi ra Jesús ñaa cuñi si catyi si sa

cuenda cuhva sahnu yucu ña vaha tɨcuɨ trigo
36Tacuan ta i natasi ra Jesús sii ñiyɨvɨ, ta i

quɨhvɨ ra sisi vehe, ta i tuhva ra i casi ra sii
ra, ta catyi ra: Nacatyun sihin ndi ñaa cuñi
si catyi si sa cuenda yucu ña vaha sa sahnu
tɨcuɨ trigo cuan.

37 Ta i nacahan ra Jesús, ta catyi ra sihin
ra: Ra i tasi sɨtɨ vaha cuu ra i quisi ndya
gloria.

38 Ta ñuhu ra cuu ñuu ñiyɨvɨ. Ta sɨtɨ vaha
cuu tañi ñiyɨvɨ sa cuu cuenda ra Ndyoo. Ta
yucu ña vaha cuan cuu tañi ñiyɨvɨ sa cuu
cuenda cuihna.

39 Ta ra xaan iñi sii, cuu ra tasi yucu ña
vaha cuan. Cuihna cuu ra cuan. Ta ra cua
nacuaan ndaha tyiño cuan cuu ángel. Ta
quɨvɨ cua naquihin ra trigo cuan cuu si tañi
nu cua ndɨhɨ ñuu ñiyɨvɨ.

40Ta tañi cuhva i tohon ra yucuña vaha ta
i sahmi ra, tacuan tucu cua cuu si nu ndɨhɨ
ñuu ñiyɨvɨ.

41 Cua tasi ra i quisi ndya gloria sii ángel
ra vatyi cua tava zɨɨn ra sii tandɨhɨ ñiyɨvɨ
tyiyuhu sii inga ñiyɨvɨ ta zavaha ñu sa ña

vaha ta sii inga ñiyɨvɨ zavaha sa ña vaha,
ndɨhɨ ca.

42 Cua tyihi ángel sii ñu nu cayu ñúhu. Ta
yucuan cua vacuñu, ta cua casi quihñinoho
ñu.

43 Ta ñiyɨvɨ zavaha sa vaha cuhva cuñi ra
Ndyoo, cua ndundisi xaan ñu tañi ñicandyi
nu ndyaca ñaha ra Ndyoo Zutu yo. Tatu siñi
ndo sa quehin, cuɨñɨ ndo.

Cuhva minoo sa ñoho xehe ta yahvi xaan
ndyaa si

44 Cuhva ñihi yo sa cundyaca ñaha ra
Ndyoo sii yo cuu tañi minoo sa yahvi xaan
ndyaa ta ñoho xehe si sisi ñuhu. Ta i nañihi
minoo ra sii si, ta natyixehe tucu ra sii si
zuun ñi yucuan. Ta zɨɨ xaan i cuñi ra ta
cuahan ra ta i xico ra tandɨhɨ sa iyo sii ra, ta
i nazata ra ñuhu cuan.

Minoo cuhva perla sa yahvi xaan ndyaa
45 Ta cuhva ndyaca ñaha ra Ndyoo sii yo

vale xaan si tañiminoo cuhvaminoo ra zata
ndaha tyiño ta naxico ra. Sica noo ra ta
nanducu ra perla vaha xaan.

46Ta quɨvɨ i nañihi raminoo sa yahvi xaan
ndyaa, cuahan ra ta i naxico ra tandɨhɨ sa
iyo sii ra, ta i nazata ra perla cuan. (Ta
tacuan tucu vale xaan Tuhun Ndyoo tañi
perla cuan.)

Minoo cuhva sa cuendaminoo taraya
47Ta inga tucu cuhva, vatyi cuhva ndyaca

ñaha ra Ndyoo cuu si tañi minoo taraya sa
cañi ra tɨɨn tyiyaca nu tyañuhu ta ñihi ra
tandɨhɨ nuu tyiyaca.

48 Tatu sa situ taraya ra, tava ra sii si
nu ñiyɨtɨ ta yucuan cua cundyaa ra ta cua
nacasi ra ñaa tyiyaca cuñi ra. Cua tyihi
ra tyiyaca vaha sisi tyica, ta cua zavita ra
tyiyaca ña vaha cuan.

49 Ta tacuan cua cuu si nu cua ndɨhɨ ñuu
ñiyɨvɨ. Cua quisi ángel vatyi cua tava zɨɨn ra
sii ñiyɨvɨ ña vaha sihin ñiyɨvɨ vaha.

50 Ta ñiyɨvɨ ña vaha cuan cua tyihi ra nu
cayuñúhu, ta cua vacuñu, ta cua casi quihñi
noho ñu.

Sa vaha xaan sa saa ta sa sahnu
51 Tacuan ta zɨquɨ i ndaca tuhun ra Jesús

sii ra i casi ra: ¿Atu cutuñi iñi ndo tandɨhɨ
cuhva ya? Ta i catyi ra: Cutuñi iñi ndi, tata.

52 Ta zɨquɨ i catyi ra Jesús sihin ra: Tatu
cua cutuhva minoo maestro cuenda ley sa
cuenda cuhva ndyaca ñaha ra Ndyoo vityi
cua cuu ra tañi minoo ra xu vehe sa cumi
vaha sa sahnu ta sa saa sa vaha xaan, ta cuu
zañaha ra nduu tahan si.

Sinuhu ra Jesús ñuu ra, ñuuNazaret
53 Sa ndɨhɨ cahan ra Jesús zɨquɨ cuhva ya

ta zɨquɨ i quita ra yucuan, ta cuahan ra.
54 Ta i nasaa ra zuun ñi ñuu maa ra. Ta

yucuan i quisaha zacuaha ra sii ñiyɨvɨ sisi
vehe ñuhu. Ta iyo xaan i cuñi ñiyɨvɨ, ta catyi



SANMATEO 13:55 18 SANMATEO 14:28

ñu: ¿Yozo caa ñihi ra ya cuhva sa casi xaan
iñi ra? ¿Ta yozo caa ñihi ra cuhva zavaha ra
sa ndyityi?

55 Ta zehe ra carpintero cuu sii ra. Ta ña
María cuu zɨhɨ ra. Ta ra Jacobo, ta ra José, ta
ra Simón, ta ra Judas cuu yañi ra.

56 Ta cuhva ra iyo tucu ñu ihya sihin yo.
¿Ta yozo caa vatyi sito ra tandɨhɨ cuhva ya?

57Tacuan i cahanñiyɨvɨ, ta yucuancuenda
ñá cuñi ñu tyaa ñu yahvi sii ra Jesús. Zoco i
catyi ra Jesús sihin ñu: Tyaa ñiyɨvɨ yahvi sii
minoo ra profeta, zoco ñiyɨvɨ ñuu ra ta ñiyɨvɨ
vehe ra ña tyaa ñu yahvi sii ra.

58 Ta ñá zavaha ra Jesús cuaha sa ndyityi
yucuan vatyi ñá sino iñi ñiyɨvɨ sii ra.

14
Cuhva i sihi ra Juan, ra i zacoo ndutya

1Quɨvɨ cuan, raHerodes ndyaca ñahanac-
ahnu Galilea, ta i siñi ra tuhun ra Jesús.

2 Ta i catyi ra sihin muzu ra: Ra Juan
Bautista cuu ra cuan. Sa nandoto ra, ta
yucuan cuenda ndyityi xaan ra.

3 Tacuan i catyi ra Herodes vatyi maa ra
cuu ra i tava tyiño ta i tɨɨn ra sii ra Juan,
ta sihñi ra sii ra, ta cuahan ra vehe caa. I
zavaha ra sii si sa cuendañaHerodías,ñazɨhɨ
ra Felipe yañi ra.

4 Ra Juan cuu ra i catyi sihin ra Herodes:
Ña vaha sa nacuhun ñazɨhɨ yañun.

5 I cuñi ra Herodes cahñi ra sii ra Juan,
zoco i yuhu ra sii ñiyɨvɨ vatyi sino iñi tandɨhɨ
ñu vatyi cahan ra Juan sa cuenda ra Ndyoo.

6 Zoco quɨvɨ tahan si cuiya ra Herodes, i
quita zehe ña Herodías vatyi cua cata saha
ña nuu ñiyɨvɨ i quisi vico ra. Ta i tahan xaan
iñi ra Herodes cuhva i sata saha ña.

7 Ta i tyiñaha ra Herodes Ndyoo, ta i catyi
ra sa ndisa cuii vatyi cua cuhva ra ñaa ñi
maa sa cua caca ña.

8 Ta sa i nacatyi zɨhɨ ña sihin ña ñaa sa
cua caca ña, ta i catyi ña sihin ra Herodes:
Cuhvonxiñi ra JuanBautista sii sihinminoo
nu coho. Catyi ña.

9 I nducuihya xaan iñi ra rey Herodes sa
siñi ra sa cahanña, zoco sa tyiñaha raNdyoo,
ta sa siñi ñiyɨvɨ yucu vico cuan. Ta yucuan
cuenda i tasi ra tyiño, ta catyi ra vatyi cuhva
ra sii si sii ña.

10Ta i catyi ra vatyi cahndya yuu ra zucu
ra Juan sisi vehe caa.

11Ta i quisi ndyaca ra sii si sihinminoonu
coho, ta saha ra sii ña luhlu. Ta i saha maa
ña sii si sii zɨhɨ ña.

12 Tacuan ta i quisi ra sica noo sihin ra
Juan, ta i quihin ra coño ñuhu ra Juan, ta i
sityihi ra sii si sisi ñuhu. Ta zɨquɨ cuahan ra
ta i nacatyi ra sihin ra Jesús.

Cuhva i saha ra Jesús sa casi ohon mil
rayɨɨ

13Ta sa sito ra Jesús cuhva cuan, ta i quita
ra sisiminoobarco, ta cuahanramaa tuhun
ñi ra ndya minoo nu yoñi maa ñiyɨvɨ iyo.
Zoco i ñihi ñiyɨvɨ tuhun, ta i quita ñu ñuu ñu,
ta i sindyico ñu sii ra ityi nu ñuhu.

14Ta sa i quita ra Jesús barco, i ndyehe ra
cuaha xaan ñiyɨvɨ. Ta i cundahvi xaan iñi
ra sii ñu, ta i zanduvaha ra sii ñu cuhu sa
sindyaca ñu.

15Ta cuhva sa cua iñi, i quisi ra i casi ra nu
ndyaa ra, ta catyi ra sihin ra: Sahiñi xaan.
Ta yoñi ñiyɨvɨ iyo ihya. Catyun sihin ñiyɨvɨ
nacuhun ñu. Nacuhun ñu nu iyo ñuu ta zata
ñu sa casi ñu.

16 Zoco i catyi ra Jesús sihin ra: Ña tahan
si sa cuhun ñu. Cuhvamaa ndo sa casi ñu.

17Ta i catyi ra i casi ra Jesús sihin ra: Ñahñi
maa sa cumindi ihya. Ohon tahanñipan, ta
uu tahan ñi tyiyaca.

18 Ta i catyi ra Jesús sihin ra: Ta ndyaca
ndo sii si ihya.

19 Tacuan ta i tava ra Jesús tyiño vatyi
nacundyaa ñiyɨvɨ nu cuhu. Ta i quihin ra
sihin ndaha ra sa ohon tahan pan cuan ta
uu tahan tyiyaca cuan, ta i nandyehe ndaa
ra. Ta i saha ra tyahvi ndyoo sii ra Ndyoo, ta
zɨquɨ i sahnu ndyihi ra pan cuan, ta saha ra
sii si sii ra i casi ra. Ta i zasa maa ra sii si sii
ñiyɨvɨ.

20 Ta i sasi tandɨhɨ ñiyɨvɨ. Ta ndaha xaan
iñi ñu. Ta zɨquɨ i zanacutu ñu usi uu tahan
tyica sihin yɨquɨ pan sa nandoo ta tyiyaca
cuan.

21Tañiyɨvɨ i sasi i cuu ohonmil rayɨɨ ta zɨɨn
ñu zɨhɨ ta sa ndyihi.

Cuhva i sica ra Jesús nu ndutya
22 Tacuan ta i catyi ra Jesús sihin ra i casi

ra vatyi nandɨhvɨ ra barco ta cuyaha ra inga
siyo miñi. Ta cua nandoo ra Jesús, ta cua
catyi ra sihin tandɨhɨ ñiyɨvɨ vatyi cunuhu ñu
ndya ñuu ñu.

23Tasayahanatasi ra Jesús sii ñu, ta zɨquɨ i
sahan raminoo yucumaa tuhun ñi ra vatyi
cua cahan ra sihin ra Ndyoo. Ta i cuaa, ta
ndyaa ra yucuanmaa tuhun ñi ra.

24 Ta sa cuahan barco cuan mahñu miñi.
Nandaa, nanoo tu zacuu ndutya vatyi ñihi
xaan ñoho tatyi nu cuahan tu.

25 Ta ñaa ca i tuhva ra Jesús nu yucu ra.
Sica ra nu ndutya.

26Ta cuhva sa ndyehe ra sii ra Jesús vatyi
sica ra nu ndutya, i yuhu xaan ra, ta i sacu
saa ra sihin sa yuhu ra, ta catyi ra: ¡Minoo
añima cuu si!

27 Zoco i cahan ra Jesús, ta catyi ra:
Zandyee ndo iñi ndo. Ma yuhu ndo vatyimi
cui.

28 Tacuan ta i catyi ra Pedro sihin ra:
Tata, tatu zuun yoho cuu, catyun sihin vatyi
caque nu ndutya ta sei ndya nu vasun.

29Ta i catyi ra Jesús sihin ra: Ñaha. Tazɨquɨ
i quita ra Pedro barco ta i quisaha sica ra nu
ndutya ndya nu vasi ra Jesús.

30Zoco cuhva sa i tuu iñi ra vatyi ñihixaan
ñoho tatyi, ta i yuhu ra. Ta i quisaha ndyee
ra sisi ndutya, ta i cana saa ra, ta catyi ra:
¡Tata, zacacun sii!

31 Ta zuun ñi caa cuhva cuan i natɨɨn ra
Jesús ndaha ra, ta i catyi ra sihin ra: ¡Siin
xaan sino iñun sii! ¿Ñacu ña nɨɨ iñun? Catyi
ra.

32 Ta i ndɨhvɨ ra Jesús ta ra Pedro sisi
barco, ta i cutaxi tatyi.

33Ta zɨquɨ ra ñoho barco cuan, i sicuɨñɨ sɨtɨ
ra, ta i zacahnu ra sii ra Jesús, ta catyi ra: Sa
ndisa cuii vatyi Zehe ra Ndyoo cuu suun.

Cuhva i zanduvahara Jesús sii ñiyɨvɨ cuhu
nu cu si Genesaret

34 Ta i yaha ra miñi, ta i saa ra nu cu si
Genesaret.

35Ta cuhva sa i nacoto ñiyɨvɨ yucuan sii ra
Jesús, ta i zacoto ñu nacaa cahnu, ta i quisi
ndyaca ñiyɨvɨ sii tandɨhɨ ñu cuhu ndya nu
ndyaa ra Jesús.

36 Ta i sica ñu tumañi iñi sii ra vatyi
nacuhva ra sa tɨɨn ñu vazu yuzahma ñi ra.
Ta tandɨhɨ ñiyɨvɨ i tɨɨn sii si, i nduvaha ñu.

15
Sa zatɨvɨ añima ñiyɨvɨ

1Tacuan ta zɨquɨ i tuhva zuhva ra fariseo
ta ra maestro cuenda ley sii ra Jesús. I quisi
randyañuu Jerusalén, ta i ndaca tuhunra sii
ra Jesús:

2 ¿Ñaa cuenda ña zavaha ñiyɨvɨ sica noo
suhun costumbre i zandoo ñiyɨvɨ sahnu?
Vatyi ña nacatya vaha ñu ndaha ñu ta casi
ñu.

3 Tacuan i catyi ra cuan, ta zɨquɨ i ndaca
tuhun ra Jesús sii ra: ¿Ta ñaa cuenda vatyi
ña tyaamaando yahvi sii ley raNdyoo vatyi
cuñi ndo cundyico ndo costumbre?

4 Vatyi i catyi maa ra Ndyoo: “Tyaa ndo
yahvi sii zutu ndo ta sii zɨhɨ ndo”, ta “Yoo ra
cahanndya vahañi sihin zutu ra a sihin zɨhɨ
ra, nacahñi ñiyɨvɨ sii ra.”

5 Zoco catyi maa ndo vatyi cuu catyi mi-
noo ra sihin zutu ra a sihin zɨhɨ ra: “Ma cuu
tyindyei suun vatyi tandɨhɨ sa iyo sii, saha
cuende sii ra Ndyoo.”

6Ta yoo ra catyi cuhva cuan, ña cuñi ca si
sa tyindyee ra sii zutu ra a sii zɨhɨ ra, catyi
maa ndo. Ta sihin cuhva cuan tyaa siyo ndo
ley maa ra Ndyoo vatyi cuñi ndo cundyico
ndo sii costumbremaa ndo.

7 ¡Zaha ndo tuhun vatyi vaha xaan ñiyɨvɨ
cuu ndo, zoco ña ndisa! Vaha xaan i cahan
ra Isaías sa cuenda ndo quɨvɨ i tyaa ra ihya
tuhun i saha ra Ndyoo sii ra:
8 Ihya ñiyɨvɨ zacahnu ñu sii, sihin yuhu ñu.
Zoco ña zacahnu ñu sii, sa ndisa.

9Nahñi tuhun cuu sa zavaha ñu culto;
Zacuaha ñu sii ñiyɨvɨ maa maa cuhva cos-

tumbre ñiyɨvɨ.
Ta ña zavaha ñu cuhva catyi Tuhun Ndyoo

sa ndisa.
10Tacuan i nacatyi ra Jesús cuhva i tyaa ra

Isaías ta sa naha, ta zɨquɨ i cana ra sii ñiyɨvɨ,
ta catyi ra sihin ñu: Tyizoho ndo, ta tyituñi
iñi ndo.

11Yɨvɨ sa sasi ñiyɨvɨ ta yɨvɨ sa sihi ñu cuu sa
zatɨvɨ añima ñu. Zoco sa quiñi sica iñi ñu ta
cahan ñu cuu sa zatɨvɨ añima ñu.

12Tacuan i catyi ra Jesús, ta zɨquɨ i quisi ra
i casi ra, ta i catyi ra sihin ra: ¿Atu siton vatyi
i cuxaan ra fariseo sihin cuhva cohon?

13 Zoco i nacahan ra Jesús ta catyi ra:
Tandɨhɨ yava sa ñá tasi Zuti ra ndyaa andɨvɨ,
cua quita ndya yoho si.

14 Ma tyaa ndo yahvi sii ra fariseo. Cuu
ra tañi ra cuaa ta zañaha ra ityi sii inga ra
cuaa. Ta tatu zañaha minoo ra cuaa ityi sii
inga ra cuaa cua canacava nduu tahan ra
sisi minoo xahva. Catyi ra Jesús.

15 Ta zɨquɨ i catyi ra Pedro sihin ra Jesús:
Nacatyun sihin ndi ñaa cuñi si catyi si cuhva
i cohon cuan.

16Ta i catyi ra Jesús: ¿Atundyamaa ndo ta
ña cutuñi iñi ndo?

17 ¿Atu ña cutuñi iñi ndo vatyi tandɨhɨ sa
sasi ñiyɨvɨ cuahan si ndya sisi ñu ta zɨquɨ
quita tucu si?

18Zoco sa quita yuhu ñiyɨvɨ, quita si añima
ñu. Ta yucuan cuu sa zatɨvɨ sii ñiyɨvɨ.

19 Vatyi añima ñu quita tandɨhɨ tuhun ña
vaha sa sica iñi ñu. Quita tuhun sa cuñi ñu
cahñi ñu sii inga ñiyɨvɨ, sa cuñi rayɨɨ sii inga
ñaha ta yɨvɨñazɨhɨ ra cuu, sa quiñi zavahañu,
sa zuhuñiyɨvɨ, sa vatya ñiyɨvɨ, ta sa cahanñu
ndya vaha ñi sii inga ñiyɨvɨ.

20 Tandɨhɨ ihya cuu sa zatɨvɨ añima ñiyɨvɨ.
Zoco tatu casi ñu ta ma nacatya ñu ndaha
ñu tañi catyi costumbre, yɨvɨ sa yucuan cua
zatɨvɨ sii ñu.

Cuhva i sino iñiminooñaha ingañuu sii ra
Jesús

21 I quita ra Jesús yucuan, ta cuahan ra
ndya ñuu Tiro ta ñuu Sidón.

22 Ta minoo ñaha cananea sa ndyaa yu-
cuan i ndyehe ña sii ra Jesús, ta i cana saa
ña, ta catyiña: ¡Tata, zeheraDavid, cundahvi
iñun sii! Ñohominoo tatyi cuihnasiiña luhlu
zehi, ta ndyehe xaanña tundoho. Catyi ñaha
cuan sihin ra Jesús.

23 Zoco ñá nacahan ra Jesús sa cahan ña.
Ta zɨquɨ i quisi ra i casi ra Jesús, ta i zañiñi
ra sii ra, ta catyi ra: Catyun sihin ña vatyi
nacuhun ña vatyi ndyico xaan ña sii yo ta
cana saa xaan ña.

24 Tacuan i catyi ra, ta zɨquɨ i catyi ra
Jesús sihin ña: I tasi ra Ndyoo sii mi maa ñi

sa cuenda mvee ticatyi hebreo sa cua naa.
Catyi ra.

25Zoco i tuhvañaha cuan, ta i sicuɨñɨ sɨtɨña
nuu ra Jesús, ta catyi ña: ¡Tyindyeun sii, tata!

26 Zoco i catyi ra Jesús sihin ña:
Natyindyee xihna que sii ñiyɨvɨ ñui vatyi ña
vaha sa quindyei pan sa casi zehi ta cuhve
sii si casi ina. Catyi ra.

27Zoco i catyimaaña sihin ra: Ndisa, tata;
zoco ndya cuhva ndya ina ta sasi tɨ yu pan
sa canacava yumesa nu sasi sitoho tɨ. Ta
tacuan tucu ii.

28Tacuan i catyi ña, ta zɨquɨ i catyi ra Jesús:
¡Maha, sino xaan iñun sii! Cua cuu si cuhva
cuñi moo. Ta zuun ñi cuhva cuan, ndaha
nduvaha ñi zehe ña.

Zanduvaha ra Jesús sii cuaha xaan ñu
cuhu

29 I quita ra Jesús yucuan, ta i yaha ra
yuhumiñi sa nañi Galilea, ta zɨquɨ i ndaa ra
minoo yucu, ta i sicundyaa ra yucuan.

30 I saa cuaha xaan ñiyɨvɨ nu ndyaa ra.
Sindyaca ñu sii ñu coxo, ta ñu cuaa, ta ñu
ñehe, ta ñu cumañi ndaha ta cuaha xaan
inga ñu cuhu. I saqui ñu sii ñu nu ndyaa ra
Jesús, ta i zanduvaha ra sii ñu.

31 Ta iyo xaan i cuñi ñiyɨvɨ vatyi i cuu
nacahan ñu ñehe, ta ñu cumañi ndaha i
nacundyaa ndaha ñu. Ta i cuu nacaca ñu
coxo ta nandyehe ñu cuaa. Ta i quisaha
zacahnu xaan ñiyɨvɨ sii ra cu Ndyoo cuenda
ñiyɨvɨ hebreo.

Cuhva i saha ra Jesús sa casi cumi mil
rayɨɨ

32 Tacuan ta zɨquɨ i cana ra Jesús sii ra i
casi ra, ta i catyi ra sihin ra: Cundahvi xaan
iñi sii ñiyɨvɨ ya vatyi sa uñi quɨvɨ ndyaa ñu
ihya sihin, ta ñahñi maa sasi ñu. Ña cuñi
natasi sii ñu ndya vehe ñu tatu ma casi ñu
coto cuañaa ñu ityi cuhun ñu.

33 Tacuan ta i catyi ra i casi ra Jesús sihin
ra: Zoco ¿ndya ityi cua quihin yo sa casi
cuaha xaan ñiyɨvɨ ya sicuhu ya? Ta yoñi
ñiyɨvɨ iyo ihya. Catyi ra.

34 I ndaca tuhun ra Jesús sii ra: ¿Yozo
tahan pan cumi ndo? Ta i catyi ra cuan: Usa
tahan ta uu tahan tyiyaca ndyihi. Catyi ra.

35Ta zɨquɨ i catyi ra Jesús vatyi nacundyaa
ñiyɨvɨ nu ñuhu.

36 Ta i quihin ra sa usa tahan pan cuan
ta tyiyaca ndyihi cuan sihin ndaha ra, ta
saha ra tyahvi ndyoo sii ra Ndyoo. Ta zɨquɨ i
sahnu ndyihi ra sii si, ta saha ra sii ra i casi
ra, ta i zasa maa ra sii si sii ñiyɨvɨ.

37 I sasi tandɨhɨ ñu, ta ndaha xaan iñi ñu.
Ta zɨquɨ i zacutu ñu usa tahan tyica sihin yu
pan cuan ta tyiyaca sa nandoo cuan.

38Ñiyɨvɨ i sasi i cuu cumi mil rayɨɨ ta zɨquɨ
ñu zɨhɨ ta sa ndyihi.

39 Yaha cuan ta i natasi ra Jesús sii ñiyɨvɨ
ndya vehe ñu, ta i ndɨhvɨ ra barco ta cuahan
ra ndya nu cu si Magdala.

16
Sica ra fariseo ta ra saduceo minoo sa

ndyityi sii ra Jesús
1 I quisi ra fariseo ta ra saduceo nu ndyaa

ra Jesús vatyi cuñi ra coto ihñi ra sii ra, ta i
sica ra sii ravatyi zañaha raminoosandyityi
sii ra sa quita ndya andɨvɨ.

2 Zoco i nacahan ra Jesús ta catyi ra sihin
ra: Sa sahiñi tuhva maa ndo catyi: “Cua
cundisi vaha ityaan vatyi cuaha xaan vico.”

3Ta sa ñaha ñi tatu cuaha vico, tuhva ndo
catyi: “Ña vaha cua cuu quɨvɨ vityi vatyi iñi
ñaa.” Zaha ndo tuhun vatyi vaha xaan ndo,
zoco ña ndisa ndo. Tuhva ndo nacoto ñaa
sa cua coo sa cuenda cuhva caa andɨvɨ, zoco
ña nacoto ndo ñaa sa cua cuu ñuu ñiyɨvɨ sa
cuenda cuhva ya vityi.

4 Ñiyɨvɨ ña vaha sa iyo vityi, iyo xaan
cuatyi ñu, ta sica ñu sa ndyehe ñu sa ndyi-
tyi, zoco minoo ñi zeña cua ndyehe ñu tañi
cuhva i cuu sii ra Jonás. Tacuan i catyi
ra Jesús, ta zɨquɨ i zandoo ra sii ra cuan ta
cuahan ra.

Tuhun cahan ra fariseo cuu tañi yusa i
siya

5Cuhva sayaha ra i casi ra Jesúsndya inga
siyomiñi, i naa iñi ra cuizo ra pan casi ra.

6Ta zɨquɨ i catyi ra Jesús sihin ra: Ndyehe
ndo. Zacuenda ndo sii ndo sihin yusa i siya
sii ra fariseo ta ra saduceo.

7 Tacuan i catyi ra Jesús, ta i natuhun
tahan ra i casi ra, ta i catyi ra: Cahan ra
tacuan vatyi ñahñi pan ndyizo yo.

8 I sito ra Jesús sa natuhun ra, ta catyi
ra: ¿Ñaa cuenda catyi ndo vatyi ñahñi pan
ndyizo ndo? ¡Siin xaan sino iñi ndo!

9 ¿Atu tañaha ca cutuñi iñi ndo? ¿Atu ña
nacohon iñindo sa ohon tahanpan i zase sii
ohon mil rayɨɨ? ¿Ta yozo tahan ca tyica si i
naquihin ndo?

10Ta ¿atu ña nacohon iñi ndo sa usa tahan
pan i zase sii cumimil rayɨɨ? ¿Ta yozo tahan
ca tyica si i naquihin ndo?

11 ¿Ta yozo caa vatyi ña tuu iñi ndo vatyi
ñá quehin sa cuenda pan cuhva i catyi vatyi
nazacuenda ndo sii ndo sihin yusa i siya sii
ra fariseo ta ra saduceo?

12 Tacuan i catyi ra Jesús, ta zɨquɨ i cu-
tuñi iñi ra i casi ra vatyi ña cahan ra Jesús
tuhun pan, zoco cahan ra sa cuenda cuhva
zacuaha ra fariseo ta ra saduceo (vatyi ña
vaha si).

Nacatyi raPedrovatyi ra Jesúscuuracua
zacacu sii ñiyɨvɨ

13 Cuhva i saa ra Jesús ndya nu cu si Ce-
sarea de Filipo i ndaca tuhun ra sii ra i casi

ra: ¿Ñaa catyi ñiyɨvɨ yoo ra cuu vii, ra i quisi
ndya gloria?

14 Ta i catyi ra sihin ra: Iyo ñiyɨvɨ catyi
vatyi minoo ra i nandoto cuun tañi ra Juan,
ra i zacoo ndutya sii ñiyɨvɨ a ra Elías a ra
Jeremías a inga ra cu profeta ta sa naha
cuun.

15Ta zɨquɨ i catyi ra Jesús sihin ra: Tamaa
ndo, ¿yoo ra cui catyi maa ndo?

16 Ta i catyi ra Simón Pedro: Yoho cuu
ra Cristo, ra cua zacacu sii ndi. Ta zehe ra
Ndyoo ndito cuu suun.

17 Ta i nacahan ra Jesús, ta catyi ra sihin
ra: Zɨɨ xaan cuu suun, Simón, zehe ra Jonás,
vatyi yoñi ñiyɨvɨ zañaha cuhva cuan suun.
Maa Zuti ra ndyaa andɨvɨ i zañaha cuhva
cuan suun.

18Ta yuhvi catyi suhun vatyi yoho cuu ra
Pedro. Ta nu yuu ya cua zandei vehe ñuhi,
tama cuu zahacanaa tuhun sihi ta andyaya
sii vehe ñuhi.

19 Ta yuhvi cua cuhve ndaha tɨcuɨ suun
sa cuenda nu ndyaca ñaha ra Ndyoo, ta ñaa
sa cua cuhñun ihya ñuu ñiyɨvɨ, cua cunuhñi
tucu si ityi nuu ra Ndyoo. Ta sa cua ndasun
ihya, ñuu ñiyɨvɨ, cua ndasi tucu si ityi nuu ra
Ndyoo.

20Tacuan i catyi ra Jesús, ta zɨquɨñihixaan
i saha ra tyiño sii ra i casi ravatyimanacatyi
ra nu sihin minoo ñiyɨvɨ vatyi ra Cristo cuu
ra.

Zacoto ra Jesús cuhva cua cuu ra
21 Ta ndya cuhva cuan i zacoto ra Jesús

casi xaan sii ra i casi ra yozo caa cuñi si sa
cuhun ra ñuu Jerusalén. Ta ra mandoñi ta
ra zutu nahnu ta ra cu maestro cuenda ley
cua zandyehe xaan ra tundoho sii ra. I catyi
ra Jesús sihin ra i casi ra vatyi cua cahñi
ra cuan sii ra, zoco sa cu uñi quɨvɨ ta cua
nandoto ra.

22Ta zɨquɨ i tava zɨɨn ra Pedro sii ra, ta ñihi
xaan i cahanrasihinra, ta catyi ra: ¡Numinoo
saha, ta ma tahan si suun, tata! ¡Natyindyee
ra Ndyoo suun, ta ma tohon sa tacuan!

23 Zoco i nasico cava ra Jesús, ta i catyi
ra sihin ra Pedro: ¡Cuɨñɨ siyon sii, cuihna!
Zayanga xoon sii, vatyi ña sica iñun cuhva
sica iñi ra Ndyoo. Sica iñun cuhva sica iñi
ñiyɨvɨ.

24 Ta zɨquɨ i catyi ra Jesús sihin ra i casi
ra: Tatu iyo ra cuñi cundyico sii, nazama
ra cuhva iyo ra. Ta ma zacahnu ra sii ra.
Ta nandyehe ra tundoho sa cuenda mi. Ta
nazavaha ra cuhva zavehi.

25 Tatu ña cuñi ñiyɨvɨ sa cuu ñu sa cuenda
Tuhun Ndyoo, cua cuu ñu, ta cua cuhun ñu
andyaya, ta ma cundito ñu sihin ra Ndyoo.
Zoco tatu cua cuu ñiyɨvɨ sa cuenda mi a sa
cuenda Tuhun Ndyoo cua cundito ñu sihin
ra Ndyoo.

26 ¿Ñaa sa ñihi ñiyɨvɨ sa zahacanaa ñu
tandɨhɨ sa iyo ñuu ñiyɨvɨ ta quɨvɨ cua cuu
ñu, ndaha cua naa ñi ñu? ¿Ta yozo caa cuu
tyiyahvi ñiyɨvɨ ta ñihi tahvi añima ñu?

27 Vatyi yuhvi, ra i quisi ndya gloria, cua
quisi inga saha, ta tyaqui xaan cua cui tañi
cuhva caa Zuti. Cua quisi sihin ángel, ta
zɨquɨ cua tyiyahvi sii minoo minoo ñiyɨvɨ sa
cuenda cuhva i zavaha ñu.

28 Sa ndisa cuii catyi sihin ndo vatyi iyo
zuhva ra yucu ihya, ma cuu ra ndya cuhva
ndya cua ndyehe ra vatyi ndisi tucu ra i
quisi ndya gloria inga saha sihin cuhva cua
cundyaca ñaha ra sii ñiyɨvɨ.

17
Cuhva i zama ra Ndyoo cuhva caa ra

Jesúsminoo saha
1 I yaha iñu quɨvɨ, ta zɨquɨ i quihin ra Jesús

sii ra Pedro ta ra Jacobo ta ra Juan yañi ra
Jacobo ta cuahan ra sihin maa ñi maa ra
ndyaminoo yucu zucu xaan.

2Ta yucuan i zama cuhva caa ra Jesús ityi
nuu ra cuan. Ndisi xaan i nduu nuu ra tañi
ñicandyi, ta cuisi xaan i nduu zahma ra tañi
ñúhu.

3Ta zuun ñi cuhva cuan, i ndyehe ra sii ra
Moisés ta ra Elías. (Ra i sihi ta sa naha cuu
nduu tahan ra cuan.) Natuhun ra sihin ra
Jesús.

4 Ta zɨquɨ i catyi ra Pedro sihin ra Jesús:
Tata, ¡vaha xaan yucu yo ihya! Tatu cuñun
cua zavaha ndi uñi tahan vehe tyiyahva,
minoo cuenda moo, ta minoo cuenda ra
Moisés, ta inga si cuenda ra Elías.

5 Nɨɨ ñi sa cahan ra Pedro, ta i quisi mi-
noo vico ndisi xaan si, ta ndaha tyazi si sii
tandɨhɨ ra; ta sisi vico cuan i siñi ra minoo
nduzu, ta catyi si: Ra ihya cuu Zehi. Cuñi
xein sii ra. Zɨɨ xaan cuñi sihin ra. Cuɨñɨ ndo
sa cahan ra.

6 Ta sa siñi ra i casi ra Jesús tuhun cuan, i
sicava ndyayu ra nuñuhu, ta i yuhu xaan ra.

7 Ta zɨquɨ i tuhva ra Jesús sii ra, ta i tyizo
ra ndaha ra sii ra, ta catyi ra: Nduvita ndo.
Ma yuhu ndo.

8Ta cuhva sa nandyehe ra, yoñi inga ca ra
ndyehe ra, maa ñi ca ra Jesús.

9 Ta cuhva sa vasi noo ra yucu cuan, ñihi
xaan i saha ra Jesús tyiño sii ra, ta catyi
ra: Ma nacatyi ndo sa ndyehe ndo nu sihin
minooñiyɨvɨndya sa yahanandoto ra i quisi
ndya gloria sisi sa i sihi ra.

10 Tacuan i catyi ra Jesús, ta zɨquɨ i ndaca
tuhun ra i casi ra sii ra: ¿Ñaa cuenda catyi
ramaestro cuenda leyvatyi tahansi saquisi
xihna ca ra Elías?

11 Ta i nacahan ra Jesús, ta catyi ra: Sa
ndisa vatyi xihna ca cuaquisi ra Elías, ta cua
zanduvaha ra tandɨhɨ.

12 Zoco yuhvi catyi sihin ndo vatyi sa i
quisi ra Elías, ta ñá nacoto ñiyɨvɨ sii ra. I
zavaha ñu sihin ra tandɨhɨ sa cuñi maa ñu.
Ta zuun ñi cuhva cuan cua ndyehe tucu ra i
quisi ndya gloria tundoho zacuu ñiyɨvɨ.

13 Tacuan i catyi ra Jesús, ta zɨquɨ cutuñi
iñi ra i casi ra vatyi cahan ra Jesús tuhun ra
Juan, ra i zacoo ndutya sii ñiyɨvɨ.

I zanduvahara Jesús siiminoora luhlusa
ñoho tatyi cuihna

14 Cuhva sa i nasaa ra nu yucu tuu xaan
ñiyɨvɨ, i tuhva minoo ra sii ra Jesús, ta i
sicuɨñɨ sɨtɨ ra nuu ra, ta catyi ra:

15 Tata, cundahvi iñun sii ra luhlu zehi.
Ñihi xaan tahan ra, ta ndyehe xaan ra tun-
doho. Cuaha xaan saha nduva ra nu ñoho
ñúhu a sisi ndutya.

16 I quisi ndyaque sii ra sii ra sica noo
suhun, zoco ñá cuu zanduvaha ra sii ra.

17 Ta i nacahan ra Jesús, ta i catyi ra:
¡Ndoho cuu ñiyɨvɨ ña sino iñi, ta ña vaha
ndo! Ma cundyee iñi cundyei sihin ndo
naha xaan ca. Ta ndyaca ndo sii ra luhlu ña
ihya.

18 Tacuan ta zɨquɨ i cahan ra Jesús sihin
tatyi cuihna, ta i tava ra sii si sii ra luhlu, ta
i nduvaha ra zuun ñi caa cuhva cuan.

19Cuee ca i cahan ra i casi ra sihinmaa ñi
maa ra Jesús, ta i catyi ra: ¿Ñacu ñá cuu tava
maa ndi sii tatyi cuihna cuan?

20 Ta i catyi ra Jesús sihin ra: Ñá cuu sii
ndo vatyi siin cuii ñi sino iñi ndo. Sa ndisa
catyi sihin ndo vatyi tatu sino iñi ndo vazu
zuhva ñi tañi cuhva caaminoo sɨtɨmostaza,
cua cuu catyi ndo sihin yucu ya: “Cuɨñɨ
siyon ihya, ta cuhun inga ityi.” Ta cua cuɨñɨ
siyo si. Ta ñahñimaa sama cuu sii ndo.

21 Zoco nuu tatyi cuihna sa ñoho sii ra
luhlu cuan, quita si maa ñi sa caca ndo sii
ra Ndyoo ta coo ndyitya ndo.

Zacoto tucu ra Jesús inga saha cuhva cua
cuu ra

22Nɨɨñi sa ɨɨnñi sicanooranucusiGalilea,
i catyi ra Jesús sihin ra: Cuaxicominoo ra sii
ii, yuhvi ra i quisi ndya gloria.

23Ta cua cahñi ñiyɨvɨ sii, ta sa cu uñi quɨvɨ
cua nandoto tuqui. Ta sa catyi ra Jesús
cuhva cuan, cuihya xaan i cuñi ra i casi ra.

Xuhun cuenda vehe ñuhu
24 Cuhva i saa ra Jesús sihin ra i casi

ra ndya ñuu Capernaum, ra zatyiyahvi sii
ñiyɨvɨ xuhun cuenda vehe ñuhu i sahan ra i
sicahan ra sihin ra Pedro, ta i ndaca tuhun
ra sii ra: ¿Atu ña tuhva ra maestro ndo
tyiyahvi xuhun cuenda vehe ñuhu?

25Ta i catyi ra Pedro: Tuhva ra. Ta cuhva
sa quɨhvɨ ra Pedro sisi vehe i cahan xihna
ra Jesús sihin maa ra, ta catyi ra: ¿Yozo caa
cuñi oo, Simón? ¿Yoo sii zatyiyahvi ra rey, ra

ndyaca ñaha ñuu ñiyɨvɨ ya? ¿Atu zatyiyahvi
ra sii ñiyɨvɨ sii ra a sii ñiyɨvɨ inga ñuu?

26 Ta i nacahan ra Pedro ta catyi ra: Sii
ñiyɨvɨ ingañuuzatyiyahvi ra. Tayɨvɨ sii ñiyɨvɨ
sii ra. Ta i catyi ra Jesús sihin ra: Ndisa. Ta
ñiyɨvɨ sii ra, ña tahan si tyiyahvi ñu.

27Zocoña cuñiyo sazacuxaanyo sii ñiyɨvɨ.
Yucuan cuenda cuahan ndya miñi ta cañun
zuelun. Tyiyaca sa cua tɨɨn sii si sa xihna
ñi, ndyehun yuhu tɨ, ta cua nañuhun mi-
noo xuhun. Ta maa cuhva ñi tyiyahvun sa
cuenda mi ta sa cuenda moo. Cuhun sihin
si, ta tyiyahvun.

18
¿Yoo ra cuu ra ñiñi ca?

1 Cuhva cuan i tuhva ra i casi ra Jesús sii
ra, ta i ndaca tuhun ra sii ra: ¿Yoo nduhvi
cuu ra ñiñi ca sa cuenda ra Ndyoo?

2 Tacuan i catyi ra, ta i cana ra Jesús sii
minoo ra luhlu ndya nu ndyaa ra. Ta i sañi
ndyaa ra sii ra mahñu nu yucu ra.

3 Ta i catyi ra sihin ra sica noo sihin ra:
Sa ndisa catyi sihin ndo vatyi tatuma zama
ndo cuhva iyo ndo ta nduu ndo tañi sa ndy-
ihi sa ñahñi cuatyi, ma cuu quɨhvɨ ndo nu
ndyaca ñaha ra Ndyoo.

4Ra ñiñi ca nu ndyaca ñaha ra Ndyoo cuu
ra zanduluhlu sii ra ta nduu ra tañi minoo
ra luhlu.

5Ta yoo cua tɨɨn cuenda vaha sii minoo ra
luhlu tañi ra ya sa cuenda mi, tɨɨn cuenda
tucu ra sii mi cuhva cuan.

Ica xaan tatu zavaha yo cuatyi
6 Yoo ra cua zañaha sii minoo ra luhlu sa

sino iñi sii, tañi ra luhlu ya cuhva zavaha
ra sa ña vaha ta ma cundyico ca ra sii, vaha
ca tatu sa i sihñi ñiyɨvɨ zucu ra cuan sihin
minoo yuu yozo vee xaan ta zavita ñu sii ra
sisi tyañuhu yatyi ca.

7 ¡Ndahvi ñiyɨvɨ ñuu ñiyɨvɨ vatyi tandɨhɨ
tyiemvu iyo sañavahasacuñiñuzavahañu!
Ta tacuan cua cuu si, zoco ndahvi ñi cuu ra
tyiyuhu sii ñiyɨvɨ ta zavaha ñu cuatyi.

8 Yucuan cuenda tatu cuñun zavohon sa
ña vaha sihin ndohon a sihin sohon, cah-
ndyandaxunsii si ta zavitonsii si vatyi vaha
ca cuhungloria tañiminoo rañahñindahaa
minoo ra coxo ta ma cuhun andyaya sihin
nduu tahan ndohon ta nduu tahan sohon
sisi ñuhu sa ma ndahva.

9Ta tatu cuñun ndyehun sa ña vaha sihin
minoo sɨtɨ nuun, tavon sii si ta zaviton sii
si vatyi vaha ca cua quɨhvun gloria sihin
minooñi sɨtɨnuunnundyacañaha raNdyoo,
ta ma cuhun sihin nduu tahan sɨtɨ nuun
andyaya nu cayu ñúhu.

Cahan ra Jesús zɨquɨminoo cuhva, cuhva
minoomvee ticatyi sa cua naa

10 Zaha ndo cuenda sii ndo, ta ma catyi
ndo sa ma tyaa ndo yahvi vazu sii ra ndy-
ihi vatyi catyi sihin ndo vatyi ndya gloria
ta ángel zacuenda sii ra ndyihi tandɨhɨ cuii
tyiemvu nandyaa ra ityi nuu ra Ndyoo Zuti,
ra ndyaa gloria.

11Vatyi yuhvi, ra i quisi ndya gloria, vasi
zacaqui sii ra cua naa.

12 ¿Yozo caa sica iñi ndo? Tatu iyo minoo
ra, ta iyo minoo ziendu mvee ticatyi zono
ra ta tatu cua naa minoo tɨ, ¿atuma zandoo
ra sii inga cumi xico sahun cumi tahan tɨ ta
cuhun ra ndya yucu ta nanducu ra sii quɨtɨ
sa cua naa cuan?

13 Ta tatu sa nañihi ra sii tɨ, sa ndisa catyi
sihin ndo vatyi zɨɨ xaan ca cua cuñi ra sa
cuenda tɨ ta zɨquɨ sa cuenda tandɨhɨ inga
cumixico sahuncumi tahan tɨ sañácuanaa.

14 Ta zuun ñi cuhva cuan ña cuñi Zutu
yo ra ndyaa andɨvɨ sa cua naa numinoo ra
luhlu tañi ra ya.

Cuhva cuñi si sa zaha yo tucahnu iñi sii
hermano yo

15Tatuzavahaminoohermanosañavaha
suhun. Cuahan ndya vehe ra ta nacahan
vohon sihin ramaa tuhun ñi ra ta nacatyun
sihin ra ñaa sa ña vaha i zavaha ra suhun.
Tatu tyaa ra yahvi sa cohon ta ndaca ra
tucahnu iñi suun hermano vaha cua cuu ra.

16 Zoco tatu ma tyaa ra yahvi sa cohon sa
xihna ñi, cuhun inga saha sihin minoo a uu
tahan hermano. Tacuan ta tandɨhɨ sa cohon
sihin ra ta cua catyi inga ra ndɨhɨ suhun
vatyi sa ndisa cohon, cua cuu ra sa ndaa.

17 Ta tatu ma tyaa ra yahvi sa cahan inga
hermano. Nacatyun nuu tandɨhɨ ra her-
mano vehe ñuhu ñaa sa ña vaha i zavaha
ra suhun. Ta tatu ma tyaa ra yahvi sa
cahan tandɨhɨ hermano, catyi ndo vatyi yɨvɨ
ca ra sino iñi cuu ra, ta cuu ra tañi minoo
ra zavaha sa ña vaha, tañi zavaha ra tava
xuhun cuenda ra ndyaca ñaha vatyi sica ra
cuaha ca.

18 Sa ndisa catyi sihin ndo ñaa sa cua
cuhñi ndo ñuu ñiyɨvɨ ya, cua cunuhñi tucu si
andɨvɨ. Ta ñaa sa cuandasi ndoñuuñiyɨvɨ ya,
cua ndasi tucu si andɨvɨ.

19 Ta catyi tuqui sihin ndo vatyi tatu cua
ndu‑ɨɨn uu tahan ndo ihya ñuu ñiyɨvɨ sa
cuenda sa cua caca ndo, ra Ndyoo Zuti, ra
ndyaa andɨvɨ, cua cuhva ra sii si sii ndo.

20 Vatyi tatu titahan vazu uu a uñi tahan
ndo sa cuendami, yucuan ndyei sihin ndo.

21Tacuan i catyi ra Jesús, ta zɨquɨ i tuhvara
Pedro sii ra, ta i ndaca tuhun ra sii ra: Tata,
¿yozo tahan saha cuñi si sa zehi tucahnu
iñi sii minoo hermano tatu zavaha ra sa ña
vaha sihin? ¿Atu zehi tucahnu iñi sii ra usa
tahan saha?

22 Ta i catyi ra Jesús sihin ra: Ña catyi
suhun vatyi usa tahan saha ñi. Catyi vatyi

ndya tañi cumi ziendu cumi xico usi tahan
saha a cuaha ca.

Cuhva iyo minoomuzu ña cuñi zaha tuc-
ahnu iñi sii ñiyɨvɨ

23Cuhvandyaca ñaha raNdyoo cuu si tañi
minoo rey, ra cuñi coto yozo tavimuzu ra sii
ra.

24Ta sa quisaha tava ra cuenda sa cuenda
minoominoo ra, ta i quisi ndyaca ñuminoo
ra tavi xaan sii ra. Cuaha xaan millón tavi
ra sii ra.

25 Ñá cuu tyiyahvi ra sii ra ta yucuan
cuenda i catyi rey cuan vatyi cua xico ra sii
ra sihinñazɨhɨ ra ta zehe ra, ta cuazatyiñoñu
tyiño ñiyɨvɨ. Ta cua nduyahvi tandɨhɨ ndaha
tyiño ra, ta tacuan ta cua nañihi rey cuan
xuhun sa tavi ra cuan sii ra.

26Yucuancuenda i sicuɨñɨ sɨtɨmuzura, ta i
zacahnu ra sii ra, ta i catyi ra sihin ra: “Tata,
zandyeun iñun ndyehun sii, ta cua tyiyahvi
tandɨhɨ sa tavi suun.”

27 Tacuan ta i cundahvi iñi rey cuan sii
muzu ra, ta i zaña ra sii ra, ta i zaha ra
tucahnu iñi sii ra sa cuenda tandɨhɨ sa tavi
ra sii ra, ta ma tyiyahvi ra sii ra.

28 Zoco zuun ñi muzu cuan i quita ra, ta i
nañihi ra sii inga ra cu muzu sihin ra. Tavi
ra uumil ñi sii ra. Ta i tɨɨn cuɨtɨ ra zucu ra, ta
i catyi ra: “¡Tyiyahvun sa tavon sii!”

29 Ta inga muzu cuan i sicuɨñɨ sɨtɨ ra ityi
nuu ra, ta i sica ra tumañi iñi sii ra, ta i catyi
ra: “Zandyeun iñun ndyehun sii. Ta cua
tyiyahvi tandɨhɨ sa tavi suun.” Catyi ra.

30 Zoco ñá cuñi ra cundahvi iñi sii ra. Ta
cuahan ra sihin ra, i sityihi ra sii ra vehe caa
ndya cua tyiyahvi ra sa tavi ra sii ra.

31 Ta sa ndyehe inga ra tahan ra, ra cu
muzu sihin ra, cuhva i zavaha ra sihin ra ta
cuihya xaan i cuñi ra, ta i sahan inga ra ta i
nacatyi ra sihin rey tandɨhɨ sa i zacuu ra sii
ra.

32Ta i cana rey sii ra cumuzu, ra tavi xaan
sii ra, ta i catyi ra sihin ra: “¡Yoho, muzu ña
vaha cuun! Yuhvi i zaha xein tucahnu iñi
suun sa cuenda tandɨhɨ sa tavon sii, ta ñá
tyiyahvun vatyi i sica xoon tumañi iñi sii.

33 Ta ¿ñaa cuenda ñá cundahvi iñun sii
inga ra cu muzu suhun tañi i cundahvi iñi
mi suun?”

34Tacuan i catyi rey sitohomuzu cuan, ta
i cuxaanxaan ra sihin ra, ta i tava ra tyiño sa
cuandohorandyacua tyiyahvi ra tandɨhɨ sa
tavi ra sii ra.

35 Tacuan i catyi ra Jesús, ta zɨquɨ i catyi
ra: Ta zuun ñi cuhva cuan cua zavaha Zuti,
ra ndyaa andɨvɨ, sihin maa ndo tatu ma
zaha ndo tucahnu iñi sa ndisa cuii sii inga
hermano tatu zavaha ra sa ña vaha suhun.

19
Cuhva i zacuaha ra Jesús vatyi ña vaha

cua zandoominoo ra sii ñazɨhɨ ra
1 Sa yaha cahan ra Jesús cuhva cuan, ta

i quita ra Galilea, ta i nasaa ra nu cu si
Judea sa ndyaa siyo ityi caña ñicandyi siyo
yuu Jordán.

2 Cuaha xaan ñiyɨvɨ i sindyico sii ra, ta
yucuan i zanduvaha ra sii ñu cuhu.

3 Ta i tuhva tucu ra fariseo sii ra Jesús
vatyi cuñi ra nducu ra cuhva tyaa ra cuatyi
sata ra. Ta i ndaca tuhun ra sii ra Jesús: ¿Atu
cuu zandoo rayɨɨ sii ñazɨhɨ ra sa cuñi ñimaa
ra? Catyi ra.

4Ta i nacahan ra Jesús, ta catyi ra sihin ra:
¿Atu ta cahvi candoTuhunNdyoonucatyi si
vatyi ra i zavaha ñiyɨvɨ sa xihna ñi, i zavaha
ra sii minoo rayɨɨ ta sii minoo ñaha?

5Yucuan cuenda cua zandoo rayɨɨ sii zutu
ra ta zɨhɨ ra, ta cua ndu‑ɨɨn ra sihin ñazɨhɨ ra.
Ta sanduu tahanñu cuanduuñu tañiminoo
ñi ñiyɨvɨ ityi nuu ra Ndyoo.

6 Yucuan cuenda ña uu tahan ñiyɨvɨ cuu
ñu, minoo ñi. Ta minoo sa zandu‑ɨɨn ra
Ndyoo, ña vaha zanduzɨɨn ñiyɨvɨ sii si.

7 Tacuan i catyi ra Jesús ta zɨquɨ i ndaca
tuhun ra fariseo sii ra: ¿Ñaa cuenda i saha
raMoisés tyiño vatyi cuu cuhva rayɨɨminoo
tutu divorcio sii ñazɨhɨ ra, ta tacuan ta cuu
zandoo ra sii ña?

8 Ta i catyi ra Jesús sihin ra: Ndava xaan
iñi ndo. Yucuan cuenda i saha ra Moisés sa
zandoo ndo sii ñazɨhɨ ndo. Zoco ña tacuan i
cuu si nu quisaha si.

9 Ta catyi sihin ndo vatyi tatu zandoo mi-
noo rayɨɨ sii ñazɨhɨ ra ta yɨvɨ cuatyi sa quixi
ña sihin inga rayɨɨ cu si ta zandoo ra sii ña
ta tindaha ra sihin inga ñaha. Ra zandoo
sii ñazɨhɨ sa ñahñi cuatyi cuan, zavaha ra
cuatyi sanañiadulterio. Ta tatu cua tindaha
inga ra sihinminoo ñaha i zandoo yɨɨ, ra cua
tindaha sihin ña, zavaha tucumaa ra cuatyi
adulterio.

10Tacuan i catyi ra Jesús, ta zɨquɨ i catyi ra
i casi ra sihin ra: Tatu tacuan cuu si sihin
rayɨɨ ta ñazɨhɨ ra, vaha ca ma tindaha yo.
Catyi ra.

11 Ta zɨquɨ i catyi ra Jesús sihin ra: Ña
tandɨhɨ ñiyɨvɨ cuu cutuñi iñi cuhva ya, maa
ñi ñiyɨvɨ sa tyindyee ra Ndyoo sii.

12 Iyo ñiyɨvɨ ma cuu tindaha ñu vatyi
tacuan ndyaa maa ñu cuhva ndya quɨvɨ i
cacu ñu. Ta iyo inga ñiyɨvɨ ma cuu tindaha
ñu vatyi sa sicoo cuhva zavaha ñiyɨvɨ sihin
ñu. Ta iyo tucu inga ñiyɨvɨ ma tindaha ñu
vatyi cuñi ñu zatyiño ñu tyiño ra Ndyoo.
Tatu cuu zavaha ndo cuhva ya, zavaha ndo
sii si.

Cuhva i zoco ñaha ra Jesús sii sa ndyihi
13 Tacuan ta zɨquɨ i quisi ndyaca ñiyɨvɨ

sii sa ndyihi nu ndyaa ra Jesús vatyi cua

tyizo ra ndaha ra xiñi si ta cahan ra sihin ra
Ndyoo. Zoco i catyi ra i casi ra Jesús sihin
ñiyɨvɨ vatyi ma quisi ndyaca ñu sii sa ndyihi
sii ra.

14 Zoco i catyi ra Jesús: Ma cahan ndo.
Naquisi ndyaca maa ñu sii sa ndyihi sii,
vatyi tatu cuñi ñiyɨvɨ sa cua cundyaca ñaha
ra Ndyoo sii ñu, cua sino iñi ñu sii, tañi sino
iñi sa ndyihi ya.

15 Tacuan i catyi ra Jesús, ta i tyizo ra
ndaha ra xiñi sa ndyihi. Ta zɨquɨ i quita ra
yucuan.

Catyi ra Jesús vatyi yɨɨ xaan cua cuhva
cuendaminoo ra cuca sii ra sii Ndyoo

16 I sahan minoo ra yoco nu ndyaa ra
Jesús, ta i ndaca tuhun ra sii ra: Yoho mae-
stro vaha xoon. ¿Yozo caa zacui ta ñihi tahvi
añime?

17Ta i catyi ra Jesús sihin ra: ¿Ñaa cuenda
catyun vatyi vaha xein? Minoo tuhun ñi
ra vaha iyo, maa ra Ndyoo. Tatu cuñun sa
ñihi tahvi añimon, zavohon cuhva catyi sa
usi tahan ley ra Ndyoo.

18 Ta i catyi ra cuan sihin ra Jesús: ¿Ndya
ley? Ta i catyi ra Jesús sihin ra: Ma cahñun
sii ñiyɨvɨ. Ma cuzun sihin inga ñaha sa yɨvi
ñazɨhun cuu. Ma zuhun. Ma cohon cuendu
zɨquɨ ñiyɨvɨ.

19 Tyoon yahvi sii zutun ta sii zɨhun. Ta
cuñi xoon sii inga ñiyɨvɨ tañi cuñun sii moo.

20Tacuan i catyi ra Jesús, ta i catyi ra yoco
cuan sihin ra: Tyei yahvi sii tandɨhɨ tuhun
cuan cuhvandya ta luhli. ¿Ñaa ca sa cumañi
sii?

21Ta i catyi ra Jesús sihin ra: Tatu cuñun sa
ma coo ca cuatyun caña ñi, cuahan, ta xicon
tandɨhɨ sa iyo suun, ta cuhvon xuhun cuan
sii ñiyɨvɨ ndahvi ta cua coo sa cuca suun
gloria, ta quisun ta cundyicon sii. Catyi ra.

22 Ta sa siñi ra yoco cuhva cuan, ta i ndu-
cuihya xaan iñi ra vatyi cuca xaan ra.

23 Tacuan ta zɨquɨ i catyi ra Jesús sihin ra
i casi ra: Sa ndisa cuii catyi sihin ndo vatyi
yɨɨ xaan ta cua quɨhvɨ ñiyɨvɨ cuca nu ndyaca
ñaha ra Ndyoo.

24 Ta catyi tuqui inga saha vatyi yɨɨ ca
quɨhvɨ minoo ra cuca nu ndyaca ñaha ra
Ndyoo ta zɨquɨ caminoo camello yaha tɨxuu
minoo yɨcuɨ tɨcuɨ.

25Ta sa siñi ra i casi ra Jesús cuhva i cahan
ra, ta iyo xaan i cuñi ra, ta i catyi ra: Tatu
tacuan cuu si ¿yoo ra cuu cacu?

26 Ta i ndyehe ra Jesús sii ra, ta catyi ra
sihin ra: Tandɨhɨ sa ña cuu zavaha ñiyɨvɨ,
cuu zavaha ra Ndyoo sii si. Catyi ra.

27 Tacuan ta i catyi ra Pedro sihin ra: Sa
zandoo ndi tandɨhɨ sa sii ndi, ta ndyico ndi
suun. ¿Ñaa sa cua ñihimaa ndi?

28Ta i catyi ra Jesús sihin ra: Sandisa catyi
sihin ndo vatyi ndoho ra ndyico sii, cuee
ca, quɨvɨ cua cundyaa ra i quisi ndya gloria

nu tyayu vaha ra sisi gloria ta cua cundyaa
tucu maa ndo nu tyayu vaha. Minoo si sii
minoo minoo ndo, ta cua tyicuhva ndo sii
ñiyɨvɨhebreo, tandɨhɨ sa usi uu tahan ityi ñu.

29 Ta tandɨhɨ ñiyɨvɨ sa zandoo vehe ñu a
tahan ñu a zutu ñu a zɨhɨ ñu a ñuhu ñu sa
cuenda mi, cua ñihi ñu minoo ziendu ca si,
ta cua ñihi tahvi añima ñu, ta cua cundito ñu
tandɨhɨ cuii tyiemvu.

30Zoco cuahañiyɨvɨñiñivityi, yɨvɨ cañiyɨvɨ
ñiñi cua cuu ñu. Ta ñiyɨvɨ ña ñiñi, cua nduu
ñu ñiyɨvɨ ñiñi xaan.

20
Cahan ra Jesús zɨquɨminoo cuhva, cuhva

ra zatyiño
1Cuhva ndyaca ñaha ra Ndyoo cuu si tañi

minoo sitoho ñuhu. I quita ra ñaha ñi, ta
cuahan ra vatyi cua nducu ra muzu sa cua
tohon uva ra.

2 Ta sa yaha zandaa ra tyiño sihin muzu
cuan vatyi cua tyiyahvi ra oco usi peso sa
minoo quɨvɨ, ta zɨquɨ i tasi ra sii ra nu ndyaa
tyiño ra.

3 Ta i quita tucu sitoho si cuhva caa ɨɨn sa
ñahañi, ta i ndyehe ra vatyi yucu xaanñiyɨvɨ
nuyahvi, yucu ñimaa ra.

4Ta i catyi ra sihin ra: Cuahan tucundoho
nu iyo tyiñe, ta cua tyiyahvi sii ndo cuhva
tahan si. Ta cuahanmuzu cuan cuhva catyi
ra.

5 Ta i quita tucu sitoho si cuhva maa ora,
ta zuun ñi cuhva cuan i zavaha tucu ra. Ta
tacuan tucu caa uñi sa sahiñi.

6 Ta caa ohon sa sahiñi i sahan tucu ra
nuyahvi, ta i nañihi ra sii inga ra ña zatyiño,
ta i catyi ra sihin ra: “¿Ñacu yucuñimaando
ihya ndyiyaca, ta ña zatyiño ndo?”

7 Ta i catyi ra cuan sihin ra: “Vatyi yoñi
i saha tyiño sii ndi.” Ta zɨquɨ i catyi sitoho
si: “Cuahan tucu ndoho. Cua zatyiño ndo
nu iyo tyiñe. Ta cua tyiyahvi sii ndo cuhva
tahan si.”

8Ta tacuan i cuusi, ta sa sahiñi cuan i catyi
sitoho ndaha tyiño cuan sihin ra zacuenda
xuhun ra: “Cana sii ra zatyiño, ta tyiyahvun
sii ra. Quisohon sihin ra i quisaha zatyiño
sa sahiñi ta ndya cuhva ndya ra i quisaha sa
xihna ñi.”

9 Tacuan ta i saa ra i quisaha zatyiño
cuhva caa ohon. Ta minoo minoo ra i ñihi
ra oco usi peso.

10 Cuee ca i tahan si tyiyahvi ra sii ra i
quisaha zatyiño sa ñaha ñi, ta i sica iñi ra
cuan vatyi cua ñihi ra cuaha ca, zoco zuun
ñi cuhva i ñihimaa ra, oco usi peso saminoo
minoo ra.

11 Sa yaha quihin ra sii si, ta zɨquɨ i
quisaha cahan ra sii ra cu patrón ra.

12Ta catyi ra: “Inga ra cuan, i saa ra ndya
nu ndɨhɨ. I zatyiño ra minoo ora ñi, ta ɨɨn ñi

cuhva i tyiyahvun sii ra tañi i tyiyahvun sii
maa ndi, ta maa ndi ñihi xaan i zatyiño ndi
ndyiyaca cuii nu ndyii.”

13 Zoco i catyi sitoho si sihin minoo ra
cuan: “Amigo, ñahñi sa ña vaha i zavehi
suhun. ¿Atu ñá zandaa yo tyiño vatyi cua
tyiyahvi oco usi peso suun?

14Quihin xuhun ya ta cuhun. Inuu ñi cua
tyiyahvi sii ra i saa ta sa cuñindɨhɨ tyiño tañi
cua tyiyahvi suun.

15¿Atuñahñi cuhva iyo sii, sa zavehi cuhva
cuñi sihin xuhin? ¿Atu cuxoon savahañiyɨvɨ
cui?”

16 Ta zɨquɨ i catyi tucu ra Jesús: Zuun ñi
cuhva cuan, ra saa nu ndɨhɨ, cua cuu ra ra
nuu. Ta ra quisaha sa xihna ñi, cua cuu ra
nu ndɨhɨ vatyi cane sii cuaha xaan ñiyɨvɨ,
zoco zuhva cuii ñi cuu ñiyɨvɨ i casi.

Nacatyi ra Jesús inga saha vatyi cua
cahñi ñiyɨvɨ sii ra

17 Cuahan ra Jesús ñuu Jerusalén. Ta ityi
cuahan ra i tava zɨɨn ra sii sa usi uu tahan ra
i casi ra, ta i catyi ra sihin ra:

18 Cuahan yo ñuu Jerusalén ya. Ta cua
cuhva cuendañiyɨvɨ sii ra i quisi ndya gloria
ndaha ra cu zutu nahnu ta ra cu maestro
cuenda ley, ta cua catyi ra vatyi cua cuu ra.

19 Ta cua cuhva cuenda ra sii ra sii ñiyɨvɨ
sa yɨvɨ ñiyɨvɨ hebreo cuu, ta cua vacu ndyaa
ñu sii ra, ta cua cañi xaan ñu sii ra, ta cua
cahñi ñu sii ra nu cruz. Ta sa cu uñi quɨvɨ
cua nandoto tucu ra.

Minoo sa i sica zɨhɨ ra Jacobo ta ra Juan
20Ta zɨquɨ i tuhva zɨhɨ ra Jacobo ta ra Juan

sii ra Jesús. Yɨɨ ña sii ra Zebedeo. I zacahnu
ña sii ra Jesús, ta i sica ña minoo tumañi iñi
sii ra.

21Ta i ndaca tuhun ra Jesús sii ña, ta i catyi
ra: ¿Ñaa sa cuñun zavehi? Ta i catyi ña sihin
ra: Cuhvon vatyi quɨvɨ cua cundyaca ñohon,
cua cundyaa nduu tahan zehi suhun. Mi-
noo ra siyo cuohon taminoo ra siyo zatyun.

22 Zoco i catyi ra Jesús: Ña siton ñaa sa
sicon. Ta i catyi ra sihin ra Jacobo ta ra Juan:
¿Atu cundyee ndoho ndyehe ndo tundoho
tañi cua ndyehe mi? Ta i catyi ra: Cundyee
iñi ndi.

23 Ta i catyi ra Jesús sihin ra: Ndisa cuii
cua ndyehi tundoho ta cua ndyehe ndoho
tundoho sa cuenda mi. Zoco sa cundyaa
ndo siyo cuehi, ta siyo zatyi, ña tahan si sa
yuhvi cuhva. Maa ra Ndyoo Zuti cua catyi
yoo ra cua ñihi ndatu cuan.

24Ta sa siñi ingausi tahan ra i casi ra Jesús
ta i cuxaan ra sihin ra Jacobo ta ra Juan.

25 Zoco i cana ra Jesús sii tandɨhɨ ra, ta
i catyi ra sihin ra: Sa sito maa ndo cuhva
ndyaca ñaha ñiyɨvɨ ñuu ñiyɨvɨ. Iyo ra cu nuu,
ta zacoto ra sii tandɨhɨ ñiyɨvɨ vatyi ndyaca
ñaha ra sii ñu.

26Zoco ña tacuan cuu si sa cuenda ndoho.
Zama si cuhva. Tatu cuñiminoo ra cuu ra ra
cahnu, natyindyee ra sii ra tahan ra.

27Ta yoo ra cuñi sa cuu raminoo ra cahnu
ityi nuu ra Ndyoo, cuñi si sa nduu ra muzu
sii tandɨhɨ ndo.

28Vatyi cuhva ndya ra i quisi ndya gloria,
ña vasi ra sa vatyi tyindyee ñiyɨvɨ sii ra. Vasi
ra sa tyindyee ra sii ñiyɨvɨ. Ta vasi ra sa
cuenda sa cua cuu ra sa cuenda ñiyɨvɨ, ta
zɨquɨ cua cuu cuhun cuaha ñiyɨvɨ gloria.

Zanduvaha ra Jesús sii uu tahan ra cuaa
29Quita ra ñuu Jericó, ta cuaha xaan ñiyɨvɨ

i sindyico sii ra.
30 Ta ityi cuahan ra ndyaa uu tahan ra

cuaa yu‑ityi. Ta sa i siñi ra sa cua yaha ra
Jesús, i cana saa ra, ta catyi ra: ¡Yoho Jesús,
zehe ra David, cundahvi iñun sii ndi! Catyi
ra.

31 Cuaha xaan ñiyɨvɨ i cuxaan, ta catyi ñu
nacutaxi ra, zoco ñihi ca nduu ra cana saa
ra, ta catyi ra: ¡Yoho ra ndyaca ñaha ta ñiyɨvɨ
ra David cuun! ¡Cundahvi iñun sii ndi!

32 Tacuan ta i sicuɨñɨ ra Jesús, ta i cana ra
sii ra, ta catyi ra: ¿Ñaa sa cuñi ndo sa zavehi
sihin ndo?

33 Ta i catyi ra cuaa cuan: Maestro, cuñi
xaan ndi sa nandyehe ndi. Catyi ra.

34Ta i cundahvi xaan iñi ra Jesús sii ra, ta i
tɨɨnra sɨtɨnuura, ta zuunñi caa cuhva cuan i
cuunandyehe ra, ta i sindyico ra sii ra Jesús.

21
Cuhva i quɨhvɨ ra Jesús ñuu Jerusalén

1 Ta cuhva sa cua saa ra ñuu Jerusalén, i
saa ra sa xihna ñi ndya ñuu Betfagé yatyi ñi
minoo yucu sa nañi yucu Olivos, ta zɨquɨ i
tasi ra Jesús sii uu tahan ra sica noo sihin ra
minoo tyiño.

2 I catyi ra sihin ra: Cuahan ndo minoo
ñuu sa ndyaa yatyi ñi yucuan, ta cuhva sa
quɨhvɨ ndo ñuu cuan, cua nañihi ndo sii
minoo burro. Nuhñi tɨ, ta nandyaa zehe tɨ
sihin tɨ. Ndasi ndo sii tɨ, ta quisi ndo sihin tɨ.

3Ta tatu iyo ñiyɨvɨndaca tuhun sii ndoñaa
cuendandasi ndo sii tɨ, catyi ndo: “Siñiñuhu
tɨ sii ra ndyaca ñaha sii yo.” Ta tacuan ta cua
cuhva ra sii tɨ.

4 Ta i cuu tandɨhɨ cuhva cuan vatyi cua
natahansi cuhva i catyiminooraprofetanu
i tyaa ra tyehen:
5Ndyehe ndo, vasi rey ndo.
Zanduluhlu xaan ra sii ra, ta yozo ra minoo

burro luhlu.
6Ta cuahan ra sica noo sihin ra Jesús, ta i

zavaha ra cuhva i tava ra Jesús tyiño sii ra.
7 I quisi ndyaca ra sii burro cuan sihin

zehe tɨ, ta i tyizo ra zahma sata tɨ, ta i sicozo
ra Jesús sii tɨ.

8 Ta cuaha xaan ñiyɨvɨ i saqui zahma ñu
ityi. Inga ñu i sahndyandahanuma ta saqui
ñu ityi nu cuahan ra.

9Ta ñu cuahan ityi nuu ra Jesús, ta ñu vasi
ityi sata ra, i cana saa ñu, ta catyi ñu: ¡Cahnu
xaan cuu zehe ra David! ¡Vaha xaan cuu ra
vasi sa cuenda ra Ndyoo! ¡Nazacahnu yo sii
ra Ndyoo!

10 Ta cuhva sa quɨhvɨ ra ñuu Jerusalén,
i ndutɨhvɨ tandɨhɨ ñiyɨvɨ ñuu cuan, ta catyi
tandɨhɨ ñu: ¿Yoo ra cuu ra ya?

11Ta i catyi ñu: Ihya ra cuu ra Jesús,minoo
ra cu profeta. Ra ñuu Nazaret cuu ra nu cu
si Galilea.

Tava ndyizo ra Jesús sii ñiyɨvɨ zavaha
ndya vaha ñi yuvehe ñuhu cahnu

12 Tacuan ta i quɨhvɨ ra Jesús nu cuu
nuquehe vehe ñuhu cahnu, ta i tava ndyizo
ra siiñuxico tañuzatayucuan. Ta i zanduva
ihno ramesa ñiyɨvɨ nazama xuhun ñiyɨvɨ, ta
tacuan tucu tyayu ñiyɨvɨ xico paloma.

13 Ta i catyi ra sihin ñu: Catyi Tuhun
Ndyoo: “Vehe mi cuu vehe nu cahan ñiyɨvɨ
sihin ra Ndyoo”; zoco maa ndo zacuu ndo
vehe ra zuhu sii si. Catyi ra.

14Ta i quisi ra cuaa ta ra coxo nundyaa ra
Jesús sisi vehe ñuhu, ta i zanduvaha ra sii ra.

15Zoco i ndyehe ra zutu nahnu ta ramae-
stro cuenda ley sa ndyityi i zavaha ra Jesús.
Ta i siñi ra vatyi cana saa sa ndyihi sisi vehe
ñuhu, ta catyi si: “Cahnu xaan cuu Zehe ra
David.” Ta i cuxaan xaan ra.

16 Ta i catyi ra sihin ra Jesús: ¿Atu siñun
sa cahan sa ndyihi cuan? Ta i catyi ra Jesús
sihin ra: Siñi sa cahan si. ¿Atu ta cahvi ca
ndo Tuhun Ndyoo nu cahan si sa cuenda
cuhva ya? Catyi si:
Maa ra Ndyoo saha sa cata sa ndyihi ta sa

lee, ta vaha xaan cuu cuhva zacahnu
si sii ra.

17 Tacuan ta zɨquɨ i zandoo ra Jesús
sii ñiyɨvɨ sisi vehe ñuhu. I quita ra ñuu
Jerusalén, ta cuahan ra ndya ñuu Betania
cua cuzu ra.

Ñazɨɨmaa i cuñi ra Jesús sihinminooyutu
ñahñi yucu vixi iñi nuu

18 Inga quɨvɨ ñaha ñi cua nanuhu tucu ra
Jesús ndya ñuu Jerusalén, ta i sizoco ra.

19 Ityi cuahan ra i ndyehe ra minoo yutu
higuera, ta i sahan ra i sindyehe ra tatu iñi
sɨtɨ tu, zoco ñá ñihi maa ra ndaha ñi. Maa
maa ndaha ñi tu iñi. Ta i catyi ra Jesús sihin
yutu cuan: Ma cuhva ca moo yucu vixi casi
ñiyɨvɨ. Ta zuun ñi caa cuhva cuan, ndaha i
na‑ityi ñi tu.

20Ta cuhva sa ndyehe ra i casi ra Jesús sii
tu, iyo xaan i cuñi ra ta i catyi ra sihin ra
Jesús: ¡Yatyi xaan i na‑ityi yutu higuera ya!

21 Ta i nacahan ra Jesús, ta catyi ra sihin
ra: Sa ndisa catyi sihin ndo vatyi tatu nɨɨ
xaan cuu iñi ndo, ta ma caca xaan iñi ndo

tatu cuu a ma cuu zavaha ndo, cua zavaha
ndo cuhva i zavehi sihin yutu higuera ya.
Ta ña maa ñi tacuan. Cua cuu tucu cahan
ndo sihin yucu ya: “Cuɨñɨ siyon ihya, ta cua
ndɨhvun sisi tyañuhun”, cua catyi ndo.

22Ta tandɨhɨ cuii ñaa sa cua caca ndo sii ra
Ndyoo, tatu cua sino iñi ndo vatyi cua ñihi
ndo sii si, cua ñihi ndisa cuii ndo sii si.

Iyo xaan cuhva sii ra Jesús
23 I quɨhvɨ ra Jesús sisi vehe ñuhu, ta i

tuhva ra zutu nahnu ta ra mandoñi sii ra
cuhva zacuaha ra, ta i ndaca tuhun ra sii
ra: ¿Yoo sa saha tyiño suun vatyi zavohon
tandɨhɨ cuhva ya? ¿Ta yoo ra catyi suhun
vatyi zavohon sii si?

24 Ta i nacahan ra Jesús, ta catyi ra sihin
ra: Cuñi tuqui nducu tuhinminoo cuhva sii
maa ndo. Tatu nacatyi ndo, tacuan ta zɨquɨ
cua nacatyi sihin ndo yoo ra saha cuhva sii,
ta zavehi cuhva ya.

25 ¿Yoo ra i tasi sii ra Juan sa zacoo ndutya
ra? ¿Atu i tasi ra Ndyoo sii ra a ñiyɨvɨ? Catyi
ndo. Tacuan ta i natuhun tahan ra cuan
sihin tahanra, ta catyi ra: Tatucatyi yovatyi
i tasi ra Ndyoo sii ra Juan, cua catyi ra ya:
“¿Ñaa cuenda ñá sino iñi ndo sa cahan ra?”

26 Zoco ma cuu catyi yo vatyi ñiyɨvɨ i tasi
sii ra Juan vatyi yuhu yo sii ñiyɨvɨ vatyi sica
iñi tandɨhɨmaa ñu vatyi ra Juan cuu minoo
ra profeta.

27Yucuan cuenda i catyi ra sihin ra Jesús:
Ña sito ndi yoo ra i tasi sii ra Juan. Ta i catyi
ra Jesús sihin ra: Ta yuhvi tucu ma nacatyi
tucu vii yoo ra i saha cuhva ya sii.

Cahan ra Jesús cuhva minoo ra iyo uu
tahan zehe

28 I catyi tucu ra Jesús sihin ra zutu nahnu
ta sihin ramandoñi: ¿Yozo caa sica iñindo sa
cuenda tuhun ya? Sicoo minoo ra, ta sicoo
uu tahan zehe yɨɨ ra. Ta i cahan ra sihin
minoo ra, ta catyi ra: “Zehe luhli, cuahan
vatyi cua tohon uva.”

29 Ta i catyi zehe ra: “Ma cuhin.” Zoco
cuee ca i ndu‑uu iñi ra cuhva ña vaha i
cahan ra sihin zutu ra, ta cuahan ra.

30 Ta i sahan zutu ra i sicahan ra zuun ñi
cuhva cuan sihin inga zehe ra. Ta i catyi
inga zehe ra: “Cuhin, tata.” Catyi ra. Zoco
ñá sahan ra.

31 Ta vityi catyi ndo ¿ndya ra i zavaha
cuhva cuñi zutu ra? Ta i catyi ra cuan
sihin ra Jesús: Ra sa xihna ñi. Ta i catyi
ra Jesús sihin ra: Sa ndisa catyi sihin ndo
vatyi sa cuu quɨhvɨ ra tava xuhun cuenda ra
ndyaca ñaha ta ñiyɨvɨ zɨɨ iñi nu ndyaca ñaha
raNdyoo, zocomaa ndoma cuu quɨhvɨndo.

32 Vatyi i quisi ra Juan, ta i zacuaha ra
minoo cuhva ndoo xaan sii ndo, ta ñá sino
iñi ndo sii ra, zoco ra tava xuhun cuenda ra
ndyacañaha tañu zɨɨ iñi i sino iñiñu sa cahan
ra. Ta vazu ndyehe maa ndo cuhva cuan,

zoco ñá zama ndo cuhva iyo ndo, ta ña sino
iñi ndo.

Tañi raña cuñizatyiñovaha tacuan iyora
cua cahñi sii ra Jesús

33 Cuɨñɨ ndo inga cuhva ya. Sicoo minoo
ra iyo ñuhu, ta i zavaha ra minoo sacu, ta
i tasi ra yoho uva sisi si. Ta zɨquɨ i zavaha
ra nu cua tava ra ndutya uva taminoo vehe
tyiyahva vatyi cua zacuenda ra sacu ra. Ta
i saha noo ra sacu ra sii minoo ityi ra cua
zatyiño yucuan. Ta cuahan ra nusica.

34 Ta saa quɨvɨ sa iyo yucu vixi cuan ta
i tasi ra sii muzu ra nu ndyaa ra zatyiño
yucuan vatyi cua quihin ra zuhva yucu vixi
cuhva tahan si sii patrón ra.

35 Zoco ra zatyiño yucuan, i tɨɨn ra sii
muzu cuan. I cañi ra sii minoo ra. Minoo ra
i sahñi ra. Ta i cañi ra sihin yuu sii inga ra.

36 Inga saha i tasi tucupatrón cuan sii inga
muzu ra. Cuaha ca ra i tasi ra ta zɨquɨ sa
xihna ñi. Ta zuun ñi cuhva ña vaha cuan i
zavaha ra sihin ra.

37Tanundɨhɨ tuhun, i tasi ra sii zehe ranu
ndyaa ra zatyiño cuan vatyi catyi ra: “Cua
tyaa ra cuan yahvi sii zehi.”

38 Zoco cuhva sa ndyehe ra zatyiño sii
zehe ra, i natuhun tahan ra sihin tahan ra,
ta i catyi ra: “Ihya ra cuu ra cua nañihi
ndaha tyiño quɨvɨ cua cuu zutu ra. Nacahñi
yo sii ra vatyi ndoo maa yo sihin sacu ya.”
Catyi ra.

39 Ta i tɨɨn ra cuan sii zehe ra, ta i tava
ndyizo ra sii ra sata sacu, ta i sahñi ra sii ra.

40 Tacuan i catyi ra Jesús, ta zɨquɨ i ndaca
tuhunrasii ra tyizoho: ¿Yozocaacuazavaha
sitoho sacu cuan sihin ra sahñi sii zehe ra?

41 Ta i nacahan ra yucu yucuan, ta catyi
ra: Cua zanaa ra sii ra ña vaha cuan, ta
cua cuhva noo ra sacu ra sii inga ra zatyiño
vaha, ra cua cuhva yucu vixi cuhva tahan si
sii ra.

42Ta i catyi ra Jesús sihin ra: ¿Atu ta cahvi
ca ndo Tuhun Ndyoo? nu catyi si tyehen:
“I zavita ihno ñiyɨvɨ zandaa vehe sii yuu
sa cuñi si sa cuenda sɨquɨ vehe. Ta vityi
yuu cuan cuu sa ñiñi ca ta zɨquɨ tandɨhɨ sa
cuendavehe cuanvatyi tacuan catyimaa ra
Ndyoo. Ta vaha xaan cuñi yo sihin cuhva
ya.”

43Yucuancuendacatyi sihinndovatyima
cuu cuhun ndo nu ndyaca ñaha ra Ndyoo,
zoco inga ñiyɨvɨ sa yɨvɨñiyɨvɨhebreo cuu cua
cuhun ñu vatyi vaha cuhva zavaha ñu.

44Tayooracuanduvazɨquɨyuusaquehin
tuhun cuan, cua tahnu cuatyi ra, zoco yoo
ra cua canacava yuu cuan zɨquɨ, cua cahnu
cuatyi si sii ra sehe sehe.

45 Ta sa siñi ra zutu nahnu ta ra fariseo
cuhva cahan ra Jesús, i cutuñi iñi ra vatyi
cahan ra Jesús sa cuendamaa ra.

46 I cuñi ra tɨɨn ra sii ra Jesús, zoco i yuhu
ra sii ñiyɨvɨ vatyi sica iñi ñu vatyi minoo
profeta cuu ra Jesús.

22
Cuhvaminoo vico tindaha

1 I quisaha cahan ra Jesús inga saha zɨquɨ
minoo cuhva, ta i catyi ra:

2Cuhva ndyaca ñaha ra Ndyoo cuu si tañi
minoo rey i zavaha minoo vico tindaha sa
cuenda zehe ra.

3Ta i tasi ra sii muzu ra vatyi cua cana ra
sii ñiyɨvɨ cuaquisi vico cuan, zocoñá cuñiñu
quisi.

4 Inga saha i tasi tucu ra sii inga muzu ra,
ta catyi ra sihin ra: “Catyi ndo sihin ñiyɨvɨ i
cane vatyi sa ndyaa listo sa casi ñu. Sa sahñi
zɨndɨquɨ zone ta inga quɨtɨ xahan. Sa ndyaa
listo tandɨhɨ. Naquisi maa ñu vico.”

5 Ta tacuan i nacatyi muzu ra, zoco ñá
tyaañiyɨvɨ yahvi. Minoo ra cuahan ranu iyo
itu ra, ta inga ra cuahan ra nu iyo inga tyiño
ra.

6 Ta inga ñiyɨvɨ i tɨɨn sii muzu rey cuan, ta
i cañi xaan ra sii ra ndya cuhva ndya sahñi
ra sii ra.

7Ta sa siñi rey cuan cuhva cuan, i cuxaan
xaan ra, ta i tasi ra sii zandaru ra vatyi cua
cahñi ra sii ra sahñi sii ra cuan, ta i sahmi ra
ñuu ra.

8 Ta zɨquɨ i catyi rey cuan sihin muzu
ra: “Sa ndyaa listo tandɨhɨ sa cuenda vico
tindaha, zoco ñiyɨvɨ i cane, ña vaha ñu vatyi
ñá tyaa ñu yahvi sa quehin, ta ña tahan si sii
ñu quisi ñu.

9Yucuancuendacuahanndocallenahnu,
ta yoo randyehendo canando sii ra naquisi
ra vico tindaha.”

10Ta cuahanmuzu ra, ta i zatitahan ra sii
tandɨhɨ ñiyɨvɨ i nañihi ra, ñiyɨvɨ vaha ta ñiyɨvɨ
ña vaha, ta i sicoo cuaha xaan ñiyɨvɨ vico
tindaha cuan.

11 Tacuan ta i quɨhvɨ rey cuan vatyi cua
ndyehe ra sii ñiyɨvɨ i saa vico cuan, ta yu-
cuan indyehe ra siiminoo rañañoho zahma
cuenda vico tindaha.

12 Ta i catyi ra sihin ra: “Amigo, ¿yozo caa
i quɨhvun ta ñañohon zahma sa cuenda vico
tindaha?” Catyi ra. Zocoñánacahanmaa ra
cuan.

13Ta zɨquɨ i catyi rey cuan sihin muzu ra:
“Cuhñindo saha ra tandaha ra ta zavitando
sii ranuñaa, ityi satanucuavacuxaanñiyɨvɨ
ndya cuhva casi quihñi noho ñu.

14 Vatyi i cane sii cuaha xaan ñiyɨvɨ, zoco
zuhva ñi ñu i casi ta cuu quɨhvɨ ñu.”

Tahan si tyaayoyahvi sii ra cu tyiño ta sii
ra Ndyoo

15 Tacuan ta zɨquɨ i titahan ra fariseo ta
i zacasi tahan ra tyiño minoo cuhva cua
zavaha ra ta cua nducu ra cuhva sihin ñaa

minoo tuhun ña vaha cua cahan ra Jesús, ta
cua tyaa ra cuatyi sata ra.

16 Ta i tasi ra fariseo sii zuhva ra ndyico
sii ra sihin ra ndyico sii ra rey Herodes, ta
i catyi ra sihin ra Jesús: Maestro, sito ndi
vatyi ra vaha xaan cuun ta zañohon ityi ra
Ndyoo sa ndisa. Ta inuu ndita ñi tyoon
yahvi sa cahan ñiyɨvɨ cuca ta ñiyɨvɨ ndahvi.

17 Yucuan cuenda nacatyun sihin ndi,
¿yozo caa sica iñun? ¿Atu vaha tyiyahvi yo
xuhun sii ra ndyaca ñaha César a ña vaha?
Catyi ra.

18 Zoco i tuu iñi ra Jesús vatyi ña vaha
añima ra cuan. Ta i catyi ra sihin ra: ¿Ñaa
cuenda nducu coto ihñi ndo sii? ndoho ra
zaha tuhun vatyi vaha xaan ndo zoco ña
ndisa ndo.

19 Zañaha ndo minoo xuhun sii. Catyi ra.
Ta i quisi ndyaca raminoo xuhun sii ra.

20Ta i ndaca tuhun ra Jesús sii ra: ¿Yoo sii
nuu ndyaa ya? ¿Ta yoo sii zɨvɨ ndyaa ya?

21Ta i catyi ra cuan. Sii ra gobierno César.
Ta zɨquɨ i catyi ra Jesús sihin ra: Cuhva ndo
sii ra César sa cuu sii maa ra. Ta cuhva ndo
sii ra Ndyoo sa cuu sii ra Ndyoo.

22 Ta sa siñi ra cuan sa cahan ra Jesús, ta
iyo xaan i cuñi ra, ta i zandoo ra sii ra ta
cuahan ra.

Ndaca tuhun ra tatu cua nandoto tucu
ñiyɨvɨ

23 Zuun ñi quɨvɨ cuan sahan zuhva ra
saduceo cua cahan ra sihin ra Jesús. Ra
saduceo cuu ra catyi vatyima nandoto tucu
ñiyɨvɨ i sihi. Yucuan cuenda i ndaca tuhun
ra sii ra Jesús cuhva ya:

24Maestro, i catyi raMoisés vatyi tatu sihi
minoo rayɨɨ ta ndoo ndahvi ñazɨhɨ ra ta yoñi
zehe ra, natindaha yañi ra sihin ñaha cuan.
Ta cua coo zehe ra sihin ña sa cuenda yañi
ra, ra i sihi cuan.

25 Sicoo usa tahan rayɨɨ sihin yañi ra. I
tindaha ra nuu. Ta i sihi ra, ta yoñi zehe ra
i sicoo. I zandoo ra sii ñazɨhɨ ra cuenda yañi
ra.

26 Ta tacuan tucu i zavaha ra cu uu, ta ra
cu uñi ta cuhva ndya ra cu usa.

27Ta nu ndɨhɨ tuhun i sihi ndɨhɨ tucu maa
ñaha cuan.

28 Yucuan cuenda cuñi ndi coto ndi, ¿yoo
ra cua cuu yɨɨ ña quɨvɨ cua nandoto ñiyɨvɨ?
vatyi ñazɨhɨ tandɨhɨ sa usa tahan ra i cuu sii
ña. Tacuan i catyi ra cuan sihin ra Jesús.

29Ta i nacahan ra Jesús, ta i catyi ra sihin
ra: Ña sitondoñaa sa cahanndovatyi ña sito
ndo ñaa sa catyi Tuhun Ndyoo. Ta ña sito
ndo vatyi iyo xaan cuhva sii ra Ndyoo.

30Ñiyɨvɨ cua nandoto inga ñuu ñiyɨvɨ saa,
ma tindaha ca ñu indyacuan, ta ma cuhva
ca ñiyɨvɨ sii zehe ñu sa tindaha ñu. Cua nduu
ñu tañi ángel ra Ndyoo sa iyo andɨvɨ.

31Ta sa cuenda tuhun tatu nandoto ñiyɨvɨ
a ma nandoto ñu, ¿atu ta cahvi ca ndo sa i
cahan ra Ndyoo sihin ndo? nu i catyi ra:

32 “Yuhvi cui Ndyoo sii ra Abraham ta sii
ra Isaac ta sii ra Jacob.” YɨvɨNdyoo sii ñiyɨvɨ
ndaha sihi cuii cuu ra. Ndyoo cuu ra sii
ñiyɨvɨ cua cundito tandɨhɨ cuii tyiemvu.

33Tacuan i catyi ra Jesús, ta sa siñi tandɨhɨ
ñiyɨvɨ, iyo xaan i cuñi ñu sihin cuhva i za-
cuaha ra.

Minoo ley ra Ndyoo sa ñiñi ca
34 Zoco cuhva i siñi ra fariseo vatyi i za-

cutaxi ra Jesús sii ra saduceo, ta i titahan ra
fariseo.

35 Ta minoo ra fariseo, ra cu minoo abo-
gado, i ndaca tuhun ra sii ra Jesús vatyi cuñi
ra nducu coto ihñi ra sii ra. Ihya cuu sa
ndaca tuhun ra:

36Maestro, ¿ndya cuu ley ra Ndyoo sa ñiñi
ca?

37Ta i catyi ra Jesús sihin ra: Ley sa ñiñi ca
sii ra Ndyoo catyi si: “Nihi xaan cuñi ndo sii
NdyooZutundo sihin añimando. Ɨɨnñi sii ra
caca iñi ndo; ɨɨn ñi sihin ra cahan ndo; ɨɨn ñi
tyiño ra zatyiño ndo.”

38 Ihya cuu sa xihna ñi ley raNdyoo, ta ley
sa ñiñi ca cuu si.

39Ta sa cu uu ley, ɨɨn ñi sasi tahan si sihin
ley sa xihna ñi cuan. Catyi si: “Cuñi xaan
ndo sii tandɨhɨ inga ñiyɨvɨ tañi cuñi ndo sii
maa ndo.”

40Ñahñi inga ca ley ñiñi ca ta zɨquɨ nduu
tahan ley ya. Tandɨhɨ inga ley ra Ndyoo
ta tandɨhɨ sa i tyaa tandɨhɨ ra profeta, sasi
tahan si sihin nduu tahan ley ya, ta tyaa si
yahvi sii si.

¿Yoo sii zehe cuu sii ra Jesus?
41Cuhva sa yucu ra fariseo ɨɨn ñi yucuan i

ndaca tuhun ra Jesús sii ra:
42 ¿Yozo caa sica iñimaa ndo sa cuenda ra

Cristo? ¿Yoo zehe sii ra? Ta i catyi ra fariseo
cuan sihin ra: Zehe ra David.

43Ta zɨquɨ i catyi ra sihin ra: ¿Ñaa cuenda
vatyi cuhva i cahan ra David cuhva cuñi
Tatyi Ii ta i catyi ra vatyi ra ndyaca ñaha sii
ra cuu ra Cristo? Ihya cuu sa i tyaa raDavid:
44 Cahan ra Ndyoo sihin ra ndyaca ñaha sii

mi, ta catyi ra:
“Cundyoon siyo cuehi ndya cuhva ndya cua

saa quɨvɨ cua cuhve cuhva cua zaha-
canoon sii ñiyɨvɨ xaan iñi suun.”

Tacuan i tyaa ra David catyi ra Jesús.
45 Tatu zuun ñi ra David catyi vatyi ra

ndyaca ñaha sii ra cuu ra Cristo, ¿yozo caa
cuu cuu ra Cristo zehe ra David?

46 Ta sa catyi ra Jesús cuhva cuan, ta yoñi
i cuu nacatyi cuhva sa ndaca tuhun ra. Ta
ndya quɨvɨ cuan, yoñi ca i caña iñi ndaca
tuhun ñaa inga tuhun sii ra.

23
Tyaa ra Jesús cuatyi sata ra fariseo ta ra

maestro cuenda ley
1 Tacuan ta zɨquɨ i cahan ra Jesús sihin

tandɨhɨ ñiyɨvɨ ta sihin ra i casi ra, ta i catyi
ra:

2 Sica iñi ra maestro cuenda ley ta ra
fariseo vatyi cuu nacatyi ra tandɨhɨ cuii sa
cuñi catyi ley raMoisés.

3Yucuan cuenda tandɨhɨ sa catyi ra cuan,
tyaa ndo yahvi sii si, ta zavaha ndo sii si,
zoco ma zavaha ndo cuhva zavaha maa ra
vatyi cahan ra minoo cuhva ta zavaha ra
inga si.

4 Zanducuaha ca ra ley i tasi ra Ndyoo ta
sa naha. Yoñi sa cuu zavaha tandɨhɨ sii. Ta
numaa ra ta ña zavaha ra tandɨhɨ si vatyi sa
sito ra vatyi ma cuu.

5 Ta tandɨhɨ sa zavaha ra, zavaha ra sii si
vatyi cuñi ra sa cua ndyehe ñiyɨvɨ. Cuaha
xaan Tuhun Ndyoo tyaa ra nu tutu que-
hen xaan ta tyaa ra sii si yɨquɨ nuu ra ta
zucu ndaha ra, ta nañi xaan yuhva tyaqui
yuzahma ra.

6 Cuñi xaan ra cundyaa ra tyayu vaha nu
sasi ñiyɨvɨ zavaha vico. Ta cuñi xaan ra sa
cundyaa ra nu ndyaa ñiyɨvɨ ñiñi sisi vehe
ñuhu.

7Ta cuñi ra vatyi tyaa xaan ñiyɨvɨ yahvi sii
ra ta cuhvañunacumi sii ranuyahvi ta catyi
ñumaestro sihin ra.

8 Zoco maa ndo, ma cuhva ndo sa catyi
ñiyɨvɨ maestro sii ndo vatyi iyo minoo ñi ra
cuu Maestro ndo, ra Cristo. Ta tandɨhɨmaa
ndo, yañi ndo cuu sihin tahan ndo.

9 Ta ma catyi ndo zutu ndo sii ra iyo ihya
ñuu ñiyɨvɨ vatyi iyo minoo ñi ra cu Zutu yo.
Ra ndyaa andɨvɨ.

10Tama catyi ndo vatyiminoo ndo cuu ra
cu nuu, vatyi maa ñi ra Cristo cuu ra cu nuu
sii ndo.

11 Ra cahnu ca nu yucu maa ndo cuu ra
cua nduumuzu sii tandɨhɨ ndo.

12 Ta yoo ra cua zanducahnu sii ra, cua
zanduluhlu ra Ndyoo sii ra. Ta ra zandu-
luhlu sii, cua zanducahnu ra Ndyoo sii ra.

13 Zoco ¡ndahvi ndoho ra maestro cuenda
ley ta ra fariseo! Zahando tuhunvatyi vaha
xaan ndo, zoco ña ndisa vatyi nacazi ndo
yuvehe gloria, ta ña cuu quɨhvɨ ñiyɨvɨ. Ñá
quɨhvɨ maa ndo, ta nu ña saha ndo quɨhvɨ
inga ñiyɨvɨ cuñi quɨhvɨ.

14 ¡Ndahvi ndoho ra maestro cuenda ley
ta ra fariseo! Zaha ndo tuhun vatyi vaha
xaanndo, zoco ñandisa vatyi quindyaa ndo
vehe ñundahvi, ñu sihi yɨɨ, ta zɨquɨ zandavi
ñahando vatyi vaha xaan ndo, ta naha xaan
cahan ndo sihin ra Ndyoo. Sa cuenda sa
zavahandocuhvaya, tañihixaancacua tasi
tuñi ra Ndyoo sii ndo.

15 ¡Ndahvi ndoho ramaestro cuenda ley ta
fariseo! Zaha ndo tuhun vatyi vaha xaan
ndo, zoco ña ndisa. Nanducu ndo nacahnu
ñuu ñiyɨvɨ, ta yaha ndo tyañuhu vatyi cuñi
ndo nañihi ndo vazu minoo tuhun ñi ñiyɨvɨ
cua zasino ndo iñi ñu cuhva sino iñi maa
ndo. Ta sa nañihi ndo sii ra cuan ta zanan-
duundosii rauucuhvaquiñi ca tazɨquɨmaa
ndo. Ta ndisa xaan cuu si vatyi cua cuhun
tandɨhɨ ndo andyaya.

16 ¡Ndahvindoho! Ra cuaa cuundo, ta cuñi
ndo zañaha ndo ityi sii inga ñiyɨvɨ. Catyi
ndo: “Cuu tyiñaha ñiyɨvɨ Ndyoo nuu ñiyɨvɨ
ta cahan ñu zɨvɨ vehe ñuhu cahnu, zoco ma
zavaha ñu cuhva catyi ñu. Zoco tatu cahan
ñu sa cuenda xuhun cuaan sa iyo sisi vehe
ñuhu cuan, tacuan ta zɨquɨ ñiñi xaan cua
zavaha ñu cuhva catyi ñu.” Catyi ndo.

17Ra tondo cuundo ta ra laa cuundo. ¿Atu
cahnu ca cuu xuhun cuaan ta zɨquɨ vehe
ñuhu sa zandu‑ii sii si? Ña tacuan.

18Ta catyi ndo: “Yoo ra cua tyiñahaNdyoo
nuu ñiyɨvɨ ta cahan ra zɨvɨ altar, zoco ma
zavahara cuhvacatyi ra. Zoco tatu cahanra
tuhun sa yozonuu altar cuhva cuan, tacuan
ta zɨquɨ iyo cuatyi ra tatu ma zavaha ra
cuhva catyi ra.” Catyi maa ndo.

19Ra tondo ta ra laa cuu ndo. ¿Atu cahnu
ca cuu sa yozo nuu altar cuan ta zɨquɨ altar
sa zandu‑ii sii si? Ña tacuan.

20 Ta yoo ra tyiñaha Ndyoo nuu ñiyɨvɨ ta
cahan ra zɨvɨ altar, zavaha ra sii si sa cuenda
altar ta ndya sa cuenda tandɨhɨ sa yozo nuu
si.

21 Ta yoo ra tyiñaha Ndyoo nuu ñiyɨvɨ ta
cahan ra zɨvɨ vehe ñuhu, zavaha ra sii si sa
cuenda vehe ñuhu ta sa cuenda ra Ndyoo,
ndɨhɨ ca.

22 Ta ra tyiñaha Ndyoo nuu ñiyɨvɨ ta ca-
han ra zɨvɨ andɨvɨ, zavaha ra sii si ndya sa
cuenda tyayu ra Ndyoo ta ndya sa cuenda
ra Ndyoo ra ndyaa nuu si.

23 ¡Ndahvi ndoho ramaestro cuenda ley ta
ra fariseo! Zaha ndo tuhun vatyi vaha xaan
ndo, zoco ña ndisa vatyi cahvi ndo ndaha
menta ndo ta sɨtɨ anís sihin sɨtɨ comino ta
sahandominoominoo sisi sa usi tahan si sii
ra Ndyoo, zoco ña tyaa ndo yahvi sa ñiñi ca
sa catyi ley tañi sa zavaha ndo sa ndoo ta sa
cundahvi iñi ndo sii ñiyɨvɨ ta sa cunɨɨ xaan
iñi ndo sii ra Ndyoo. Cuñi si sa zavaha ndo
cuhva ya, tama zañando sa cuhva tucu ndo
diezmo cuan.

24Racuaacuundo, ta cuñindozañahando
ityi sii inga ñiyɨvɨ. Zacuenda xaan ndo sii
ndo ta ña zavaha ndo cuatyi ndyihi, zoco
zavaha ndo cuatyi nahnu xaan sa ña tyaa
ndo yahvi ley cuan. Cuu si tañi tava ndo
tyiyucu ndyihi nuu calu ndo ta zɨquɨ coco
ndo quɨtɨ nahnu ca sa nañi camello.

25 ¡Ndahvi ndoho ra maestro cuenda ley
ta ndoho ra fariseo! Zaha ndo tuhun vatyi
vahaxaanndo, zocoñandisa. Nacatyaxaan
ndo sata coho ta sata vaso, zoco añima ndo
situ cuii sa ña vaha sa zavaha ndo tañi sa
zuhu ndo ta cuhva ña cuu cundyaca ñaha
ndo sii ndo.

26 Ndoho ra fariseo cuaa, catyi ra Jesús,
xihna ca zandundɨun ityi sisi vaso ta coho,
ta zɨquɨ cua ndundɨɨ tucu ityi sata si.

27 ¡Ndahvi ndoho ramaestro cuenda ley ta
ra fariseo! Zaha ndo tuhun vatyi vaha xaan
ndo, zoco ña ndisa. Cuu ndo tañi ñaña sa
zandutyaqui xaan ñiyɨvɨ ityi sata, zoco ityi
sisimaamaayɨquɨndɨyɨñoho ta tandɨhɨ inga
nuu sa quiñi caa.

28 Ta tacuan iyo maa ndo. Vaha xaan
ñiyɨvɨ cuu ndo cuhva caa ndo ityi nuu ñiyɨvɨ,
zoco añima ndo situ cuii si sihin cuhva zan-
davi ñahando ta tandɨhɨ inganuu saña vaha
sa zavaha ndo.

29 ¡Ndahvi ndoho ramaestro cuenda ley ta
ra fariseo! Zaha ndo tuhun vatyi vaha xaan
ndo, zoco ña ndisa vatyi tyaqui zavaha ndo
ñaña ra i cuu profeta ta zandutyaqui ndo
ñaña ñiyɨvɨ vaha.

30 Ta catyi ndo: “Tatu sa vatyi i sindito
maa ndi quɨvɨ i sahñi ñiyɨvɨ sahnu sii ndi sii
ra profeta, maa ndi ma ndoo ndi vaha sa
cahñi ra sii ra.”

31Ta sihin cuhva cahan ndo, zuun ñimaa
ndo saha sa ndaa sa cuenda ndo vatyi zutu
ndo sii ra i sahñi sii ra profeta.

32 ¡Zavaha ca ndo cuhva ña vaha sa i
quisaha zutu ndo!

33 ¡Tañi coo cuu ndo, zehe quɨtɨ xaan!
¿Yozo caa cuu cacu ndo ta ma cuhun ndo
andyaya? Ma cuu.

34Yucuan cuenda cua tasi sii ra profeta ta
sii ra iyo xaan sa siñi tuñi ra Ndyoo sii, ta sii
ra cua zacuaha Tuhun Ndyoo sii ndo. Zoco
maandocuacahñindosii zuhva ra ta zuhva
ra cua tyaa ndo nuu cruz. Ta inga ra cua
cañi ndo sisi vehe ñuhu ndo ta cua zayanga
ndo sii ra ta zayuhu ndo sii ra, ta cua cono
ra ndyaminoo ñuu ta ndya inga ñuu.

35 Ta yucuan cuenda sata maa ndo cua
ndoo cuatyi sa cuenda tandɨhɨ ñiyɨvɨ vaha
i sahñi ñiyɨvɨ ndya ra Abel, ra ndoo xaan,
ta ndya cuhva ndya ra Zacarías zehe ra
Berequías, ra i sahñi ndo sisi vehe ñuhu
mahñu nu ii xaan sihin altar.

36 Sa ndisa catyi sihin ndo vatyi cua ndoo
cuatyi sa cuenda tandɨhɨ ya sata ñiyɨvɨ iyo
vityi.

Sacu xaan ra Jesús sa ndyehe ra ñuu
Jerusalén.

37 ¡Ndahvi yoho ñuu Jerusalén! Sahñi ñiyɨvɨ
sii ra profeta ihya, ta ra tasi ra Ndyoo ihya,
cañi ñu sii ra sihin yuu. ¡Cuaha xaan cuaha
xaan saha cuñi zandu‑ɨin sii ñiyɨvɨ ñuu ya ta

zacuende sii ñu tañi zacuenda minoo ndɨvɨ
sii zehe tɨ sisi ndisi tɨ, zoco ña cuñi ñu!

38 Ndyehe ndo vityi, ndoho ñiyɨvɨ ñuu
Jerusalén, vatyi vityi zandoi sii ndo.

39 Vatyi catyi sihin ndo vatyi ma ndyehe
ca ndo sii, ndya cuhva ndya quɨvɨ cua catyi
ndo vatyi vaha xaan cuu ra vasi sa cuenda
ra ndyaca ñaha sii yo.

24
Cuhva i catyi ra Jesús cuhvacua tani vehe

ñuhu cahnu
1 I quita ra Jesús vehe ñuhu ta sa cuahan

ra ityi ta i tuhva ra i casi ra sii ra ta i quisaha
zañaha ra sii ra Jesús cuhva caa vehe ñuhu.

2 Zoco i nacahan ra Jesús ta catyi ra sihin
ra: ¿Atu ndyehe ndo tandɨhɨ ihya? Sa ndisa
catyi sihin ndo vatyi numinoo yuu ya tama
ndoo si zɨquɨ tahan si. Cua tani tandɨhɨ si.
(Sihin cuhva ya zacoto ra Jesús vatyi cua
zatɨvɨ ndɨhɨ ñiyɨvɨ vehe ñuhu cuan.)

Zeña sa cua naa ñuu ñiyɨvɨ
3 Tacuan ta zɨquɨ cuahan ra yucu sa nañi

Olivos. Ta sa sindyaa ra Jesús yucuan, ta i
tuhva ra i casi ra sii ra, ta xehe ñi i cahan ra
sihin ra, ta catyi ra: Cuñi ndi sa nacatyun
sihin ndi ama cua coo cuhva cuan. ¿Ñaa
zeña cuandyehendi, ta cua cotondi vatyi sa
cuñi quisun ta sa cuñi naa ñuu ñiyɨvɨ? Catyi
ra.

4 Ta i nacahan ra Jesús, ta catyi ra sihin
ra: Zacuenda ndo sii ndo coto zandavi ñaha
ñiyɨvɨ sii ndo.

5 Vatyi cuaha xaan ra cua quisi, ta cua
catyi ra vatyi vasi ra sa cuenda mi, ta cua
catyi ra: “Yuhvi cui Cristo.” Ta cua zandavi
ñaha ra sii cuaha xaan ñiyɨvɨ.

6Cua cuɨñɨndo tuhunvatyi cua coo cuatyi
ta cahñi tahan xaan ñiyɨvɨ, zoco ma yuhu
ndo. Xihna ca cua cuu tandɨhɨ cuhva cuan,
cumañi ca sa saa quɨvɨ naa ñiyɨvɨ.

7 Vatyi cua cahñi tahan minoo ñuu sihin
inga ñuu, ta cua coo cuatyi ñuu nahnu sihin
inga ñuu nahnu. Ta cua coo tama ta cuehe
ta cua coo sa taan nahnu xaan zɨɨn zɨɨn ityi.

8 Ta tandɨhɨ cuhva ya, nu nacaa cua
quisaha ndyehe ñiyɨvɨ tundoho.

9 Ta zɨquɨ cua cuhva cuenda ñiyɨvɨ sii ndo
sii ra ndyaca ñaha vatyi cua ndoho ndo. Ta
cua cahñi ñiyɨvɨ sii zuhva ndo. Ta tandɨhɨ
ñiyɨvɨñuuñiyɨvɨ cua cuxaan xaan ñundyehe
ñu sii ndo sa cuendami.

10Taquɨvɨ cuan, cuaha xaanñiyɨvɨ sino iñi
sii, cua ndoyo ñuhu ñu. Ta cua xico tuhun
ra sii tahan ra. Ta ma cuu ca ndyehe ra sii
tahan ra.

11Cua coo cuaha xaan ra vatya. Cua catyi
ra vatyi cahan ra sa cuenda raNdyoo, ta cua
zandavi ñaha ra sii cuaha xaan ñiyɨvɨ.

12 Cuaha xaan sa quiñi cua coo ndya
cuhva ndyama cuñi ca ñiyɨvɨ sii tahan ñu.

13 Zoco ra ma zaña tuhin ndya nu cua
ndɨhɨ ñuu ñiyɨvɨ, cua cacu ra.

14 Ta Tuhun Vaha sa cuenda cuhva ndy-
aca ñaha ra Ndyoo, cua zacoto ñiyɨvɨ sii
si nacahnu ñuu ñiyɨvɨ, ta cua cuɨñɨ tandɨhɨ
ñiyɨvɨ sii si, ta zɨquɨ cua naa ñuu ñiyɨvɨ.

15 Tatu ndyehe ndo minoo sa zatɨvɨ xaan
ta quiñi xaan zacuu si, ta nandyaa si cuan
nu ii cuhva i catyi ra profeta Daniel, cutuñi
iñi ndo ndoho ra cahvi tuhun ya,

16 tatu ndyehe ndo sii si cuan, nacono
ñiyɨvɨ ñoho Judea, ta naquɨhvɨ xehe ñu ndya
yucu.

17Tatu iyo ra yozo xiñi vehe ra quɨvɨ cuan,
ma cuatu ra numaa iyo ndaha tyiño cuñi ra
tava ra sisi vehe ra.

18 Ta ra ñoho itu ra, ma cunuhu ra ndya
vehe ra sa cua naquihin ra zahma ra.

19 Ta ndahvi ñu zɨhɨ sa ñoho zehe quɨvɨ
cuan a tatu iyo zehe ñu sa tyaxi quɨvɨ cuan
vatyi cahnu xaan tundoho cua ndyehe ñu.

20Ta cacando sii raNdyoo vatyima tahan
si cono ndo quɨvɨ vico zavi a minoo quɨvɨ
quitatu ñiyɨvɨ

21 vatyi tatu tacuan tahan si, yaha xaan
cuaha tundoho cua coo, minoo cuhva ta
coo ca ndya cuhva ndya quɨvɨ i sino ñuu
ñiyɨvɨ tama coo ca tundoho cahnu xaan tañi
tundoho ya inga saha ndaha ñi.

22 Tatu ma zanduzuhva ra Ndyoo quɨvɨ
tundoho cuan, yoñi ñiyɨvɨ cua cacu. Zoco
cua zanduzuhva ca ra sii si sa cuenda ñiyɨvɨ
i casi ra.

23 Tatu catyi minoo ra sihin ndo: “Ihya
ndyaa ra Cristo” a “Yucuan ndyaa ra”, catyi
ra, ma sino iñi ndo.

24 Vatyi cua nduvita cuaha xaan ra zan-
davi ñaha, ta cua catyi ra vatyi Cristo cuu ra,
ta cua catyi ra vatyi cahan ra tuhun saha ra
Ndyoo sii ra. Ta cua zavaha ra zeña nahnu
ta sandyityi ndya cuhvandya sii ñiyɨvɨ i casi
ra Ndyoo cua zandavi ñaha ra tatu sa vatyi
cuu cuhva cuan, zocoma cuu.

25 Ndyehe ndo, sa nacatyi tandɨhɨ sihin
ndo cuee ca sa tahan si.

26 Yucuan cuenda tatu catyi ñiyɨvɨ sihin
ndo: “Ndyehe ndo, ndyaa ra Jesús sisi
cuhu.” Catyi ñu. Zoco ma cuhun ndo
cundyehe ndo. A tatu catyi ñu: “Iyo minoo
nu ñoho xehe ra.” Ma sino iñi ndo.

27 Vatyi quɨvɨ cua quisi inga saha, cua
ndyehe tandɨhɨ ñiyɨvɨ sii. Tañi ndyehe
tandɨhɨ ñiyɨvɨ tatu yaha tasa zavi ityi caña
ñicandyi ta cuhva ndya ityi cua iñi, tacuan
cua cuu si quɨvɨ quisi tucu ra i quisi ndya
gloria.

28 Vatyi nu catuu ndɨyɨ, yucuan cua tita-
han tyasii.

Cuhva cua quisi tucu ra i quisi ndya glo-
ria

29 Tatu sa yaha ndyehe ñiyɨvɨ tundoho
cuan ta zɨquɨ ña naha ca ta cua nduñaa
ñicandyi ta ma ndyehe ca nu yoo. Cua na-
coyo tiñoo, ta ndya cuhva ndya cua canda
andɨvɨ.

30 Tacuan ta zɨquɨ cua ndyehe ñiyɨvɨ sii
ra i quisi ndya gloria ityi andɨvɨ, ta cua
nducuihya xaan iñi tandɨhɨ tata ñiyɨvɨ ñuu
ñiyɨvɨ. Cua ndyehe ñu vatyi vasi ra nu vico,
ta sihin cuaha xaan cuhva. Ta tyaqui xaan
caa ra.

31 Ta cua tasi ra sii ángel ra ndya tandɨhɨ
sa cumi tahan sɨquɨ ñuu ñiyɨvɨ, ta cua tɨvɨ ra
cutu sihin minoo nduzu ñihi xaan. Ta cua
zatahan ra sii tandɨhɨ ñiyɨvɨ i casi ra Ndyoo
ndya nacahnu ñuu ñiyɨvɨ.

32 Vityi coto ndo minoo cuhva iyo yutu
higuera ta tandɨhɨ inga yutu. Tatu cua
ndyehe ndo sa cua nacoyo ndaha tu ta cua
nduyutya tu, tacuan ta sa sito ndo vatyi sa
cua nducahñi.

33Ta tacuan tucu tatu sandyehendovatyi
sa cuu tandɨhɨ tuhun sa quehin sihin ndo
ihya, tacuan ta cua coto ndo vatyi sa cua
cuyatyi sa cunaa ñuu ñiyɨvɨ.

34 Sa ndisa catyi sihin ndo vatyi cua cuu
cuhva ya cuee ca sa cuu ñiyɨvɨ sa iyo vityi.

35Yutyi andɨvɨ ta ñuhu ñuu ñiyɨvɨ cunaa si.
Zoco tuhun quehin, ma naa si.

36 Zoco yoñi ñiyɨvɨ sito ñaa quɨvɨ a ñaa
cuhva cua cuu si. Nu ángel andɨvɨ ta ña sito
ra. Maa tuhun ñi ra Ndyoo Zuti sito.

37 Tañi i cuu si quɨvɨ ra Noé, tacuan cua
cuu tucu si quɨvɨ cua quisi tucu ra i quisi
ndya gloria.

38Quɨvɨ cumañi ca cuuñiyɨvɨ sihinndutya,
sasi ñu. Sihi ñu. Tindaha ñu. Ta saha ñu sii
zehe ñu tindaha ñu ndya cuhva ndya quɨvɨ i
quɨhvɨ ra Noé sisi barco.

39 Ta zana ñi iñi ñu, ta i zanaa ndutya sii
tandɨhɨ ñu. Zuun ñi cuhva cuan, cua cuu
tucu si quɨvɨ cua quisi tucu ra i quisi ndya
gloria.

40Quɨvɨ cuan, uu tahan ra ñoho itu ra, cua
quihin sii minoo ra. Ta inga ra cua nandoo.

41 Ta uu tahan ñuzɨhɨ ndyico ɨɨn ñi quɨvɨ
cuan, cua quihin sii minoo ña. Ta inga ña
cua nandoo.

42Yucuan cuenda cuatu listo ndo vatyi ña
sito ndo ñaa quɨvɨ cua quisi ra ndyaca ñaha
sii ndo.

43 Coto ndo cuhva ya, tatu sa i sito ra
xu vehe ñaa cuhva cua quɨhvɨ ra zuhu, cua
cuatu listo ra, ta ma cuhva ra sa nuña ra
zuhu cuan vehe ra.

44 Yucuan cuenda cuatu listo tucu maa
ndo vatyiminoo quɨvɨ sa ña sica iñindo, cua
quisi tucu ra i quisi ndya gloria.

Muzu vaha tamuzu ña vaha
45 ¿Yoo ra cuu minoo muzu vaha, muzu

sa iyo sa siñi tuñi vaha ta saha patrón ra sa

cundyaca ñaha ra vehe ra ta cuhva ra sa casi
ingamuzu ra cuhva tahan si?

46Zɨɨ xaan cua cuñimuzu cuan tatu nasaa
patrón ra ta nañihi ra sii ra zavaha ra cuhva
cuan, cuhva catyi patrón ra.

47Sandisa catyi sihinndovatyi cua cuhva
patrón ra sa cundyaca ñaha ra tandɨhɨ sa sii
ra.

48 Zoco tatu ña vaha muzu cuan ta sica
iñi ra sihin añima ra: “Naha xaan cuahan
patroin.”

49 Ta yucuan cuenda quisaha cañi ra sii
inga muzu ta sasi cuahyi ra ta sihi xaan ra
ndixi ta siñi ra.

50 Tacuan ta zana ñi iñi ra ta cua nasaa
patrón ra minoo quɨvɨ sa ña ndatu ra sii ra,
minoo cuhva sa ña sito ra,

51 ta cua tasi tuñi xaan patrón ra sii ra.
Ta cua tahan si sii ra tañi cua tahan si sii
ñiyɨvɨ zaha tuhun vatyi vaha xaan ñu, zoco
ña ndisa. Ñihi xaan cua vacu saa ñu, ndya
cuhva cua casi quihñi noho ñu.

25
Minoo cuhva sa cuenda usi tahan ñu

yoco
1Cuhva ndyaca ñaha ra Ndyoo cuu si tañi

cuhva i tahan usi tahan ñu yoco sa cuahan
minoo vico tandaha. I quihin ñu lámpara
ñu sa sahmi azetye, ta cuahan ñu vatyi cua
zatahan ñu sii ra cua tindaha.

2Ta ohon tahan ñu cuan, listo xaan ñu. Ta
ohon tahan ñu, laa xaan ñu.

3 Ta ñu laa cuan, i quihin ñu lámpara ñu,
zoco ñá quihin ñu cuaha ca azetye.

4Tañu listo cuan, i quihinñu lámparañu, ta
i quihin tahan tahan ñuminoo yutyi azetye
vatyi cua zacutu tucu ñu sii si.

5Ta nɨɨ ñi sa cucuee xaan ra cua tindaha, i
quixi tandɨhɨ ñu.

6 Tacuan ta maañuu i siñi ñu cana saa
ñiyɨvɨ, ta catyi ñu: “¡Sa vasi ra cua tindaha;
cuahan ndo cua zatahan ndo sii ra!”

7 Ta i nduvita tandɨhɨ ñu, ta i zanduvaha
ñu lámpara ñu.

8Ta i catyi ñu laa cuan sihin ñu listo cuan:
“Cuhva ndo zuhva azetye ndo sii ndi vatyi
sa cuñi ndahva lámpara ndi.”

9Zoco i nacahan ñu listo cuan, ta catyi ñu:
“Ma cuu, coto ma ñihi si sa cuenda tandɨhɨ
yo. Vaha ca tatu cuhun ndo nu cuyahvi si ta
zata ndo zuhva sa cuenda maa ndo.” Catyi
ñu.

10 Zoco nɨɨ ñi sa cuahan ñu sa cua zata ñu
sii si, ta i saa ra cua tindaha cuan, ta ñu sa
ndyaa listo i quɨhvɨ ñu sihin ra nu iyo vico
tindaha, ta i nucundazi yuvehe.

11 Cuee ca i nasaa inga ñu yoco cuan, ta i
catyi ñu: “¡Tata, tata, nuña yuvehe!”

12Zoco i nacahan ra ta catyi ra: “Sa ndisa
catyi sihin ndo vatyi ña site sii ndo.”

13Ta zɨquɨ i catyi ra Jesús: Yucuan cuenda
cuatu listo ndo vatyi ña sito ndo ñaa quɨvɨ
a ñaa cuhva cua quisi tucu ra i quisi ndya
gloria.

Cuñi si sa cutyiño yo tandɨhɨ sa saha ra
Ndyoo sii yo

14Cuhvandyaca ñaha raNdyoo cuu si tañi
minoo ra sa cuñi cuhun minoo ñuu nusica,
ta i cana ra sii tandɨhɨ muzu ra, ta saha
cuenda ra xuhun ra sii ra.

15 Sii minoo ra saha ra tañi ohon mil, sii
inga ra tañi uu mil, ta sii inga ra minoo mil
ñi. Cuhva cuu sii sa minoo minoo ra sa
zatyiño ra sihin si, tacuan saha ra sii si sii ra.
Ta i quihin ra ityi cuahan ra.

16 Tacuan ta ra i ñihi sa ohon mil cuan,
cuahan ra, ta i zatyiño ra sihin si, ta i ñihi ra
inga ohonmil zɨquɨ si.

17Ta zuun ñi cuhva cuan, ra i ñihi uu mil,
i ñihi ra inga uumil zɨquɨ si.

18Zoco ra i ñihiminoomil ñi, i sahan ra, ta
i sitya ra minoo yavi, ta i tyixehe ra xuhun
patrón ra.

19Cuee xaan ca, i nasaa patrón, ta i tava ra
cuenda sihinmuzu cuan.

20Xihna ca i saa ra i ñihi ohonmil cuan, ta
i saha cuenda ra inga ohonmil sii patrón ra,
ta i catyi ra: “Tata, i sohonohonmil sii. Ica si
ya sihin inga ohonmil i zahacanei zɨquɨ si.”

21 I catyi patrón ra sihin ra: “Vaha xaan;
yoho cuu minoo muzu vaha, ta ndoo xoon.
Vaha xaan i zatyiñon sihin sa zuhva ñi
xuhun i zandoi suhun. Yucuan cuenda vi-
tyi cua cuhve sa cundyaca ñohon cuaha ca.
Quɨhvɨ ta cuzɨɨ xaan iñun ɨɨn ñi sihinmi.”

22 Cuee ca i saa muzu sa ñihi sa uu mil
cuan, ta i catyi ra: “Tata, i sohon uu mil sii;
ica si ya sihin inga uu mil i zahacanei zɨquɨ
si.”

23 I catyi patrón ra sihin ra: “Vaha xaan;
yoho cuu minoo muzu vaha, ta ndoo xoon.
Vaha i zatyiñon sihin sa zuhva ñi xuhun
i zandoi suhun. Yucuan cuenda vityi cua
cuhve sa cundyaca ñohon cuaha ca. Quɨhvɨ
ta cuzɨɨ xaan iñun ɨɨn ñi sihinmi.” Catyi ra.

24Tacuan ta i saa muzu sa ñihiminoo mil
ñi, ta i catyi ra sihin patrón ra: “Tata, site
suun vatyi minoo ra xaan cuun, ta tuhvon
naquihin sa yɨvɨ suun cuu, ta nacuhun tyiño
zacuu inga ra.

25 Ta i yuhi suun, ta sehin ta i tyixehi
xuhun sisi ñuhu. Naquihin sa suun vityi.”

26 Ta i nacahan patrón ra, ta catyi ra:
“Yoho,minoomuzuñavaha ta ra zusa cuun.
Sa siton vatyi tuhve naquihin sa yɨvɨ sii, ta
naquihin tyiño zacuu inga ra.

27Yucuan cuenda ¿ñaa cuenda ñá tyuhun
xuhinbanco, ta sa cuanasei ta cuanaquihin
sii si, zoco sa zahacanaa si zuhva?” Catyi
patrón cuan.

28Ta i catyi ra sihin inga ra yucu yucuan:
“Quindyaa ndo xuhun sa sehi sii ra ya, ta
cuhva ndo sii si sii ra sa cumi usi mil cuan.

29Vatyi ra zatyiño vaha sihin sa sehi sii ra,
cua cuhve cuaha ca sii ra, ta cua coo cuaha
xaan ca sii ra. Ta ra ña cuñi zatyiño sihin sa
sehi sii ra, cua quindyei sii si.

30 Ta muzu ña vaha cuan, zavita ndo sii
ra ityi sata nu ñaa xaan, nu cua vacu xaan
ñiyɨvɨ ndya cuhva cua casi quihñi noho ñu.”

Cuhva cua tyicuhva ra Jesús sii ñiyɨvɨ ñuu
ñiyɨvɨ

31 Quɨvɨ cua quisi tucu ra i quisi ndya
gloria sihin ángel ra, tyaqui xaan ra. Ta cua
cundyaa ra tyayu nu cua cundyaca ñaha ra.

32 Ta tandɨhɨ ñiyɨvɨ ñuu ñiyɨvɨ cua titahan
ñu ityi nuu ra, ta cua zazɨɨn ra sii ñu tañi
zazɨɨn minoo ra cu pastor sii mvee ticatyi
zono ra sihinmvee zono ra.

33 Mvee ticatyi zono ra cua tyaa ra siyo
cuaha ra. Ta mvee zono ra cua tyaa ra sii tɨ
siyo zatyi ra.

34 Ta zɨquɨ cua catyi Rey sihin ñu ndyaa
siyo cuaha ra: “Ñaha ndo, Cuñi xaan Zuti sii
ndo. Cumañi ca sino ñuu ñiyɨvɨ, ta sa ndyaa
listo gloria vatyi cua quɨhvɨ ndo.

35 Vatyi yuhvi i sizoque, ta saha ndo sa
casi. Ityi xein, ta saha ndo sa cohi. I sica
noi ta ñahñi vehi, ta i saha ndo vehe ndo
cundyei.

36Ñahñi zahme, ta saha ndo zahma sii. I
cuhi ta sahanndo i sindyehendo sii. I siñohi
vehe caa, ta sahan ndo i sindyehe ndo sii.”
Cua catyi ra.

37Ta zɨquɨ cua catyi ñiyɨvɨ vaha cuan sihin
ra: “Tata, ¿ama i ndyehe ndi suun sizocon
ta saha ndi sa casun, a ityun ta saha ndi sa
cohon?

38 ¿Ta ama i ndyehe ndi suun sica noo ta
sahandi sa cundyoonvehendiandyehendi
suun ta ñahñi zahmon, ta saha ndi zahma
suun?

39 ¿Ta ama i ndyehe ndi suun sa cuhun a
ñohon vehe caa ta sahan ndi sa ndyehe ndi
suun?” Cua catyi ñu.

40 Ta cua nacahan Rey cuan ta catyi ra
sihin ñu: “Sa ndisa catyi sihin ndo, tandɨhɨ
sa i zavahandosihinyañi,vazurandyihi ca,
zoco sihinmi i zavaha ndo cuhva cuan.”

41 Ta zɨquɨ cua catyi Rey cuan sihin ñiyɨvɨ
ndyaa siyo zatyi ra: “Cuɨñɨ siyo ndo sii,
ndoho ñiyɨvɨ sa cuxaan ra Ndyoo sihin.
Cuquɨhɨ ndo nu cayu ñúhu nu i zavaha
Ndyoo sa cuenda cuihna ta tatyi cuihna sa
ndyico sii ra.

42Vatyi i sizoque, ta ñá saha ndo sa casi. I
cu‑ityi, ta ñá saha ndo ndutya cohi.

43 I sica noi, ta ñahñi vehi, ta ñá saha ndo
vehe ndo cundyei. Ñahñi zahme, ta ñá saha
ndo zahma sii. I cuhi, ta i siñohi vehe caa, ta
ñá sindyehe ndo sii.”

44Ta zɨquɨ cua catyi tucu ñiyɨvɨ cuan sihin
Rey cuan: “Tata, ¿ama i ndyehe ndi suun
sizocon a ityun a sica noo ta ñahñi vehun?
¿Ta ama i ndyehe ndi suun sa ñahñi zahmon
a cuhun añohon vehe caa ta ñá tyindyee ndi
suun?”

45 Ta cua nacahan Rey ta catyi ra: “Sa
ndisa catyi sihin ndo vatyi tandɨhɨ sa ñá
zavaha ndo sihin minoo ñiyɨvɨ luhlu ca, ñá
zavaha ndo sii si sihinmi.” Cua catyi ra.

46 Ta zɨquɨ cua cuhun ñu nu cua ndoho
ñu tandɨhɨ cuii tyiemvu. Zoco ñiyɨvɨ vaha,
cua cuhunñunu cua cundito ñu tandɨhɨ cuii
tyiemvu.

26
Sihñi tahan ra tyiño yozo caa cua tɨɨn ra

sii ra Jesús
1Sa yaha cahan ra Jesús tandɨhɨ tuhun ya,

ta zɨquɨ i catyi ra sihin ra i casi ra:
2 Sa sito ndo vatyi uu quɨvɨ ñi ca, ta cua

cuu si vico zuhun, ta cua xico minoo ra sii
ra i quisi ndya gloria, ta cua cahñi ñiyɨvɨ sii
ra nu cruz. Catyi ra.

3Ta sisi quɨvɨ cuan i titahan ra zutunahnu
sihin ra maestro cuenda ley ta ra mandoñi.
Tandɨhɨ ra cuan cuu ra ra hebreonahnu, ta i
titahan ranuquehe vehe ra Caífas ra cu zutu
ya cahnu.

4 Ta yucuan i natuhun tahan ra yozo caa
cua tɨɨn xehe ra sii ra Jesús, ta cua cahñi ra
sii ra.

5 Zoco i catyi ra sihin ra tahan ra: Zoco
ma cuu si quɨvɨ vico vatyi cuaha xaan ñiyɨvɨ
yucu, ta coto cahñi tahan ñu sihin yo.

I tyozo minoo ñaha azetye vixi xiñi ra
Jesús

6Ñoho ra JesúsñuuBetania vehe ra Simón,
ra i cuhu cuehe tyahyu.

7 Ta i tuhva minoo ñaha sii ra. Ñaa ña
minoo yutyi sino sihin minoo yuu yahvi
xaan, ta ñoho azetye vixi. Ta i tyozo ña sii
si xiñi ra Jesús cuhva sa sasi ra xita.

8 Ta sa ndyehe ra i casi ra Jesús cuhva
zavaha ña, i cuxaan ra, ta catyi ra: ¿Ñacu
zatɨvɨ ña sii si?

9 Vaha ca tatu sa i xico ña sii si ta ñihi ña
cuaha xuhun ta cuhva ña sii ñiyɨvɨ ndahvi.

10 Ta sa sito ra Jesús sa cahan ra cuan, ta
zɨquɨ i catyi ra sihin ra: ¿Ñacu cuyuhu xaan
ndo sihin ñaha ya? I zavaha ña minoo sa
vaha sihin.

11 Tandɨhɨ tyiemvu cua coo ñiyɨvɨ ndahvi
sihin ndo, ta cuu tyindyee ndo sii ñu tatu
cuñi ndo. Zoco yuhvi ma cundyei sihin ndo
tandɨhɨ tyiemvu.

12Cuhva i zavaha ña ya sa tyozo ña azetye
vixi coño ñuhi cuu sa zanduvaha ña sii, sa
cuenda sa cuquɨhi ñaña.

13Sa ndisa catyi sihin ndo vatyi vazu ndy-
acamaa nacatyi ñiyɨvɨ Tuhun Ndyoo, zoco
cuanacatyi ñu cuhva i zavahaña ya sihin, ta
cua nacohon iñi ñiyɨvɨ sii ña. I catyi ra Jesús.

Cuhva i xico ra Judas sii ra Jesús
14 Yaha cuan ta zɨquɨ minoo sa usi uu

tahan ra i casi ra Jesús, ra sa nañi Judas
Iscariote, cuahan ra cua cahan ra sihin ra
zutu nahnu.

15 Ta i catyi ra sihin ra: ¿Yozo cua cuhva
ndo sii, tatu cuhva cuende sii ra sii ndo? Ta
i zandaa ra tyiño sa cua cuhva ra oco usi
tahan xuhun cuisi.

16 Ta ndya quɨvɨ cuan, i quisaha nducu
xaanra Judas cuhvacuacuhvacuendara sii
ra Jesús sii ra cuan.

I cuxiñi ra Jesús sihin sa usi uu tahan ra i
casi ra

17Nu quisaha vico nu tuhva ñiyɨvɨ hebreo
sasi pan ña ndaa, i tuhva ra i casi ra Jesús
sii ra, ta i catyi ra sihin ra: ¿Ndyamaa cuñun
vatyi cua zanduvaha ndi sa cua cuxiñun sa
cuenda vico zuhun ya?

18 Ta i catyi ra Jesús: Cuahan ndo ndya
ñuu cahnu vehe ra sa cahan yo tuhun, ta
catyi ndo sihin ra: “Catyi ra Maestro, cua
saa cuhva sa cua cui. Vehe moo cua cuxiñi
sa cuenda vico zuhun ya sihin ra i casi.”

19 Ta tacuan i zavaha ra, cuhva i catyi ra
Jesús sihin ra, ta i zanduvaha ra sa cuxiñi ra
sa cuenda vico cuan.

20 Ta cuhva sa sa cuaa cuan, sa ndyaa ra
Jesúsmesa sihin sa usi uu tahan ra i casi ra.

21 Ta nɨɨ ñi sa sasi ra xita i catyi ra Jesús
sihin ra: Sa ndisa catyi sihin ndo vatyi cua
xico minoo ndo sii. Catyi ra.

22 Ta i nducuihya xaan iñi ra ndɨhɨ sihin
ra, ta i quisaha ndaca tuhun minoo minoo
ra sii ra Jesús: Tata, ¿atu yuhvi cui?

23 Ta i nacahan ra Jesús, ta catyi ra: Ra sa
sasi sihin ɨɨn ñi coho, yucuan ra cuu ra cua
xico sii.

24 Cuahan ra i quisi ndya gloria cuhva
catyi Tuhun Ndyoo; zoco ¡ndahvi ñi cuu ra
xico sii! Vaha ca tatu sa ñá cacu ra vatyi cua
ndyehe xaan ra tundoho.

25Tacuan i catyi ra Jesús, ta zɨquɨ ra Judas
ra sa xico sii ra i ndaca tuhun ra sii ra, ta
catyi ra: Maestro, ¿atu zuun yuhvi cui? Ta
i catyi ra sihin ra: Tacuan cu si, tañi catyi
moo.

26 Ta cuhva sa cuxiñi ra, i quihin ra Jesús
pan, ta i saha ra tyahvi ndyoo sii ra Ndyoo,
ta zɨquɨ i sahnu ra sii si ta saha ra sii si sii ra
i casi ra, ta i catyi ra: Quihin ndo sii si ta casi
ndo. Ihya cuu tañi coño ñuhi.

27 Tacuan ta i quihin ra minoo vaso ñoho
vino, ta i saha ra tyahvi ndyoo sii ra Ndyoo,
ta i saha ra sii si sii ra, ta i catyi ra: Coho
tandɨhɨ ndo zuhva zuhva

28vatyi ihya cuu tañi nɨñi sa cuenda tyiño
saa sa zandaa ra Ndyoo. Cua cati si, ta sa
cuendamaa si, cua ndasi cuatyi cuaha xaan
ñiyɨvɨ.

29Zoco catyi sihin ndo vatyi ma coho que
vinondyaquɨvɨ cua cohi sii si sihinmaando
minoo cuhva saa nu ndyaca ñaha ra Ndyoo.

Catyi ra Jesús vatyi cua catyi ra Pedro
vatyi ña sito ra sii ra

30 I sata tandɨhɨ ra minoo yaa Ndyoo, ta
zɨquɨ cuahan ra ndya yucu Olivos.

31 Tacuan ta i catyi ra Jesús sihin ra: Sa
cuaa vityi tandɨhɨ cuii ndo cua zandoo ndo
sii. Tamacuñi candocundyicondosii, vatyi
catyi Tuhun Ndyoo: “Cua cuu ra cu pastor,
ta cua quɨtɨ cuatyi tandɨhɨ cuii mvee ticatyi
zono ra.”

32Zoco sayahanandote ta cua cuhinyatyi
ca ta zɨquɨmaa ndo ndya Galilea.

33 Ta zɨquɨ i catyi ra Pedro sihin ra: Vazu
zandoo tandɨhɨ ca ra ya suun, zoco yuhvi
cua cundyique suun.

34Ta i catyi ra Jesús sihin ra: Sandisa catyi
suhun vatyi zuunñi sa cuaa vityi, cuee ca sa
vacu saandɨvɨ tyahnu, cua catyunuñi tahan
saha vatyi ña siton sii.

35 Ta i catyi ra Pedro sihin ra: Vazu cui
suhun, zoco ma catyi sa ña site suun. Ta
tacuan tucu i cahan tandɨhɨ ca ra i casi ra
Jesús.

Cahan ra Jesús sihin ra Ndyoo minoo nu
yucu yutu tyaqui nu nañi si Getsemaní

36 Tacuan ta zɨquɨ i saa ra Jesús sihin ra
i casi ra ndya minoo nu yucu yutu tyaqui
nu nañi si Getsemaní, ta i catyi ra sihin ra:
Cundyaa ndo ihya vatyi cuehin cua quehin
sihin ra Ndyoo ityi nuu ca.

37 Ta i quihin ra Jesús sii ra Pedro ta sii
nduu tahan zehe ra Zebedeo cuahan sihin
ra, ta i quisaha nducuihya xaan iñi ra, ta
ndahvi xaan cuñi ra.

38 Tacuan ta i catyi ra: Cuihya xaan cuñi
añime cuhva ndya sa cuñi cui. Ndoo ndo
ihya ñi, ta cundyaa tyacu ndo sihin.

39 Ta zɨquɨ cuahan ra Jesús zuhva ca ityi
nuu, ta i sicava ndyayu ra nu ñuhu, ta i sica
tahvi ra sii ra Ndyoo, ta catyi ra: Ndyoo
Zuti, tatu sa vatyi cuu, cuhvon samandyehi
tundoho sa cua ndyehi vityi, zocoma cuu si
cuhva cuñimi, nacuu si cuhva cuñimoo.

40 Tacuan i catyi ra Jesús, ta zɨquɨ i sahan
ra nu yucu ra ndɨhɨ sihin ra, ta i nañihi ra sii
ra quixi ra, ta i catyi ra sihin ra Pedro: ¿Yozo
caa? ¿Ñacu ñá cuu cundyaa tyacu ndo sihin
numinoo ora?

41 Cutyacu ndo ta cahan ndo sihin ra
Ndyoo coto nducu coto ihñi cuihna sii ndo.
Cuñi ndo zavaha ndo sa vaha, zoco ña cuu
sii ndo samaa tuhun ñi ndo.

42 Tacuan ta i sahan tucu ra Jesús inga
saha sa cua cahan ra sihin ra Ndyoo, ta i

catyi ra: Ndyoo Zuti, tatu cuu sa ma ndyehi
tundoho ya, vaha xaan, zoco tatu ma cuu,
nacuu si cuhva cuñimoo. Catyi ra.

43 Ta zɨquɨ i nasaa ra, ta i nañihi ra sii ra
ndɨhɨ sihin ra quixi tucu ra vatyi sitatu xaan
ra.

44Ta i zandoo ra sii ra, ta cuahan ra sa cu
uñi saha, ta zuun ñi tuhun cuan i cahan ra
sihin ra Ndyoo.

45 Ta zɨquɨ i nasaa tucu ra nu yucu ra i
casi ra, ta i catyi ra sihin ra: Cuzu ndo vityi,
ta quitatu vaha ndo. Sa saa cuhva sa cua
nacuhvañiyɨvɨ sii ra i quisi ndya gloria sii ra
iyo cuatyi.

46Tanduvita ndo. Coho yo. Sa vasi ra xico
sii.

Tɨɨn ra sii ra Jesús
47Nu cahan ca ra Jesús, ta i saa ra Judas;

minoo sa usi uu tahan ra i casi ra Jesús cuu
ra. Ta iquisi cuahaxaanñiyɨvɨ sihin ra. I tasi
ra zutu nahnu ta ramandoñi sii ra, ta ñaa ra
mityi ta yutu.

48 Ra sa xico sii ra Jesús, i saha ra minoo
cuhva sii ra cuan, ta catyi ra: Ra cua cohi xɨtɨ
cuan, yucuan cuu ra tɨɨn ndo. Tɨɨn vaha ndo
sii ra.

49Ta i saa ra Judas, ta i tuhvara sii ra Jesús,
ta i catyi ra: Nacumi suun,Maestro. Ta i sihi
ra xɨtɨ ra.

50 Ta i catyi ra Jesús sihin ra: Amigo, ¿ñaa
cuenda vasun? Catyi ra. Ta zɨquɨ i tɨɨn ra sii
ra Jesús, ta cuahan ra sihin ra.

51 Ta minoo ra ndɨhɨ sihin ra Jesús, i tava
ra mityi ra, ta i cañi ra sii ra cu muzu ra cu
zutu ya cahnu, ta i sahndya ra zoho ra siyo
cuaha.

52 Ta zɨquɨ i catyi ra Jesús sihin ra:
Natyuhun mityun sisi veno si. Ra cahñi
tahan sihinmityi, cua cuu ra sihinmityi.

53 ¿Atu sica iñun vatyi ma cuu caque sii
Zuti ta vityi vityi cua tasi ra tañi usi uu ityi
ángel cua zacuenda sii?

54 Zoco tatu tacuan zavehi, ¿yozo caa ta
natahan si cuhva catyi Tuhun Ndyoo vatyi
cua tahan si sii?

55Ta zɨquɨ i catyi ra Jesús sihin ñiyɨvɨ: ¿Atu
vasi tɨɨnndo siiminoo ra zuhu vatyi ñaando
mityi ta ndaha tyiño xaan? Tahan tahan
quɨvɨ i sehin vehe ñuhu cahnu ta yucu ndo,
zoco ñá tɨɨn ndo sii yucuan.

56Zoco tacuan cu si tandɨhɨ cuhva yavatyi
cua natahan tandɨhɨ cuhva i tyaa ra profeta
nuu tutu ra Ndyoo. Tacuan i catyi ra Jesús,
ta zɨquɨ i zandoo tandɨhɨ ra i casi ra sii ra, ta
i sino ra.

I sindyaca ra sii ra Jesús nu titahan ra cu
tyiño hebreo

57 Ra i tɨɨn sii ra Jesús, i sindyaca ra sii ra
ityi nuu ra Caifás. Ra Caifás cuu ra cu nuu
sii tandɨhɨ ra cu zutu. Ta yucuan i titahan ra
maestro cuenda ley ta ramandoñi.

58 Ta i sindyico ra Pedro sica sica ñi ndya
cuhva ndya saa ra nuquehe vehe ra cu zutu
ya cahnu, ta yucuan i quɨhvɨ ra, ta i si-
cundyaa ra sihin rapolicíavatyi cuandyehe
ra yozo caa cua cundaa tyiño sa cuenda ra
Jesús.

59Racuzutuyacahnusihin ramandoñi ta
tandɨhɨ ra cu tyiño hebreo, i nanducu xaan
ra ñiyɨvɨ cua cuhva sa ndaa sa cuenda ra
Jesús vazu maa cuendu ñi cuu si vatyi cuñi
ra cahñi ra sii ra.

60 Zoco ñá ñihi ra cuhva sa yatyi vazu
cuaha ñiyɨvɨ saha sa ndaa, vatyi ñá nacasi
tahan sa cahan ra. Ndya nu ndɨhɨ tuhun i
ñihi ra sii uu tahan ra.

61 Ta i catyi ra cuan: Ihya ra i catyi: “Cuu
cani vehe ñuhu cahnu ra Ndyoo, ta cuu
zanandei sii si sisi sa uñi quɨvɨ ñi.”

62 Ta zɨquɨ i nduvita ra cu zutu ya cahnu,
ta i catyi ra sihin ra Jesús: ¿Ñacu ña nacohon
ii caña ñi? ¿Ñaa sa cuu sa cahan ñiyɨvɨ ya
zɨcun? Catyi ra.

63 Zoco ñá nacahan maa ra Jesús. Tacuan
ta i catyi ra cu zutu ya cahnu: Sihin zɨvɨ ra
Ndyoo ndito quehin, ta catyi suhun vatyi
cohon sa ndisa ta nacatyun sihin ndi tatu ra
Cristo cuun, ra cu Zehe ra Ndyoo.

64 Ta i catyi ra Jesús sihin ra: Zuun ra cui
tañi catyun. Ta catyi tuqui sihin maa ndo
vatyi cua ndyehe ndo sii ra i quisi ndya glo-
ria cuhva cundyaa ra siyo cuaha ra Ndyoo
ta cuhva cua quisi ra ndya andɨvɨ sisi vico.

65Tacuan catyi ra Jesús, ta zɨquɨ ra cu zutu
ya cahnu, cuxaan ra ta i ndata ra zuun ñi
zahmamaa ra, ta i catyi ra: ¿Ñaa ca sa ndaa
cuñi si vityi? Sa siñi ndo sa cahan ra ndya
vaha ñi sii ra Ndyoo.

66 ¿Ñaa catyi ndo vityi? Ta i nacahan
tandɨhɨ ra, ta i catyi ra: Nacuu ra vatyi iyo
cuatyi ra.

67 Ta zɨquɨ i quisaha tyicu zɨɨ ra nuu ra, ta
inga ra cati ra nuu ra sihin ndaha ra.

68 Ta i catyi ra: Tatu ndisa vatyi ra Cristo
cuun, nacoton yoo ra cañi suun.

I catyi raPedrovatyi ña sito ra sii ra Jesús
69 Nɨɨ ñi sa yaha tandɨhɨ cuhva cuan,

ndyaa ra Pedro nuquehe, ta i tuhva minoo
muzu sii ra, ta i catyi ña sihin ra: Cuta-
han aan sica noon sihin ra Jesús, ra i quita
Galilea.

70 Zoco i catyi ra Pedro ityi nuu tandɨhɨ
ñiyɨvɨ vatyi yɨvɨ ra cuu ra. I catyi ra sihin ña:
Ña site ñaa tuhun cohon. Catyi ra.

71 Tacuan ta sa quita ra Pedro ndya yu-
vehe nuzama, ta i ndyehe inga muzu sii ra,
ta i catyi ña sihin ñiyɨvɨ yucu yucuan: Ra
ihya, ra tahan ra cuu sii ra Jesús, ra ñuu
Nazaret.

72 Ta i tyiñaha ra Pedro ndyoo nuu ñiyɨvɨ
yucu yucuan, ta i catyi ra: Ña site sii ra
cohon tuhun ña.

73 Ta i yaha zuhva cuhva, ta i tuhva ra
nandyaa yucuan sii ra Pedro, ta i catyi ra
sihin ra: Ndisa cuii vatyi minoo ra tahan ra
cuu tucu oo vatyi cohon tañi cahanñiyɨvɨnu
cu si Galilea. Catyi ra.

74 Tacuan ta i quisaha cahan ra Pedro
ndya vaha ñi, ta catyi ra: Ña site sii ra cuan.
Catyi ra. Ta zuun ñi caa cuhva cuan, i sacu
saa ndɨvɨ tyahnu.

75 Ta zɨquɨ i nacohon iñi ra Pedro cuhva i
catyi ra Jesús sihin ra: “Cuee ca sa vacu saa
ndɨvɨ tyahnu, cua catyun uñi saha vatyi ña
siton sii.” Ta sa nacohon iñi ra Pedro cuhva
cuan, i quita ra, ta i sacu xaan ra vatyi i
nducuihya xaan iñi ra.

27
Nacuhva cuenda ra sii ra Jesús sii ra Pi-

lato
1 Ta sa cundisi i zandoo ra tyiño, tandɨhɨ

ra zutu nahnu ta ra mandoñi. Sa ndu‑ɨɨn
ra minoo cuhva, cuhva cua cahñi ra sii ra
Jesús.

2 Ta i sihñi ra sii ra Jesús, ta i sindyaca
ra sii ra nu ndyaa ra Poncio Pilato, ra cu
gobernador.

Cuhva i sihi ra Judas
3 Ra Judas, ra i xico sii ra Jesús, i ndyehe

ra vatyi cua cahñi ra sii ra Jesús, ta zɨquɨ i
ndu‑uu iñi ra cuatyi ra, ta i nacuhva ra sa
oco usi tahan xuhun cuisi sii ra zutu nahnu
ta ramandoñi,

4 ta i catyi ra sihin ra: Cahnu xaan cuatyi
i zavehi vatyi i saha cuende sii minoo ra
ñahñi cuatyi, ta vityi cua cuu ra. Zoco i nac-
ahan ra cuan, ta catyi ra: ¿Ta ñaa sa cuenda
nduhvi? ¡Ndyehemooyozo caazacuunvityi!

5 Tacuan ta i zavita ihno ra Judas xuhun
cuan sisi vehe ñuhu cahnu ta cuahan ra, ta i
sahñi ra sii ra. Tyihi raminoo yoho zucu ra.

6 I nacuaan ra zutu nahnu xuhun cuan,
ta catyi ra: Ma cuu tyihi yo xuhun ya sihin
xuhun ofrenda vatyi xuhun sa cuenda sa
cua cati nɨñɨminoo ra cu si.

7 Ta zɨquɨ i ndu‑ɨɨn ra minoo cuhva, ta
sihin xuhun cuan, i zata raminooñuhunañi
si NuTavaÑiyɨvɨNdyahyu sa cua ZavahaÑu
Ndaha Tyiño. Ta tyaa ra cuhva vatyi ñuhu
cuan cua cuu nuñaña sa cuenda ñiyɨvɨ inga
ñuu tatu cua cuu ñu ñuu Jerusalén.

8 Ta yucuan cuenda ndya cuhva ndya vi-
tyi nañi ñuhu cuan, Ñuhu Cuenda Nɨñɨ.

9Ta cuhva cuan i natahan si cuhva i catyi
ra Jeremías,minoo ra cu profeta ta sa naha.
Tyehen i tyaa ra: “I naquihin ra sa usi uu
tahan xuhun cuisi. Yucuan cuu yahvi i
sicundyaa ra i zacuu ñiyɨvɨ hebreo.

10 Ta sihin xuhun cuan i zata ra ñuhu sii
ra zavaha quɨyɨ tañi i catyi maa ra Ndyoo
sihin.” Tacuan i tyaa ra Jeremías sa cuenda
cuhva cua tahan ra Jesús.

Cua cundaa tyiño ra Jesús nuu ra Pilato
11 I sindyaca ra sii ra Jesús ityi nuu ra

Pilato, ra cu gobernador, ta i ndaca tuhun ra
Pilato sii ra Jesús: ¿Atu yoho cuu rey cuenda
ñiyɨvɨ hebreo? Ta i catyi ra Jesús: Tacuan cu
si tañi catyi moo.

12 Tacuan ta i tyaa ra zutu nahnu ta ra
mandoñi cuatyi sata ra Jesús, zoco ñá nac-
ahan ra ndaha ñi.

13 Ta zɨquɨ i catyi ra Pilato: ¿Atu ña siñun
sa cahan ra ya, cuhva tyaa ra cuatyi saton?
Catyi ra.

14 Zoco ñá nacahan ra Jesús ndaha ñi, ta
iyo xaan i cuñi ra Pilato.

Saha ra Pilato sa cuu ra Jesús
15Ta vico cuan, tuhva ra gobernador tava

sii minoo ra ñoho vehe caa, yoo ra cua catyi
ñiyɨvɨ.

16 Ta sicoo minoo ra sa sito tandɨhɨ ñiyɨvɨ.
Barrabás nañi ra.

17Ta cuhva i titahan tandɨhɨñiyɨvɨ, i ndaca
tuhun ra Pilato sii ñu: ¿Yoo ra cuñi ndo sa
zañe, a sii ra Barrabás a sii ra Jesús sa nañi
Cristo?

18Vatyi sa sito ra Pilato vatyi ña tahan iñi
ra cu tyiño hebreo sii ra Jesús, ta yucuan
cuenda i saha cuenda ra sii ra sii ra.

19 Nɨɨ ñi sa ndyaa ra Pilato tyayu ra nu
zandaa ra tyiño, i tasi ñazɨhɨ ra tyiño nu
ndyaa ra, ta catyi ña: “Coto ñaha ñaa sa
zavohon sihin ra vaha cuan vatyi i ndyehi
minoo ñimahna quiñi xaan sa cuenda ra
cuñi.” Tacuan catyi tutu i tyaa ña.

20 Zoco i zasino ra zutu nahnu cuan ta
ra mandoñi iñi ñiyɨvɨ vatyi cua caca ñu sii
ra Barrabás, ta cua catyi ñu vatyi nacuu ra
Jesús.

21 I cahan ra gobernador inga saha, ta
catyi ra: ¿Yoo ra cuñi ndo sa cua zañe? Ta
i catyi ñu: Sii ra Barrabás.

22Ta zɨquɨ i ndaca tuhun ra Pilato: Ta ¿ñaa
sa cua zavehi sihin ra Jesús sa nañi Cristo?
Ta i nacahan tandɨhɨ ñu, ta catyi ñu: ¡Nacuu
ra nu cruz!

23 Ta i catyi ra Pilato: ¿Ñaa cuenda? ¿Ñaa
sa ña vaha i zavaha ra? Zoco i cana saa ñu
ñihi ca, ta catyi ñu: ¡Nacuu ra nu cruz!

24Ta zɨquɨ i ndyehe ra Pilato vatyi ñá cuu
zacuu ra. I nduvaa ñi maa ñiyɨvɨ. Yucuan
cuenda i quihin ra ndutya, ta i nacatya ra
ndaha ra ityi nuu ñiyɨvɨ, ta catyi ra: Yɨvɨ
cuatyi mi cuu ta cua cati nɨñɨ ra vaha ya.
Ndyehe maa ndo cua ndoo cuatyi sata maa
ndo.

25 Ta i nacahan tandɨhɨ ñiyɨvɨ, ta catyi ñu:
Nacuu si cuatyi maa ndi ta cuatyi zehe ndi.
Catyi ñu.

26 Ta zɨquɨ i zaña ra Pilato sii ra Barrabás,
ta i tava ra tyiño vatyi cua cañi zandaru sii
ra Jesús, ta zɨquɨ i saha cuenda ra sii ra vatyi
cua cuu ra nu cruz.

27 I sindyaca zandaru ra Pilato sii ra Jesús
sisi vehe tyiño, ta i titahan tandɨhɨ inga zan-
daru sihin ra.

28 I tava ra zahma ra Jesús, ta i natyihi ra
minoo zahma tixinda sii ra.

29Ta i zavaha raminoo corona iñu ta tyihi
ra xiñi ra Jesús, ta saha ra minoo tuyoo cax-
tyila cuñaa ra, ta zɨquɨ i sicuɨñɨ sɨtɨ zandaru
ityi nuu ra, ta i sacu ndyaa ra sii ra, ta catyi
ra: Nacumi suun, yoho ra cu rey cuenda
ñiyɨvɨ hebreo.

30 I tyicu zɨɨ zandaru sii ra Jesús, ta i naqui-
hin ra tuyoo caxtyila cuan, ta i cañi xaan ra
xiñi ra.

31Ta sa yaha sacu ndyaa ra sii ra, i tava ra
zahma tixinda cuan, ta i natyihi ra zahma
maa ra sii ra. Ta zɨquɨ i quihin ra sii ra vatyi
cua cahñi ra sii ra nu cruz.

Nu i tyaa ra sii ra Jesús nu cruz
32 Ta cuhva sa cuahan ra ityi, i tahan ra

sii minoo ra ñuu Cirene. Simón nañi ra. Ta
i zacuizo zandaru cuan cruz ra Jesús sii ra.

33Ta cuahan tandɨhɨ ra nu nañi si Gólgota.
Tuhun Gólgota cuan cuñi si catyi si Nu Yucu
Yɨquɨ XiñiNdɨyɨ.

34 Ta cuhva sa saa ra yucuan, i saha ra
vino zaca si sihin minoo sa uva xaan vatyi
cua coho ra Jesús, zoco i sihi ra Jesús siin ñi
ta zɨquɨ ñá cuñi ca ra coho sii si.

35 Ta sa yaha tyaa zandaru sii ra Jesús nu
cruz ta zɨquɨ i sizɨquɨ ra vatyi cua ndyehe ra
yoo ra cua zahacanaa minoo minoo zahma
ra. Cuhva cuan i natahan si cuhva i tyaa
minoo raprofeta sa cuenda ra Jesúsnucatyi
si tyehen: “I zasa ra zahme sii tahan ra, ta i
sizɨquɨ ra yoo ra cua ñihi zahma cañi vii.”

36 Ta zɨquɨ i sicundyaa zandaru, ta i za-
cuenda ra sii ra Jesús.

37Taxiñi cruz i tyaa raminoo tutu, ta catyi
si ñaa cuenda cua cuu ra, ta catyi si: “Ihya ra
cuu ra Jesús, rey cuenda ñiyɨvɨ hebreo.”

38Ta i sihi tucu uu tahan ra zuhu sihin ra
Jesús,minoo ra siyo cuaha ra, ta inga ra siyo
zatyi ra.

39Cuhva sa yaha ñiyɨvɨ nu ndyaa ra Jesús,
i sacu ndyaa ñu sii ra, ta zavico xiñi ñi ca ñu

40 ta catyi ñu: Yoho, ra catyi vatyi cua
canun vehe ñuhu ta uñi quɨvɨ ñi ta cua zan-
duvohon sii si, tatu sa ndisa vatyi zehe ra
Ndyoo cuu suun, noon nu cruz.

41 Ta i sacu ndyaa tucu ra zutu nahnu ta
ra maestro cuenda ley ta ra mandoñi sii ra,
ta catyi ra:

42 I zacacu ra sii inga ñiyɨvɨ, zoco ña cuu
zacacu ra sii ra. Tatu rey cuenda ñiyɨvɨ
hebreo cuu ra, nanoo ranu cruzvityi, ta cua
sino iñi yo sii maa ra.

43 Sino xaan iñi ra sii ra Ndyoo, nazacacu
ra Ndyoo sii ra vityi tatu sa ndisa vatyi cuñi
ra Ndyoo sii ra vatyi i catyi ra vatyi Zehe ra
Ndyoo cuu sii ra. Catyi ra.

44 Ta ndya cuhva ndya ra zuhu, ra sihi
ɨɨn ñi sihin ra Jesús, ta i cahan tucu ra ndya
vaha ñi sii ra Jesús.

Nu i sihi ra Jesús
45 Tacuan ta i nduñaa xaan nacahnu ñuu

ñiyɨvɨndyamaa ora ta ndya cuhva ndya caa
uñi sa sahiñi.

46 Ta cuhva caa uñi i cana saa ra Jesús
minoo sañihi xaan, ta i catyi ra: Elí,Elí ¿lama
sabactani? Cuñi si catyi si: Zutu mañi yu,
Zutu mañi yu, ¿ñaa cuenda i zandoon sii?
Catyi ra.

47 Zuhva ñiyɨvɨ nandyaa yucuan, i siñi ñu
ta catyi ñu: Ra ihya cana saa ra sii ra profeta
Elías. Catyi ñu.

48 Ta zuun ñi caa cuhva cuan, i cacono
minoo ra cuan, ta i quihin ra sii minoo sa
ñahma, ta i zatyii ra sii si sihin ndutya iya. I
tyaa ra sii si numinoo yutu, ta i zandaa ra sii
si nu ndyaa ra Jesús vatyi cua coho ra.

49 Ta i catyi inga ra yucu yucuan: Cuatu
noo, nandyehe yo tatu cua quisi zanoo ra
Elías sii ra.

50 I sacu saa ra Jesús inga saha minoo sa
ñihi xaan, ta zɨquɨ i sihi ra.

51 Zuun ñi caa cuhva cuan, i ndata zava
zama coco sa ndita sisi vehe ñuhu cahnu
ndya zɨquɨ ta ndya xuu. I taanminoo sa ñihi
xaan, ta i ndata yuu nahnu,

52 ta i nuña ñaña, ta i nandoto cuaha xaan
ñiyɨvɨ i sino iñi sii ra Ndyoo.

53Sayahanandoto ra Jesús, ta zɨquɨ i quita
maa ñu ñaña, ta saa ñu ñuu Jerusalén, ñuu ra
Ndyoo, ta cuaha xaan ñiyɨvɨ i ndyehe sii ñu.

54 Ta minoo ra cu nuu sii minoo ziendu
zandaru ta zandaru ra zacuenda sii ra Jesús
ɨɨn ñi sihin ra cuan, i ndyehe ra cuhva i taan
ta tandɨhɨ inga sa i cuu, ta i yuhuxaan ra, ta i
catyi ra: Ndisa cuii ra ihya vatyi zeheNdyoo
cu sii ra.

55 Ndya zava ñi i siyucu cuaha xaan ñu
zɨhɨ. Ndyehe ñu sii ra Jesús. I sindyico ñu sii
ra ndya Galilea, ta i tyindyee ñu sii ra.

56 Minoo ña cuan, nañi ña María Mag-
dalena, ta inga ña cuu ña María zɨhɨ ra Ja-
cobo ta ra José, ta inga ña cuu ñazɨhɨ ra
Zebedeo.

I tyihi ra sii ra Jesús sisi ñaña
57Minoo ra cuca sa nañi José, ra ñuu Ari-

matea cuu ra, ta ndyico ra sii ra Jesús. Ta sa
tyahan cuan

58 i sahan ra nu ndyaa ra Pilato, ta i sica
ra coño ñuhu ra Jesús. I saha ra Pilato tyiño
vatyi cuu quihin ra sii si.

59Ta i quihin ra José coño ñuhu ra Jesús, ta
i cava noo raminoo zahma vaha sii si,

60 ta i saqui ra sii si sisi ñaña saa maa ra
sa i zavaha ra sisi minoo yuu. I tyazi ra
yuhu ñaña cuan sihin minoo yuu cahnu, ta
cuahan ra.

61 Ta cuhva cuan i siyucu ña María Mag-
dalena ta inga ña María yatyi ñi yuñaña
cuan.

Cuhva i zacuenda ra ñaña ra Jesús
62 Inga quɨvɨ, quɨvɨ sa cua quitatu ñiyɨvɨ, sa

ndɨhɨ zanduvaha ñu sa cuenda vico cuan, ta
i sahanrazutunahnu ta ra fariseonundyaa
ra Pilato.

63 Ta i catyi ra sihin ra: Tata, nacohon
iñi ndi vatyi nɨɨ ñi sa ndito ra vatya cuan ta
i catyi ra vatyi tatu sa yaha uñi quɨvɨ cua
nandoto ra sisi sa i sihi ra.

64 Yucuan cuenda cuñi ndi vatyi tavon
tyiño vatyi cundyaa zeyun yuhu ñaña ra
ndya cuhva ndya sa yaha uñi quɨvɨ coto
quisi ra tahan ra sa sa cuaa ta zuhu ra coño
ñuhu ra, ta zɨquɨ cua catyi ra sihin ñiyɨvɨ
vatyi i nandoto ra sisi sa i sihi ra. Tatu
tacuan cua cuu, yaha ca cua sino iñi ñiyɨvɨ
tuhun vatya sa cahan ra ta zɨquɨ sa xihna ñi.
Catyi ra.

65Ta i catyi ra Pilato sihin ra: Quihin ndo
zuhva zandaru. Ta cuhun ndo ta cazi cutu
vaha ndo yozo ca cuhva cuu sii ndo. Catyi
ra.

66 Tacuan ta cuahan ra, ta i tyazi cutu
vaha ra ñaña cuan, ta i tyaa ra zeyu yuhu si,
ta i zandoo ra sii zandaru yucuan vatyi cua
zacuenda ra.

28
Cuhva i nandoto ra Jesús

1 I yaha quɨvɨ quitatu ñiyɨvɨ hebreo. Ta
quɨvɨ tumingu cuhva sa vasi cundisi i saa ña
MaríaMagdalena sihin inga ñaMariá vatyi
cua ndyehe ñu ñaña cuan.

2Ta zuun ñi caa cuhva cuan i taan minoo
sa ñihi xaan vatyi i quita minoo ángel ra
Ndyoondyaandɨvɨ, ta i noo randyanuñuhu,
ta i saa ra ndya ñaña. I tyaa siyo ra yuu sa
ndazi yuñaña cuan, ta i sicundyaa ra nuu si.

3 Ndisi xaan ra tañi minoo tasa zavi, ta
cuisi xaan zahma ra tañi caa nieve cuisi.

4 Cuhva sa ndyehe zandaru sii ra, ta nɨhɨ
ra sihin sa yuhu ra, ta i cuañaa ra.

5 Ta i catyi ángel cuan sihin ñu zɨhɨ cuan:
Ma yuhu ndo. Site vatyi nanducu ndo sii ra
Jesús, ra i sihi nu cruz.

6 Yoñi ca ra ihya. Sa i nandoto ra tañi i
nacatyi ra. Ñahando, ta ndyehendonu i caa
coño ñuhu ra.

7 Yatyi cuii ñi cuhun ndo, ta nacatyi ndo
sihin ra i casi ravatyi sanandoto ra. Ta catyi
ndo: “Xihna ca ra Jesús cuahanndyaGalilea
ta zɨquɨ maa ndo. Yucuan cua ndyehe ndo
sii ra,” catyi ndo. Ihya cuu sa tahan si

nacatyi sihin ndo, catyi ángel cuan sihin ñu
zɨhɨ cuan.

8 Ta i yuhu xaan ñu zɨhɨ cuan, ta zɨɨ xaan
i cuñi ñu, ndɨhɨ ca, ta yatyi xaan i naquihin
ñu ityi cuahan ñu, ta i cacono ñu vatyi cua
nacatyi ñu sihin ra i casi ra Jesús.

9 Ityi cuahan ñu i quituu ra Jesús ityi nuu
ñu, ta i catyi ra: Nacumi sii maa ndo. Ta i
tuhva ñu sii ra Jesús, ta i tɨɨn ñu saha ra, ta i
zacahnu xaan ñu sii ra.

10 Tacuan ta i catyi ra Jesús sihin ñu: Ma
yuhu ndo. Cuahan ndo ta nacatyi ndo sihin
ra yañi vatyi nacuhun ra ndya Galilea, ta
yucuan cua ndyehe ra sii.

Cuhva i nacatyi zandaru
11Nɨɨ ñi sa cuahan ñu zɨhɨ cuan, ta zuhva

zandaru, ra zacuenda ñaña cuan, cuanuhu
ra ndya ñuu, ta i nacatyi ra sihin ra zutu
nahnu tandɨhɨ sa i cuu.

12 Ta i sahan ra zutu nahnu cuan, ta i
natuhun ra sihin ra mandoñi yozo caa cua
zavaha ra ta i ndu‑ɨɨn ra minoo cuhva. Ta
zɨquɨ i saha ra cuaha xaan xuhun sii zan-
daru,

13 ta i catyi ra sihin ra: Catyi ndo vatyi i
quisi ra tahanra sa sa cuaa, ta i zuhura coño
ñuhu ra nɨɨ ñi sa quixi ndo.

14 Ta tatu cua coto ra gobernador cuhva
ya, cua zasino ndi iñi ra, ta tacuan ta ñahñi
cua tahan ndo.

15 Tacuan ta i quihin zandaru xuhun
cuan, ta cuahan ra, ta i cahan ra cuhva i
nacatyi ra cuan sihin ra. Ta sino iñi ñiyɨvɨ
hebreo tuhun cuan ndya cuhva ndya vityi.

Cuhva i saha ra Jesús tyiño sii ra i casi ra
16 Tacuan ta cuahan sa usi ɨɨn tahan ra i

casi ra Jesús ndya Galilea ndya minoo yucu
sa i zacoto ra Jesús sii ra.

17 Ta cuhva sa ndyehe ra sii ra Jesús, i
zacahnu ra sii ra, zoco zuhva ra ñá sino
vaha iñi sa zuun ra cuu ra.

18 Ta zɨquɨ i tuhva ra Jesús sii ra, ta i
catyi ra sihin ra: Saha ra Ndyoo tandɨhɨ cuii
cuhva sii sa cundyacañehi andɨvɨ ta nuñuhu
ñuu ñiyɨvɨ.

19 Cuahan ndo nacahnu ñuu ñiyɨvɨ, ta za-
cuaha ndo sii tandɨhɨ ñiyɨvɨ. Zacoo ndutya
ndo sii ñu sihin zɨvɨ ra Ndyoo Zutu yo ta
sihin zɨvɨ Zehe ra ta sihin zɨvɨ Tatyi Ii ra
Ndyoo.

20Tandɨhɨ sa i zacuehi sii ndo, nacatyi ndo
sii si sihin ñu cua sino iñi vatyi natyaa ñu
yahvi sii si. Ta coto ndo vatyi yuhvi ndyei si-
hin ndo tandɨhɨ cuii quɨvɨ ndya cuhva ndya
cua ndɨhɨ ñuu ñiyɨvɨ. Ta nacuu si tacuan, ta
nacuu si sa ndisa.



SANMARCOS 1:1 40 SANMARCOS 1:27

Tuhun Vaha Sa I Tyaa Ra
SanMarcos

Cuhva i cahan ra Juan, ra i zacoo ndutya
sii ñiyɨvɨ quɨvɨ cuan

1 Ihya cuhva quisaha Tuhun Vaha sa
cuenda ra Jesucristo, ra cu zehe Ndyoo.

2 Cuhva i zatyaa ra Ndyoo sii ra Isaías
tuhun ra ta tyiemvu, ta i tyaa ra Isaías cuhva
i cahan ra Ndyoo sihin ra Cristo ta catyi ra:
Cua tasi sii minoo ra sa xihna ñi, ta cua

zacoto ra sii ñiyɨvɨ vatyi cua cuhun.
Vatyi quɨvɨ cua soon ta cua tyizoho ñu sa

cohon.
3 Cua cana saa ra cuan sisi cuhu ta catyi ra

sihin ñiyɨvɨ:
“Zamando cuhva iyondovatyi sa cua saa ra

ndyaca ñaha sii yo.”
4 Ta i quisi ra i tasi ra Ndyoo, ra cua cana

saa sisi cuhu. Sinañi ra Juan. I zacoondutya
ra sii ñiyɨvɨ. Ta i zacuaha ra sii ñu vatyi coo
ndutya ñu ta zama ñu cuhva iyo ñu, ta zɨquɨ
cua zandasi ra Ndyoo cuatyi ñu.

5Ñiyɨvɨ ñuu Jerusalén ta tandɨhɨ ñuu nu cu
si Judea i sahan ñu nu ndyaa ra Juan. Ta sa
yaha nahma ñu cuatyi ñu nuu ra Ndyoo, ta
zɨquɨ i sicoo ndutya ñu i zacuu ra Juan yuu
sa nañi río Jordán.

6 Ixi camello i cuu zahma ra Juan, ta i
sinuhñi zinda ñɨɨ sisi ra. Ta i sasi ra minoo
nuu quɨtɨ tañi tɨca ta sihi ra tyahiñu ñuñu.

7 I cahan ra sihin ñiyɨvɨ ta catyi ra: Ta cua
yaha zuhva quɨvɨ ta cua quisi inga ra cahnu
ca. Ña tahan si sii, nu sa cuimuzu ra ta cuize
ndisa ra, zoco zuunñimaara i saha tyiño sii.

8 Zacoo ndutye sii ndo sihin ndutya, zoco
maa ra cua zacoo ndutya sii ndo sihin Tatyi
Ii. Tacuan i catyi ra Juan.

Cuhva i sicoo ndutya ra Jesús
9Ta i yaha zuhvañiquɨvɨ ta i quita ra Jesús

ñuu Nazaret nu cu si Galilea, ta i saa ra yuu
Jordán, ta i zacoo ndutya ra Juan sii ra.

10 Zuun ñi caa cuhva sa nduvita ra Jesús
nu ndutya cuan ta i nandyehe ndaa ra,
ta i ndyehe ra vatyi nuña ityi andɨvɨ, ta i
noo xica Tatyi Ii sii maa ra tañi noo minoo
paloma.

11 Ta i siñi ra minoo nduzu sa cahan ityi
zɨquɨ, ta catyi si: Yoho cuu zehi. Ta cuñi xein
suun. Zɨɨ xaan cuñi suhun.

Cuhva i nducu coto ihñi cuihna sii ra
Jesús atu cua tyaa ra yahvi sii Ndyoo a sii
cuihna

12 Ta zuun ñi quɨvɨ cuan i saca Tatyi Ii sii
ra Jesús, ta cuahan raminoo cuhu cahnu.

13 Ta yucuan i ñoho ra uu xico quɨvɨ nu
sicoo quɨtɨ cuhu. Ta i nducu ra cu nuu sii
cuihna cuhva coto ihñi ra sii ra vatyi cuñi ra

sa tyaa ra Jesús yahvi sii ra. Ta zɨquɨ i quisi
tyindyee ángelNdyoo sii ra Jesús.

Cuhva i quisahazacuahara Jesúsnucusi
Galilea

14 Tacuan ta zɨquɨ i tyihi ñiyɨvɨ sii ra Juan
vehe caa, ta i quisi nuhu ra Jesús nu cu si
Galilea, ta i zacoto ra sii ñiyɨvɨ Tuhun Vaha
sa cuenda cuhva ndyaca ñaha ra Ndyoo.

15 Ta i catyi ra Jesús: Vityi sa cuñi saa
quɨvɨ cua cundyaca ñaha ra Ndyoo ihya ñuu
ñiyɨvɨ. Zandoo ndo cuatyi ndo, ta sino iñi
ndo Tuhun Vaha.

Cuhva i cana ra Jesús sii cumi tahan ra
tɨɨn tyiyaca

16 I sica noo ra Jesús yumiñi Galilea, ta
i ndyehe ra sii ra Simón sihin yañi ra, ra
Andrés. Cañi ra traya ra nu ndutya vatyi
yucuan cuu tyiño zacuumaa ra.

17Ta i cana ra Jesús sii ra ta catyi ra: Coho
ndo sihin, ta cua cuhve cuhva nducu ndo
sii ñiyɨvɨ tañi cuhva nducu ndo sii tyiyaca.
Tacuan i catyi ra Jesús sihin ra.

18Ta ta sica ñi i zandoo ihno ra traya ra, ta
cuahan ra sihin ra Jesús.

19 Ta i sica ra Jesús zuhva ca sihin ra ityi
nuu ca, ta i ndyehe ra sii ra Jacobo sihin ra
Juan yañi ra. Ta zehe ra Zebedeo cuu sii ra.
Ñoho ra barco. Nazuhva ra traya ra.

20 I cana ra Jesús sii ra, ta i zandoo ra sii
ra Zebedeo zutu ra sihinmuzu ra sisi barco.
Ta i sindyico ra sii ra Jesús.

Cuhva i ñoho tatyi cuihna sii minoo ra
21 I saa ra Jesús sihin ra i cana ra ñuu

Capernaum, ta quɨvɨ tuhva ñiyɨvɨ quitatu i
quɨhvɨ ra Jesús vehe ñuhu. Ta i zacuaha ra
sii ñiyɨvɨ.

22Ta iyo xaan i cuñiñiyɨvɨ sihin cuhva i za-
cuaha ra vatyi ñá zacuaha ra tañi zacuaha
ra maestro cuenda ley, zoco i zacuaha ra
tañi sa saha ra Ndyoo sa siñi tuñi sii ra.

23Ta sisi vehe ñuhu cuan i ñohominoo ra,
ra ñoho tatyi cuihna añima. Ta i quisaha
cana saa ra. Ta catyi ra:

24 ¿Ñaa sa cuñun sihin ndi? Jesús, ra ñuu
Nazaret. ¿Atu vasun sa vasi zandyehun
tundoho sii ndi? Site yoo ra cuun. Moo cuu
ra cu zehe Ndyoo, ra ñahñi cuatyi. Tacuan i
cahan ra cuan.

25 Tacuan ta xaan xaan i cahan ra Jesús
sihin tatyi cuihna cuan ta catyi ra: Cazi
yuhun tama cohon. Ta quita ndo sii ra ya.

26 Ta ñihi xaan i zanɨhɨ tatyi cuihna cuan
sii rayɨɨ cuan, ta saa xaan i sacu saa si, ta i
quita si añima ra.

27 Ta iyo xaan i cuñi ñiyɨvɨ, ta i nducu
tuhun tahan ñu: ¿Yozo caa? Minoo cuhva
saa cuu si vatyi ra ihya iyo cuhva sii ra vatyi
cahan ra sihin tatyi cuihna, ta tyaa si yahvi
sii ra.

28Tayatyi xaan i sito ñiyɨvɨnacahnunu cu
si Galilea cuhva i zavaha ra Jesús.

Cuhva i zanduvaha ra Jesús sii tyizo ra
Pedro

29 Tacuan ta zɨquɨ i quita ra vehe ñuhu ta
cuahan ra Jesús sihin ra Jacobo ta ra Juan
ndya vehe ra Simón ta ra Andrés.

30 I caa tyizo ra Pedro nu sito. Cuhu ña
cahñi. Ta i nacatyi ñu sihin ra Jesús vatyi
cuhu ña.

31 I tuhva ra nundyaaña, ta i tɨɨn ra ndaha
ña, ta i tyindyee ra sii ña, ta i nduvita ña.
Zuunñi caa cuhva cuan indyico cahñi sii ña,
ta i nduvita ña. Ta i zavaha ña sa casi ra.

Cuhva i zanduvaha ra Jesús sii cuaha
xaan ñiyɨvɨ cuhu

32 Sa tyizo ñicandyi ta sa tyahan cuan i
quisi ndyaca ñiyɨvɨ sii tandɨhɨ ñu cuhu, zɨɨn
zɨɨn nuu cuehe, ta ñu ñoho tatyi cuihna.

33 Ta i quisi tuu xaan ñiyɨvɨ yuvehe nu
ñoho ra Jesús.

34 Ta i zanduvaha ra Jesús sii cuaha xaan
ñu cuhu cuaha xaan nuu cuehe, ta i tava ra
sii cuaha xaan tatyi cuihna sii ñiyɨvɨ, zoco
ñá saha maa ra sa cahan tatyi cuihna cuan
vatyi i nacoto si sii ra.

Cuhva i zacoto ra Jesús sii ñiyɨvɨ Tuhun
Ndyoo nu cu si Galilea

35Ta inga quɨvɨ ñaa ca i nduvita ra Jesús ta
sahan ra minoo cuhu, ta i quisaha cahan ra
sihin ra Ndyoo Zutu ra, ra iyo andɨvɨ.

36 Ta ra Simón sihin ra tahan ra i sinan-
ducu ra sii ra.

37Tanunañihi ra sii ra Jesús i catyi ra sihin
ra: Nanducu xaan ñiyɨvɨ suun.

38 Zoco i catyi ra Jesús: Coho yo tandɨhɨ
inga ñuu yatyi ñi ihya vatyi indyacuan cua
cahan tuqui Tuhun Ndyoo vatyi yucuan
cuenda vasi.

39Ta i sica noo ra tandɨhɨ nu cu si Galilea.
I zacoto ra sii ñiyɨvɨ Tuhun Ndyoo tahan
tahan vehe ñuhu, ta i tava ra tatyi cuihna sii
ñiyɨvɨ.

Cuhva i zanduvaha ra Jesús sii minoo ra
tyahyu

40Minoo saha i tuhva minoo ra nu ndyaa
ra Jesús. Cuhuxaanrasihincuehesa tyahyu
ra. I sicuɨñɨ sɨtɨ ra, ta i catyi ra: Iyo cuhva
suun, tatu cuñun cuu zanduvohon sii.

41Ta i cundahvi iñi ra Jesús sii ra cuan, ta i
tɨɨn ra ndaha ra ta catyi ra: Cuñi. Zanduvehi
suun.

42Ta zuunñi caa cuhva cuan i quita cuehe
cuan sii ra, ta ndaha nduvaha ñi ra.

43Tazɨquɨ i catyi ra Jesús sihin ravatyi cuu
cunuhu ra, zocoñihi xaan i saha ra tuhun sii
ra ta catyi ra:

44 Ndyehun, vatyi ma nacatyun sihin
ñiyɨvɨ. Cuhunnundyaaracuzutuveheñuhu
hebreo, ta cuhvon sii ra Ndyoo sa i catyi ra

Moisés sa cua cuhva ñiyɨvɨ tatu nduvaha ñu.
Tacuan ta cua coto ñiyɨvɨ vatyi i nduvohon.

45 Tacuan ta cuahan ra i nduvaha, ta i
nacatyi ra sihin tandɨhɨñiyɨvɨ cuhva i cuu sii
ra. Ta yucuan cuenda ñá cuu ca quɨhvɨ ra
Jesús inga ñuu. I sica noo ra nu yoñi ñiyɨvɨ
iyo. Zoco i sahan xaan ñiyɨvɨ zɨɨn zɨɨn ñuu
ndya nu ndyaa ra.

2
Cuhva i zanduvaha ra Jesús sii minoo ra

xii
1 Ta i yaha zuhva quɨvɨ ta zɨquɨ i quisi

nuhu ra JesúsndyañuuCapernaum, ta yatyi
xaan i sito ñiyɨvɨ vatyi sa nasaa nuhu ra.

2 Ta ta sica cuii ñi i titahan ñiyɨvɨ cuhva
ndya ñá cuu ca quɨhvɨ ñu yuvehe. Ta i
zacuaha ra Jesús sii ñu Tuhun Ndyoo.

3Ta iquisiminoo ityi ñiyɨvɨ tandyizo cumi
tahan ra sii minoo ra xii.

4 Ta ñá cuu yaha ra yuvehe nu ñoho ra
Jesús vatyi tuu xaan ñiyɨvɨ yucu. Cuu, i ndaa
raxiñivehe, ta i nuña ra xiñivehe, ta i zanoo
ra sii ra xii sihin minoo tyuhva nu nandyaa
ra Jesús.

5 I ndyehe ra Jesús cuhva sa nɨɨ iñi tandɨhɨ
ra, ta i catyi ra Jesús sihin ra xii cuan: Zan-
dasi cuatyun, zehe luhli. Catyi ra.

6Ta yucu uu tahan ramaestro cuenda ley
yucuan, ta sica iñi ra sihin añima ra:

7 “¿Ñacu cahan ra ya tacuan? Yoñi ra cuu
zandasi cuatyi ñiyɨvɨ. Maa ñi ra Ndyoo cuu
zandasi cuatyi ñiyɨvɨ.”

8 Ta i sito ra Jesús cuhva sica iñi ra sihin
añima ra, ta i quisahandaca tuhun ra: ¿Ñacu
sica iñi ndo tacuan sihin añima ndo?

9 Sica iñi ndo vatyi ña vaha quehin vatyi
i catyi sihin ra ya: “Zandasi cuatyun.” Ta
vityi cua zañehi sii ndo vatyi iyo cuhva sii,
ta cua catyi sihin ra: “Nduviton ta nacuhun
yuun, ta cunuhun.”

10 Cua zañehi sii ndo vatyi iyo cuhva sii
vii, vatyi ra i quisi ndya gloria cui. Ta cua
zandasi cuatyi ñiyɨvɨ ñuu ñiyɨvɨ. Ta i cahan
ra sihin ra xii cuan, ta catyi ra:

11 Quehin suhun vatyi nduviton, ta
nacuhun tyuhvon, ta cunuhunndya vehun.

12 Ta yatyi xaan i nduvita ra xii cuan.
I naquihin ra tyuhva ra, ta i quita ra. I
ndyehe tandɨhɨ ñiyɨvɨ, ta iyo xaan i cuñi ñu,
ta i catyi ñu vatyi iyo xaan cuhva sii ra
Ndyoo. Ta catyi ñu: Tañaha camandyehe yo
sa tyehen yozo vasi si.

Cuhva i catyi ra Jesús sihin ra Leví vatyi
cuhun ra sihin ra

13 Tacuan ta zɨquɨ cuahan tucu ra Jesús
ityi yuhu tyañuhu. Ta i tatahan cuaha xaan
ñiyɨvɨ. Ta i zacuaha ra sii ñu.

14 Ta sa cuahan tucu ra Jesús i ndyehe ra
sii ra Leví, zehe ra Alfeo. I zatyiyahvi ra sii
ñiyɨvɨ sa cuenda xuhun ra ndyaca ñaha. Ta i

catyi ra Jesús sihin ra: Coho sihin. Ta yatyi
xaan i nduvita raLeví, ta cuahan ra sihin ra.

15Ta sa i sasi ra Jesús xita vehe ra Leví, ɨɨn
ñimesa i siyucu ra sihin ra sica noo sihin ra
ta sihin cuaha xaan ra zatyiyahvi sii ñiyɨvɨ
sa cuenda xuhun ra ndyaca ñaha ta sihin
inga ra iyo cuatyi vatyi i sindyico cuaha
xaan ra iyo cuatyi sii ra Jesús.

16 Ta i ndyehe ra maestro cuenda ley ta
ra fariseo vatyi sasi ra Jesús xita sihin ra
cuan, ta i catyi ra sihin ra ndɨhɨ sihin ra
Jesús: ¿Ñacu sasi ra xita sihin ra zatyiyahvi
sii ñiyɨvɨ ta ra iyo cuatyi?

17 Ta sa siñi ra Jesús sa cahan ra ta i catyi
ra: Ña cuñi si médico sii ra iyo vaha, zoco sii
ra cuhu cuñi si. Ña vasi sa cuenda ñiyɨvɨ sica
iñi vatyi vaha xaan ñu. Vasi sa cuenda ñiyɨvɨ
sito vatyi iyo cuatyi ñu.

Ndaca tuhunñiyɨvɨ sii ra Jesúsñaa cuenda
ña cuñi ra sica noo sihin ra cahñi zoco ra sii
ra

18Ñiyɨvɨ i sindyico sii ra Juan sihin ñiyɨvɨ i
sindyico sii ra fariseo ñahñimaa sasi ra tatu
sica tahvi ra sii ra Ndyoo. Ta i ndyehe inga
ñiyɨvɨ. Ta i ndaca tuhun ñu sii ra Jesús ta
catyi ñu: ¿Ñacu sasi ñiyɨvɨ ndyico suun xita
tandɨhɨ quɨvɨ vazu sica tahvi ñu sii Ndyoo?
Tañiyɨvɨndyico sii ra Juan tañiyɨvɨndyico sii
ra fariseoñahñimaasasi ra tatu sica tahvi ra
sii Ndyoo.

19 Ta i cahan ra Jesús minoo cuhva sihin
ñu ta catyi ra: ¿Ñacuma casi ñiyɨvɨ xita tatu
cuahan ñuminoo vico tindaha? Tatu ndyaa
ra tindaha, sasi vaha tandɨhɨ ñiyɨvɨ vatyi zɨɨ
cuñi ñu. Ta tacuan tucu ñiyɨvɨ ndyico sii. Zɨɨ
cuñi ñu vatyi ndyei sihin ñu.

20Zoco tatu sa cuahan ra tindaha, tacuan
ta zɨquɨma casi ca ñu.

21Ña vaha cua cutyiñoñiyɨvɨ zahma saa sa
natyaa ñuminoo zahma sahnuvatyi zahma
saacuancuandɨyɨ si, ta zɨquɨ cua tahndyaca
zahma sahnu cuan.

22 Ta inga cuhva vatyi ma zavaha ñiyɨvɨ
ndixi panela sisi quɨzɨ sahnuvatyi cua cuizo
si ta ndaa si. Ta cua cahndi quɨzɨ cuan tatu
sahnu si. Tatu cua zavaha ñu ndixi panela,
cuñi si quɨzɨ saa. Ta tandɨhɨ cuhva zacuehi
cuu sa saa. Ta ña vaha nacuzaca si sihin sa
sahnu. Cuñi si sa zama ndo cuhva iyo ndo.

Cuhva quɨvɨ quitatu ñiyɨvɨ
23Minoo saha quɨvɨquitatu ñiyɨvɨ, cuahan

ra Jesús sihin ra sicanoo sihin ra, ta i yahara
sisi itu trigo sa zavaha ñiyɨvɨ yutyi pan. Ta i
quisaha tohon ra ndɨhɨ sihin ra Jesús zuhva
si.

24 Tacuan ta i catyi ra fariseo: Ndyehe,
¿ñacu zatyiño ra ndɨhɨ suhun? Ta vityi cuu
quɨvɨ quitatu ñiyɨvɨ vatyi tacuan catyi ley.

25 Zoco i catyi ra Jesús sihin ra: ¿Atu ta
cahvi ca ndo Tuhun Ndyoo cuhva i zavaha

ra rey David minoo saha sihin amigo ra?
vatyi i sizoco xaan ra.

26 I quɨhvɨ ra David vehe ñuhu quɨvɨ i cuu
ra Abiatar ra cu zutu ya cahnu. Ta i sasi ra
pan ii. Ta yucuan pan ii, maa ñi ra cu zutu
cuu casi. Zoco i sasi ra David sii si. Ta i saha
ra i sasi ra tahan ra.

27 Ta inga cuhva catyi tucu ra Jesús: Iyo
quɨvɨ quitatu ñiyɨvɨ sa vatyi cua tyindyee
si sii ñu. Ñá zavaha ra Ndyoo sii ñiyɨvɨ sa
cuenda quɨvɨ cuan. I zavaha ra quɨvɨ cuan
vatyi cua tyindyee si sii ñiyɨvɨ.

28 Ta yuhvi, ra i quisi ndya gloria cui. Ta
iyo cuhva sii, sa catyi ñaa sa cua zavaha
ñiyɨvɨ quɨvɨ quitatu ñiyɨvɨ.

3
Cuhva i zanduvaha ra Jesús sii ra na‑ityi

ndaha
1 I quɨhvɨ tucu ra Jesús vehe ñuhu, ta yu-

cuan ndyaaminoo ra na‑ityi ndaha.
2Ndyehe ihñi ra fariseo nu ñoho ra Jesús

tatu ndisa cuii cua zanduvaha ra sii ra
na‑ityi ndaha cuan quɨvɨ quitatu ñiyɨvɨ vatyi
cuñi ra tyaa ra cuatyi sata ra.

3 Ta i catyi ra Jesús sihin ra na‑ityi ndaha
cuan: Ñahamahñu ya.

4 Ta zɨquɨ i ndaca tuhun ra Jesús sii ra
fariseo: ¿Ñaa sa cua zavaha yo quɨvɨ quitatu
ñiyɨvɨ? ¿Atu vaha cua zavaha yo sa vaha a
sa ña vaha? ¿Atu cua zanduvaha yo sii ñiyɨvɨ
a cuhva yo sa cuu ñu? Ta ñá nacahan ra
fariseo ndaha cuii ñi.

5 Tacuan ta i cuxaan ra Jesús sihin ra, ta
i nducuihya iñi ra sihin ra vatyi ñihi xaan
iñi ra. Ta i catyi ra Jesús sihin ra na‑ityi
ndaha cuan: Nandɨca ndohon. Ta i nandɨca
ra ndaha ra, ta zuun ñi caa cuhva cuan i
nduvaha si.

6 Tacuan ta i quita tandɨhɨ ra fariseo nu
ñoho ra Jesús, ta i natuhun tahan ra sihin
minoo ityi amigo ra Herodes. Ta i quisaha
nducu ra cuhva cahñi ra sii ra Jesús.

Cuhva i quisi tuu xaan ñiyɨvɨ yuhu
tyañuhu

7 Ta ra Jesús cuahan ra sihin ra sica noo
sihin ra ndya tyañuhu, ta i sindyico cuahan
xaan ñiyɨvɨ Galilea sii ra.

8 Ta sa sito ñu vatyi tyiño vaha zavaha ra
Jesús, ta i quita ñu Judea, ta ñuu Jerusalén, ta
Idumea ta inga siyo yuu Jordán. Ta tandɨhɨ
ñuu ndyaa yatyi sii ñuu Tiro ta ñuu Sidón, ta
i quisi ndyehe ñu sii ra.

9 Yucuan cuenda i catyi ra Jesús sihin
ra ndɨhɨ sihin ra vatyi nazaquisi ra minoo
barco vatyi quɨhɨ ra Jesús, ta ma catyihi
xaan ñiyɨvɨ sii ra.

10 Sa zanduvaha ra Jesús sii cuaha xaan
ñiyɨvɨ cuhu, ta yucuan cuenda i quisi tuu
xaan ñiyɨvɨ cuhu vatyi cua tɨɨn ñu sii ra.



SANMARCOS 3:11 43 SANMARCOS 4:8

11 Ta sa ndyehe ñiyɨvɨ ñoho tatyi cuihna
cuan sii ra Jesús sicuɨñɨ sɨtɨ ñu, ta cana saa
cuihna ñoho sii ñu: ¡Yoho, zehe raNdyoo cuu
suun!

12Ta ñihi xaan i cahan ra Jesús sihin tatyi
cuihna cuan vatyi ma nacatyi ca si yoo ra
cuu ra.

I casi ra Jesús sii usi uu tahan ra apóstol
13 Tacuan ta zɨquɨ i ndaa ra Jesús minoo

yucu, ta i cana ra yoo ra cua cuizo tyiño, ta i
sahan ra cuan nu ndyaa ra Jesús.

14 I quihin ra Jesús sii usi uu tahan ra
vatyi cua cutahan ra sihin ra, ta cua tasi ra
Jesús sii ra, ta cua zacoto ra sii ñiyɨvɨ Tuhun
Ndyoo.

15Ta i saha ra Jesús cuhva sii ra vatyi cuu
zanduvaha ra sii ñiyɨvɨ cuhu, ta cuu tava ra
tatyi cuihna sii ñiyɨvɨ.

16 Ihya cuu zɨvɨ sa usi uu tahan ra i casi ra
Jesús: Simón, i zacunañi ra Jesús sii raPedro;

17 ra Jacobo sihin yañi ra, ra Juan, zehe ra
Zebedeo cuu sii nduu tahan ra, ta i zacunañi
ra Jesús sii ra, ra xaan;

18 ra Andrés, ra Felipe, ra Bartolomé, ra
Mateo, ra Tomás, ra Jacobo zehe ra Alfeo;
ra Tadeo, inga ra Simón,maa ra cuu cuenda
minoo ityi ra cuñi zama sii ra ndyaca ñaha,

19 ta ra Judas Iscariote, maa ra cuu ra cua
xico sii ra Jesús cuee ca.

Cuhva i catyiñiyɨvɨvatyiñoho tatyi cuihna
sii ra Jesús

20 Tacuan cuu cuhva i cana ra Jesús sii ra
i casi ra, ta zɨquɨ i quɨhvɨ ra Jesús sisi minoo
vehe sihin sa usi uu tahan ra cuan, ta i quisi
tucu cuaha xaan ñiyɨvɨ cuhva ña cuyatyi ca
ra casi ra xita.

21 Ta sa sito zɨhɨ ra ta yañi ra Jesús tuhun
cuan, ta cuahanñuvatyi cuanaquihinñu sii
ra vatyi cahan xaan ñiyɨvɨ, ta catyi ñu vatyi
zana xiñi ra Jesús.

22 Ta ra maestro cuenda ley, ra i quisi
ndya ñuu Jerusalén, i catyi ra: Ra ihya, ñoho
ra cu nuu sii cuihna sii ra. Ta tava ra tatyi
cuihna sihin tundyee iñi iyo sii ra Beelzebú,
ra cu nuu sii cuihna.

23 Tacuan ta i cana ra Jesús sii ñiyɨvɨ, ta
i quisaha zacuaha ra sii ñu sihin minoo
cuhva ta catyi ra: ¿Ñaa sa sica iñi ndo?
¿Atu cua tava ra cu nuu sii cuihna sii inga
cuihna?

24Tatu iyominoo ñuu ta sahñi tahan xaan
ñiyɨvɨ sihin inga ñiyɨvɨ sa zuun ñi ñuu cuan,
yatyi xaan cua tɨvɨ ñuu cuan.

25 Ta tatu sahñi tahan ñiyɨvɨ sihin tahan
ñu, sihin cuhva ñu, sihin yañi ñu, yatyi xaan
cua tɨvɨ cuhva yucu ñu.

26Ta ma cahñi tahan ra cu nuu sii cuihna
sihin inga cuihna vatyi tatu tacuan zavaha
ra, yatyi xaan cua ndɨhɨ cuhva iyo sii ra.

27 Ñihi xaan cuu ra cuihna, ta sa sito yo
vatyi ma cuu quɨhvɨ ñiyɨvɨ vehe minoo ra

ñihi xaan ta quihin ñu ndaha tyiño ra tatu
ma cuhñi xihna ñu sii ra. Tatu sa nuhñi ra
ñihi cuan, tacuan ta zɨquɨ cuu quɨhvɨ yoo ra
cuñi ta quihin ra ndaha tyiño ra.

28 Ndisa cuii cuu si vatyi cuu zandasi
ra Ndyoo tandɨhɨ cuatyi zavaha ñiyɨvɨ ta
tandɨhɨ sa quiñi cahan ñu.

29 Zoco tatu ndyehe ñiyɨvɨ cuhva zatyiño
Tatyi Ii ra Ndyoo ta catyi ñu vatyi cuihna
zatyiño, ma zandasi ra Ndyoo cuatyi ñu nu
yozo cuii ca. Tandɨhɨ cuii tyiemvu cua ndoo
cuatyi cuan zɨquɨ ñu.

30 Tacuan i catyi ra Jesús vatyi numaa
zatyiño ra sihin cuhva sii Tatyi Ii ra Ndyoo,
zoco i catyi ñiyɨvɨ vatyi zatyiño ra sihin
cuhva iyo sii cuihna.

Zɨhɨ ra Jesús ta yañi ra
31 Tacuan ta zɨquɨ i saa zɨhɨ ra Jesús sihin

yañi ra, ta i tasi ñu tyiño ñu ñoho ra Jesús
vatyi naquisi ra nu ndyaa ñu.

32 Ta ñiyɨvɨ yucu siconduu sihin ra Jesús
i catyi ñu sihin ra: Saa zɨhun ta yañun.
Nanducu ñu suun. Yucu ñu sata vehe.

33 Ta i catyi ra Jesús: ¿Yoo sa cuu zɨhi? ¿Ta
yoo sa cuu yañi?

34 Ta zɨquɨ i nandyehe ra nu yucu ñiyɨvɨ
siconduu sihin ra, ta i catyi ra: Ñu ihya cuu
tañi zɨhi. Ta ra ihya cuu tañi yañi. Tañu ihya
cuu tañi cuhve.

35Vatyi yoo ñiyɨvɨ zavaha tandɨhɨ sa catyi
ra Ndyoo, yucuan cuu ñu cuñi tañi ñiyɨvɨ sii.
Tacuan i catyi ra Jesús.

4
Cuhva ra tasi

1 Inga saha i quisaha zacuaha ra Jesús
sii ñiyɨvɨ ityi yuhu tyañuhu. Ta cuaha xaan
ñiyɨvɨ i titahan nu ndyaa ra, ta i quɨhvɨ ra
Jesús sisi minoo barco vatyi tuu xaan ñiyɨvɨ.
Ta i sicundyaa ra. Ta tandɨhɨ ñiyɨvɨ i nandoo
nuu ñiyɨtɨ cuan.

2 Ta i zacuaha ra sii ñiyɨvɨ zɨquɨ minoo
cuhva ta inga cuhva. Ta ihya cuu minoo
cuhva i cahan ra:

3Tyizoho ndo cuhva ya vatyi minoo saha
sahanminoo ra cua tasi sɨtɨ trigo.

4 Zuhva si i canacava si ityi nu ndava
ñuhu. I quisi zaa, ta tandɨhɨ cuii si i sasi tɨ.

5 Zuhva si i canacava nu yaxi ñoho ñuhu
vatyi ñoho xaan yuu. Yatyi xaan i caña si
vatyi ña coco caa ñuhu.

6 Tacuan ta ndyii xaan i nanduu. Ta i xii
yava ndyihi cuan vatyi ñá tɨɨn yoho si.

7 Ta inga si i canacava si sisi iñu. Ta yatyi
ca sahnu iñu cuan. Ta i zahvi iñu cuan sii si,
ta ñá saha si sɨtɨ si.

8Zocozuhvasi i canacavasinuvahañuhu.
Yucuan cuu sa sahnu vaha. Ta i saha si sɨtɨ
si. Iyo si saha si ziendu sɨtɨ si sa minoo ñi si.
Iyo si saha si uñi xico usi. Ta iyo si saha si
oco usi.

9Ta i catyi ra sihin ñu: Tatu siñindo, ¡cuɨñɨ
ndo!

Cuenda sa tuhva xaan ra Jesús cahan
zɨquɨminoo cuhva

10Tacuan ta zɨquɨ i nandoo zuhva cañiyɨvɨ
sihin ra Jesús ta sihin ra i casi ra. Ta i ndaca
tuhun ñu sii ra Jesús: ¿Ñaa cuñi si catyi si sa
cuenda cuhva cuan?

11 Ta i catyi ra Jesús sihin ñu: Saha ra
Ndyoo sa coto maa ndo yozo caa ndyaca
ñahamaa ra. Zoco cuhva cuan maa ñi sihin
cuhva quehin sihin inga ñiyɨvɨ.

12Vatyi maa ñu, cua ndyehe ñu. Zoco ma
cuu coto ñu ñaa sa ndyehe ñu. Cua tyizoho
ñu. Zoco ma cutuñi iñi ñu. Vatyi tatu cua
cuɨñɨ ñu, cua zama ñu cuhva iyo ñu. Ta cua
zandasi ra Ndyoo cuatyi ñu.

I nacatyi ra Jesúsñaacuñi si catyi si cuhva
ra tasi trigo cuan

13 Tacuan ta zɨquɨ i ndaca tuhun ra Jesús
sii ñu. Ta i catyi ra: ¿Atu ña siñi ndo cuhva
cuan? Tatu ña siñi ndo sii si, ¿yozo caa cua
cuɨñɨ ndo inga cuhva?

14 Tañi ra i tasi sɨtɨ yutu cuan, tacuan iyo
ra nacatyi sihin ñiyɨvɨ Tuhun Ndyoo.

15 Tañi sɨtɨ i canacava ityi, tacuan iyo
zuhva ñiyɨvɨ. Siñi ñu sa cahan ra Ndyoo,
zoco yatyi xaan quisi cuihna. Ta quihin ra
tuhun sa siñi ñu.

16 Ta iyo inga ñiyɨvɨ tañi sɨtɨ sa canacava
nu yaxi ñuhu. Tacuan iyo maa ñu. Siñi ñu
Tuhun Ndyoo, ta cuñi xaan ñu sii si.

17 Zoco ña quɨhvɨ vaha si añima ñu. Ta ña
naha cua sino iñi ñu. Tatu sa quisi minoo
tundoho zɨquɨ ñu a cuxaan ñiyɨvɨ sihin ñu sa
cuenda Tuhun Ndyoo, yatyi xaan cua zaña
ñu sii si.

18 Ta inga ñiyɨvɨ, tañi sɨtɨ sa canacava sisi
iñu cuu ñu. Siñi ñu Tuhun Ndyoo.

19 Zoco sica iñi ñu tuhun sa iyo ñuu ñiyɨvɨ.
Ta tuhun cuca, tuhun zandavi ñaha ñi cuu
si cuan. Ta cuñi xaan ñu tandɨhɨ nuu ndaha
tyiño. Ta tandɨhɨ cuhva cuan zanaa si iñi ñu
Tuhun Ndyoo. Ta ma zatyiño vaha si sihin
ñu.

20 Zoco iyo inga ñiyɨvɨ siñi ñu Tuhun
Ndyoo. Ta sino iñu ñu. Yucuan cuu ñiyɨvɨ
vaha zatyiño, tañi sɨtɨ sa i canacava nu ñuhu
vaha. Iyo ñiyɨvɨ vaha xaan zatyiño ñu tyiño
ra Ndyoo tañi sɨtɨ i saha minoo ziendu sa
minoo si. Ta inga ñu cuu tañi sɨtɨ i saha uñi
xico usi ñi. Ta inga ñu cuu tañi sɨtɨ i saha oco
usi ñi.

Cuhva sii minoo lámpara
21 Ta i catyi tucu ra Jesús sihin ñu: Tatu

cayu minoo lámpara vehe ñiyɨvɨ, ¿atu cua
tyihi ñu sii si sisi tyica a xu sito? Ña tacuan.
Zucu tyaa ñu sii si cuñi si vatyi tacuan ta
ndundisi sisi vehe.

22 Ta tañi lámpara tatu ñoho xehe si sisi
tyica, tacuan iyo cuhvazacuehi sii ndovityi.
Zoco cua coo quɨvɨ ta cua cuɨñɨ ñiyɨvɨ nac-
ahnu ñuu ñiyɨvɨ cuhva zacuehi ihya.

23Yoo ra tyizoho, natyizoho vaha ra.
24Tyizoho vaha ndo ñaa sa siñi ndo. Tatu

zuhva ñi cua tyizoho ndo, zuhva ñi cua coto
ndo. Tatu tyizoho vaha ndo cua coto ndo
cuaha ca vatyi cua cuhva ra Ndyoo sii ra
tyizoho vaha vatyi cua coto ra cuaha ca.

25 Sii ra sa iyo cuaha ca, cuaha ca cua
cuhva ra. Ta sii ra iyo zuhva ñi, cua naqui-
hin ndɨhɨ ra Ndyoo sii si.

Cuhva sahnu sɨtɨ
26 Catyi tucu ra Jesús: Ñiyɨvɨ ndyaca ñaha

ra Ndyoo, nducuaha ca ñu tañi nducuaha
sɨtɨ. Tasi minoo ra ndaha tyiño nu ñuhu.

27Quixi ra sa sa cuaa. Ta nduvita ra ñaha
ñi. Ta caña sɨtɨ cuan, ta cua cuahnu maa
tuhun ñi si. Ña sito ra cuan yozo caa sahnu
si.

28 Ñuhu cuan saha tundyee iñi, ta cua
cuahnu sɨtɨ cuan. Sa xihna ñi cua coo yutu
tu. Ta zɨquɨ coo yoco tu.

29 Tatu sa sisa sɨtɨ cuan. Ta zɨquɨ cua
cahndya ra sii si ta naquihin ra sii si vatyi
sa saa tyiemvu si.

Cuhva sɨtɨmostaza
30 Ta i catyi tucu ra Jesús: ¿Ñaa sihin

cuu zacasi tahan yo cuhva ndyaca ñaha ra
Ndyoo? ¿Ñaa cuhva cua nacatyi sihin ndo
vatyi cua cuɨñɨ ndo?

31 Tañi minoo sɨtɨ mostaza, tacuan iyo si.
Ñahñi sɨtɨ luhlu ca sa nuu mostaza iyo nac-
ahnu ñuu ñiyɨvɨ. Quihin minoo ra sii si, ta
tasi ra sii si nu ñuhu ra.

32 Ta cuee ca cua cuahnu si. Ta cua nduu
si cahnu xaan, cahnu ca ta zɨquɨ cuaha xaan
inga nuu sɨtɨ sa tasi yo. Nahnu xaan zoco tu.
Ta ndya cuhva ndya zaa ta cua quisi cozo tɨ
zoco tu.

Tuhva xaan ra Jesús cahan zɨquɨ minoo
cuhva

33 Tacuan i cahan ra Jesús sihin ñiyɨvɨ. Ta
i sityiño ra cuaha xaan cuhva tañi cuhva ya.
Tandɨhɨ ñaa sa cuu cuɨñɨ ñu, i cahan ra sihin
ñu.

34 Ta ma cahan maa ra tatu ma cahan ra
zɨquɨ minoo cuhva. Ta cuee ca ta i nacatyi
casi ra sihin ñiyɨvɨ ndyico sii ra.

Zacutaxi ra Jesús tatyi ta ndutya
35 Zuun ñi quɨvɨ cuan ta sa tyahan i catyi

ra Jesús sihin ra i casi ra: Coho yo inga siyo
miñi.

36Ta i zandoo ra sii ñiyɨvɨ cuan, ta cuahan
ra Jesús sihin ra i casi ra sisi barco sa ñoho
ra. Ta cuahan uu a uñi tahan ca barco sihin
ra.

37Ta iquisahaminoo tatyi cahnuxaan. Ta
i quisaha quɨhvɨ ndutya sisi barco cuan. Ta
zuhva zuhva ñi cua cutu tu.

38 Ta ra Jesús quixi ra ityi zuhma barco.
Ñohominoo zahma xiñi ra. Ta i zandoyo ra
i casi ra sii ra. Ta catyi ra sihin ra: Maestro,
¿ñacu ña cohon ta sa cuñi cunaa yo?

39Ta i nduvita ra Jesús, ta i cahan ra sihin
tatyi: ¡Taxi ñi! Ta i catyi ra sihin ndutya: ¡Ma
ndyayu con! Ta taxi cuii ñi i nduu tatyi. Ta
tacuan tucu ndutya.

40Ta zɨquɨ i catyi ra Jesús sihin ra i casi ra:
¿Ñacu yuhu xaan ndo? ¿Ñacu ña nɨɨ iñi ndo?

41 Ta iyo xaan i cuñi ra i casi ra. Ta i
natuhun tahan ra, ta catyi ra: ¿Ñaa ra cuu
ra ya vatyi cuhva ndya tatyi ta cuhva ndya
ndutya ta tyaa si yahvi sii ra?

5
Ra ñoho tatyi cuihna

1 I saa ra inga siyomiñi nu cu si Gadara,
2 ta i quita ra Jesús barco cuan. Ta i quisi

minoo ra iyo nu ñaña. Ñoho tatyi cuihna sii
ra.

3Ndyaa maa ra nu ñaña, ta yoñimaa cuu
cuhñi sii ra numaa sihin cadena.

4 Cuaha xaan saha i sihñi ñiyɨvɨ saha ra
ta ndaha ra sihin cadena, zoco tandɨhɨ saha
sahnundyihi ra sii si. Tañá cuuzandumazu
ñiyɨvɨ sii ra.

5Ndyiyaca ta ñiyaca ndɨhvɨ noo ra yucu ta
nu ñaña. Sacu saa ra, ta sahndya ra sii ra
sihin yuu.

6 I ndyehe ra sii ra Jesús sica ca. Ta i
cacono ra. Ta i sicuɨñɨ sɨtɨ ra nu vasi ra Jesús.

7 Saa xaan i cahan ra, ta catyi ra: ¿Ñaa
sa cuñun sihin mi, Jesús? Moo cuu zehe
ra Ndyoo, ra cahnu ca. Sa ndyoo ñi ma
zandyehun tundoho sii.

8 Tacuan i catyi ra vatyi sa catyi ra Jesús:
Yoho tatyi cuihna, quita sii ra ya.

9 Ta zɨquɨ i ndaca tuhun ra Jesús sii tatyi
cuihna cuan, ta catyi ra: ¿Ñaa nañimoo? Ta
i catyi si: Nañi Legión vatyi cuaha xaan ndi
iyo.

10Ta i cahan ndahvi xaan si sihin ra Jesús
sama tava ra sii si ta cuhun si ndya vaha ñi.

11 Ta yatyi ñi yucu cuan siyucu cuaha
xaan quɨnɨ. Nanducu tɨ sa casi tɨ.

12Ta i quisaha cahan ndahvi tandɨhɨ tatyi
cuihna cuan. Ta catyi si sihin ra Jesús:
Tasun sii ndi nu yucu quɨnɨ cuan. Ta cua
quɨhvɨ ndi sisi tɨ.

13 I catyi ra Jesús sihin si vatyi cuu. Ta
zɨquɨ i quita tandɨhɨ tatyi cuihna cuan sii
rayɨɨ cuan, ta i quɨhvɨ si sisi quɨnɨ cuan. Ta
tandɨhɨ sa uu mil quɨnɨ cuan, i sino tɨ nu
iñi noo yuhu miñi. Ta i sihi tandɨhɨ tɨ sisi
ndutya.

14 Tacuan ta iyo xaan i cuñi ra zacuenda
quɨnɨ cuan. I sino xaan ra. Sahan ra nac-
ahnu sa nacatyi ra sihin ñiyɨvɨ. Ta i quisi
ndyehe ñiyɨvɨ ñaa sa cuu.

15 I saa ñu nu ndyaa ra Jesús, ta i ndyehe
ñu sii ra i siñoho tatyi cuihna cuan. Sandyaa
ra taxi ñi. Ñoho ra zahma ra, ta sa nduvaha
cuñi xiñi ra. Ta i yuhu xaan ñu.

16 Ta ra i ndyehe cuan, i nacatyi ra sihin
ñiyɨvɨ cuhva i tahan ra i ñoho tatyi cuihna sii
cuan ta cuhva i tahan quɨnɨ cuan.

17Tazɨquɨ i catyiñu sihin ra Jesús sandyoo
ñi naquita ra ñuu ñu.

18 Tacuan ta i quɨhvɨ ra Jesús sisi barco.
Ta i quisaha cahan ndyoo ra siñoho tatyi
cuihna sii cuan sihin ra Jesús vatyi cuñi ra
cuhun ra sihin ra.

19 Zoco ñá saha ra Jesús sa cuhun ra. I
catyi ra: Cuahan ndya vehun nu iyo ñiyɨvɨ
suun. Ta nacatyun sihin ñu tandɨhɨ cuhva
i tyindyee ra Ndyoo suun. Ta yozo caa i
cundahvi iñi ra suun.

20Ta cuahan ra cuan. Ta i nacatyi ra sihin
tandɨhɨ ñiyɨvɨ tandɨhɨ ñuu nu cu si Decápolis
tandɨhɨ sa i zavaha ra Jesús sihin ra. Ta iyo
xaan i cuñi ñiyɨvɨ.

Nduvaha zehe ra Jairo, ta i tɨɨn minoo
ñaha yuzahma ra Jesús

21 Saa tucu ra Jesús sihin ra i casi ra inga
siyo miñi. Ta cuaha xaan ñiyɨvɨ i titahan
yuhumiñi nu i saa ra.

22 Ta i quisi minoo ra cu tyiño vehe ñuhu.
Jairo nañi ra. Ta cuhva sa ndyehe ra sii ra
Jesús i sicuɨñɨ sɨtɨ ra.

23 Ta i quisaha sacu ndahvi ra nuu ra
Jesús ta catyi ra: Sa cuñi cuu cuii ña luhlu
zehi. Coho ta tyizon ndohon sii ña. Ta cua
nduvaha ña, ta ma cuu ña.

24 Tacuan ta cuahan ra Jesús sihin ra. Ta
i sindyico tuu xaan ñiyɨvɨ sii ra. Ñihi xaan i
catyihi ñu sii ra.

25 Ta tɨcuɨ ñiyɨvɨ cuan ñoho minoo ñaha
cuhu. Sa usi uu cuiya sa cuhu ña cuehe sa
cuu ña nɨñɨ.

26 Sa cuaha xaan tundoho ndyehe ña.
Cuaha xaan médico i zacuu tata sii ña. I
zanaa ña tandɨhɨ cuii sa iyo sii ña. Zoco ñá
nduvaha ña. Xaan ca i nduu cuehe cuan.

27 Ta sa i siñi ña sa cahan ñiyɨvɨ tuhun ra
Jesús, i quisiña ityi sata razavamahñuñiyɨvɨ
cuan, ta i tɨɨn ña yuzahma ra.

28Vatyi i sica iñiña: “Vazu zahmañi ra cua
tɨin, ta nduvehi.”

29Ta zuun ñi caa cuhva cuan i sicuita nɨñɨ
ña. Ta i sito ña vatyi sa nduvaha ña sihin
tundoho sa i tahan ña.

30 Ta yatyi xaan i sito ra Jesús sa i quita
zuhva tundyee iñi sii ra. I nandyehe ra
siconduu nu yucu ñiyɨvɨ cuan. Ta i catyi ra:
¿Yoo cuu sa tɨɨn zahme?

31 Ta i catyi ra i casi ra sihin ra: ¿Atu ña
siton vatyi tuu xaan ñiyɨvɨ cuahan suhun?
¿Ta yozo caa cuu ndaca tuhun yoo sa tɨɨn
zahmon?

32 Ta ra Jesús i nandyehe ra siconduu nu
yucu ñiyɨvɨ cuan vatyi cua ndyehe ra yoo sa
i tɨɨn sii ra.

33 Yuhu xaan ñaha cuan ndya cuhva nɨhɨ
ñi ca ña vatyi sito ña ñaa sa cuu sa tahan ña.
I quisi ña, ta i sicuɨñɨ sɨtɨ ña nuu ra Jesús. Ta i
nacatyi ña sihin ra tandɨhɨ cuii.

34 Ta i catyi ra Jesús sihin ña: Zihi, i ndu-
vohon vatyi i sino iñun sii. Cuahan vityi,
ta ma caca ca iñun vatyi sa nduvohon sihin
tundoho i tohon.

35 Ta zuun ñi caa cuhva sa cahan ra Jesús
sihin ñaha cuan, ta i quisi cahan ñiyɨvɨ sihin
ra cu tyiño vehe ñuhu. Ta catyi ñu: Sa sihi
zehun. Ma zayanga con sii ra Maestro ya.

36 Ta i siñi ra Jesús sa cahan ñu. Ta i catyi
ra sihin ra cu tyiño: Ma yuhun. Sino iñun.

37 Ta ñá saha ca ra Jesús sa cuhun cuaha
xaan ñiyɨvɨ sihin ra. Ra Pedro ñi sihin ra
Jacobo ta ra Juan, yañi ra Jacobo, cuahan
sihin ra.

38 Ta sa cua saa ra Jesús vehe ra cu tyiño
cuan, i siñi ra sa cuvaa xaan ñiyɨvɨ. Sacu ñu.
Ta sacu saa ñu.

39 I quɨhvɨ ra sisi vehe, ta i catyi ra: ¿Ñacu
cuvaa xaan ndo ta sacu xaan ndo? Ñá sihi
ña luhlu ya. Quixi ña.

40 Zoco i sacu ndyaa ñiyɨvɨ sii ra. Tacuan
ta i tava ra Jesús sii tandɨhɨ ñu. Ta i quihin
ra zutu ña ta zɨhɨ ña luhlu cuan, ta ra i quisi
sihin ra ndya nu candyaa ña luhlu cuan.

41 I tɨɨn ra ndaha ña, ta i cahan ra sihin
zahan maa ra: Talita, cumi. Tuhun cuan
cuñi si catyi si: Ñaha luhlu, catyi suhunvatyi
nduviton. Nacuɨñɨ ndyaa.

42 Zuun ñi caa cuhva cuan i nduvita ña
luhlu sa iyo usi uu cuiya cuan. Ta ndaha
nacaca ña. Ta iyo xaan i cuñi ñiyɨvɨ.

43Ñihi xaan i saha ra Jesús tyiño sii ñu sa
ma nacatyi ñu nu sihin minoo ñiyɨvɨ. Ta i
catyi ra vatyi cuhvañu sa casi ña luhlu cuan.

6
Sinuhu ra Jesús ñuu ra, ñuuNazaret

1 I quita ra Jesús ñuu cuan, ta cuahan ra
ndya ñuu ra. Ta cuahan ra i casi ra sihin ra.

2 Ta tahan si quɨvɨ quitatu ñiyɨvɨ. I sahan
ra vehe ñuhu, ta i zacuaha ra sii cuaha xaan
ñiyɨvɨ. Ta iyo xaan i cuñi ñu, ta catyi ñu:
¿Ndyamaa i cutuhva ra ya tuhun ya? ¿Yozo
caa i ñihi ra cuhva sa casi xaan iñi ra? ¿Yozo
caa ñihi ra cuhva zavaha ra sa ndyityi?

3 ¿Atu yɨvɨ ra ya cuu ra cu carpintero, zehe
ñaMaría, ta yañi ra Jacobo, ra José, ra Judas
ta ra Simón? Ta cuhva ra iyo ñu ihya sihin
yo, ndɨhɨ ca. Tacuan i catyi ñu. Ta yucuan
cuenda ñá tyaa ca ñu yahvi sii ra Jesús.

4 Ta i catyi ra Jesús sihin ñu: Tyaa ñiyɨvɨ
inga ñuu yahvi sii minoo ra profeta, zoco
ndya ñuu ra, ndya vehe ra, nu ndyaa ñiyɨvɨ
sii ra, ña tyaa ñu yahvi sii ra. Tacuan i catyi
ra Jesús.

5 Ta yucuan cuenda ñá zavaha ra Jesús
cuaha xaan sa ndyityi tañi i zavaha ra inga
ñuu. I tyizo ra ndaha ra zɨquɨ zuhva ñi ñiyɨvɨ
cuhu, ta i zanduvaha ra sii ñu. Ta tacuan ñi.

6Ta iyo xaan i cuñi ra vatyi ñá sino iñi ñu
sii ra. Ta cuahanra tandɨhɨ ingañuuyucuan.
Ta i zacuaha ra sii ñiyɨvɨ yucuan.

I tasi ra Jesús sii sa usi uu tahan ra i casi
ra vatyi cua nacatyi ra Tuhun Ndyoo sihin
ñiyɨvɨ

7 I cana ra Jesús sii sa usi uu tahan ra i casi
ra vatyi cuñi ra sa cua tasi ra uu uu ra. Ta i
saha ra cuhva sii ra, cuhva sa tava ra tatyi
cuihna sii ñiyɨvɨ.

8 Ta i catyi ra sihin ra vatyi ñahñi maa
cua cuizo ra sa casi ra ityi. Minoo tuhun ñi
tutatu cuñaa ra. Ta ñahñi ca sa cuizo ra nu
yono ta nu xita ta nu xuhun.

9Ndisa ndahvi ñi cundyaa saha ra. Minoo
tuhun ñi camisa quɨhɨ ra, ta ma cuu sa uu
tahan.

10 Ta i catyi ra Jesús sihin ra: Tatu saha
ñiyɨvɨ minoo vehe cundyaa ndo, yucuan ñi
ndoo ndo ndya cua cuhun ndo inga ñuu.

11Tatu saa ndominooñuu ta ña cuñiñiyɨvɨ
sii ndo ta ña tyizoho ñu sa cahan ndo, quita
ndo ñuu cuan. Naquɨzɨ ndo saha ndo vatyi
ma cuhun nu ñiyaca sii ñuu cuan sihin ndo.
Tacuan ta cua coto ñiyɨvɨ vatyi i zavaha ñu
sa ña vaha sihin ndo. Ñihi xaan cua coo
tundoho sii ñiyɨvɨ ñuu Sodoma ta ñiyɨvɨ ñuu
Gomorra quɨvɨ cua tasi tuñi ra Ndyoo sii
ñiyɨvɨ, zoco ñihi xaan ca cua coo tundoho sii
ñiyɨvɨ ña cuñi tɨɨn cuenda sii ndo. Tacuan i
catyi ra Jesús.

12 Ta zɨquɨ cuahan ra, ta i zacoto ra sii
ñiyɨvɨ vatyi nazandoo ñu cuatyi ñu.

13 Ta i tava xaan ra tatyi cuihna sii ñiyɨvɨ.
Ta i natyihi ra azetye sii cuaha xaan ñiyɨvɨ
cuhu, ta i zanduvaha ra sii ñu.

Cuhva i sihi ra Juan, ra i zacoo ndutya
14Ta i sito ra rey Herodes, ra ndyaca ñaha

yucuan, cuhva cuan vatyi i cahan tandɨhɨ
ñiyɨvɨ tandɨhɨ sa i zavaha ra Jesús. Ta i sica
iñi ra Herodes: Ra Juan, ra i zacoo ndutya
cuan, cuu ra. I nandoto ra, ta yucuan
cuenda ndyityi xaan ra.

15 Ta i catyi tucu inga ñiyɨvɨ: Ra Elías cuu
ra. Ta inga ñiyɨvɨ i catyi: Minoo ra profeta
cuu ra tañi ra profeta sicoo ta sa naha.

16 Ta sa siñi ra Herodes cuhva cuan, ta i
catyi ra: Ra Juan cuu ra, ta i nandoto ra. Ta
yuhvi i tave tyiño sii ra sahndya yuu zucu
ra.

17Vatyi zuun ñi ra Herodes i tava tyiño sii
ñiyɨvɨ sa tyihi sii ra Juan vehe caa. Ta i sihñi

ra sii ra sihin cadena sa cuendañaHerodías.
Ta ña Herodías cuan i cuu ñazɨhɨ ra Felipe
yañi ra Herodes. Zoco i quihin ra Herodes
sii ña sa cuu ñazɨhɨ ra.

18Tara Juan i catyi ra sihin raHerodes: Ña
vaha cua cuhun ñazɨhɨ yañun. Catyi ra.

19 Xaan xaan i nduu ña Herodías sihin ra
Juan. Ta cuñi ña sa cahñi ña sii ra. Zoco ñá
cuu

20 vatyi yuhu ra Herodes sii ra Juan vatyi
sito ra vatyi ñiyɨvɨ vaha cuu ra Juan. Ta
ñahñi cuatyi i zacuu ra. Ta yucuan cuenda
ñá saha ra sa zavaha ña maña sii ra. Ta
vazuñá cutuñi iñi raHerodes cuahaxaan sa
cahan ra Juan, zoco i tahan iñi ra tyizoho ra
sa cahan ra.

21 Ta ña Herodías i ñihi ña minoo cuhva
quɨvɨ i nandusi cuiya ra Herodes. I saha ra
sa cuxiñi tandɨhɨ ra ndyizo tyiño ra, sihin
ra cu nuu sii zandaru, ta sihin tandɨhɨ ra
nahnu nu cu si Galilea.

22Ta i quɨhvɨ ña yoco zehe ñaHerodías nu
siyucu ra. Ta i sata saha maa tuhun ñi ña.
Ta tahan xaan iñi ra Herodes sihin tandɨhɨ
ra yucu sihin ra. Ta i catyi ra Herodes sihin
ña: Caca moo ñaa sa cuñun, ta cua cuhve sii
si suun.

23Ta i tyiñaha raNdyoo ta catyi ra sa ndisa
cuii vatyi cua cuhva ra ñaa sa cua caca ña
vazu zava cuii ñuu ndyaca ñaha ra.

24 I quita ña, ta i catyi ña sihin zɨhɨña: ¿Ñaa
sa cua caque? Ta i catyi zɨhɨ ña: Cacon xiñi
ra Juan, ra zacoo ndutya.

25 Ta ta sica cuii ñi i ndɨhvɨ ña nu ndyaa
ra Herodes, ta i catyi ña: Cuñi vityi vityi ñi
xiñi ra Juan, ra i zacoo ndutya sihin minoo
nu coho.

26 Ta i nducuihya xaan iñi ra Herodes,
zoco sa tyiñaha ra Ndyoo, ta sa siñi tandɨhɨ
ñiyɨvɨ. Ta yucuan cuenda ñá cuñi ra catyi ra
sa ma cuhva ra sa sica ña.

27 Zuun ñi caa cuhva cuan i tasi ra minoo
zandaru cua quihin xiñi ra Juan.

28 Sahan zandaru cuan vehe caa, ta i sah-
ndya ra zucu ra Juan, ta i quihin ra xiñi ra.
Ta i quisi ndyaca ra sii si sihin minoo nu
coho, ta i saha ra sii si sii ña yoco cuan. Ta
i sahamaa ña sii si sii zɨhɨ ña.

29Ta sa i sito ñiyɨvɨndyico sii ra Juan vatyi
sa i sihi ra, ta i sinaquihin ñu sii coño ñuhu
ra. Ta i tyihi ñu sii si si ñuhu.

Cuhva i saha ra Jesús sa casi ohon mil
rayɨɨ

30 Tacuan ta zɨquɨ i titahan tucu ra i casi
ra Jesús. Ta i nacatyi ra sihin ra tandɨhɨ sa i
zavaha ra ta tandɨhɨ sa i zacuaha ra sii ñiyɨvɨ.

31Ta i catyi ra Jesús sihin ra: Coho yo; cua
quitatu yo nu yoñi maa ñiyɨvɨ iyo. Tacuan i
catyi ra vatyi tuu xaan ñiyɨvɨ i quisi. Ta tuu
xaan ñundyico sii ra. Ta nu sa casi ra xita ta
ñá cuyatyi ca ra.

32Tacuan ta cuahan ra Jesús sihin ra i casi
ra sihin minoo barco ndya minoo nu yoñi
maa ñiyɨvɨ iyo.

33 Zoco i ndyehe ñiyɨvɨ sa cuahan ra. Ta i
nacoto ñu sii ra Jesús. Tandɨhɨñuu i quita ñu.
Ta i sino ñu. Ta yatyi ca i saa ñu ta zɨquɨmaa
ra.

34 I quita ra Jesús barco cuan, ta i cun-
dahvi xaan iñi ra sii ñu vatyi tañi mvee
ticatyi sa yoñi sitoho i cuu ñu. Ta i quisaha
zacuaha ra sii ñu cuaha xaan cuhva.

35Ta cuhva sa cua iñi i quisi ra i casi ra nu
ndyaa ra, ta i catyi ra sihin ra: Sahiñi xaan.
Ta yoñi ñiyɨvɨ iyo ihya.

36 Catyun sihin ñiyɨvɨ nacuhun ñu tandɨhɨ
ñuu, tandɨhɨ cuadria, cua zata ñu sa casi ñu
vatyi ña ndyizo ñu sa casi ñu.

37Ta i nacahan ra Jesús, ta catyi ra: Cuhva
maa ndo sa casi ñu. Ta i catyi ra sihin ra
Jesús: Ma cuu zata maa ndi oco mil pan ta
cuhva ndi casi ñiyɨvɨ.

38Tacuan ta i ndaca tuhunra Jesús sii ra ta
catyi ra: ¿Yozo tahan pan ndyizo ñiyɨvɨ? Cua
ndyehe xihna ndo. Ta sa sito ra i catyi ra:
Ohon tahan pan, ta uu tahan tyiyaca.

39Ta zɨquɨ i catyi ra Jesús vatyi nacundyaa
ñiyɨvɨ ɨɨn ɨɨn ityi ñu nu itya.

40 Ta i sicundyaa ñu ɨɨn ɨɨn ityi ñu. Ziendu
ñu a uu xico usi ñu sa minoominoo ityi ñu.

41 Tacuan ta i quihin ra Jesús sa ohon
tahanpancuan tauu tahan tyiyacacuan. Ta
i nandyehe ndaa ra ityi andɨvɨ, ta i nacuhva
ra tyahvi ndyoo sii ra Ndyoo Zutu ra. Ta i
sahnu ndyihi ra pan cuan. Ta i saha ra sii si
sii ra i casi ra vatyi cua zasa ra sii si sii ñiyɨvɨ.
Ta tacuan tucu sa uu tahan tyiyaca cuan.

42 Tandɨhɨ ñiyɨvɨ cuan i sasi, ta i ndaha
xaan iñi ñu.

43 Ta i zacutu ñu usi uu tahan tyica sihin
sa nandoo yuhu pan cuan ta tyiyaca cuan.

44Ohon mil sa maa rayɨɨ ñi ta zɨɨn ñu zɨhɨ
ta sa ndyihi sasi ñu, ndɨhɨ ca.

Cuhva i sica ra Jesús nu ndutya
45 Tacuan ta zɨquɨ i catyi ra Jesús sihin ra

i casi ra vatyi nandɨhvɨ ra barco vatyi cua
yaha ra inga siyo miñi ndya ñuu Betsaida.
Ta ra Jesús cua catyi ra sihin tandɨhɨ ñiyɨvɨ
cuan vatyi cunuhu ñu ndya ñuu ñu.

46Ta sa natasi ra Jesús sii ñu ndya ñuu ñu,
ta i sahan raminoo yucu vatyi cua cahan ra
sihin ra Ndyoo Zutu ra, ra iyo andɨvɨ.

47 Ta cuhva sa i cuaa i saa barco ñoho
ra i casi ra zava mahñu miñi, ta ra Jesús i
nandoomaa tuhun ñi ra.

48Ta zɨquɨ i ndyehe ra Jesúsvatyi yɨɨxaan i
zacaca ra barco vatyi ñihi xaan quiñi ndaha
tatyi sii barco cuan. Ta ñaa ca cuan i tuhva
ra Jesús nu yucu ra. Sica ra nu ndutya. Ta i
cuñi ra Jesús yaha ra nu yucu ra.



SANMARCOS 6:49 48 SANMARCOS 7:22

49 Ta i ndyehe ra vatyi sica ra Jesús nu
ndutya, ta sica iñi ra vatyi minoo añima cuu
ra. Ta i sacu saa ra

50vatyi tandɨhɨ ra indyehesii ra. Ta i yuhu
xaan ra. Ta i cahan ra Jesús sihin ra, ta catyi
ra: Zandyee ndo iñi ndo. Yuhvi cui. Ma
yuhu ndo.

51Ta i quɨhvɨ ra Jesús sisi barco, ta i sicuita
tatyi. Ta iyo xaan i cuñi ra i casi ra Jesús

52 vatyi tañaha ca cutuñi vaha iñi ra vatyi
cahnu xaan cuu cuhva iyo sii ra Jesús vazu
sa ndyehe ra sa ndyityi i zavaha ra.

Cuhva i zanduvaha ra Jesús sii ñiyɨvɨ nu
cu si Genesaret

53 I yaha zava ra sihin ra i casi ra nu miñi
cuan. Ta i saa ra nu cu si Genesaret. Ta i
sihñi ra barco cuan yuhumiñi.

54 I quita ra barco cuan, ta yatyi xaan i
nacoto ñiyɨvɨ sii ra Jesús.

55Ta i sino xaan ñiyɨvɨ nacahnu ityi cuan,
ta i quisaha quisi ndyaca ñu sii ñiyɨvɨ cuhu
sihin nu sito ndya nu ndyaa ra Jesús.

56 Ta tandɨhɨ nu cuahan ra vazu ñuu
nahnu a ñuu ndyihi a sicuhu, i saqui ñiyɨvɨ
sii ñu cuhu ityi. Ta i cahan ndyoo ñu sihin
ra Jesús vatyi natɨɨn ñiyɨvɨ cuhu sii ra vazu
yuzahma ra. Ta tandɨhɨ ñu i tɨɨn sii ra, i
nduvaha ñu.

7
Sa zatɨvɨ añima ñiyɨvɨ

1 Ra maestro cuenda ley, ra i quisi ityi
ñuu Jerusalén sihin ra fariseo, i tuhva ra nu
nandyaa ra Jesús.

2 Sa i ndyehe ra vatyi ra i casi ra Jesús
ña tuhva ra nacatya vaha ndaha ra sa sasi
ra xita tañi iyo costumbre ñiyɨvɨ hebreo.
Ta yucuan cuenda i cahan ra ndya vaha
ñi sii ra vatyi ñá zavaha ra costumbre iyo
yucuan.

3 Ta ra fariseo sihin tandɨhɨ ñiyɨvɨ hebreo
ña zaña ñu costumbre sa ndoo vaha xaan
ndaha ñu ta casi ñu xita vatyi tacuan i za-
cuaha ñiyɨvɨ sahnu sii ñu.

4 Ta sa nasaa ñu sa sahan ñu nuyahvi,
ma casi ñu tatu ma nandaha vaha xaan
ñu. Ta iyo cuaha xaan ca costumbre sii ñu.
Nacatya ñu tasa, ta quɨzɨ, ta caa sa tuhva ñu
cutyiño ta cuhva ndya sito ñu.

5 Tacuan ta i ndaca tuhun ra fariseo ta ra
maestro cuenda ley ta catyi ra: ¿Ñaa cuenda
ña zavaha ñiyɨvɨ ndyico suun costumbre sa
i zavaha ñiyɨvɨ sahnu vatyi ña nacatya vaha
ñu ndaha ñu ta casi ñu?

6 Ta i catyi ra Jesús sihin ra: Vaha xaan
i cahan ra Isaías cuhva iyo maa ndo vatyi
zaha ndo tuhun vatyi vaha xaan ndo, zoco
ña ndisa. Ta tacuan i tyaa ra Isaías ta sa
naha. I catyi ra vatyi i catyi maa ra Ndyoo
tyehen:
Ihya ñiyɨvɨ zacahnu ñu sii, sihin yuhu ñu.

Zoco ña zacahnu ñu sii, sa ndisa.
7 Zacuaha ñu sii ñiyɨvɨ maa maa costumbre

ñiyɨvɨ ñi.
Ta ña zavaha ñu cuhva catyi Tuhun Ndyoo

sa ndisa.
8Ta i catyi tucu ra Jesús sihin ra: Maa ndo

i zandoo ley ra Ndyoo vatyi cua cundyico
ndo costumbre ñiyɨvɨ, tañi sa nacatya xaan
ndo quɨzɨ ndo ta tasa ndo ta inga cuhva sa
tacuan.

9 Tyaa siyo xaan ndo sa catyi Tuhun
Ndyoo vatyi cuñi ndo zacahnu ndo costum-
bre ñiyɨvɨ sahnu.

10 Ihya cuu cuhva i tyaa ra Moisés: “Zac-
ahnu ndo sii zutu ndo ta sii zɨhɨ ndo.” Ta
“Yoo ra cahan sa quiñi sii zɨhɨ ra a sii zutu
ra, nacahñi ñiyɨvɨ sii ra.”

11 Zoco maa ndo catyi vatyi cuu catyi mi-
noo ñiyɨvɨ sihin zutu ra a sihin zɨhɨ ra: “Ma
cuu tyindyei suun vatyi tandɨhɨ ndaha tyiñe
corbán cuu si.” (Tuhun corbán cuan cuñi si
catyi si vatyi sii ra Ndyoo cuu.)

12 Tatu tacuan cahan minoo ñiyɨvɨ, maa
ndo catyi ndo vatyi ma cuu tyindyee ca ra
sii zutu ra a sii zɨhɨ ra.

13 Tacuan cuu cuhva zanduluhlu ndo
tuhun cahan ra Ndyoo vatyi cuñi ndo zand-
ucahnu ndo costumbre ndo. Ta cuaha xaan
ca cuhva sa tacuan ndyicuu ndo.

14 Ta i cana tucu ra Jesús sii ñiyɨvɨ ta catyi
ra sihin ñu: Tyizoho tandɨhɨ ndo, ta tyituñi
vaha iñi ndo.

15Yɨvɨ sa sasi ñiyɨvɨ ta yɨvɨ sa sihi ñu cuu sa
zatɨvɨ añima ñu. Zoco sa quiñi sica iñi ñu cuu
sa zatɨvɨ añima ñu.

16Tatu siñi ndo, cuɨñɨ ndo.
17Ta sa zandoo ra Jesús sii ñiyɨvɨ cuan, ta i

quɨhvɨ raminoo vehe. Ta ra i casi ra, i ndaca
tuhun ra sii ra: ¿Ñaa cuñi si catyi si cuhva
cuan?

18 Ta i catyi ra Jesús sihin ra: ¿Atu ña siñi
tucu maa ndo vatyi yɨvɨ sa sasi ñiyɨvɨ ta yɨvɨ
sa sihi ñu cuu sa zatɨvɨ añima ñu?

19 Vatyi yɨvɨ añima ñu quɨhvɨ si. Quɨhvɨ si
sisi sɨtɨ cahnu ñu ta zɨquɨ quita si. Tacuan i
catyi ra vatyi ñahñi sa ica iyo sama cuu casi
ñiyɨvɨ. Cuu casi ñiyɨvɨ ñaa sa cuñimaa ñu. Ta
yɨvɨ cuatyi cuu si.

20Ta i catyi tucu ra: Sa quiñi sica iñiñiyɨvɨ,
yucuan cuu sa zatɨvɨ añima ñu. Ta yucuan
cuu cuhva cua coo cuatyi ñu.

21 Vatyi añima ñiyɨvɨ quita tandɨhɨ sa sica
iñi ñu, sa quiñi zavaha ñu, sa nama minoo
rayɨɨñazɨhɨ inga ra, a sa coo cuaha xaanñaha
ra, a sa cahñi ra sii inga ñiyɨvɨ,

22sazuhuyo, sa cucuihna iñiyosacuenda
ndaha tyiño inga ñiyɨvɨ, tandɨhɨ sa quiñi
zavaha yo, sa zandavi ñaha yo, sa cuxi xaan
iyoyo, sacuihna iñiyo, savatyayo, sacahnu
xaan zaha yo sii yo ta sa ña zavaha yo sa
vaha.

23 Tandɨhɨ cuii cuhva quiñi ya, quita si
añima ñiyɨvɨ, ta zatɨvɨ si sii ñu.

Cuhva i sino iñiminooñaha ingañuu sii ra
Jesús

24 I quita ra Jesús yucuan, ta cuahan ra
ndya ñuu Tiro ta ñuu Sidón. I quɨhvɨ ra
minoo vehe vatyi cuñi ra sa ma coto ñiyɨvɨ
sa i saa ra. Zoco ñá cuu.

25Yatyi xaan i sito zɨhɨminooñaha luhlu sa
ñoho tatyi cuihna sii. Ta i quisi ña nu ndyaa
ra Jesús. Ta i sicuɨñɨ sɨtɨ ña saha ra.

26 Ta ñaha cuan i cacu ña ñuu Sirofenicia.
Ta yɨvɨ ñiyɨvɨ hebreo cuu ña. Ta i sica ña
tumañi iñi sii ra Jesús sa tava ra tatyi cuihna
sa ñoho sii zehe ña.

27Zoco i cahan ra Jesúsminoo cuhva sihin
ña, ta i catyi ra: Natyindyee xihne sii ñiyɨvɨ
ñui vatyi ña vaha quihin mi sa cua casi sa
ndyihi ta cuhve casi ina sii si.

28 Ta i catyi maa ña: Ndisa, tata, zoco tañi
ina lee cui vatyi cua casi vazu yuxita zana-
coyo sa ndyihi. Yucuan cuenda tyindyeun
sii, zuhva.

29 Tacuan ta i catyi ra Jesús: Vaha cohon.
Sa cuu cuhun. Sa quita tatyi cuihna sii
zehun.

30 Ta sa nasaa ña vehe ña, ta i ndyehe ña
sii zehe ña nu sito, ta sa quita tatyi cuihna
sii ña.

Zanduvaha ra Jesús sii ra zoho ta ñehe ra
31 I quita ra Jesús ñuu Tiro ta cuahan ra

ndya Sidón ta ndya tandɨhɨñuundyihi nu cu
si Decápolis. Ta i saa ra yumiñi Galilea.

32 Ta i quisi ndyaca ñiyɨvɨ sii minoo ra
zoho ta ñehe ra. Ta i sica ñu tumañi iñi sa
cua tyizo ra Jesús ndaha ra sii ra.

33 Ta i quihin ra Jesús sii ra, ta i tuhva ra
sihin ra ndya zava. I zanandoo noo ra sii
ñiyɨvɨ. Ta i tyihi ra Jesús nu ndaha ra nduu
siyo zoho ra zoho cuan. Ta zɨquɨ i tyaa ra
Jesús zɨɨ ra nu ndaha ra, ta i tɨɨn ra yaa ra
ñehe cuan.

34 Ta i nandyehe ndaa ra Jesús ityi zɨquɨ,
ta i sinoo ra, ta i catyi ra sihin tuhunmaa ra:
¡Efata! Tuhun cuan, cuñi si catyi si: ¡Nanuña!

35Ta zuun ñi caa cuhva cuan i nuña zoho
ra. Ta ndaha nacahan vaha ra.

36 Ta i ndisi tucu ra Jesús nu yucu ñiyɨvɨ.
Ta i catyi ra sihin ñu vatyi ma nacatyi ñu
nu sihin minoo ñiyɨvɨ. Zoco sa ñihi ca catyi
ra Jesús sihin ñu, cuaha ca nacatyi ñu sihin
ñiyɨvɨ.

37 Ta iyo xaan i cuñi ñiyɨvɨ, ta i catyi ñu:
Tandɨhɨ cuii sa vaha zavaha ra Jesús cuhva
ndya nacuɨñɨ ra zoho, ta nacahan ra ñehe.

8
Cuhva i saha ra Jesús sa casi cumi mil

rayɨɨ

1 Ta quɨvɨ cuan i tuhva cuaha xaan ñiyɨvɨ.
Ta ñahñi maa sa casi ñu. Ta i catyi ra Jesús
sihin ra i casi ra:

2 Cundahvi xaan iñi sii ñiyɨvɨ ya vatyi sa
iyo uñi quɨvɨ sa yucu ñu sihin, ta ñahñimaa
sa casi ñu.

3 Tatu natasi sii ñu cunuhu ñu vehe ñu ta
ma casi ñu, coto cuañaa ñu ityi cuhun ñu
vatyi sica xaan i quisi ñu.

4Ta i catyi ra i casi ra Jesús sihin ra: ¿Ndya
ityi cuaquihinyo sa casi ñuya sicuhuya? Ta
yoñi ñiyɨvɨ iyo ihya.

5 Ta i ndaca tuhun ra Jesús sii ra: ¿Yozo
tahan pan ndyizo ndo? Ta i catyi ra: Usa
tahan.

6 Tacuan ta i catyi ra Jesús vatyi na-
cundyaa ñiyɨvɨ cuan nu ñuhu. Ta i quihin ra
sa usa tahan pan cuan, ta i saha ra tyahvi
ndyoo sii ra Ndyoo. Ta i sahnu ndyihi ra
pan cuan. Ta i saha ra sii ra i casi ra. Ta ra
yucuan saha sii ñiyɨvɨ.

7Tandyizoñiyɨvɨ cuan zuhva tyiyacandy-
ihi. Ta i saha tucu ra Jesús tyahvi ndyoo sii
ra Ndyoo sa cuenda tɨ. Ta i saha ra sii ra i
casi ra. Ta i zasa ra sii si sii ñiyɨvɨ cuan.

8 Sasi ñu, ta i ndaha xaan iñi ñu, ta zɨquɨ
i zacutu ñu usa tahan tyica sihin sa nandoo
cuan.

9 Ta sa i sasi tañi cumi mil ñiyɨvɨ ta zɨquɨ i
natasi ra Jesús sii ñu ndya vehe ñu.

10Ta i ndɨhvɨ ra barco sihin ra i casi ra, ta
cuahan ra ndya nu cu si Dalmanuta.

Sica ra fariseo minoo sa ndyityi sii ra
Jesús

11 Tacuan ta zɨquɨ i quisi ra fariseo, ta i
quisaha natuhun tahan ra sihin ra Jesús.
Cuñi ra ndyehe ra minoo sa ndyityi tañi
zavaha ra Ndyoo vatyi cuñi ra coto ra atu
ndisa i tasi ra Ndyoo sii ra Jesús.

12 Ta ra Jesús i sinoo xaan ra. Ta i catyi
ra: ¿Ñacu sica xaan ñiyɨvɨ sa ndyehe ñu sa
ndyityi? Catyi vatyi ma zavehi minoo sa
ndyityi sa ndyehe ñimaa ñu.

13 Ta i zandoo ra Jesús sii ra fariseo. Ta i
nandɨhvɨ tucu ra barco, ta cuahan ra inga
siyomiñi cuan.

Tuhun cahan ra fariseo cuu tañi yusa i
siya

14 I naa iñi ra i casi ra Jesús sa casi ra ta sa
cuahan ra sihin barco cuan. Minoo ñi pan
ndyizo ra.

15Ta i catyi ra Jesús sihin ra: Ndyehe ndo,
zacuenda ndo sii ndo sihin yusa i siya ra
fariseo ta ra Herodes.

16 Ta i natuhun tahan ra i casi ra Jesús, ta
i catyi ra: Cahan ra tacuan vatyi ñahñi pan
ndyizo yo. Tacuan i sica iñi ra cuan vatyi
ñá cutuñi iñi ra tuhun i cahan ra Jesús sa
cuenda yusa i siya cuan. Ñá cutuñi iñi ra
vatyi cahan ra Jesúsminoo cuhva vatyi cua

zacuenda ra sii ra sihin cuhva zacuaha ra
fariseo ta ra Herodes.

17 I sito ra Jesús sa natuhun tahan ra, ta i
catyi ra: ¿Ñacu sicaxaan iñindosañandyizo
ndopan? ¿Atuña cutuñi iñindo? ¿Atu tañaha
ca ñihi ndo cuhva?

18¿Atuñandyehendo sihin sɨtɨnuundo, ta
ña siñindo sihin zohondo? ¿Atuñanacohon
iñi ndo?

19 Quɨvɨ i sehi sa ohon tahan pan i sasi
ohon mil rayɨɨ, ¿ta yozo tahan tyica si i
naquihin ndo? Ta i catyi ra: Usi uu tahan.

20 Ta i catyi ra Jesús: Ta sa i sehi sa usa
tahan pan i sasi cumimil ñiyɨvɨ, ¿yozo tahan
tyica i situ i naquihin ndo? Ta i catyi ra: Usa
tahan.

21 Ta i catyi ra Jesús: ¿Ñacu ña cutuñi iñi
ndo?

Zanduvahara Jesús siiminooracuaañuu
Betsaida

22 I saa ra JesúsñuuBetsaida. Ta i sindyaca
ñiyɨvɨ sii minoo ra cuaa nu ndyaa ra. Ta i
sica xaan ñu tumañi iñi sa tyizo ra ndaha ra
sii ra cuaa cuan.

23 Ta i tɨɨn ra Jesús ndaha ra, ta i sahan ra
sihin ra ndya yuñuu. Ta i tyaa ra Jesús zɨɨ
ra nuu ra cuaa cuan, ta i tyizo ra ndaha ra
zɨquɨ ra. Ta i ndaca tuhun ra sii ra tatu sa
cuu ndyehe ra zuhva.

24 Ta i ndyehe ra cuaa cuan, ta i catyi ra:
Ndyehi ñiyɨvɨ. Tañi caa yutu caa ñu. Ta sica
ñu.

25Ta i tyizo tucu ra Jesús inga saha ndaha
ra nuu ra, ta i nduvaha ra. Sa nandyehe
vaha ra tandɨhɨ.

26 Tacuan ta i natasi ra Jesús sii ra ndya
vehe ra, ta i catyi ra: Ma quɨhvun sisi ñuu.
Tama nacatyun sihin ñiyɨvɨ.

Nacatyi raPedrovatyi ra Jesúscuuracua
zacacu sii ñiyɨvɨ

27 Tacuan ta cuahan ra Jesús sihin ra i
casi ra tandɨhɨ ñuu ndyihi nu cu si Cesarea
de Filipo. Ta ityi cuahan ra i ndaca tuhun
ra Jesús sii ra ta catyi ra: ¿Yoo ra cui catyi
ñiyɨvɨ?

28 Ta i catyi ra i casi ra: Iyo ñiyɨvɨ catyi
vatyi minoo ra i nandoto cuun tañi ra Juan,
ra i zacoo ndutya a minoo ra profeta. Ta
catyi inga ñiyɨvɨ vatyi ra Elías cuun.

29Ta i ndaca tuhun ra Jesús sii ra: Ta maa
ndo, ¿yoo ra cui catyi maa ndo? Ta i catyi ra
Pedro: Yoho cuu ra Cristo, ra i tasi ra Ndyoo
vatyi cua zacacun sii ndi.

30 Ta i catyi ra Jesús sihin ra vatyi ma
nacatyi ra sihin ñiyɨvɨ.

Zacoto ra Jesús cuhva cua cuu ra
31 Ta i quisaha zacuaha ra Jesús sii ra i

casi ra vatyi cuandyehexaan ra i quisi ndya
gloria tundoho. Ta ra mandoñi, ta ra zutu
nahnu, ta ramaestrocuenda leycuacuxaan

xaan ra sihin ra. Ta cua cahñi ra sii ra. Ta sa
cu uñi quɨvɨ, cua nandoto tucu ra.

32 Ta tandɨhɨ cuhva cuan casi xaan i
nacatyi ra Jesús sihin ra. Tacuan ta i tava ra
Pedro sii ra ndya zava, ta ñihi xaan i cahan
ra Pedro sihin ra Jesús, ta catyi ra: Ña vaha
cua tahan si suun cuhva sa cohon ña.

33 Ta i nandyehe ra Jesús nu yucu inga
ra i casi ra. Ta xaan xaan i cahan ra sihin
ra Pedro, ta catyi ra: Ma cahan con tacuan
vatyi cohon tañi cahan cuihna. Ña sica iñun
cuhva sica iñi ra Ndyoo. Sica iñun cuhva
sica iñi ñiyɨvɨ.

34Tacuan ta i cana ra Jesús sii ra i casi ra ta
sii inga ñiyɨvɨ. Ta i catyi ra: Tatu iyo ra cuñi
ra cundyico ra sii, nazama ra cuhva iyo ra.
Ta ma zacahnu xaan ra sii ra. Ta nandyehe
ra tundoho sa cuenda mi. Ta nazavaha ra
cuhva zavehi.

35 Tatu ña cuñi ñiyɨvɨ sa cuu ñu sa cuenda
Tuhun Ndyoo, cua cuu ñu, ta cua cuhun ñu
andyaya. Ta ma cundito ñu sihin ra Ndyoo.
Zoco tatu cua cuu ñiyɨvɨ sa cuenda mi a sa
cuenda Tuhun Ndyoo, cua cundito ñu sihin
ra Ndyoo.

36 ¿Ñaa sa ñihi ñiyɨvɨ sa zahacanaa ñu
tandɨhɨ sa iyo ñuu ñiyɨvɨ ta quɨvɨ cua cuu ñu
ndaha cua naa ñi ñu?

37 ¿Ta yozo caa cuu tyiyahvi ñiyɨvɨ ta ñihi
tahvi añima ñu?

38Tatu iyo ra cahannuu sa cuendami a sa
cuenda Tuhun Ndyoo nuu ñiyɨvɨ iyo cuatyi
ya, tacuan tucu cua cucahannui sii ra. Vatyi
yuhvi, ra i quisi ndya gloria cui, ta cua quisi
tuqui sihin ángel. Ta cua ndyehe ñiyɨvɨ vatyi
cahnu xaan cuu Zuti.

9
1Ndisa cuii sa quehin sihin ndo vatyi iyo

ñu yucu ihya ma cuu ñu ndya cua ndyehe
ñu cuhva cundyaca ñaha ra Ndyoo vatyi iyo
xaan cuhva sii ra Ndyoo.

Cuhva i zama ra Ndyoo cuhva caa ra
Jesúsminoo saha

2Sayaha iñuquɨvɨ ta cuahanra Jesús sihin
ra Pedro, ta ra Jacobo ta ra Juanndyaminoo
yucu zucu xaan. Ta yucuan i zama cuhva
caa ra Jesús nu yucu ra sihin ra.

3 Zahma ra xiño xaan i nduu si ta cuisi
xaan si tañi nieve. Yoñi numinoo ñiyɨvɨ cuu
zanducuisi zahma tañi i nducuisi zahma ra
Jesús.

4 Ta i ndyehe ra i casi ra Jesús sii ra Elías
ta ra Moisés. Ra zacuaha Tuhun Ndyoo ta
sa naha cuu nduu tahan ra cuan. I quisi ra
ndya gloria. Ta i natuhun ra sihin ra Jesús
yucuan.

5 Ta i catyi ra Pedro sihin ra Jesús: Mae-
stro, vaha xaan yucu yo ihya. Nazavaha
ndi uñi tahan vehe tyiyahva;minoo cuenda

moo, ta minoo cuenda ra Moisés, ta inga si
cuenda ra Elías.

6Yuhu xaan tandɨhɨ uñi tahan ra i casi ra
Jesús. Ta yucuan cuenda i cahan ra Pedro
tacuan vatyi ñá sito ra ñaa sa cahan ra.

7 Ta zɨquɨ i quisi minoo vico. Ta ndaha
tyazi si sii tandɨhɨ ra. Ta i cahan minoo sa
cahan sisi vico cuan. Ta catyi si: Ra ihya
cuu zehi. Cuñi xein sii ra. Tyaa ndo yahvi
sa cahan ra.

8 Ta zuun ñi caa cuhva cuan i nandyehe
ra i casi ra Jesús siconduu nu yucu ra. Ta ñá
ndyehe ca ra sii raMoisés ta nu raElías. Maa
tuhun ñi ca ra Jesús nandyaa sihin ra.

9Ta cuhva sa cua noo ra yucu cuan i catyi
ra Jesús sihin ra vatyi ma nacatyi ra nu
sihin minoo ñiyɨvɨ sa ndyehe ra ndya cua
saa quɨvɨ cua nandoto tucu ra i quisi ndya
gloria sisi sa i sihi ra.

10 Ta i sicumi xehe ra tuhun cuan, zoco i
nducu tuhun tahan xaan ra: ¿Yozo caa cuu
nandoto ñiyɨvɨ tatu sa i sihi ñu?

11 Ta i ndaca tuhun ra sii ra Jesús ta catyi
ra: ¿Ñacu catyi ra maestro cuenda ley vatyi
xihna ca ra Elías cua quisi ta zɨquɨ ra Cristo?

12 Ta i catyi ra Jesús: Ndisa cuii, xihna ca
ra Elías i quisi, ta i zanduvaha ra tandɨhɨ
tyiño vatyi cua quisi ra Cristo. Ta ¿ñaa catyi
Tuhun Ndyoo sa cuenda ra i quisi ndya
gloria? Catyi si vatyi cua ndyehe xaan ra
tundoho ta ma tyaa ñiyɨvɨ yahvi sii ra.

13 Yuhvi catyi sihin ndo vatyi ra Elías sa i
quisi ra, ta i zavaha ñu tandɨhɨ sa cuñi maa
ñu sihin ra. Tañi catyi Tuhun Ndyoo, ta
tacuan i cuu si.

I zanduvahara Jesús siiminoora luhlusa
ñoho tatyi cuihna

14Ta cuee ca i ndisi tucu ra Jesús nu yucu
zuhva ca ra i casi ra. Nandyaa ra cuan zava
mahñu. Ta yucu cuaha xaanñiyɨvɨ siconduu
cuii ñu sii ra. Ta natuhun tahan ra maestro
cuenda ley sihin ra.

15 Ta sa i nandyehe ñiyɨvɨ sii ra Jesús, iyo
xaan i cuñiñu. Ta i sino xaanñu ta i zatahan
ñu sii ra.

16 Tacuan ta i ndaca tuhun ra Jesús: ¿Ñaa
tuhun natuhun xaan ndo?

17 Ta i nacahan minoo ra nandyaa yu-
cuan. Ta i catyi ra: Maestro, vasi ndyaque
minoo zehi. Ñoho tatyi cuihna sii ra. Ta ña
saha si cahan ra.

18 Ta ndya vaha cuii ñi cuhva nduxaan si
sii ra. Ta zanduva si sii ra nu ñuhu. Ta saa
tɨñɨ yuhu ra. Ta sasi quihñi noho ra. Ta
ndahandurutu ra. Tayucuancuendacuehe
xaan ra. Ta sa catyi vatyi tava ra i casun sii
si. Zoco ñá cuu sii ra.

19 Ta i catyi ra Jesús sihin tandɨhɨ ñiyɨvɨ:
Ndoho cuu ñiyɨvɨ ña sino iñi. ¿Yozo tahan ca
quɨvɨ cua ndoi sihin ndo ta zɨquɨ cua sino iñi

ndo? Sa naha xaan i cundyee iñi sihin ndo.
Ta ndyaca ndo sii ra luhlu ña.

20 I sindyaca ra sii ra, ta i ndyehe tatyi
cuihna cuan sii ra Jesús. Ta i nduxaan si
sii ra luhlu cuan. Ta i nduva ra nu ñuhu.
Sicotuu ra. Zañihi ra. Ta saa tɨñɨ yuhu ra.

21 I ndaca tuhun ra Jesús sii zutu ra luhlu
cuan: ¿Sa yozo tahan cuiya sa tahan ra
tacuan? Ta i catyi zutu ra: Ndya ta luhlu ra.

22Tacuahaxaansahacañiñuhu si sii ranu
ñuhu a si ndutya vatyi cuñi si cahñi si sii ra.
Tatu cuu zanduvohon sii ra cundahvi iñun
sii ndi, ta tyindyeun sii ndi.

23 Ta i catyi ra Jesús sihin ra: Cuu zandu-
vehi sii ra tatu cuu sino iñun vatyi cuu sii
vatyi zavaha raNdyoo ñaa sa sica ñiyɨvɨ sino
iñi sii ra.

24Ta i cana saa zutu ra luhlu cuan ta catyi
ra: ¡Sino iñi, ta tyindyeun sii, cuhva sino ca
iñi!

25 I ndyehe ra Jesús vatyi cuaha xaan
ñiyɨvɨ cua titahan, ta xaan xaan i cahan ra
Jesús sihin tatyi cuihna cuan, ta catyi ra:
Yohocuihnazañehe sii ñiyɨvɨ, cuihnazazoho
sii ñiyɨvɨ, yuhvi catyi vatyi quiton. Zañon sii
ra luhlu ya. Tama ndɨhvɨ con sii ra.

26 I sacu saa tatyi cuihnacuan, ta i zacuñaa
si sii ra luhlu cuan, ta i quita si. Tañi ra sihi
nduu ra. Ta i catyi cuaha xaan ñiyɨvɨ vatyi
sa sihi ra.

27 Zoco i tɨɨn ra Jesús ndaha ra, ta i cañihi
ra sii ra, ta i nduvita ra.

28Ta zɨquɨ i quɨhvɨ ra Jesúsminoo vehe, ta
i ndaca tuhun xehe ra i casi ra sii ra: ¿Ñacu
ñá cuu tava nduhvi tatyi cuihna cuan?

29 Ta i catyi ra Jesús sihin ra: Cuu zacuu
ndo tatu coo ndyitya ndo ta cahanndo sihin
ra Ndyoo.

I zacoto tucu ra Jesús inga saha cuhva
cua cuu ra

30Ta i quita ra yucuan, ta i yaha ranu cu si
Galilea. Ta ñá cuñi ra Jesús sa coto numinoo
ñiyɨvɨ nu cuahan ra.

31 I zacuaha ra sii ra i casi ra, ta catyi ra
sihin ra: Cua xico minoo ra sii ii, ra i quisi
ndya gloria. Ta cua tɨɨn ñiyɨvɨ sii. Ta cua
cahñi ñu sii. Ta sa cu uñi quɨvɨ cua nandoto
tuqui.

32 Zoco ñá nacoto ra sa cahan ra Jesús, ta
ñá ndaca tuhun ra vatyi cahan nuu ra.

¿Yoo ra cuu ra ñiñi ca?
33Tacuan ta zɨquɨ i saa ra Jesús ñuu Caper-

naum. Ta sa ñoho ra minoo vehe, ta i ndaca
tuhun ra Jesús sii ra i casi ra ta catyi ra: ¿Ñaa
tuhun natuhun xaan ndo ityi i quisi yo?

34Zoco taxi cuii ñi i nduu ra. Ta i cucahan
nuu ra vatyi i natuhun tahan ra ityi i quisi
ra yoo ra cuu ra ñiñi ca sii ra.

35 Ta i sicundyaa ra Jesús, ta i cana ra
sii tandɨhɨ sa usi uu tahan ra i casi ra, ta i
catyi ra: Tatu iyo minoo ra cuñi ra cuu ra

ra ñiñi ca, vaha ca ma zacahnu ra sii ra.
Natyindyee ra sii inga ñiyɨvɨ.

36 Ta zɨquɨ i quihin ra Jesús sii minoo ra
luhlu, ta i tyihi ra sii ra mahñu ñiyɨvɨ, ta i
sicunumi ra sii ra, ta catyi ra:

37Tatu zavaha ñiyɨvɨ sa vaha sihin minoo
ra luhlu sa cuenda mi, tañi sa zavaha ñu sa
vaha sihinmi cuu si. Ta tatu zavahañiyɨvɨ sa
vaha sihinmi, zavaha ñu sa vaha sihin Zuti.

Tatu ña cahan ñiyɨvɨ ndya vaha ñi sii yo,
tyindyee ñu sii yo cuhva cuan

38 Ta zɨquɨ i catyi ra Juan: Maestro, i
ndyehe ndi minoo ra tava ra tatyi cuihna
sihin zɨvɨ moo, zoco yɨvɨ ra tahan ndi cuu
ra. Ta i catyi maa ndi vatyi ma zavaha ra sa
tacuan.

39 Ta i catyi ra Jesús: Ña vaha sa ñá saha
ndo. Vaha tatu cua cutyiño ra zɨvi; ma cuu
tucu cahan ra sa ndya vaha ñi zɨqui.

40Vatyi tatuma cahan ñiyɨvɨ ndya vaha ñi
zɨquɨ yo, tyindyee ñu sii yo.

41 Tatu cuhva ñiyɨvɨ ndutya cohon ndo
vatyi i tasi ra Ndyoo sii, ta ra i casi cuu maa
ndo, catyi vatyi cua tyiyahvi Ndyoo sii ñu.

42Yooracuazañaha siiminoora luhlu tañi
ra luhlu ya cuhva zavaha ra sa ña vaha ta
ma cundyico ca ra sii, vaha ca tatu sa i sihñi
ñiyɨvɨ zucu ra cuan sihin minoo yuu yozo
vee xaan ta zavita ñu sii ra sisi tyañuhu yatyi
ca.

43 Tatu cuñun zavohon sa ña vaha si-
hin ndohon, cahndya ndaxun sii si vatyi
vaha ca cuhun gloria sihin minoo ñi ndo-
hon ta ma cuhun sihin nduu tahan ndohon
andyaya sisi ñuhu sa ma ndahva

44 nu ña sihi tindacu sasi sii ñiyɨvɨ ta nu
cayu ñuhu tandɨhɨ cuii tyiemvu.

45 Tatu cuñun zavohon sa ña vaha sihin
sohon, cahndyandaxi tucunsii si cuanvatyi
vaha ca cuhun gloria sihin ii siyo ñi so-
hon, ta ma cuhun sihin nduu tahan sohon
andyaya sisi ñuhu sa ma ndahva

46 nu ña sihi tindacu sasi sii ñiyɨvɨ, ta nu
cayu ñuhu tandɨhɨ cuii tyiemvu.

47Ta tatu cuñunndyehun sa ña vaha sihin
sɨtɨ nuun, tavon sii si vatyi vaha ca cua
quɨhvun sihinminoo ñi sɨtɨnuunnundyaca
ñaha ra Ndyoo, ta ma cuhun sihin nduu
tahan sɨtɨ nuun andyaya

48 nu ña sihi tindacu sasi sii ñiyɨvɨ, ta nu
cayu ñuhu tandɨhɨ tyiemvu.

49 Zoco ñiyɨvɨ ndyico sii, cua nduvaha
añima ñu tañi ñɨɨ vaha vatyi cua tahan ñu
tundoho ihya ñuu ñiyɨvɨ sa cuenda mi. Ta
tundoho cuan, tañi ñuhu cuu si vatyi sito
xaan ñu tundoho. (Ta tacuan cua nduvaha
añima ñu.)

50 Vaha xaan cuu ñɨɨ, zoco ¿yozo caa cu-
tyiño ñiyɨvɨ sii si tatu ña uhva ca si? Tañi ñɨɨ
vahacuacuumaando tatuvahacuazavaha
ndo sihin inga ñiyɨvɨ.

10
Cuhva i zacuaha ra Jesús vatyi ña vaha

cua zandoominoo ra ñazɨhɨ ra
1 I quita ra Jesús ñuu Capernaum, ta cua-

han ra nu cu si Judea inga siyo yuu Jordán.
Yucuan, cuaha xaan ñiyɨvɨ i titahan nu
ndyaara, ta inga saha i zacuaharasiiñu tañi
cuhva sa tuhva ra.

2 Ta zɨquɨ i quisi ra fariseo nu ndyaa ra
Jesús, ta i ndaca tuhun ra sii ra Jesús ta catyi
ra: ¿Atu iyo ley sa zandoo minoo rayɨɨ sii
ñazɨhɨ ra? Tacuan cahan ra vatyi cuñi ra
fariseo tyaa ra cuatyi sata ra Jesús.

3Ta i ndaca tuhun ra Jesús sii ra: ¿Ñaa sa i
catyi ra Moisés?

4 Ta i catyi ra fariseo: Saha ra Moisés
cuhva sa sino minoo tutu, ta zɨquɨ cuu zan-
doo ra sii ña sihin ley.

5 Ta i catyi ra Jesús sihin ra: I saha ra
Moisés ley cuan sii ndo vatyi ñihi xaan iñi
ndo.

6 Zoco sa xihna ñi i zavaha ra Ndyoo
tandɨhɨ sa iyo ñuu ñiyɨvɨ, ta i zavaha ra mi-
noo rayɨɨ ta minoo ñaha.

7 Ta yucuan cuenda cua zandoo rayɨɨ sii
zutu ra ta sii zɨhɨ ra, ta cua cu‑ɨɨn ra sihin
ñazɨhɨ ra.

8 Sa nduu tahan ñu cua nduu ñu tañi mi-
noo ñi. Cuhva sa ndyehe ra Ndyoo sii ñu,
minoo ñi ñiyɨvɨ cuu ñu.

9 Cuu, ña vaha zandoo rayɨɨ sii ñazɨhɨ ra.
Numaa ña ta ma zandoo ña sii maa ra vatyi
ra Ndyoo i zandu‑ɨɨn ra sii ñu.

10 Ta sisi vehe i ndaca tuhun ra i casi ra
Jesús sii ra ñaa tuhun cuu si cuan.

11Ta i catyi ra Jesús sihin ra: Ra zandoo sii
ñazɨhɨ ra ta quihin ra inga ñaha, yucuan cuu
ra iyo cuatyi vatyi ña ndoo zavaha ra sihin
ñazɨhɨ ra.

12 Tacuan tucu ñaha zandoo sii yɨɨ ña ta
cuhunña sihin inga rayɨɨ, iyo cuatyi ña vatyi
ña ndoo zavaha ña.

Cuhva i zoco ñaha ra Jesús sii sa ndyihi
13 Tacuan ta zɨquɨ i quisi ndyaca ñiyɨvɨ sii

sa ndyihi nu ndyaa ra Jesús vatyi cua tyizo
ra ndaha ra sii si ta cahan ra sihin raNdyoo.
Ta i catyi ra i casi ra Jesús sihin ñiyɨvɨ cuan
vatyi ma quisi ñu.

14 Ta i ndyehe ra Jesús, ta i cuxaan ra ta
catyi ra: Ma cahan ndo. Naquisi ndyaca
maañu sii sa ndyihi sii, vatyi tatu cuñiñiyɨvɨ
sa cua cundyaca ñaha ra Ndyoo sii ñu, cua
sino iñi ñu sii, tañi sino iñi sa ndyihi ya.

15Ndisa cuii sa quehin vatyi ñiyɨvɨ ña sino
iñi tañi sino iñi sa ndyihi ya, ña saha ñu sa
cundyaca ñaha ra Ndyoo sii ñu.

16 Ta i quihin ra sii sa ndyihi, ta i tyizo ra
ndaha ra sii minoo minoo si. Ta i catyi ra:
Nacuhva ra Ndyoo sa vaha sii ndo.

Cuhva i cahanminoo ra yoco, cuca sihin
ra Jesús

17Ta sa quita ra Jesús, ta i quisi minoo ra.
Sino xaan ra, ta i sicuɨñɨ sɨtɨ ra nuu ra Jesús.
Ta i ndaca tuhun ra sii ra: Maestro, vaha
xaan ra cuun. ¿Ñaa sa cua zavehi, ta ñihi
tahvi añime gloria?

18Ta i catyi ra Jesús sihin ra: ¿Ñacu catyun
vatyi vaha xaan ra cui? Minoo tuhun ñi ra
vaha iyo, ra Ndyoo.

19 Sa siton tandɨhɨ ley ra Ndyoo: Ma
cuhunminooñaha tatu yɨvɨñazɨhuncuu. Ma
cahñun ñiyɨvɨ. Ma cohon cuendu sata ñiyɨvɨ.
Ma zandavi ñohon sii ñiyɨvɨ. Tyoon yahvi sii
zutun ta sii zɨhun.

20Ta ra cuan i nacahan ra: Tacuan iyo mi
ndya ta luhli. Catyi ra.

21Ta i cuñi xaan ra Jesús sii ra ta catyi ra:
Cumañiminoo ñi ca cuhva suun. Cuahan ta
xicon tandɨhɨ sa iyo suun, ta cuhvon xuhun
cuan sii ñiyɨvɨndahvi. Tamacumañi si suun
nu cua soongloria. Ta zɨquɨquisi cundyicon
sii.

22 Ta sa siñi ra cuan cuhva cuan ta i ndu-
cuihya xaan iñi ra ta cuahan ra vatyi cuca
xaan ra (ta ñá cuñi ra sa zanaa ra xuhun ra).

23 Ta i nandyehe ra Jesús siconduu nu
yucu ñiyɨvɨ ndyico sii ra ta catyi ra: Yɨɨ xaan
ta cuu quɨhvɨ ñiyɨvɨ cuca nu ndyaca ñaha ra
Ndyoo.

24Ta iyo xaan i cuñi ñu sihin cuhva cahan
ra Jesús. Ta i catyi tucu ra Jesús sihin ñu:
Zehe luhli, yɨɨ xaan cua quɨhvɨminoo ra iyo
xaan ndaha tyiño nu ndyaca ñaha ra Ndyoo
vatyi sica iñi ra vatyi cua tyindyee ndaha
tyiño ra sii ra ta cua cuu quɨhvɨ ra.

25 Yɨɨ ca quɨhvɨ minoo ra cuca nu ndyaca
ñaha ra Ndyoo ta zɨquɨ ca minoo camello
yaha tɨ xuuminoo yɨcuɨ tɨcuɨ.

26 Ta sa siñi ñu cuan cuhva cuan ta iyo
xaan i cuñi ñu. Ta i natuhun tahan ñu. Ta
i ndaca tuhun ñu sii ra Jesús: ¿Yoo ñiyɨvɨ cua
cacu ta ma cuhun ñu andyaya?

27Ta indyehe ra Jesús sii ñu ta catyi ra: Ma
cuu zavaha ñiyɨvɨ cuhva cuan, zoco Ndyoo
cuu zavaha ra vatyi Ndyoo ñahñi sa yɨɨ nuu
ra.

28 Ta zɨquɨ i catyi ra Pedro: Tata, nduhvi
sa zandoo ndi tandɨhɨ ndaha tyiño ndi, ta
ndyico ndi suun.

29 Ta i catyi ra Jesús sihin ra: Ndisa cuii
sa quehin sihin ndo vatyi ra zandoo vehe
ra, a yañi ra, a cuhva ra, a zutu ra, a zɨhɨ
ra, a ñazɨhɨ ra, a ñuhu ra sa cuenda mi ta sa
cuenda Tuhun Ndyoo

30cuañihi ra cuahaxaan ca ihyañuuñiyɨvɨ
tañi minoo ziendu ca vehe ra, ta yañi ra, ta
cuhva ra, ta zɨhɨ ra, ta zehe ra, ta ñuhu ra
vazu cua tahan ra tundoho. Zoco inga ñuu
ñiyɨvɨ cua cundito ra tandɨhɨ cuii tyiemvu.

31 Ta cuaha xaan ñiyɨvɨ ñiñi vityi, yɨvɨ
ñiyɨvɨ ñiñi cua cuu ñu. Ta ñiyɨvɨ ña ñiñi, cua
nduu ñu ñiyɨvɨ ñiñi xaan.

Nacatyi ra Jesús inga saha vatyi cua
cahñi ñiyɨvɨ sii ra

32 Tacuan ta zɨquɨ cuahan ra ityi ñuu
Jerusalén. Ityi nuu iñi ra Jesús, ta ityi sata
vasi ra i casi ra, ta iyo xaan cuñi ra. Ta ñiyɨvɨ
ndɨhɨ sihin ra, yuhu xaan ñu. Tacuan ta i
cana ra Jesús sii sa usi uu tahan ra ndya
zava, ta i nacatyi ra sihin ra tandɨhɨ cuhva
sa cua cuu sii ra.

33Ta i catyi ra Jesús sihin ra: Ndyehe ndo
vatyi sa cuahan yo ityi ñuu Jerusalén nu cua
xico tuhunñiyɨvɨ sii ra i quisi ndyagloria. Ta
cua tɨɨn ra zutu nahnu ta ramaestro cuenda
ley sii ra. Ta cua catyi ra cuan vatyi cua cuu
ra. Ta cua cuhva ra sii ra sii ñiyɨvɨ sa yɨvɨ
ñiyɨvɨ hebreo cuu.

34Ta cua vacu ndyaa ñu sii ra. Ta cua cañi
xaan ñu sii ra. Ta cua tyicu zɨɨ ñu sii ra. Ta
cua cahñi ñu sii ra. Zoco sa cu uñi quɨvɨ ta
cua nandoto tucu ra sisi sa i sihi ra.

I sica ra Jacobo ta ra Juanminoo tumañi
iñi sii ra Jesús

35 Ta zɨquɨ i tuhva ra Jacobo ta ra Juan
nu ndyaa ra Jesús. Zehe ra Zebedeo cuu sii
nduu tahan ra. Ta i catyi ra: Maestro, cuñi
ndi zavohon minoo tumañi iñi sa sica ndi
suun.

36 Ta i ndaca tuhun ra Jesús sii ra ta catyi
ra: ¿Ñaa sa cuñi ndo zavehi?

37 Ta i catyi ra: Cuhvon vatyi quɨvɨ cua
cundyaca ñohon ta cua cundyaa maa ndi
suhun. Minoo ndi siyo cuohon taminoo ndi
siyo zatyun.

38 Ta i catyi ra Jesús sihin ra: Ña sito ndo
ñaa sa sicando. ¿Atu cundyeendohondyehe
ndo tundoho tañi tundoho cua ndyehemi?

39 Ta i catyi ra: Cundyee iñi ndi. Ta i
catyi ra Jesús sihin ra: Ndisa cuii cuandyehi
tundoho, ta cua ndyehe ndo tundoho sa
cuendami.

40 Zoco sa cundyaa ndo siyo cuehi ta siyo
zatyi, ña tahan si sa yuhvi cuhva. Maa ra
Ndyoo cua catyi yoo ra cua ñihi ndatu cuan.

41 Ta sa siñi inga sa usi tahan ra i casi ra
Jesús, ta i cuxaan ra sihin ra Jacobo ta ra
Juan.

42 Ta i cana ra Jesús sii ra ta catyi ra: Sa
sito maa ndo cuhva ndyaca ñaha ñiyɨvɨ ñuu
ñiyɨvɨ. Iyo ra cu nuu, ta zacoto ra sii tandɨhɨ
ñiyɨvɨ vatyi ndyaca ñaha ra sii ñu.

43Zoco ña tacuan cuu si sa cuenda ndoho.
Zama si cuhva. Tatu cuñiminoo ra cuu ra ra
cahnu, natyindyee ra sii ra tahan ra.

44 Ta yoo ra cuñi sa cuu ra minoo ra
cahnu ityi nuu ra Ndyoo, nanduu ra muzu
sii tandɨhɨ ndo.

45Vatyi cuhva ndya ra i quisi ndya gloria,
ta ña vasi ra sa vatyi tyindyee ñiyɨvɨ sii ra.

Vasi ra sa tyindyee ra sii ñiyɨvɨ. Tacuan iyo
ra. Ta yucuan cuenda cua cuu ra sa cuenda
ñiyɨvɨ, ta zɨquɨ cuu quɨhvɨ ñu gloria.

I zanduvaha ra Jesús sii minoo ra cuaa,
ra nañi Bartimeo

46 I saa ra Jesús ñuu Jericó, ta cuhva sa cua
quita tucu ra ñuu cuan sihin ra i casi ra ta i
sindyico cuaha xaan ñiyɨvɨ sii ra. Ta minoo
ra cuaa, ra nañi Bartimeo, zehe ra Timeo,
ndyaa ra ityi vatyi caya ra.

47 Ta sa sito ra vatyi ra Jesús, ra ñuu
Nazaret, cua yaha ityi cuan ta i cana saa ra
ta catyi ra: ¡Jesús, yoho cuu ñiyɨvɨ sii ra rey
David, cundahvi iñun sii!

48 Cuaha xaan ñiyɨvɨ catyi sihin ra nacu-
taxi ra, zoco ñihi ca nduu ra cana saa ra, ta
catyi ra: ¡Yohoñiyɨvɨ raDavid, cundahvi iñun
sii!

49 Tacuan ta i sicuɨñɨ ra Jesús ta i catyi ra:
Cana ndo sii ra. Ta i cana ñu sii ra cuaa ta
catyi ñu: Zanduzɨɨ iñun, ta nduviton vatyi
cana ra Jesús suun.

50Ta ta sica cuii ñi i nduvita ra, ta i zandoo
ihno ra zahma ndisi ra. Ta i tuhva ra sii ra
Jesús.

51 Ta i ndaca tuhun ra Jesús sii ra: ¿Ñaa
sa cuñun zavehi suhun? Ta i catyi ra cuaa
cuan: Maestro, cuñi zanduvohon nui.

52 I catyi ra Jesús sihin ra: Sa cuu cuhun.
Sa nduvohon vatyi i sino iñun. Ta zuun ñi
caa cuhva cuan ndaha nandyehe ñi ra cuaa
cuan. Ta cuahan ra sihin ra Jesús.

11
Cuhva i quɨhvɨ ra Jesús ñuu Jerusalén

1 Ta sa saa ra yatyi ñi ñuu Jerusalén nu
ndyaa ñuu Betfagé ta ñuu Betania yatyi ñi
yucu sa nañi Olivos, ta i tasi ra Jesús sii uu
tahan ra i casi ra.

2 Ta i catyi ra: Cuahan ndo ñuu ndyaa
yatyi ñi ya sa ndoo ñi. Tatu saa ndo cua
ndyehe ndo minoo burro, nuhñi tɨ, quɨtɨ ta
yoñi ca maa cozo. Ndasi ndo sii tɨ, ta quisi
ndo sihin tɨ.

3Tatu iyoñiyɨvɨndaca tuhun sii ndoñaa sa
ndyicuundo ta catyindo: “Cuñi ra cunuusii
yo sii tɨ, ta tañi ca cua quisi nuhu tɨ.”

4 Ta cuahan ra, ta i nañihi ra burro cuan.
Nuhñi tɨ ityi, yatyi ñi yuvehe. Ta i ndasi ra
sii tɨ.

5 Ta i catyi ra yucu yucuan sihin ra: ¿Ñaa
sa ndyicuu ndo? ¿Ñacu ndasi ndo burro ña?

6 Tacuan ta i nacatyi ra cuhva sa catyi ra
Jesús sihin ra. Ta i saha ñiyɨvɨ sa cuhun ra
sihin burro cuan.

7 I sindyaca ra sii tɨ nu ndyaa ra Jesús, ta i
tyizo ra zahma ra sata tɨ, ta zɨquɨ i sicozo ra
Jesús sii tɨ.

8 Ta cuaha xaan ñiyɨvɨ i saqui ñu zahma
ñu ityi. Ta inga ca ñiyɨvɨ i sahndya ñu ndaha
numa, ta i saqui ñu ityi.

9 Ta ñu cuahan ityi nuu ra, ta ñu vasi ityi
sata ra i cana saa ñu ta catyi ñu: ¡Aleluya!
¡Nazacahnu yo sii ra Ndyoo vatyi vaha xaan
cuu ra vasi sa cuenda ra Ndyoo!

10 ¡Vaha xaan cua cundyaca ñaha maa ra
cuhva i sindyaca ñaha ra rey David, ra i cuu
ñiyɨvɨ sii yo! ¡Aleluya! ¡Nazacahnu yo sii ra iyo
ityi zɨquɨ! Catyi ñu.

11 Tacuan i quɨhvɨ ra Jesús ñuu Jerusalén.
Ta i quɨhvɨ ra vehe ñuhu. Ta i ndyehe ra
tandɨhɨ sa iyo yucuan, ta zɨquɨ cuahan ra
ñuu Betania sihin sa usi uu tahan ra i casi ra
vatyi sa cua iñi xaan.

Ñazɨɨmaa i cuñi ra Jesús sihinminooyutu
ñahñi yucu vixi iñi nuu

12 Ta inga quɨvɨ i quita ra ñuu Betania. Ta
i sizoco xaan ra Jesús.

13 Tacuan ta i ndyehe ra minoo yutu sa
nañi higuera sihin ndaha tu. Ta sahan ra i
sindyehe ra tatu iñi sɨtɨ tu, zoco ñá ñihimaa
ra ndaha ñi. Maa maa ndaha ñi tu iñi vatyi
yɨvɨ tyiemvu iyo sɨtɨ tu cuu si.

14 Ta i catyi ra Jesús sihin yutu cuan: Ma
coo ca sɨtun vatyi ma casi ca ñiyɨvɨ sii si
ndaha cuii ñi. Ta i siñi ra i casi ra sa cahan
ra.

Tava ndyizo ra Jesús sii ñiyɨvɨ zavaha
ndya vaha ñi yuvehe ñuhu cahnu

15 I saa tucu ra Jesús ñuu Jerusalén. Ta
sa i quɨhvɨ ra vehe ñuhu ta i quisaha tava
ndyizo ra sii ñiyɨvɨ xico ta ñiyɨvɨ zata. Ta
i zanduva ihno ra mesa nu nazama ñiyɨvɨ
xuhun sii inga ñiyɨvɨ, ta tacuan tucu tyayu
nu xico ñiyɨvɨ paloma.

16Ñásahaca ra sa cuizoñiyɨvɨndaha tyiño
sisi vehe ñuhu.

17 Ta i quisaha zacuaha ra Jesús sii ñu ta
catyi ra: Catyi Tuhun Ndyoo: “Vehe mi cu-
nañi si vehe nu cahan ñiyɨvɨ sihin ra Ndyoo.
Ta sa cuenda tandɨhɨ cuii ñiyɨvɨ ñuu ñiyɨvɨ
cuu si.” Zoco maa ndo zacuu ndo vehe ra
zuhu sii si.

18 I siñi ra zutu nahnu ta ra maestro
cuenda ley sa cahan ra. Ta i quisaha nducu
ra cuhva cahñi ra sii ra. I yuhu xaan ra sii
ra Jesús vatyi iyo xaan i cuñi tandɨhɨ ñiyɨvɨ
sihin tandɨhɨ cuhva i zacuaha ra.

19Zoco sa tyahancuan, i quita ra Jesúsñuu
cuan ta cuahan ra.

Ndaha na‑ityi yutu higuera
20 Ta inga quɨvɨ i yaha ra ñaha ñi, ta i

ndyehe ra vatyi sa na‑ityi yutu i cahan ra
Jesús sihin ndya cuhva ndya yoho tu.

21 Ta i nacohon iñi ra Pedro, ta catyi ra
sihin ra Jesús: Ndyehe Maestro, sa i na‑ityi
yutu i cohon sihin.

22 Ta i catyi ra Jesús: Sino iñi ndo sii ra
Ndyoo.

23Quehin sa ndisa sihin ndo vatyi yoo ra
cua catyi sihin yucu ya: “Cuɨñɨ siyon ihya, ta

cua ndɨhvun sisi tyañuhu.” Tatu sino iñi ra
tacuan, tacuan cua cuu si sa ndisa cuii.

24Tyehen catyi vii sihin ndo: Sino iñi ndo
sa cua ñihindo tandɨhɨ sa cua caca ndo sii ra
Ndyoo. Ta cua cuhva ra tandɨhɨ si sii ndo.

25 Tatu sica tahvi ndo sii ra Ndyoo ta iyo
cuatyi ndo sihin inga ñiyɨvɨ, zanaa ndo iñi
ndo cuatyi i zacuu ñu sihin ndo. Ta tacuan
tucu ra Ndyoo Zutu yo, ra iyo andɨvɨ, cua
zandasi ra cuatyi maa ndo.

26 Zoco tatu ma zanaa ndo iñi ndo cuatyi
i zavaha ñiyɨvɨ sihin ndo, tacuan tucu ra
Ndyoo Zutu yo, ra iyo ityi zɨquɨ, vatyi ma
zandasi ra cuatyi maa ndo.

Iyo xaan cuhva sii ra Jesús
27 Inga saha i quisi tucu ra Jesús ñuu

Jerusalén. Ta sa quɨhvɨ ra vehe ñuhu ta
i quisi ra zutu nahnu sihin ra maestro
cuenda ley sihin ra mandoñi nu ndyaa ra
Jesús.

28 Ta i ndaca tuhun ra sii ra Jesús ta catyi
ra: ¿Yoo ra i tasi suunvatyi cua tavandyizon
sii ñiyɨvɨ sisi vehe ñuhu ya? ¿Yoo sa saha
tuhun suun vatyi cuu zavohon tandɨhɨ cuii
cuhva ya?

29 Ta i catyi ra Jesús sihin ra: Cua ndaca
tuhinminoocuhvasii ndo. Tatucuunacatyi
ndo, tacuan ta cua nacatyi sihin ndo yoo sa
saha cuhva sii mi.

30 Ta i catyi ra: ¿Yoo ra i tasi sii ra Juan sa
zacoo ndutya ra? ¿Atu i tasi ra Ndyoo sii ra a
ñiyɨvɨ? Nacatyi ndo.

31 I quisaha natuhun tahan xehe ra, ta i
catyi ra sihin tahan ra: Tatu catyi yo vatyi
Ndyoo i tasi sii ra, ta zɨquɨ cua catyi ra Jesús:
“¿Ñacu ñá sino iñi ndo?”

32 ¿A catyi yo vatyi ñiyɨvɨ i tasi sii ra? Catyi
ra. Zoco i yuhu ra sii ñiyɨvɨ vatyi sa sito ra
vatyi tandɨhɨ cuii ñiyɨvɨ sino iñi ñu vatyi i
cahan ra Juan sa cuenda ra Ndyoo.

33 Ta yucuan cuenda i catyi ra sihin ra
Jesús: Ña sito ndi. Ta i catyi ra Jesús: Tacuan
tucu ii,manacatyi yoo ra i saha cuhvaya sii.

12
Tañi ra ña cuñi zatyiño vaha, tacuan iyo

ra cua cahñi sii ra Jesús
1Tacuan ta zɨquɨ i quisaha cahan ra Jesús

sihin minoo cuhva ta catyi ra: Sicoo minoo
ra i tasi minoo sacu yoho uva. Ta i zavaha
ra nu i tava ra ndutya uva ta minoo vehe
tyiyahva vatyi cua zacuenda ra sacu ra, ta
i saha noo ra sacu ra sii inga ityi ra zatyiño.
Ta cuahan ra inga ñuu.

2 Ta i saa quɨvɨ i sicoo uva cuan. Ta i tasi
sitoho si minoo muzu ra vatyi cua caca ra
zuhva, cuhva sa tahan si sii patrón ra.

3Ta i tɨɨnra siimuzura cuan, ta i cañixaan
ra sii ra. Ta i natasi ra sii ra. Ta ñá saha ra
nu zuhva uva cuan.

4 Ta i tasi tucu sitoho si sii inga muzu ra.
Ta i cañi xaan ra sii ra sihin yuu. I tahvi ra
xiñi ra. Ta quiñi xaan i zavaha ra sihin ra.

5Ta zɨquɨ i tasi tucu sitoho si sii inga tucu
ra. Ta i sahñi ra sii ra. Ta i tasi sitoho si
cuaha ca muzu minoo minoo ra. Zuhva ra
i cañi ra, ta zuhva ra i sahñi ra.

6 Ta iyo minoo tuhun ñi zehe sitoho si, ta
cuñi xaan ra sii ra. Ta nu ndɨhɨ tuhun i tasi
ra sii ra vatyi sica iñi ra: “Cua tyaa ra yahvi
sii zehi.”

7Ta i catyi ra zatyiño cuan sihin tahan ra:
“Ihya cuu ra cua nañihi ndaha tyiño quɨvɨ
cuacuuzutura. Nacahñiyosii ravatyindoo
maa yo sihin sacu ya.”

8 I tɨɨn ra sii ra. Ta i sahñi ra. Ta i tava ra
coño ñuhu ra sata sacu.

9 Ta i ndaca tuhun ra Jesús ta catyi ra:
¿Yozo caa cua zavaha sitoho ñuhu cuan vi-
tyi? Cua cuhun ra, ta cua cahñi ra sii ra
zatyiño cuan. Ta cua cuhva noo ra ñuhu
cuan sii inga ñiyɨvɨ.

10 ¿Atu tañaha ca cahvi ndo TuhunNdyoo?
nu catyi si:
I zavita ihno ñiyɨvɨ zandaa vehe sii yuu sa

cuñi si cuenda sɨquɨ vehe.
Ta vityi, yuu cuan cuu sa ñiñi ca ta zɨquɨ

tandɨhɨ sa cuenda vehe cuan vatyi
tacuan catyi ra Ndyoo.

11Ta vaha xaan cuñi yo sihin cuhva ya.
12 Ta i nducu ra ndyizo tyiño cuhva tɨɨn

ra sii ra Jesús vatyi i siñi ra cuhva cahan ra
Jesús, cuhva iyo maa ra. Zoco i yuhu ra sii
ñiyɨvɨ. Ta yucuan cuenda i zandoo ra sii ra
ta cuahan ra.

Tahan si tyaayoyahvi sii ra cu tyiño ta sii
ra Ndyoo

13 I tasiñiyɨvɨ sii zuhvara fariseo ta rañoho
cuenda ra Herodes vatyi cua zandavi ñaha
ra sii ra Jesús, ta cua nducu ra cuhva sihin
ñaaminoo cuhva cua cahan ra Jesús ta zɨquɨ
cua cuu tyaa ra cuatyi sata ra.

14 I quisi ra cuan ta i catyi ra: Maestro, sito
ndi vatyi cohon sa ndisa, ta inuu ndita ñi
tyoon yahvi sa cahan inga ñiyɨvɨ a cuca ñu a
ndahvi ñu. Ndisa cuii zañohon ityi raNdyoo.
¿Atu vaha cua tyiyahvi yo xuhun sa sica ra
gobierno César, a ña vaha? ¿Atu cua tyiyahvi
ndi a ma tyiyahvi ndi?

15Ta i sito ra Jesús vatyi ña vaha añima ra
cuan, ta i catyi ra sihin ra: ¿Ñacu saqui xaan
ndo xayu sehi? Quisi ndyaca ndo minoo
xuhun vatyi ndyehi.

16 Ta i sindyaca ra sii si. Ta sa ndyehe ra
Jesús, ta i catyi ra: ¿Yoo sii nuu ndyaa ya?
¿Ta yoo sii zɨvɨ ndyaa ya? Ta i catyi ra: Sii
ra gobierno César.

17 Tacuan ta i catyi ra Jesús sihin ra:
Cuhva ndo sii ra gobierno César sa cuu sii
ra. Ta cuhva ndo sii ra Ndyoo sa cuu sii ra

Ndyoo. Ta iyo xaan i cuñi ra sihin cuhva i
cahan ra Jesús.

Ndaca tuhun ra tatu cua nandoto tucu
ñiyɨvɨ

18 I sahan tucu minoo ityi ra saduceo nu
ndyaa ra Jesús. I sica iñi tandɨhɨ ra saduceo
vatyi ma nandoto tucu ñiyɨvɨ, ta yucuan
cuenda i ndaca tuhun ra sii ra Jesús ta catyi
ra:

19 Maestro, i tyaa ra Moisés minoo ley
vatyi tatu sihi minoo rayɨɨ ta ndoo ndahvi
ñazɨhɨ ra, ta yoñi zehe ra, natindaha yañi ra
sihin ñaha cuan. Ta cua coo zehe ra sihin ña
sa cuenda yañi ra, ra i sihi cuan.

20 Sicoo usa tahan rayɨɨ sihin yañi ra. I
tindaha ra nuu, ta i sihi ra, ta yoñi zehe ra
i sicoo.

21Tazɨquɨ i tindaharacuuusihinñandahvi
cuan. Sihi tucu ra cuan. Ta yoñi zehe ra i
sicoo. Ta tacuan tucu ra cu uñi.

22Ta tacuan i tindaha tandɨhɨ sausa tahan
ra sihin ñaha cuan. Ta i sihi ra. Ta numinoo
ra yoñi zehe ra i sicoo. Ta nu ndɨhɨ tuhun, i
sihi tucumaa ñaha cuan.

23 ¿Yoo ra cua cuu yɨɨ ña quɨvɨ cua nandoto
tucu ñiyɨvɨ vatyi ñazɨhɨ tandɨhɨ sa usa tahan
ra i cuu sii ña? Tacuan i catyi ra sihin ra
Jesús.

24 Ta i catyi ra Jesús sihin ra: Ña sito ndo
ñaa sa cahan ndo vatyi ña sito ndo Tuhun ra
Ndyoo. Ta ña sito ndo yozo caa iyo cuhva sii
ra.

25 Quɨvɨ cua nandoto ñiyɨvɨ i sihi, ma tin-
daha ca ñu. Tama cuhva ca ñu sii zehe ñu sa
tindaha ñu. Tañi ángel sa iyo andɨvɨ tacuan
cua nduu ñu.

26Ta tatu cuñi ndo coto ndo tatu cua nan-
doto tucu ñiyɨvɨ, cuñi si sa nacohon iñi ndo
sa i tyaa raMoisés nu i saha ra cuenda yozo
caa i cayu minoo taca iñu. Ta i cahan ra
Ndyoo sihin ra sisi tu ta catyi ra: “Yuhvi cui
Ndyoo sii ra Abraham ta sii ra Isaac, ta sii ra
Jacob.”

27 Tacuan i cahan ra Ndyoo vazu sa sihi
tandɨhɨ ra cuan ta sa naha vatyi sito ra
Ndyoo vatyi ndito ra cuan ta cua nandoto
tucu ra. Yɨvɨ Ndyoo sii ra ndaha sihi cuii
cuu Ndyoo Zutu yo. Ndyoo sii ñiyɨvɨ cua
cundito tandɨhɨ tyiemvu cuu maa ra. Ta
zamaxaan yuhundo vatyi sica iñindo vatyi
ma nandoto tucu ñiyɨvɨ.

Minoo ley ra Ndyoo sa ñiñi ca
28 I saa tucuminoo ramaestro cuenda ley,

ta i siñi ra sa ndaca tuhun xaan ñiyɨvɨ sii ra
Jesús, ta i sito ra vatyi vaha xaan i nacahan
ra Jesús sihin ñu, ta yucuan cuenda i ndaca
tuhun ra sii ra ta catyi ra: ¿Ndya cuu ley ra
Ndyoo sa ñiñi ca?

29Ta i catyi ra Jesús sihin ra: Ley sa ñiñi ca
sii ra Ndyoo catyi si: “Ndoho ñiyɨvɨ hebreo,

cuɨñɨ ndo. Ndyoo, ra ndyaca ñaha sii ndo,
minoo tuhun ñi ra iyo.

30 Ñihi xaan cuñi ndo sii ra Ndyoo Zutu
ndo sihin añima ndo. Ɨɨn ñi sii ra caca iñi
ndo; ɨɨn ñi sihin ra cahan ndo; ɨɨn ñi tyiño
ra zatyiño ndo. Ta tacuan cua coto ra vatyi
cuñi xaan ndo sii ra.”

31 Ta catyi ley ra Ndyoo sa cu uu: “Cuñi
xaanndo sii tandɨhɨ ingañiyɨvɨ tañi cuñindo
sii maa ndo.” Ñahñi ca inga ca ley ñiñi ca ta
zɨquɨ nduu tahan ley ya.

32Ta i catyi ra cumaestro cuenda ley cuan
sihin ra Jesús: Vaha xaan cohon, Maestro.
Ndisa cuun sa cohon vatyi minoo tuhun ñi
ra Ndyoo iyo. Ta yoñi inga ca Ndyoo iyo.

33 Ta tatu cuñi ñiyɨvɨ sii ra sihin añima ñu,
ta zatyiño ñu tyiño ra ta tandɨhɨ cuhva cuan
ta tatu cuñi ñu sii inga ñiyɨvɨ tañi cuñi ñu sii
maañu, vahaxaan ca cuu si tacuan. Vaha ca
tacuan ta zɨquɨ cuhva zavaha ndi, cuhva sa
sahmi ndi mvee ticatyi a ñaa sa saha ndi sa
zacahnu ndi sii ra Ndyoo.

34 I sito ra Jesús vatyi vaha xaan i nacahan
ra maestro cuenda ley, ta i catyi ra Jesús si-
hin ra: Zuhva ñi ca cumañi suun, ta cua cuu
quɨhvunnundyaca ñaha raNdyoo. Catyi ra.
Ta i yuhu xaan ñiyɨvɨ sa ndaca tuhun ca ñu
sii ra Jesús.

¿Yoo sii zehe cuu sii ra Cristo?
35 I zacuaha ra Jesús sisi veheñuhu ta catyi

ra: Catyi ra maestro cuenda ley vatyi ra
Cristo cuu ñiyɨvɨ sii ra rey David, ta ndisa
cuu si cuhva cahan ra cuan.

36 Zoco zuun ñimaa ra rey David i cahan
ta sa naha i zacuuTatyi Ii. Ta i tyaa ra cuhva
cahan ra Ndyoo sihin ra Cristo. Tyehen i
tyaa ra David:
Cahan ra Ndyoo sihin ra ndyaca ñaha sii mi,

ta catyi ra:
“Cundyoon siyo cuehi ndya cuhva ndya cua

saa quɨvɨ cua
cuhve cuhva cua zahacanoon sii ñiyɨvɨ xaan

iñi suun.”
37 ¿Ta yozo caa cuu cuu ra Cristo ñiyɨvɨ ra

David tatu zuun ñimaa ra David catyi vatyi
ndyaca ñaha ra Cristo sii ra? Tacuan i catyi
ra Jesús, ta zɨɨ xaan i cuñi tandɨhɨ ñiyɨvɨ sa
siñi ñu tuhun i cahan ra.

Tyaa ra Jesús cuatyi sata ra maestro
cuenda ley

38 I zacuaha ra Jesús sii ñiyɨvɨ ta catyi ra:
Zacuenda vaha ndo sii ndo. Ta ma zacuu
ndo cuhva zacuu ra maestro cuenda ley.
Tahan xaan iñi ra quɨhɨ ra zahmanañi vatyi
cua nacoto ñiyɨvɨ sii ra vatyi ra ñiñi cuu ra.
Ta cuhun ra nuyahvi vatyi cuñi xaan ra sa
tyaa ñiyɨvɨ yahvi sii ra.

39Ta cuñi xaan ra sa cundyaa ra nundyaa
ñiyɨvɨ ñiñi sisi vehe ñuhu. Ta cuñi xaan
ra sa cundyaa ra tyayu vaha nu sasi ñiyɨvɨ
zacahnu vico.

40Cuaha ca cua cutuñi ramaestro cuenda
ley ta zɨquɨ inga ñiyɨvɨ vatyi zuhu ra ndaha
tyiñoñundahvi. Ta zandavi ñaha ra sii ñiyɨvɨ
vatyi nahaxaan sica tahvi ra siiNdyoovatyi
cuñi ra sa cua ndyehe ñiyɨvɨ, ta cua caca iñi
ñu vatyi sito xaan ra sii Ndyoo.

Cuhva i sahaminoo ñandahvi xuhun
41 Minoo saha ndyaa ra Jesús sisi vehe

ñuhu hebreo yatyi ñi nu ndyaa satu nu
quɨhvɨ xuhun. Ta i ndyehe ra vatyi cuaha
xaan ñiyɨvɨ tyihi xuhun. Ta ra cuca, cuaha
xaan i tyihi ra.

42Tacuan ta i saaminoo ñaha ndahvi. Ta i
tyihi ña uu tahan xuhun ndyihi sa cuu ohon
zendavu sisi satu cuanvatyi cuñi xaanña sii
ra Ndyoo, ra iyo andɨvɨ.

43 Ta zɨquɨ i cana ra Jesús sii ra i casi
ra ta catyi ra: Ndisa cuii sa quehin. I ty-
ihi ñandahvi cuan cuaha ca xuhun ta zɨquɨ
tandɨhɨ ca ra.

44 Saha maa ra sa ndoo ñi ca sii ra, zoco
ñandahvi cuan, ndɨhɨ i saha ñi ca ña xuhun
cuita casi ña.

13
Cuhva i catyi ra Jesús cuhvacua tani vehe

ñuhu cahnu
1 Ta i quita ra Jesús vehe ñuhu cuan ta i

catyi minoo ra i casi ra sihin ra: ¡Ndyehe,
Maestro, tyaqui xaan i sino vehe ñuhu ya!
¡Vaha xaan yuu i sino si!

2Ta i catyi ra Jesús sihinra: Ndyehunvehe
nahnu ya vatyi cua tani si, ta tandɨhɨ si cua
quɨtɨ cuatyi.

Zeña sa cua naa ñuu ñiyɨvɨ
3 Tacuan ta zɨquɨ cuahan ra yucu sa nañi

Olivos, yucu sa ndyehe ñiyɨvɨ sa ndyaa ñu
yuvehe ñuhu. Ta sa ndyaa ra Jesús yucuan,
i ndaca tuhun xehe ra Pedro ta ra Jacobo ta
ra Juan ta ra Andrés sii ra ta catyi ra:

4 Cuhvon cuenda sii ndi. ¿Ñaa quɨvɨ cua
cuu sa catyun? ¿Ñaa zeña cua ndyehe ndi,
ta zɨquɨ cua coto ndi vatyi cua tahan si?

5Ta i catyi ra Jesús: Zacuenda ndo sii ndo
coto zandavi ñaha ñiyɨvɨ sii ndo.

6 Vatyi cuaha xaan ra cua quisi ta cua
catyi ra: “Yuhvi cui Cristo.” Ta tacuan cua
zandavi ñaha ra cuaha xaan ñiyɨvɨ.

7 Ta cua cuɨñɨ ndo tuhun vatyi cua coo
cuatyi ta cahñi tahan xaan ñiyɨvɨ, zoco ma
yuhu ndo. Xihna ca cua cuu tandɨhɨ cuhva
cuan, cumañi ca sa saa quɨvɨ naa ñiyɨvɨ.

8 Cua cahñi tahan minoo ñuu sihin inga
ñuu, ta cua coo cuatyi ñuu nahnu sihin inga
ñuu nahnu. Cua coo cuaha xaan sa taan,
ta cua coo tama, ta cua yuhu xaan ñiyɨvɨ.
Ta tacuan ñi cua quisaha ndyehe ñiyɨvɨ tun-
doho.

9Zacuendando sii ndo vatyi cua tɨɨnñiyɨvɨ
sii ndo, ta cuacuhunndonuyucuracu tyiño
nahnu. Ta cua cañi ñiyɨvɨ sii ndo sisi vehe

ñuhu. Ta sa cuendami cua tasi ra sii ndo nu
ndyaa ra gobernador ta ra rey. Ta cua ñihi
ndo cuhva cahan ndo tuhunmi nuu ra.

10 Ta ma naa ñuu ñiyɨvɨ ndya cua cuɨñɨ
ñiyɨvɨ nacahnu ñuu ñiyɨvɨ Tuhun Ndyoo.

11 Tatu cundyaca ñiyɨvɨ sii ndo nu ndyaa
ra cu tyiño nahnu, ma caca iñi ndo sa cua
cahan ndo. Tama caca xaan iñi ndo. Cahan
ndo ñaa sa cahan ra Ndyoo sihin ndo cuhva
cuan vatyi yɨvɨmaa ndo cua cahan. Tatyi Ii
ra Ndyoo cua cahan.

12 Cua xico tuhun ñiyɨvɨ sii tahan ñu, ta
zɨquɨ cua cahñi ñiyɨvɨ sii ñu cuan. Ta cua
xico tuhun zutu ñiyɨvɨ sii zehe ra. Cua cahñi
tahan ñiyɨvɨ sihin zutu ñu ta sihin zɨhɨñu. Ta
cua cuhvañu sii ñu sii inga ñiyɨvɨ vatyi cahñi
ñu sii ñu.

13Cuacuxaan tandɨhɨñiyɨvɨ sihinmaando
sa cuenda mi, ta yoo ra ma cuɨñɨ siyo sii
ndya nu cua ndɨhɨ ñuu ñiyɨvɨ, cua cacu ra.

14 Tatu ndyehe ndo minoo sa zatɨvɨ xaan
ta quiñi xaan zacuu si, ta nandyaa si cuan
nu ii, cuhva i catyi ra profeta Daniel, cutuñi
iñi ndo ndoho ra cahvi ihya, tatu ndyehe
ndo sii si cuan, nacono ñiyɨvɨ ñoho Judea, ta
naquɨhvɨ xehe ñu ndya yucu.

15Tatu iyo ra yozo xiñi vehe ra quɨvɨ cuan,
ma cuatu ra numaa iyo ndaha tyiño cuñi ra
tava ra sisi vehe ra.

16 Ta ra ñoho itu ra, ma cunuhu ra ndya
vehe ra sa cua naquihin ra zahma ra.

17 Ta ndahvi ñu zɨhɨ sa ñoho zehe quɨvɨ
cuan a tatu iyo zehe ñu sa tyaxi quɨvɨ cuan
vatyi cahnu xaan tundoho cua ndyehe ñu.

18Ta cacando sii raNdyoo vatyima tahan
si cono ndo vico zavi a minoo quɨvɨ quitatu
ñiyɨvɨ

19vatyi cua coo cuahaxaan tundohoquɨvɨ
cuan, cuhva ta ndyehe ca ñiyɨvɨ ndya i
zavaha ra Ndyoo ñuu ñiyɨvɨ. Ta ma coo inga
ca tundoho sa tacuan ndaha cuii ñi.

20 Tatu ma zanduzuhva ra Ndyoo quɨvɨ
tundoho cuan, yoñi ñiyɨvɨ cua cacu. Zoco
cua zanduzuhva ca ra sii si sa cuenda ñiyɨvɨ
i casi ra.

21 Tatu catyi minoo ra sihin ndo: “Ihya
ndyaaraCristoayucuanndyaara”, catyi ra;
ma sino iñi ndo.

22 Vatyi cua nduvita cuaha xaan ra zan-
davi ñaha, ta cua catyi ra vatyi Cristo cuu ra,
ta cua catyi ra vatyi cahan ra tuhun saha ra
Ndyoo sii ra. Ta cua zavaha ra zeña nahnu
ta sandyityi ndya cuhvandya sii ñiyɨvɨ i casi
ra Ndyoo cua zandavi ñaha ra tatu sa vatyi
cuu cuhva cuan, zocoma cuu.

23 Ndyehe ndo, sa nacatyi tandɨhɨ sihin
ndo cuee ca sa tahan si.

Cuhva cua quisi tucu ra i quisi ndya glo-
ria

24 Ta i catyi tucu ra Jesús: Tatu sa yaha
ndyeheñiyɨvɨ tundoho cuan ta zɨquɨñanaha

ca ta cua nduñaa ñicandyi, ta ma ndyehe ca
yoo.

25 Cua nacoyo tiñoo andɨvɨ ndya nu ñuhu,
ta ndya cuhva ndya cua canda andɨvɨ.

26 Tacuan ta zɨquɨ cua ndyehe ñiyɨvɨ sii ra
i quisi ndya gloria ityi andɨvɨ. Cua ndyehe
ñu vatyi vasi ra nu vico ta sihin cuaha xaan
cuhva. Ta tyaqui xaan caa ra.

27Ta cua tasi ra sii ángel ra ndya tandɨhɨ sa
cumi tahan sɨquɨ ñuu ñiyɨvɨ, ta cua zatahan
ra sii tandɨhɨ ñiyɨvɨ i casi ra Ndyoo ndya
nacahnu ñuu ñiyɨvɨ.

28 Vityi coto ndo minoo cuhva iyo yutu
higuera ta tandɨhɨ inga yutu. Tatu cua
ndyehe ndo sa cua nacoyo ndaha tu ta cua
nduyutya tu, tacuan ta sa sito ndo vatyi sa
cua nducahñi.

29Ta tacuan tucu tatu sandyehendovatyi
sa cuu tandɨhɨ tuhun sa quehin sihin ndo
ihya, tacuan ta cua coto ndo vatyi sa cua
cuyatyi sa cunaa ñuu ñiyɨvɨ.

30 Sa ndisa catyi sihin ndo vatyi cua cuu
cuhva ya cuee ca sa cuu ñiyɨvɨ sa iyo vityi.

31Yutyi andɨvɨ ta ñuhu ñuu ñiyɨvɨ cunaa si,
zoco tuhun quehin, ma naa si.

32 Zoco yoñi ñiyɨvɨ sito ñaa quɨvɨ a ñaa
cuhva cua cuu si. Nu ángel andɨvɨ ta ña sito
ra ta nu Zehe ra Ndyoo. Maa tuhun ñi ra
Ndyoo Zuti sito.

33 Cuɨñɨ vaha ndo sa quehin; cuyucu listo
ndo, ta cahan ndo sihin ra Ndyoo vatyi ña
sito ndo ñaa quɨvɨ cua cuu si.

34 Tañi minoo cuhva sii minoo ra cua
cuhun nu sica, cuee ca sa quita ra vehe ra
saha ra cuenda sii muzu ra. Saha cuenda
ra ɨɨn ɨɨn tyiño zacuu ra. Ta saha ra tyiño sii
ra zacuendayuvehe ravatyi zacuendavaha
ra. Ta tañi ra cuhun nu sica cui.

35Yucuan cuenda cundyaa listo ndo vatyi
ña sito ndo ñaa cuhva cua quisi, tañi ña sito
muzu cuan ñaa cuhva cua quisi patrón ra, a
nu cuu tyahan amaañuu a cuhva sacundɨvɨ
a ñaha ñi.

36Cuatuvahando, coto yatyi xaanquisi ta
ña ndatu listo ndo.

37Quehin cuhva ya sihinmaando ta sihin
tandɨhɨ cuii ñiyɨvɨ: Cuyucu listo ndo.

14
Sihñi tahan ra tyiño yozo caa cua tɨɨn ra

sii ra Jesús
1 Cumañi uu ca quɨvɨ ta cua tahan si vico

sihi mvee ticatyi, quɨvɨ sasi ñiyɨvɨ pan ña
ndaa. Ta ra zutu nahnu sihin ra maestro
cuenda leynducu ra cuhva yozo caa cua tɨɨn
xehe ra sii ra Jesús. Ta cua cahñi ra sii ra.

2 Zoco i catyi ra: Ña vaha vityi vatyi iyo
vico. Ta coto cahñi tahan ñiyɨvɨ sihin yo.

I tyozo minoo ñaha azetye vixi xiñi ra
Jesús

3Ñoho ra JesúsñuuBetania vehe ra Simón,
ra i cuhu cuehe tyahyu. Ta cuhva sa ndyaa
ra mesa ta i tuhva minoo ñaha sii ra. Ñaa ña
minoo yutyi ñoho azetye vixi. Nañi si nardo,
ta yahvi xaan ndyaa si. I tahvi ña yutyi, ta i
tyozo ña azetye vixi cuan xiñi ra Jesús.

4 Ta ñiyɨvɨ yucu yucuan i cuxaan ñu sihin
ña, ta i nducu tuhun tahan ñu. Ta catyi ñu:
¿Ñacu zatɨvɨ ña azetye vixi cuan?

5 Vaha ca tatu sa i xico ña sii si, ta ñihi
ña tañi uu mil peso ta tyindyee ña sii ñiyɨvɨ
ndahvi. Ta xaan xaan i cahan ñu sihin ña.

6 Ta i catyi ra Jesús: Zandɨhɨ ndo tuhun
sihin ña. ¿Ñacu cuyuhu xaan ndo sihin ña?
Vaha xaan i zavaha ña sihin.

7 Tandɨhɨ tyiemvu cua coo ñiyɨvɨ ndahvi
sihin ndo. Ta cua cuu zavaha ndo sa vaha
sihin ñu ñaa quɨvɨ cuñi ndo, zoco yuhvi, ma
cundyei sihin ndo tandɨhɨ tyiemvu.

8 I zavaha ñaha ya minoo sa vaha. Tañaha
ca cua quɨhvi si ñuhu. Zoco i tyozo ña aze-
tye vixi coño ñuhi cuee ca sa cui ta cuhin
nuñaña.

9Ndisacuii saquehinsihinndovatyivazu
ndyacamaa nacatyi ñiyɨvɨ Tuhun Ndyoo si-
hin ñiyɨvɨ, zoco cua nacatyi ñu cuhva i
zavaha ña ya sihin, ta cua nacohon iñiñiyɨvɨ
sii ña. Tacuan i catyi ra Jesús.

Cuhva i xico ra Judas sii ra Jesús
10 Yaha cuan ta zɨquɨ minoo sa usi uu

tahan ra i casi ra Jesús, ra sa nañi Judas
Iscariote, cuahan ra cua cahan ra sihin ra
zutu nahnu vatyi cuñi ra xico ra sii ra Jesús.

11 Zɨɨ xaan i cuñi ra zutu nahnu sihin sa i
catyi ra, ta i catyi ra vatyi cua tyiyahvi ra sii
ra. Ta zɨquɨ i quisaha nducu ra Judas cuhva
cua cuhva cuenda ra sii ra Jesús sii ra.

I cuxiñi ra Jesús sihin ra i casi ra
12Quɨvɨ i quisaha vico sa sasi ñiyɨvɨ pan ña

ndaa ta i sahñi ñumvee ticatyi vatyi tyaa ñu
yahvi sii ra Ndyoo. Ta quɨvɨ cuan i ndaca
tuhun ra i casi ra Jesús sii ra ta catyi ra:
¿Ndyamaa cuñunvatyi cuazanduvahandinu
cua cuxiñun sa cuenda vico ya?

13 Tacuan ta i tasi ra Jesús sii uu tahan ra
ta catyi ra sihin ra: Cuahan ndo ndya ñuu
cahnu. Ta yucuan cua nañihi ndo sii minoo
ra; ndyizo raminoo quɨyɨ ndutya. Cundyico
ndo sii maa ra.

14 Ta nu quɨhvɨ ra cahan ndo sihin sitoho
vehe cuan ta catyi ndo: “Catyi ra Maestro:
¿Ndyamaa iyo cuarto nu cua casi ra xita sa
cuenda vico ya sihin ra i casi ra?”

15 Ta cua zañaha ra minoo cuarto cahnu
ndya zɨquɨ. Sa yaha nduvii si. Yucuan
zanduvaha ndo sa cuxiñi yo. Tacuan i catyi
ra Jesús sihin ra.

16 Ta cuahan ra cuan ta i saa ra ndya ñuu
ta i nañihi ra cuarto cuan tañi cuhva i catyi

ra Jesús. Ta i zanduvaha ra sa cuxiñi ra vico
zuhun cuan.

17Ta sa sa cuaa cuan i saa ra Jesús yucuan
sihin sa usi uu tahan ra i casi ra.

18 Ta nɨɨ ñi sa sasi ra xita i catyi ra Jesús
sihin ra: Sa ndisa catyi sihin ndo vatyi mi-
noo ndoho sa sasi sihin ihya, cua xico ra sii.
Catyi ra.

19 Ta i nducuihya xaan iñi ra ndɨhɨ sihin
ra, ta i quisaha ndaca tuhun minoo minoo
ra sii ra Jesús: ¿Atu yuhvi cui?

20Ta i nacahan ra Jesús ta catyi ra: Minoo
sa usi uu tahan ndo sa sasi sihin ɨɨn ñi coho
ya cuu ra.

21 Cuahan ra i quisi ndya gloria cuhva
catyi Tuhun Ndyoo, zoco ¡ndahvi ñi cuu ra
xico sii! Vaha ca tatu sa ñá cacu ra vatyi cua
ndyehe xaan ra tundoho.

22 Ta cuhva sa cuxiñi ra i quihin ra Jesús
pan, ta i saha ra tyahvi ndyoo sii ra Ndyoo,
ta zɨquɨ i sahnu ra sii si ta saha ra sii si sii ra
i casi ra, ta i catyi ra: Quihin ndo sii si ta casi
ndo. Ihya cuu tañi coño ñuhi.

23 Tacuan ta i quihin ra minoo vaso ñoho
vino, ta i saha ra tyahvi ndyoo sii ra Ndyoo,
ta i saha ra sii si sii ra, ta i sihi tandɨhɨ ra
zuhva zuhva si.

24Ta i catyi ra Jesús sihin ra: Ihya cuu tañi
nɨñi. Cua cati si sa cuenda cuahaxaanñiyɨvɨ.
Vityi zandaa raNdyoominoo tyiño saa. Cua
zandasi ra cuatyi ñiyɨvɨ sihin nɨñi.

25 Sa ndisa catyi sihin ndo vatyi ma coho
que vino ndya cua cohi sii si minoo cuhva
saa nu ndyaca ñaha ra Ndyoo.

Catyi ra Jesús vatyi cua catyi ra Pedro
vatyi ña sito ra sii ra

26 I sata tandɨhɨ ra minoo yaa Ndyoo, ta
zɨquɨ cuahan ra ndya yucu Olivos.

27 Tacuan ta i catyi ra Jesús sihin ra: Sa
cuaa vityi tandɨhɨ cuii ndo cua zandoo ndo
sii. Tamacuñi candocundyicondosii, vatyi
catyi Tuhun Ndyoo: “Cua cuu ra cu pastor,
ta cua quɨtɨ cuatyi tandɨhɨ cuii mvee ticatyi
zono ra.”

28Zoco sayahanandote ta cua cuhinyatyi
ca ta zɨquɨmaa ndo ndya Galilea.

29 Ta zɨquɨ i catyi ra Pedro sihin ra: Vazu
zandoo tandɨhɨ ca ra ya suun, zoco yuhvi
cua cundyique suun.

30Ta i catyi ra Jesús sihin ra: Sandisa catyi
suhun vatyi zuun ñi sa cuaa vityi, cuee ca
sa vacu saa ndɨvɨ tyahnu uu yuhu tɨ, cua
catyun uñi tahan saha vatyi ña siton sii.

31 Ta ñihi xaan i cahan ra Pedro ta catyi
ra: Vazu cui suhun, zoco ma catyi sa ña site
suun. Ta tacuan tucu i cahan tandɨhɨ ca ra.

Cahan ra Jesús sihin ra Ndyoo minoo nu
yucu yutu tyaqui nu nañi si Getsemaní

32 Tacuan ta zɨquɨ i saa ra Jesús sihin ra
i casi ra ndya minoo nu yucu yutu tyaqui
nu nañi si Getsemaní, ta i catyi ra sihin ra:

Cundyaa ndo ihya vatyi cuehin cua quehin
sihin ra Ndyoo ityi nuu ca.

33Ta i quihin ra Jesús sii ra Pedro ta ra Ja-
cobo ta ra Juan cuahan sihin ra, ta i quisaha
nducuihya xaan iñi ra, ta ndahvi xaan cuñi
ra.

34 Tacuan ta i catyi ra sihin ra: Cuihya
xaan cuñi añime cuhva ndya sa cuñi cui.
Ndoo ndo ihya ñi ta cundyaa tyacu ndo.

35 Ta zɨquɨ cuahan ra Jesús zuhva ca ityi
nuu, ta i sicava ndyayu ra nu ñuhu, ta i
sica tahvi ra sii ra Ndyoo sa ma ndyehe ra
tundoho sa cua cuu sii ra tatu sa vatyi cuu
cuhva cuan.

36 Ta cuhva sa sica tahvi ra sii ra Ndyoo
i catyi ra: Ndyoo Zuti, cuu tandɨhɨ suun.
Tyindyeun sii sa ma ndyehi tundoho cuan,
zoco ma cuhvon tañi cuñimi. Nacuu si tañi
cuñimoo.

37 Tacuan i catyi ra Jesús, ta zɨquɨ i sahan
ra nu yucu ra ndɨhɨ sihin ra, ta i ndyehe ra
sii ra quixi ra, ta i catyi ra sihin ra Pedro:
Simón, ¿a quixun? ¿Ñacu ñá cuu cundyaa
tyacu ndo sihin numinoo ora?

38 Cutyacu ndo ta cahan ndo sihin ra
Ndyoo coto nducu coto ihñi cuihna sii ndo.
Cuñi ndo zavaha ndo sa vaha, zoco ña cuu
sii ndo samaa tuhun ñi ndo.

39 Tacuan ta i sahan tucu ra Jesús inga
saha sa cuacahanra sihin raNdyoo, ta zuun
ñi tuhun cuan i cahan ra inga saha.

40 Ta zɨquɨ i nasaa ra, ta i ndyehe ra sii ra
ndɨhɨ sihin ra quixi tucu ra vatyi sitatu xaan
ra, ta ñá ñihi ra cuhva ñaa sa cua cahan ra
sihin ra Jesús.

41 Ta i sahan ra Jesús ta i naquita tucu ra
nu yucu ra sa cu uñi saha, ta i catyi ra: ¿Atu
quixi ndo? ¿Atu quitatu ndo? Vaha ñi vityi.
Sa saa cuhva cuanacuhvañiyɨvɨ sii ra i quisi
ndya gloria sii ra iyo cuatyi.

42Tanduvita ndo. Coho yo. Sa vasi ra xico
sii.

Tɨɨn ra sii ra Jesús
43Nu cahan ca ra Jesús, ta i saa ra Judas;

minoo sa usi uu tahan ra i casi ra Jesús cuu
ra. Ta i quisi cuaha xaan ñiyɨvɨ sihin ra. Ñaa
ra mityi ta yutu. I tasi ra zutu nahnu ta ra
maestro cuenda ley ta ramandoñi sii ra.

44 Ra sa xico sii ra Jesús, i saha ra minoo
cuhva sii ra cuan, ta catyi ra: Ra cua cohi xɨtɨ
cuan, yucuan cuu ra tɨɨn ndo. Tɨɨn vaha ndo
sii ra, ta quihin ndo sii ra.

45Ta i saa ra Judas, ta i tuhva ra sii ra Jesús
ta catyi ra: Nacumi suun, Maestro. Ta i sihi
ra xɨtɨ ra.

46Ta zɨquɨ i tɨɨn ñiyɨvɨ cuan sii ra Jesús.
47 Ta minoo ra ndɨhɨ sihin ra Jesús, i tava

ra mityi ra, ta i cañi ra sii ra cu muzu ra cu
zutu ya cahnu, ta i sahndya ra zoho ra.

48Ta zɨquɨ i catyi ra Jesús sihinñiyɨvɨ cuan:
¿Atuvasi tɨɨnndo siiminoo ra zuhuvatyi ñaa
ndomityi ta ndaha tyiño xaan?

49 Tahan tahan quɨvɨ i sehin vehe ñuhu
cahnu ta i zacuehi sii ñiyɨvɨ, zoco ñá tɨɨn ndo
sii yucuan. Zoco vityi zavaha ndo cuhva ña
vahayavatyi tacuan ta cuanaquita si cuhva
catyi Tuhun Ndyoo sa cuende.

50 Ta sa yaha cahan ra Jesús cuhva cuan
ta zɨquɨ i zandoo tandɨhɨ ra i casi ra sii ra ta i
sino ra.

I sinominoo ra yoco
51 I sindyico minoo ra yoco sii ra Jesús, ta

ndisi ra minoo ñi zahma cahnu. Ta i tɨɨn
zandaru sii ra.

52 Zoco i zandoo ra zahma ra ta cuahan
vavihi ra ñɨɨ ndɨɨ ñi ra.

I sindyaca ra sii ra Jesús nu titahan ra cu
tyiño hebreo

53 I sindyaca ra sii ra Jesús nu titahan ra
cu zutu ya cahnu sihin ra zutu nahnu ta ra
mandoñi ta ra maestro cuenda ley.

54 Ta i sindyico ra Pedro sica sica ñi ndya
cuhva ndya saa ra nuquehe vehe ra cu
zutu ya cahnu, ta yucuan i quɨhvɨ ra ta i
sicundyaa ra sihin ra policía yunuhu vatyi
visi ra.

55 Ra zutu nahnu sihin tandɨhɨ inga ra cu
tyiño hebreo, i oanducu xaan ra ñiyɨvɨ cua
cuhva sa ndaa sa cuenda ra Jesús vatyi cuñi
ra cahñi ra sii ra. Zoco ñá ñihi ra cuhva sa
yatyi

56 vazu cuaha ñiyɨvɨ saha sa ndaa ta i ca-
han ra cuendu zɨquɨ ra Jesús, zoco ñá nacasi
tahan sa cahan ra.

57 Ndya nu ndɨhɨ tuhun i ñihi ra sii uu
tahan ra, ta i cahan ra cuendu sata ra Jesús
ta catyi ra:

58 I siñi ndi catyi ra: “Cua cani vehe ñuhu
cahnu ra Ndyoo sa i zavaha ñiyɨvɨ, ta sisi sa
uñiquɨvɨñi ta cua zandei inga si sa yɨvɨñiyɨvɨ
zavaha.”

59Tacuan i catyi ra cuan, zoco zuun ñi ñá
nacasi tahan cuhva i cahan ra sa cuenda ra
Jesús.

60 Ta zɨquɨ i nduvita ra cu zutu ya cahnu
nu yucu ra cuan. Ta i ndaca tuhun ra sii ra
Jesús ta catyi ra: ¿Ñacu ña cohon ndaha ñi?
¿Ñaa sa cuu sa cahan ñiyɨvɨ ya zɨcun? Catyi
ra.

61 Zoco ñá nacahan maa ra Jesús. Ta i
ndaca tuhun tucu ra cu zutu ya cahnu sii ra
inga saha ta catyi ra: ¿Atu ra Cristo cuun?
¿Atu zehe ra Ndyoo ra ii xaan cuun?

62Ta i catyi ra Jesús sihin ra: Zuun ra cui,
ta cua ndyehe ndo sii ra i quisi ndya gloria
cuhva cundyaa ra siyo cuaha ra Ndyoo ta
cuhva cua quisi ra ndya andɨvɨ sisi vico.

63 Tacuan i catyi ra Jesús, ta zɨquɨ ra cu
zutu ya cahnu, i cuxaan ra, ta i ndata ra

zuun ñi zahmamaa ra, ta i catyi ra: ¿Ñaa ca
sa ndaa cuñi si vityi?

64 Sa siñi ndo sa cahan ra ndya vaha ñi sii
raNdyoo. ¿Ñaa catyindovityi? Ta inacahan
tandɨhɨ ra ta i catyi ra vatyi nacuu ra vatyi
iyo cuatyi ra.

65 Ta zɨquɨ i quisaha tyicu zɨɨ ra nuu ra, ta
i sihñi ra nuu ra, ta i cañi ra sii ra ta catyi ra
sihin ra: ¡Nacoton yoo ra cañi suun! Ta i cati
ra policía nuu ra.

I catyi raPedrovatyi ña sito ra sii ra Jesús
66 Ta ndyaa ra Pedro nuquehe, ta i tuhva

minoomuzura cuzutuya cahnucuan sii ra.
67 Ta sa ndyehe ña vatyi ndyaa ra Pedro

cuan yunuhu cuan nduvixi ra ta i ndyehe
vaha ña sii ra ta catyi ña: Cutahan aan sica
noon sihin ra Jesús, ra ñuuNazaret.

68Zoco i catyi ra Pedro: Ña site sii ra cuan,
ta ña site ñaa tuhun cohon. Catyi ra. Ta i sɨñɨ
siyo ra zuhva, ta zɨquɨ i sacu saaminoondɨvɨ
tyahnu.

69 Ta i nandyehe ña cu muzu cuan sii ra
inga saha ta catyi ña sihin ra yucu yucuan:
Ra tahan ra Jesús cuuminoo ra ya.

70 Ta i catyi tucu ra Pedro vatyi ña ndisa.
Ta cuee ca i catyi tucu ra yucu cuan inga
saha sihin ra Pedro: Ndisa cuii vatyi minoo
ra tahan ra cuu tucu oo vatyi cohon tañi
cahan ñiyɨvɨ nu cu si Galilea. Catyi ra.

71 Tacuan ta i cahan ra Pedro ndya vaha
ñi ta i tyiñaha ra ndyoo ta catyi ra: Ña site sii
ra cahan ndoho tuhun.

72 Ta zuun ñi caa cuhva cuan, i sacu saa
ndɨvɨ tyahnu sa cu uu yuhu tɨ. Ta zɨquɨ i
nacohon iñi ra Pedro cuhva i catyi ra Jesús
sihin ra: “Cuee ca sa vacu saa ndɨvɨ tyahnu
sa cu uu yuhu tɨ, yoho cua catyun uñi saha
vatyi ña siton sii.” Ta sa nacohon iñi ra
Pedro cuhva cuan, i sacu xaan ra vatyi i
nducuihya xaan iñi ra.

15
Nacuhva cuenda ra sii ra Jesús sii ra Pi-

lato
1 Ta sa cundisi i zandoo ra tyiño, tandɨhɨ

ra zutu nahnu ta ra mandoñi ta ra maestro
cuenda ley ta tandɨhɨ inga ra cu tyiño he-
breo. Ta i sihñi ra sii ra Jesús, ta i sindyaca ra
sii ra nu ndyaa ra Pilato (ra cu gobernador).

2 Ta i ndaca tuhun ra Pilato sii ra Jesús
ta catyi ra: ¿Atu yoho cuu rey cuenda ñiyɨvɨ
hebreo? Ta i catyi ra Jesús: Tacuan cu si tañi
catyi moo.

3 Tacuan ta i tyaa ra zutu nahnu cuatyi
sata ra Jesús cuaha xaan cuhva.

4Tazɨquɨ i ndaca tuhunraPilato sii ra inga
saha ta catyi ra: ¿Ñacu ña cohon ndaha cuii
ñi? Ta cuaha xaan cuhva tyaa ra ya cuatyi
saton.

5Zoco ñá cahan ra Jesús ndaha cuii ñi. Ta
iyo xaan i cuñi ra Pilato.

Saha ra Pilato sa cuu ra Jesús
6 Ta vico cuan tuhva ra Pilato tava sii

minoo ra ñoho vehe caa, yoo ra cua catyi
ñiyɨvɨ.

7Taquɨvɨ cuan siñohominoo ityi ra i sahñi
tahan sihin ra cu tyiño. Minoo ra cuan nañi
ra Barrabás, ta ñoho ra vatyi sahñi ra ñiyɨvɨ.

8Ta i quisi cuaha xaanñiyɨvɨ ta i sica ñu sii
raPilato vatyi tava ra siiminoo rañohovehe
caa cuhva tuhva ra zavaha tahan cuiya.

9 Ta i ndaca tuhun ra Pilato sii ñu: ¿Atu
cuñi ndo vatyi cua tave sii ra cu rey sii maa
ndo ñiyɨvɨ hebreo?

10 Tacuan i catyi ra Pilato vatyi sito ra
vatyi i nacuhva cuenda ra zutu nahnu sii ra
Jesús sii ra vatyi cucuihna xaan iñi ra sii ra.

11 Zoco ñihi xaan i tyihi ra zutu nahnu
tyiño sihin ñiyɨvɨ vatyi nacaca ñu sii ra
Barrabás.

12 Ta zɨquɨ i ndaca tuhun ra Pilato inga
saha ta catyi ra: ¿Ta ñaa sa cuñi ndo cua
zavehi sihin ra zacunañi ndo rey sii ñiyɨvɨ
hebreo?

13Ta i cana saa ñu ta catyi ñu: ¡Nacuu ra nu
cruz!

14 Ta i catyi ra Pilato sihin ñu: ¿Ñaa
cuenda? ¿Ñaa sa ña vaha i zavaha ra? Zoco
i cana saa ñu ñihi ca ta catyi ñu: ¡Nacuu ra nu
cruz!

15 I cuñi ra Pilato coo vaha ra sihin ñiyɨvɨ,
ta yucuan cuenda i tava ra sii ra Barrabás.
Ta i nacuhva cuenda ra sii ra Jesús vatyi cua
ndoho ra sihin cuarta ta zɨquɨ cua cuu ra nu
cruz.

16 Ta i quihin zandaru sii ra Jesús, ta i
sindyaca ra sii ra sisi vehe tyiño cahnu, ta
i cana ra sii tandɨhɨ inga zandaru.

17 Ta zɨquɨ i natyihi ra minoo zahma
tixinda sii ra Jesús, ta i tyihi raminoocorona
iñu xiñi ra.

18Ta i quisaha sacu ndyaa ra sii ra. I cana
saa ra ta catyi ra: ¡Nacumi suun tata; yoho
cuu rey sii ñiyɨvɨ hebreo!

19 I cañi xaan zandaru tuyoo caxtyila xiñi
ra Jesús, ta i tyicu zɨɨ ra sii ra. Ta i sicuɨñɨ sɨtɨ
ra nuu ra ta sacu ndyaa ra sii ra.

20Ta sa yaha sacu ndyaa ra sii ra, i tava ra
zahma tixinda cuan, ta i natyihi ra zahma
maa ra sii ra. Ta zɨquɨ i quihin ra sii ra vatyi
cua cahñi ra sii ra nu cruz.

Nu i tyaa ra sii ra Jesús nu cruz
21Ta cuhva sa cuahan ra ityi i tahan ra sii

minoo ra ñuu Cirene. I quita ra sicuhu ta
vasi ra ndya ñuu Jerusalén. Simón nañi ra.
Zutu ra Alejandro sihin ra Rufo sii ra. Ta i
zacuizo zandaru cuan cruz ra Jesús sii ra.

22Ta cuahan tandɨhɨ ra nu nañi si Gólgota.
Tuhun Gólgota cuan cuñi si catyi si Nu Yucu
Yɨquɨ XiñiNdɨyɨ.

23Ta i saha ra vino zaca si sihin minoo sa
nañi mirra vatyi coho ra Jesús, zoco ñá sihi
ra sii si.

24 Ta sa yaha tyaa ra zandaru sii ra Jesús
nucruz, ta zɨquɨ i sizɨquɨ ravatyi cuandyehe
ra yoo ra cua zahacanaa minoo minoo
zahma ra Jesús.

25Caa ɨɨn sa ñaha ñi cuu cuhva i tyaa ra sii
ra Jesús nu cruz.

26Taxiñi cruz cuanndyaa letra i tyaa ra ta
saha cuenda si ñaa sa cuu cuatyi ra. Tyehen
catyi si: “Rey cuenda ñiyɨvɨ hebreo.”

27 I sañi ra cruz sa ndyaa minoo ra zuhu
nuu siyo cuaha ra Jesús, ta inga ra siyo zatyi.

28Cuhvacuan iquita si cuhvacatyiTuhun
Ndyoo nu catyi si: “Cua catyi ñiyɨvɨ vatyi ra
iyo cuatyi cuu ra.”

29 I yaha ñiyɨvɨ nu ndyaa ra Jesús, ta i sacu
ndyaa ñu sii ra, ta zavico xiñi ñi ca ñu. Ta
catyi ñu: Yoho ra catyi vatyi cua canun vehe
ñuhu ta uñiquɨvɨñi ta cua zanduvohon sii si,

30 zacacun suun ta noon nu cruz.
31 Tacuan tucu ra zutu nahnu sihin ra

maestro cuenda ley, i sacu ndyaa ra sii ra.
Ta i catyi ra sihin ra tahan ra: I zacacu ra sii
inga ñiyɨvɨ, zoco ña cuu zacacu ra sii ra.

32 Tatu cua noo ra nu cruz, tacuan ta cua
sino iñi yo vatyi ra Cristo cuu ra. Ta rey sii
maa yo ñiyɨvɨ hebreo cuu ra. Catyi ra cuan.
Ta tacuan tucundya cuhvandya ra zuhu, ra
sihi ɨɨn ñi sihin ra Jesús, ta i cahan tucu ra
ndya vaha ñi sii ra Jesús.

Nu i sihi ra Jesús
33 Ta cuhva maa ora i nduñaa xaan nac-

ahnu ñuu ñiyɨvɨ ndya cuhva ndya caa uñi sa
sahiñi.

34 Ta cuhva caa uñi cuan i cana saa ra
Jesúsminoo sañihixaan, ta i catyi ra: Elí,Elí,
¿lama sabactani? Cuñi si catyi si: Zutu mañi
yu, Zutumañiyu, ¿ñaa cuenda i zandoonsii?

35 Zuhva ñiyɨvɨ nandyaa yucuan, i siñi ñu
ta catyi ñu: Tyizoho ndo; cana ra sii ra
profeta Elías.

36 Ta zuun ñi caa cuhva cuan i cacono
minoo ra, ta i quihin ra sii minoo sa ñahma,
ta i zatyii ra sii si sihin ndutya iya. I tyaa
ra sii si nu minoo yutu, ta i zandaa ra sii si
nu ndyaa ra Jesús vatyi cua coho ra ta catyi
ra: Cuatu noo, nandyehe yo tatu cua quisi
zanoo ra Elías sii ra.

37 I sacu saa ra Jesús inga saha minoo sa
ñihi xaan, ta zɨquɨ i sihi ra.

38 Zuun ñi caa cuhva cuan, i ndata zava
zahma coco sa ndita sisi vehe ñuhu cahnu
ndya zɨquɨ ta ndya xuu.

39 Ta minoo ra cu nuu sii minoo ziendu
zandaru i iñi ndyaa ra ityi nuu ra Jesús. Ta
sa ndyehe ra cuhva i sacu saa ra ta cuhva
i sihi ra, i catyi ra: Ndisa cuii ra ihya vatyi
zehe Ndyoo cu sii ra.

40 Ndya zava ñi i siyucu cuaha xaan ñu
zɨhɨ. Ndyehe ñu sii ra Jesús. Minoo ña
nandyaa sihin ñunañiñaMaríaMagdalena.
Inga ña cuu ñaMaría zɨhɨ ra Jacobo, ra luhlu
ca, ta ra José. Ta inga ña nañi ña Salomé.

41 Yucuan ñu cuu ñu i sindyico sii ra ta i
tyindyee ñu sii ra quɨvɨ i sica noo ra nu cu
si Galilea. Ta sihin inga ñu cuan i quisi ñu
ndya ñuu Jerusalén sihin ra.

I tyihi ra sii ra Jesús sisi ñaña
42 Ta sahiñi viarni i cuu si, quɨvɨ zan-

duvaha ñiyɨvɨ sa cua casi ñu zavuru vatyi
zavuru cuu quɨvɨ tuhva ñu quitatu.

43 Ta i quisi ra José ra ñuu Arimatea. Mi-
noo ra mandoñi cuu ra ta catyi ñiyɨvɨ vatyi
vaha xaan ñiyɨvɨ cuu ra. Ndatu ra quɨvɨ cua
tasi ra Ndyoo minoo ra cua cundyaca ñaha
ñuu ñiyɨvɨ. Ñá yuhu ra, ta i sahan ra nu
ndyaa ra Pilato, ta i sica ra tumañi iñi sii ra
vatyi cuu quihin ra coño ñuhu ra Jesús.

44 Iyoxaan i cuñi raPilato vatyi yatyi xaan
i sihi ra Jesús. Ta i cana ra sii ra ndyaca ñaha
sii zandaru, ta i ndaca tuhun ra sii ra tatu sa
tañi i sihi ra Jesús.

45 Ta cuhva sa sito ra Pilato vatyi catyi ra
cuan vatyi sa sihi ndisa cuii ra Jesús, ta zɨquɨ
i saha ra Pilato sa quihin ra José coño ñuhu
ra.

46 I zata ra José minoo zahma vaha. I
zanoo ra coño ñuhu ra Jesús, ta i cava noo
ra zahma cuan sii si, ta i saqui ra sii si sisi
minoo ñaña sa zavaha ñiyɨvɨ sisi yuu. Ta i
tyazi ra yuhu ñaña cuan sihin minoo yuu
cahnu.

47 I ndyehe ña María Magdalena sihin ña
María zɨhɨ ra José nu i tyihi ra sii ra Jesús.

16
Cuhva i nandoto ra Jesús

1 I yaha quɨvɨ quitatu ñiyɨvɨ hebreo. Ta
zɨquɨ i zata ñaMaríaMagdalena ta ñaMaría
zɨhɨ ra Jacobo ta ña Saloméndutya vixi xaan
sahan vatyi cua natyihi ñu sii coño ñuhu ra
Jesús.

2 Ta ñaha cuii ñi quɨvɨ tumingu i saa ñu
ndya ñaña cuan cuhva sa caña ñicandyi ñi.

3Ta i natuhun tahanñu ta catyi ñu: ¿Yoo ra
cua tyaa siyo yuu sa ndazi yuñaña cuan?

4 Tacuan ta i ndyehe ñu vatyi yuu cahnu
sa sindazi yuñaña cuan sa sɨñɨ siyo si.

5Ta i quɨhvɨ ñu sisi ñaña cuan. Ta yucuan
i ndyehe ñu minoo ángel. Tañi caa minoo
ra yoco caa ra. Nandyee ra nu i cuu si siyo
cuaha ra Jesús. Ñoho ra minoo zahma cañi.
Cuisi xaan si. Ta iyo xaan i cuñi ñu.

6 Zoco i catyi ángel cuan sihin ñu: Ma
yuhu ndo. Nanducu ndo sii ra Jesús, ra ñuu
Nazaret, ra i sihi nu cruz. Zoco sa i nandoto
ra. Yoñi ca ra ihya. Ñaha ndo, ta ndyehe ndo
nu i caa coño ñuhu ra.

7Ta vityi cuahan ndo ta nacatyi ndo sihin
ra i casi ra ta sihin ra Pedro. Tyehen catyi
ndo: “Xihna ca ra Jesús cuahanndyaGalilea
ta zɨquɨ maa ndo. Yucuan cua ndyehe ndo
sii ra, tañi sa nacatyi ra sihin ndo.”

8Tacuan tayatyi cuiiñi i quitañuzɨhɨ cuan
ñaña cuan. I cacono ñu. Iyo xaan i cuñi ñu.
Nɨhɨ tacuan ñi ca ñu. Ta ñá nacatyi maa ñu
nu sihinminoo ñiyɨvɨ vatyi yuhu xaan ñu.

Iquituura JesúsnuuñaMaríaMagdalena
9 Ta sa yaha nandoto ra Jesús, ta ñaa ca

quɨvɨ tumingu xihna cuii ca i quituu ra nuu
ña María Magdalena, ñaha sa i tava ra usa
tahan tatyi cuihna.

10 Ta cuahan ña, ta i nacatyi maa ña sihin
amigo ra Jesúsvatyi i nducuihyaxaan iñi ra.
Ta sacu xaan ra.

11 Ta sa siñi ra sa catyi ña vatyi ndito ra
Jesús ta sa ndyehe ña sii ra, ñá sino iñi ra.

12 Tacuan ta i quituu tucu ra Jesús inga
saha nuu uu tahan amigo ra ityi cuahan ra
sicuhu.

13 Ta i sahan ra cuan, ta i nacatyi ra sihin
inga ra, zoco ñá sino tucu iñi ra sa cahan ra.

Cuhva i saha ra Jesús tyiño sii ra i casi ra
14 Tacuan ta i quituu tucu ra Jesús nuu sa

usi ɨɨn tahan ca ra i casi ra zuun ñi cuhva sa
yucu ra mesa sasi ra xita. Ta i ndaca tuhun
ra Jesús sii ra ñaa cuenda ña sino iñi ra sa
nandoto ra vazu sa ndyehe ra tahan ra sii
ra ta nacatyi ra sihin ra. Ta i catyi ra Jesús
sihin ra vatyi ñihi xaan iñi ra ta ña nɨɨ maa
iñi ra ndaha ñi.

15Ta i catyi tucu ra Jesús sihin ra: Cuahan
ndo nacahnu ñuu ñiyɨvɨ, ta zacoto ndo sii
tandɨhɨ ñiyɨvɨ Tuhun Ndyoo.

16 Tatu sino iñi ñu ta coo ndutya ñu cua
cacu ñu. Ta ñiyɨvɨ ña sino iñi, ma ñihi tahvi
añima ñu gloria.

17 Cua coo zeña sihin tandɨhɨ ñiyɨvɨ sino
iñi sii. Tyehen cua zacuu ñu ta cua coto
inga ñiyɨvɨ vatyi zacuaha ñu sa ndisa. Cua
cutyiño ñu zɨvi ta cua tava ñu tatyi cuihna.
Cua cuu cahan ñu zahan sa ña tuhva ñu
cahan.

18Tatu cua tɨɨnminoo coo sii ñu a tatu cua
coho ñuminoo sa xaan, ñahñi cua tahan ñu.
Ta cua tyizo ñu ndaha ñu sii ñiyɨvɨ cuhu, ta
cua nduvaha ñu.

I ndaa xica ra Jesús ityi andɨvɨ
19Ta sa ndɨhɨ cahan ra Jesús ta i ndaa xica

ñi ra ityi andɨvɨ, ta i sicundyaa ra siyo cuaha
ra Ndyoo Zutu yo.

20 Ta i quita ra i casi ra, ta i zacoto ra
Tuhun Ndyoo nacahnu ñuu ñiyɨvɨ. Ta zuun
ñi ra Jesús i tyindyee sii ra vatyi saha ra
Jesús sa zavaha ra cuahaxaan sandyityi. Ta
tacuan ta i sito ñiyɨvɨ vatyi sa ndisa cuu sa
zacuaha ra. Ndɨhɨ si vityi.

Tuhun Vaha Sa I Tyaa Ra
San Lucas

Tasi ra Lucasminoo tuhun sii ra Teófilo
1 Sa cuaha xaan ñiyɨvɨ nducu ñu cuhva

tyaa ñu cuhva yozo caa i sicoo sa minoo
minoo cuhva sa sino iñi yo

2 tañi i nacatyi ra sica noo sihin ra Jesús
ndya ta xihna ñi, nu i quisaha zatyiño ra, ta
i tyindyee racuansihin tyiño ra. Ta indyehe
ra tandɨhɨ sa zavaha ra.

3 Ta yuhvi tucu, i nducu cote tandɨhɨ sa
nacatyi ra cuan tatu ndisa cuii. Ta yucuan
cuenda cuñi tyei sii si minoo minoo si vatyi
coton, yoho Teófilo.

4Cuñi sa cua coton vatyi sa ndisa cuii cuu
cuhva sa zacoto ñiyɨvɨ suun.

Zacoto minoo ángel vatyi cua cacu ra
Juan, ra cua zacoo ndutya sii ñiyɨvɨ

5Quɨvɨ i sindyaca ñaha ra rey Herodes nu
cu si Judea, sicoo minoo ra cu zutu cuenda
vehe ñuhu hebreo, ta i sinañi ra Zacarías.
Siñoho raminoo ityi ra cu zutu sanañiAbías.
Elisabet i sinañi ñazɨhɨ ra. Ta ra Aarón i cuu
ñiyɨvɨ sahnu sii ña ta sa naha.

6Ndoo xaan i cuu nduu tahan ñu ityi nuu
ra Ndyoo vatyi i tyaa xaan ñu yahvi ley ra,
ta yoñi i cuu tyaa cuatyi sata ñu.

7 Zoco yoñi maa zehe ña Elisabet i sicoo.
Ta sahnu xaan nduu tahan ñu.

8Taminooquɨvɨ sa i tahansi sii raZacarías
sa cua zatyiño ra ityi nuu ra Ndyoo

9 tañi sicoo costumbre cuenda ra cu zutu,
ta i sizɨquɨ ra ta i tahan si sii ra Zacarías sa
quɨhvɨ ra sisi vehe ñuhu cahnu nu ii, cua
cahmi ra cutu ityi nuu ra Ndyoo.

10Ta nɨɨ ñi sa sahmi ra cutu sisi vehe ñuhu
ta tandɨhɨ inga ñiyɨvɨ i siyucu ñu ityi sata ta
cahan ñu sihin ra Ndyoo.

11 Ta i quituu minoo ángel ra Ndyoo ityi
nuu ra Zacarías. Nandyaa ra ityi siyo cuaha
nu sahmi ra cutu.

12 Ta sa ndyehe ra Zacarías sii ángel cuan,
iyo xaan i cuñi ra, ta i yuhu xaan ra.

13 Zoco i catyi ángel cuan sihin ra: Ma
yuhun Zacarías vatyi i siñi ra Ndyoo sa co-
hon, ta cua ñihi ña Elisabet ñazɨhun minoo
zehe, ta cua zacunañi ndo sii ra Juan.

14Zɨɨ xaan cua cuñun, ta cuaha xaan ñiyɨvɨ
cua cuzɨɨ iñi vatyi cua cacu ra.

15 Vatyi cahnu xaan cua cuu ra nuu
Ndyoo. Ma coho ra vino ta nu ndixi. Ta cua
cutu cuii Tatyi Ii sii ra ndya ta ñoho ra sisi
zɨhɨ ra cuee ca sa cacu ra.

16Ta sa cuendamaa ra, cuaha xaan ñiyɨvɨ
hebreo cua sino iñi ñu sii ra Ndyoo, ra ndy-
aca ñaha sii yo.

17Cua zatyiño ra tyiño ra Ndyoo vatyi cua
coo xaan Tatyi Ii raNdyoo sihin ra, ta cuaha

xaan tundyee iñi ra Ndyoo cua coo sii ra.
Ta cua cuu ra tañi ra Elías, ra cahan Tuhun
Ndyoo ta sa naha. Sa cuenda maa ra ta
cua coo sa taxi sii ñiyɨvɨ sahnu sihin zehe
ñu. Ta sa cuenda maa ra ta ñiyɨvɨ quiñi iyo
cua zama ñu cuhva iyo ñu, ta cua tyaa ñu
yahvi. Cua zandulisto ra sii ñiyɨvɨ, ta cua
tɨɨn cuenda vahañu sii ra ndyaca ñaha sii yo.
Tacuan i catyi ángel cuan.

18 Ta i nducu tuhun ra Zacarías sii ángel
cuan: ¿Yozo caa cuu cote tatu sa ndisa cuii
cuu cuhva ya? Vatyi sa sahnuxein, ta sahnu
xaan ñazɨhi.

19Ta i catyi ángel cuansihin ra: Yuhvinañi
Gabriel. Tuhve sica tyiño ra Ndyoo. Ta tasi
ra sii, sa quehin suhun, ta zacote tuhun ya
suun.

20 Ta vityi cua nduñɨhun, ta ma cuu co-
hon ndya quɨvɨ cua tahan si cuhva sa catyi
suhun vatyi ña sino iñun sa quehin. Ta cua
cuu tandɨhɨ si tañi sa catyi suhun, catyi ángel
cuan.

21 Ta ñiyɨvɨ i sindatu sii ra Zacarías sata
vehe ñuhu, iyo xaan i cuñi ñu vatyi naha
xaan i ñoho ra sisi vehe ñuhu.

22 Ta zɨquɨ i quita ra, ta ñá cuu cahan ra
sihin ñu, ta i sito ñu vatyi i ndyehe raminoo
sa ndyehe ra sisi vehe ñuhu. Ta i quisaha
cahan ra sihin ñu sihin zeña ñi vatyi ña cuu
cahan ra.

23 Tacuan i cuu si, ta i saa quɨvɨ sa ndɨhɨ
ndyizo tyiño ra Zacarías vehe ñuhu cuan. Ta
i sinuhu ra ndya vehe ra.

24Tasayahacuan tazɨquɨ i ñihiñaElisabet
minoo zehe. Ta ñá quita ña sata vehe ohon
tahan yoo, ta i sica iñi ña:

25 “Vaha xaan cuu cuhva zavaha maa ra
Ndyoo sihin vatyi vityi ma cahan cuehe ca
ñiyɨvɨ sii.”

I zacoto minoo ángel sii ña María vatyi
cua cacu ra Jesús

26Ta sa iñuyoo sañoho zeheñaElisabet, ta
zɨquɨ i tasi ra Ndyoo sii ángel Gabriel ndya
nu cu si Galilea ndya minoo ñuu sa nañi
Nazaret

27 vatyi cua cahan ra sihin minoo ñaha
yoco sa cuñi tindaha sihinminoo ra sa nañi
José. Ra rey David i cuu ñiyɨvɨ sahnu sii ra ta
sa naha. Ta ñaha cuan, María nañi ña.

28 I quituuángel cuannundyaaña, ta catyi
ra: Nacumi suun. Saha xaan ra Ndyoo sa
vaha suun. Maa ra ndyaa suhun.

29Ta cuhva sa siñi ña sa cahan ángel cuan,
ta iyo xaan i cuñi ña. Ta i sica iñi ña ñaa
cuenda cahan ra cuhva cuan sihin ña.

30 Ta i catyi tucu ángel cuan sihin ña: Ma
yuhun María vatyi saha xaan ra Ndyoo sa
vaha suun.

31 Cua coo minoo zehun. Ta Jesús cua
zacunañun sii ra.

32Cahnuxaancua cuu ra, ta cua cunañi ra
Zehe ra Ndyoo ra cahnu ca. Ta cua zacuu ra
Ndyoo minoo rey sii ra tañi i cuu ra David,
ñiyɨvɨ sii ra ta sa naha.

33 Ta cua cundyaca ñaha ra sii ñiyɨvɨ he-
breo tandɨhɨ cuii tyiemvu. Ta ma ndɨhɨmaa
sa ndyaca ñaha ra. Catyi ángel cuan.

34 Tacuan ta i ndaca tuhun ña María sii
ángel, ta catyi ña: ¿Yozo caa cuu si cuhva ya
vatyi tañaha ca coo yɨi? Catyi ña.

35 Ta i catyi ángel cuan sihin ña: Tatyi Ii
maa ra Ndyoo cua quisi zɨcun. Ta tundyee
iñi sii Zutu mañi yo cua coo suhun. Yucuan
cuenda lee sa cua cacu cuan cua cunañi ra
Zehe ra Ndyoo.

36 Ta tacuan tucu ña Elisabet tyixun.
Sahnu xaan ña, zoco sa ñihi tucu ña minoo
zehe. Tuhva xaan ñiyɨvɨ catyi vatyi ma cuu
coo zehe ña, zoco vityi sa iñu yoo sa ñoho
zehe ña

37 vatyi ñahñi sa ma cuu zavaha maa ra
Ndyoo. Catyi ángel sihin ña.

38Ta i catyi ñaMaría: Muzumaa raNdyoo
cui. Nazacuu maa ra sihin cuhva catyun.
Catyi ña. Tacuan ta cuahan ángel cuan.

Cuahan ña María cua ndyehe ña sii ña
Elisabet

39 Ta quɨvɨ cuan numi ñi i quita ña María,
ta yatyi xaan cuahan ñaminoo ñuu nu maa
yucu ñi cuu si, nu cu si Judea.

40Ta i quɨhvɨ ña vehe ra Zacarías, ta i saha
ñaminoo nacumi sii ña Elisabet.

41Ta cuhva sa siñi ña Elisabet sa cahan ña
María ta i natyoño lee sa ñoho sisi ña, ta i situ
cuii Tatyi Ii sii ña.

42 Ta saa xaan i cahan ña, ta catyi ña:
Cuaha ca sa vaha saha ra Ndyoo suun ta
zɨquɨ sii tandɨhɨ inga ñuzɨhɨ. Ta saha xaan ra
sa vaha sii zehun sa ñoho sisun.

43¿Tañaaña cuu vii? ta vasi zɨhɨ ra ndyaca
ñaha sii; vasi cahan ña sihin.

44 Ta zuun ñi cuhva sa siñi tuhun cohon,
ta i natyoño lee sisi sihin sa zɨɨ xaan cuñi ra.

45 Zɨɨ xaan cua cuñun, vatyi i sino iñun, ta
cua cuu tuhun sa cahan ra Ndyoo suhun.
Catyi ña Elisabet.

46Ta i quisaha catyi ñaMaría:
Zacahni sii ra Ndyoo sihin tandɨhɨ cuii

añime.
47Ta zɨɨ xaan cuñi vatyi zacacu ra Ndyoo sii.
48Cundahvi iñi raNdyoosiimi, ñahandahvi.

Ta vityi tandɨhɨ tyiemvu cua catyi
ñiyɨvɨ sihin vatyi saha xaan ra Ndyoo
sa vaha sii.

49Vatyi ra Ndyoo ra cahnu ca cuu ra.
Ta cahnu xaan cuu sa zavaha ra sihin.
Ii xaan cuu zɨvɨ ra.
50 Ta cua cundahvi iñi ra sii tandɨhɨ ñiyɨvɨ

yuhu sii ra.
51Cahnuxaancuu tyiño zavaha ra. Cua tyaa

siyo ra sii ñiyɨvɨ zacahnu sii ñu.

52 Cua zanduluhlu ra sii ñu. Ta cua zanduc-
ahnu ra sii ñiyɨvɨ ndyihi.

53Ñiyɨvɨ sa cuñi xaan coto sii ra, saha xaan
ra sa vaha sii ñu. Ta ñu sica iñi vatyi
sa vaha ñu, ñahñi cua cuhva ra sii ñu.

54Tyindyeera siiñiyɨvɨhebreo, ñu cuumuzu
ra.

Ña naa iñi ra sii ñu, ta cundahvi iñi ra sii ñu
55 tañi i catyi ra sihin ra Abraham siin yo ta

sihin zehe ra.
Catyi ñaMaría.

56Ta i ndoo ñaMaría sihin ña Elisabet uñi
yoo, ta zɨquɨ i sinuhu ña ndya vehe ña.

Quɨvɨ i cacu ra Juan, ra cua zacoo ndutya
57 I saa quɨvɨ sa cua cacu zehe ña Elisabet,

ta rayɨɨ i cuu zehe ña.
58Ta ñiyɨvɨ sa yucu yatyi sihin ñu ta ñiyɨvɨ

sii ña i sito ñu vatyi vaha xaan sa zavaha ra
Ndyoo sihin ña. Ta zɨɨ xaan i cuñi ñu ɨɨn ñi
sihin ña.

59 Ta sa cu uña quɨvɨ sa cacu lee cuan, ta i
sahanñu sa tahndyañɨɨxiñixuura tañi catyi
costumbre. Ta i zacunañi ñu sii ra Zacarías
cuhva nañi zutu ra.

60 Zoco i catyi zɨhɨ ra: Ña tacuan cuu si.
Juan cua cunañi ra. Catyi ña.

61Ta i catyi inga ñu sihin ña: ¿Ñaa cuenda
cua zacunañun Juan sii ra? Yoñi ñiyɨvɨ sii
ndo sa nañi tacuan. Catyi ñu.

62Ta i quisaha nducu tuhun ñu sihin zeña
sii zutu ra vatyi cuñi ñu coto ñu ñaa zɨvɨ cuñi
ra sa cunañi ra.

63Ta i sica raminoo vitu vatyi cua tyaa ra.
Ta i tyaa ra zɨvɨ ra: Juan cuu zɨvɨ ra. Tyaa
ra. Ta tandɨhɨ ñiyɨvɨ yucu yucuan, iyo xaan i
cuñi ñu.

64 Ta zuun ñi caa cuhva cuan i cuu naca-
han ra Zacarías, ta i quisaha zacahnu ra sii
ra Ndyoo.

65Ta tandɨhɨ ñiyɨvɨ sa ndyaa yatyi yucuan
i yuhu xaan ñu. Ta i sito tandɨhɨ ñiyɨvɨ yucu
nu cu si Judea.

66 Ta tandɨhɨ ñiyɨvɨ sa siñi tuhun cuan, i
sica iñi ñu ta catyi ñu sihin tahan ñu: ¿Ñaa
ra cua cuu lee cuan? Catyi ñu. Ta i tyindyee
xaan ra Ndyoo sii ra.

Zacahnu ra Zacarías sii ra Ndyoo
67Ta i situ cuii Tatyi Ii sii ra Zacarías zutu

ra. Ta i quisaha cahan ra tuhun sa saha ra
Ndyoo sii ra. Ta catyi ra:
68 Cahnu xaan cuu ra Ndyoo Zutu mañi

yo, ra Ndyoo cuenda maa yo hebreo
vatyi i quisi ra nu ndyaa yo, ta i za-
cacu ra sii yo.

69Ta saha raminoo ra cahnu sii yo; ñiyɨvɨ sii
ra David muzu ra Ndyoo cua cuu sii
ra, ta cua zacacu ra sii yo.

70Tacuan i cahan ra Ndyoo sihin ra profeta
ta sa naha.

71 I catyi ra vatyi cua zacacu ra sii yo ndaha
ra xaan iñi sii yo ta sii ra ña cuu
ndyehe sii yo.

72 Ta tañi sa catyi ra Ndyoo sihin ñiyɨvɨ
sahnu sii yo, cua cundahvi xaan iñi
ra sii yo. Ta ma naa iñi ra tuhun sa
cahan ra.

73 Ihya cuu tuhun i catyi ra Ndyoo sihin ra
Abraham siin sahnu yo.

74 I catyi ra vatyi cua zacacu ra sii yo sii
ra xaan iñi sii yo, ta ma cuyuhu yo
zacahnu yo sii ra Ndyoo.

75 Vatyi maa ra zanduvaha xaan sii yo ityi
nuu ra. Ta zandundoo xaan ra sii yo
tandɨhɨ quɨvɨ cua coo yo ñuu ñiyɨvɨ ya.

Catyi ra Zacarías.
76 Ta i cahan ra Zacarías sa cuenda ra

Ndyoo ta catyi ra sihin lee cuan:
Ta yoho zehi, cua catyi ñiyɨvɨ vatyi minoo

profeta ra Ndyoo cahnu cuun. Vatyi
cua cuhun ityi nuu ra ndyaca ñaha sii
yo, ta cuacatyunsihinñiyɨvɨvatyi cua
quisi ra.

77Ta cua zacoton sii ñiyɨvɨ vatyi cua zandasi
ra Ndyoo cuatyi ñu, ta cua zacacu ra
sii ñu.

78 Vatyi cuñi xaan ra Ndyoo sii yo. Ta cun-
dahvi iñi ra sii yo, ta zaquisi ra sii
minoo ra cua tyindyee sii yo. Tañi
minoo ñúhu ñicandyi cua cuu ra.

79 Vatyi sihin sa zañaha ra sii ñiyɨvɨ, natava
ra sii ñu iyo nu ñaa sa cuenda cuatyi
ñu. Yuhuñuvatyi iyoñunuñaa, ta cua
cuu cuii ñu. Zoco cua zañaha ra sii ñu
yozo caa cua quɨhvɨ ñu ityi vaha.

Catyi ra Zacarías.
80 Ta ra luhlu cuan, i sahnu ra, ta i

ndundyee ra sihin Tatyi Ii. Ta i sicoo ra
minoo nu ityi xaan. Ta zɨquɨ cuee ca zañaha
ra sii ra sii ñiyɨvɨ hebreo, ta i quisaha cahan
ra sihin ñu.

2
Cuhva i cacu ra Jesús

1 Ta quɨvɨ cuan sicoo minoo ra ndyaca
ñaha sa nañi Augusto, ta i tasi ra tyiño vatyi
cua coo minoo censo sii tandɨhɨ ñiyɨvɨ ñuu
ñiyɨvɨ.

2 Ta quɨvɨ cuan ndyaca ñaha ra Cirenio
nacahnu nu cu si Siria.

3Ta tahan si cunuhu tandɨhɨ ñiyɨvɨ ñuu ñu
vatyi cua cuhva ñu zɨvɨ ñu yucuan.

4 Yucuan cuenda i quita ra José nu cu si
Galilea ñuu Nazaret, ta cuahan ra nu cu si
Judea ndya ñuu Belén. Yucuan cuu ñuu nu i
cacu ra reyDavid ta sanaha. Cuahanra José
yucuan vatyi ñiyɨvɨ sii ra David cuu sii ra.

5 Cuahan ra sa cua cuhva ra zɨvɨ ra sihin
ñaMaría vatyi sa cuñi tindahañu. Ta sa cuñi
cacu zehe ñaMaría.

6Tanɨɨñi sa ndyaañu yucuan, ta i tahan si
quɨvɨ cacu zehe ña.

7 Ta i zacacu ña sii zehe ña, ra nuu, ta i
zucu ña zahma sii ra. Ta i saqui ña sii ra
sisi minoo canua nu sasi quɨtɨ vatyi ñá ñihi
ñuminoo vehe cundyaa ñu vatyi ña nuña ca
vehe hotél.

I cahan ángel sihin ra zacuendamvee
8 Yatyi ñuu cuan yucu zuhva ra sisi cuhu

vatyi zacuenda ra sii quɨtɨ zono ra sa sa
cuaa.

9 Ta zana ñi iñi ra ta i quituu minoo ángel
Ndyoo nu yucu ra. Ta sa ndisi sii Zutu mañi
yo i zandundisi si nacahnu nu yucu ra, ta i
yuhu xaan ra.

10 Ta i catyi ángel cuan sihin ra: Ma yuhu
ndo vatyi vasi nacatyi minoo sa vaha xaan
sihin ndo. Zɨɨ xaan cua cuñi tandɨhɨ ñiyɨvɨ sa
cuenda si.

11Vatyi vityi i cacuminoo ra ñuu raDavid.
Vasi ra sa cuendamaa ndo vatyi cua zacacu
ra sii ñiyɨvɨ. Ra Cristo cuu ra, ta ra ndyaca
ñaha sii yo.

12Ta ihya cuu cuhva cuanacotondo sii ra.
Cua nañihi ndo sii lee cuan zucu ra zahma,
ta catuu ra sisi minoo canua.

13 Ta zuun ñi caa cuhva cuan i saa cuaha
xaan ca ángel sihin ángel cuan. Ta zacahnu
ángel cuan sii ra Ndyoo, ta catyi ra:
14 Cahnu xaan cuu maa ra Ndyoo ra ndyaa

gloria, ta nacoo sa vaha ta sa taxi sii
ñiyɨvɨ ñuu ñiyɨvɨ.

Catyi ángel cuan.
15 Ta zɨquɨ cua nanuhu ángel cuan ndya

gloria, ta i catyi ra zacuenda mvee sihin
tahan ra: Coho yo Belén. Cua ndyehe yo ñaa
sa cuu cuhva i zacoto ra Ndyoo sii yo.

16 Ta numi xaan cuahan ra, ta saa ra ñuu
Belén, ta i nañihi ra sii ñaMaría sihin ra José.
Ta catuu lee cuan sisi canua.

17 Ta sa yaha i ndyehe ra sii lee cuan, ta i
nacatyi ra cuhva i catyi ángel cuan sihin ra
sa cuenda lee cuan.

18 Ta tandɨhɨ ñiyɨvɨ i siñi tuhun cuan iyo
xaan i cuñi ñu.

19 Zoco ña María, cuenda nacañi ñi iñi ña
sa cuenda tuhun cuan.

20 Ta cuanuhu ra zacuenda mvee, ta zac-
ahnuxaan ra sii raNdyoo sa cuenda tandɨhɨ
sa i ndyehe ra ta sa i siñi ra cuhva i catyi
ángel cuan sihin ra.

Saha cuenda ñu sii ra Jesús sii ra Ndyoo
sisi vehe ñuhu cahnu

21Ta sa ndu‑uña quɨvɨ lee cuan, i sahndya
ñu ñɨɨ xiñi xuu ra tañi catyi costumbre ñu, ta
i zacunañiñu sii ra Jesús tañi catyi ángel cuee
ca sa ñihi ñaMaría sii ra.

22 Ta sa yaha quɨvɨ cuhva catyi ley ra
Moisés sa cuenda sa nduvaha ña ityi nuu
Ndyoo, ta zɨquɨ sindyaca ñu sii ra Jesúsndya
ñuu Jerusalén vatyi cua cuhva cuenda ñu sii
ra sii ra Ndyoo.

23 Tacuan i zavaha ñu vatyi catyi ley ra
Ndyoo: “Rayɨɨ ra cacu sa xihna ñi zacuu
minoo ñaha, cua cuhva cuenda ñu sii ra sii
ra Ndyoo”, catyi ley.

24 Ta i sahan ñu, ta saha cuenda ñu uu
tahan quɨtɨ tañi catyi ley maa ra Ndyoo nu
catyi si tyehen: “Cuhva ndo uu tahan curuu
a uu tahan paloma”, catyi ley.

25 Ta quɨvɨ cuan sicoo minoo ra ñuu
Jerusalén sa nañi Simeón. Minoo ra ndoo
xaan i cuu ra, ta i zacahnu ra sii ra Ndyoo
sa ndisa cuii. Ta ndatu ra sa cua quisi ra cua
zacacu sii ñiyɨvɨ hebreo. Ta ñoho Tatyi Ii ra
Ndyoo sii ra.

26 Ta i zacoto Tatyi Ii sii ra vatyi ma cuu
ra ndya cuhva ndya ndyehe ra sii ra cua
zacacu sii ñiyɨvɨ. Cua ndyehe ra sii ra Cristo,
ra cua tasi ra Ndyoo.

27 Ta i sahan ra Simeón vehe ñuhu cuhva
catyi Tatyi Ii ra Ndyoo sihin ra. Ta i saa
zutu ra ta zɨhɨ ra Jesús sihinmaa ravatyi cua
zavaha ñu cuhva catyi ley.

28Ta cuhva sa saa ñu nu ndyaa ra Simeón,
ta i quihin ra sii ra Jesús i tyihi zucu ndaha
ra. Ta i quisaha zacahnu ra sii ra Ndyoo ta
catyi ra:
29 Zutu mañi yuu, nacui vityi sihin sa taxi

añime.
Vatyi sa zavohon cuhva sa catyun sihin

muzun.
30 Vatyi sa ndyehi sihin sɨtɨ nui sii ra cua

zacacu sii ñiyɨvɨ.
31 Sa cua zañohon sii ra sii tandɨhɨ ñiyɨvɨ.
32 Ihya ra cua zanducahnu ca sii ñiyɨvɨ he-

breo, ñiyɨvɨ i casun.
Ta cua cuhva ra ya ñúhu sa cua zandundisi

ityi sii inga ñiyɨvɨ sa yɨvɨ ñiyɨvɨ hebreo
cuu.

Catyi ra Simeón.
33 Ta ra José sihin zɨhɨ ra Jesús, iyo xaan

i cuñi ñu sihin cuhva cahan ra Simeón
cuenda lee cuan.

34 Tacuan ta i cahan ra Simeón sihin ra
Ndyoo sa cuenda ñu, ta zɨquɨ i catyi ra sihin
ñaMaría, zɨhɨ ra Jesús: Ndyehun vatyi lee ya
cua zanduva a cua zanduvita ra sii cuaha
xaan ñiyɨvɨ hebreo. Cua cuu ra tañi minoo
zeña, ta cuaha xaan ñiyɨvɨ cua cuxaan sii ra.

35 Ta uhvi xaan cua cuu añimon, María,
tañi sa yaha zava minoo tyicaa añimon. Ta
cuhva sa sica iñi ñiyɨvɨ sisi añima ñu, casi
xaan cua quita si. Catyi ra Simeón.

36 Ta yucuan ndyaa tucu minoo ñaha sa
cahan Tuhun Ndyoo. Nañi ña Ana. Ra
Fanuel i cuu zutu ña, ñiyɨvɨ sii ra Aser. Sa
sahnu xaan ña. Ndya luhlu ña ta tindaha ña,
zoco usa cuiya ñi ta i sihi yɨɨ ña.

37Ta quɨvɨ cuan ñandahvi i cuu ña, ta cumi
xico cumi cuiya ña. Ta ñá quita ña sisi vehe
ñuhu vatyi ñiyaca ta ndyiyaca i cahan ña
sihin ra Ndyoo. Ta iyo saha ñá sasi ña ta
cahan ña sihin ra Ndyoo.

38Ta zuunñi caa cuhva sa cahan ra Simón
ta i saa tucu ña Ana nu ndyaa ra José ta
ña María sihin lee. Ta i nacuhva ña tyahvi
ndyoo sii ra Ndyoo cuenda ra. Ta i quisaha
cahanña cuenda ra Jesús sihin tandɨhɨñiyɨvɨ
sa ndatu quɨvɨ cua cacu ñiyɨvɨ ñuu Jerusalén.

I sinanuhu ñu ndya ñuuNazaret
39 Ta sa ndɨhɨ zavaha ñu tandɨhɨ sa catyi

ley ra Ndyoo ta i sinanuhu ñu ndya nu cu si
Galilea ndya ñuuNazaret nu cuu ñuu ñu.

40 Ta i sahnu ra Jesús. Ta i ndundyee ca
ra sihin sa siñi tuñi ra Ndyoo. Ta i tyindyee
xaan ra Ndyoo sii ra.

Cuhva i cahan ra luhlu Jesús sihin ra sito
xaan sisi vehe ñuhu cahnu

41 Ta ra José sihin zɨhɨ ra Jesús tuhva ñu
sahan ñuu Jerusalén tahan tahan cuiya sa
cuenda vico zuhun.

42Ta sandusi ra Jesús sausi uu cuiya ra, ta
i sahan ñu ñuu Jerusalén tañi tuhva tandɨhɨ
ñiyɨvɨ sahan sa cuenda vico cuan.

43 Ta sa ndɨhɨ vico cuan ta cua nuhu ñu,
zoco i ndoo ra Jesús ñuu Jerusalén, ta ñá sito
ra José ta zɨhɨ ra.

44 I sica iñi ñu vatyi ndɨhɨ ra sihin ñu vatyi
cuaha xaan ñiyɨvɨ cuahan sihin ñu. Ta sa
minoo quɨvɨ sica ityi ñu, ta zɨquɨ i nanducu
ñu sii ra tɨcuɨ amigo ñu ta ñiyɨvɨ sii ñu.

45Zocoñánañihiñu sii ra. Yucuan cuenda
i sinanuhu sata ñu ndya ñuu Jerusalén cua
nanducu ñu sii ra.

46 I yaha uñi quɨvɨ ta zɨquɨ i nañihi ñu sii
ra sisi vehe ñuhu cahnu. Ndyaa ra mahñu
ra maestro. Tyizoho ra Jesús sa cahan ra ta
nducu tuhun ra sii ra.

47Ta tandɨhɨ ra i siñi sa cahan ra Jesús, iyo
xaan i cuñi ra sihin sa siñi tuñi sii ra Jesús ta
sihin tuhun cahan ra, ndɨhɨ ca.

48Ta sa ndyehe zutu ra ta zɨhɨ ra sii ra, iyo
xaan i cuñi ñu. Ta i catyi zɨhɨ ra sihin ra:
Zehe luhli, ¿ñaa cuenda i zavohon cuhva ya
sihin ndi? Catyi ña. Zutun ta yuhvi i sica
xaan iñi ndi sa cuendon, ta i nanducu xaan
ndi suun. Catyi ña.

49Ta i catyi ra Jesús sihin ñu: ¿Ñaa cuenda
nanducu ndo sii? ¿Atu ña sito ndo vatyi cuñi
si sa zatyiñe tyiño Zuti? Catyi ra.

50 Zoco ñá cutuñi iñi ñu tuhun cahan ra
sihin ñu.

51 Ta cua nuhu ra sihin ñu ndya ñuu
Nazaret, ta i tyaa ra yahvi sii ñu. Ta i nacañi
iñi ñaMaría sa cuenda cuhva i cahan ra.

52Ta ra Jesús i sahnu ra, ta cahnu ca nduu
ra, ta i nducuaha ca sa siñi tuñi sii ra. Ta zɨɨ
xaan i cuñi ra Ndyoo sihin ra ta ñiyɨvɨ ndɨhɨ
ca.

3
Cuhva i cahan ra Juan, ra i zacoo ndutya

sii ñiyɨvɨ

1 Ta sa sahun cuiya sa ndyaca ñaha ra
Tiberio nacahnu, ta ra Poncio Pilato i cuu
ra gobernador nu cu si Judea. Ta ndyaca
ñaha ra Herodes nu cu si Galilea. Ta yañi ra,
ra Felipe cuu ra ndyaca ñaha nu cu si Iturea
sihin Traconite. Ta ra Lisanias ndyaca ñaha
ra nu cu si Abilinia quɨvɨ cuan.

2Ta ra Anás sihin ra Caífas i cuu ra cu nuu
sii tandɨhɨ ra cu zutu. Ta quɨvɨ cuan i cahan
ra Ndyoo sihin ra Juan zehe ra Zacarías
minoo nu ityi xaan nu sindyaa ra.

3Ta i sicanoo ra Juan tandɨhɨñuu sandyaa
yatyi ñi nu ndyaa yutya sa nañi Jordán.
I nacatyi ra sihin ñiyɨvɨ vatyi nazama ñu
cuhva iyo ñu ta coo ndutya ñu. Ta zɨquɨ cua
zandasi ra Ndyoo cuatyi ñu.

4 Tañi catyi si nuu libro i tyaa ra Isaías,
minoo ra profeta ta sa naha. Nu catyi ra
tyehen:
Cua cuɨñɨ ndo nduzu minoo ra cana saa

minoo nu ityi xaan.
Ta catyi ra cuan: “Tañi zanduvaha ndo

minoo ityi, tacuan zanduvaha ndo
añima ndo vatyi cua quisi ra ndyaca
ñaha sii yo. Tañi zandundoo ndo ityi,
tacuan nazama ndo cuhva iyo ndo.

5 Ta tañi zanandutu ndo tandɨhɨ xahva, ta
tañi zandundaa ndo tandɨhɨ yucu ta
zandundoo ndo nu yacua ityi ta zan-
duvahandonuquiñi caa, tacuancuñi
si sa zama ndo cuhva iyo ndo.

6 Tacuan ta tandɨhɨ ñiyɨvɨ cua ndyehe sii
Zehe ra Ndyoo, ra cua zacacu sii yo.”

Tacuan i tyaa ra Isaías ta sa naha vatyi
cuhva cuan cua cahan ra Juan sihin ñiyɨvɨ.

7 Tacuan i cahan ra Juan sihin ñiyɨvɨ. Ta
cuhva sa siñi ñu sa cahan ra ta i catyi ñu
sihin ra vatyi cuñi ñu sa zacoo ndutya ra sii
ñu. Ta zɨquɨ i catyi ra sihin ñu: ¡Ñiyɨvɨ quiñi
xaan iyo cuu ndo tañi coo! ¿Yoo sa nacatyi
sihin ndo vatyi cuu cacu ndo sihin cuhva sa
cua tasi tuñi xaan ra Ndyoo sii ñiyɨvɨ?

8Cuñi si sa zama ndisa cuii ndo cuhva iyo
ndo, ta zavaha ndo sa vaha. Ta ma catyi
ndo vatyi maa ra Abraham cuu zutu ndo,
ta ma catyi ndo vatyi maa ra cua zacacu sii
ndo. Ma zacahnu ndo sii ndo vatyi vazu
sihin yuu ya ta cuu zavaha ra Ndyoo ñiyɨvɨ
sii ra Abraham sihin si.

9Tañiminoo yutu sa ña saha sɨtɨ cuu ndo.
Vatyi ña zavaha ndo cuhva cuñi ra Ndyoo.
Ta yutu sa ña saha sɨtɨ, sahndya ñiyɨvɨ sii tu.
Ta sahmi ñu sii tu. Ta zuun ñi cuhva cuan
cua cuhun maa ndo nu cayu ñúhu. Catyi ra
Juan.

10Ta i ndaca tuhun ñiyɨvɨ sii ra ta catyi ñu:
¿Ñaa sa cuñi si zavaha ndi? Catyi ñu.

11 Ta i nacatyi ra Juan sihin ñu: Ndoho ra
iyouu tahancamisa, nacuhvandominoo sii
ra ñahñi. Ta ra iyo sa casi, nacuhva tucu ra
sii ra ñahñi. Catyi ra.

12 Ta i saa coyo tucu zuhva ra zatyiyahvi
sii ñiyɨvɨ xuhun cuenda ra ndyaca ñaha, ta i
cuñi ra coo ndutya ra. Ta i ndaca tuhun ra
sii ra Juan: Maestro, ¿ñaa sa cuñi si zavaha
ndi? Catyi ra.

13 Ta i catyi ra Juan sihin ra: Ma
zatyiyahvi zana ndo sii ñiyɨvɨ minoo cuhva
ña catyi ley. Catyi ra Juan.

14 Tacuan ta i ndaca tuhun tucu zuhva ra
zandaru sii ra Juan ta catyi ra: Ta nduhvi
tucu, ¿ñaa sa cuñi si zavaha ndi? Catyi ra.
Ta i catyi ra Juan sihin ra: Ma quindyaa ndo
ndaha tyiño ñiyɨvɨ. Ta ma zayuhu xaan ndo
sii ñiyɨvɨ. Ma tyaa ndo cuatyi sata ñu tatu
ña ndisa. Ta ndoo ndo vaha ta yahvi ñi ndo.
Catyi ra Juan.

15 Ta i nacañi iñi ñiyɨvɨ sa cuenda ra Juan
tatu ra Cristo cuu ra a yɨvɨ vatyi ndatu ñu sa
cua quisi ra Cristo.

16Ta i catyi ra Juan sihin tandɨhɨñu: Ndisa
zacoondutye sii ndo sihin ndutya, zoco vasi
inga ra cahnu ca ta zɨquɨmi. Ña tahan si sii,
nu sa cui muzu ra ta cuize ndisa ra, zoco
zuun ñi maa ra i saha tyiño sii. Ta maa ra
cua zacoo ndutya sii ndo sihin Tatyi Ii ta
sihin ñúhu.

17 Sa ndaha ra pala ra, ta cua zanduvii ra
sɨtɨ trigo ra, ta cua tava zɨɨn ra zoo si. Cua
zandu‑ɨɨn ra sii trigo cuan, ta cua cucumi
vaha ra sii si, ta cua cahmi ra zoo si sisi
minooñúhu samandahvaca. Tacuan i catyi
ra Juan sihin ñiyɨvɨ.

18 Ta sihin cuaha xaan ca cuhva i cahan
ra Juan sihin ñiyɨvɨ, ta i zayuhu ra sii ñu,
ta i nacatyi ra vatyi cua quisi minoo ra cua
zacacu sii ñiyɨvɨ.

19 I nacatyi ra Juan sihin ra rey Herodes
tandɨhɨ cuii sa ña vaha sa i zavaha ra vatyi
i quihin ra sii ña Herodías, ñazɨhɨ ra Felipe
yañi ra.

20Cuñi si sa zanduvaha raHerodes cuhva
iyo ra, zoco i zavaha raminoo ca sa ña vaha
ta i tyihi ra sii ra Juan vehe caa.

Cuhva i sicoo ndutya ra Jesús
21 Cuaha xaan ñiyɨvɨ i zacoo ndutya ra

Juan, ta i zacoo ndutya ra sii ra Jesús. Ta
cuhva sa sicoo ndutya ra Jesús, i cahan ra
sihin ra Ndyoo, ta i nuña andɨvɨ.

22 Ta i noo Tatyi Ii zɨquɨ ra tañi minoo
paloma. Ta i siñi ñiyɨvɨ minoo nduzu sa
quita andɨvɨ ta catyi si: Yoho cuu zehi, ra
cuñi xein. Zɨɨ xaan cuñi suhun. Catyi nduzu
cuan.

Ñiyɨvɨ sahnu sii ra Jesús
23 Oco usi cuiya ra Jesús ta i quisaha

zatyiño ra. Tandɨhɨ ñiyɨvɨ i sica iñi ñu vatyi
zehe ra José cuu sii ra. Ta ra José, zehe ra Elí
cuu sii ra.

24 Ta ra Elí, zehe ra Matat cuu sii ra. Ta
ra Matat, zehe ra Leví cuu sii ra. Ta ra Leví,
zehe raMelqui cuu sii ra. Ta raMelqui, zehe

ra Jana cuu sii ra. Ta ra Jana, zehe ra José
cuu sii ra.

25Ta ra José cuan, zehe raMatatías cuu sii
ra. Ta ra Matatías, zehe ra Amós cuu sii ra.
Ta ra Amós, zehe ra Nahum cuu sii ra. Ta
ra Nahum, zehe ra Esli cuu sii ra. Ta ra Esli,
zehe ra Nagai cuu sii ra.

26 Ta ra Nagai, zehe ra Maat cuu sii ra.
Ta ra Maat, zehe ra Matatías cuu sii ra. Ta
ra Matatías, zehe ra Semei cuu sii ra. Ta ra
Semei, zehe ra José cuu sii ra. Ta ra José
cuan, zehe ra Judá cuu sii ra.

27 Ta ra Judá, zehe ra Joana cuu sii ra.
Ta ra Joana, zehe ra Resa cuu sii ra. Ta ra
Resa, zehe ra Zorobabel cuu sii ra. Ta ra
Zorobabel, zehe ra Salatiel cuu sii ra. Ta ra
Salatiel, zehe ra Neri cuu sii ra.

28Ta ra Neri, zehe raMelqui cuu sii ra. Ta
ra Melqui, zehe ra Adi cuu sii ra. Ta ra Adi,
zehe ra Cosam cuu sii ra. Ta ra Cosam, zehe
raElmodamcuusii ra. Ta raElmodam, zehe
ra Er cuu sii ra.

29 Ta ra Er, zehe ra Josué cuu sii ra. Ta
ra Josué, zehe ra Eliezer cuu sii ra. Ta ra
Eliezer, zehe ra Jorim cuu sii ra. Ta ra Jorim,
zehe raMatat cuu sii ra.

30 Ta ra Matat, zehe ra Leví cuu sii ra. Ta
ra Leví, zehe ra Simeón cuu sii ra. Ta ra
Simeón, zehe ra Judá cuu sii ra. Ta ra Judá,
zehe ra José cuu sii ra. Ta ra José, zehe
ra Jonán cuu sii ra. Ta ra Jonán, zehe ra
Eliaquim cuu sii ra.

31Ta raEliaquim, zehe raMelea cuu sii ra.
Ta ra Melea, zehe ra Mainán cuu sii ra. Ta
ra Mainán, zehe ra Matata cuu sii ra. Ta ra
Matata, zehe ra Natán cuu sii ra.

32Ta raNatán, zehe ra David cuu sii ra. Ta
ra David, zehe ra Isaí cuu sii ra. Ta ra Isaí,
zehe ra Obed cuu sii ra. Ta ra Obed, zehe ra
Booz cuu sii ra. Ta ra Booz, zehe ra Salmón
cuu sii ra. Ta ra Salmón, zehe ra Naasón cuu
sii ra.

33Ta ra Naasón, zehe ra Aminadab cuu sii
ra. Ta raAminadab, zehe raAramcuu sii ra.
Ta ra Aram, zehe ra Esrom cuu sii ra. Ta ra
Esrom, zehe ra Fares cuu sii ra. Ta ra Fares,
zehe ra Judá cuu sii ra.

34 Ta ra Judá, zehe ra Jacob cuu sii ra. Ta
ra Jacob, zehe ra Isaac cuu sii ra. Ta ra Isaac,
zehe ra Abraham cuu sii ra. Ta ra Abraham,
zehe ra Taré cuu sii ra. Ta ra Taré, zehe ra
Nacor cuu sii ra.

35 Ta ra Nacor, zehe ra Serug cuu sii ra.
Ta ra Serug, zehe ra Ragau cuu sii ra. Ta ra
Ragau, zehe ra Peleg cuu sii ra. Ta ra Peleg,
zehe ra Heber cuu sii ra. Ta ra Heber, zehe
ra Sala cuu sii ra.

36Ta ra Sala, zehe ra Cainán cuu sii ra. Ta
ra Cainán, zehe ra Arfaxad cuu sii ra. Ta ra
Arfaxad, zehe ra Sem cuu sii ra. Ta ra Sem,
zehe ra Noé cuu sii ra. Ta ra Noé, zehe ra
Lamec cuu sii ra.

37 Ta ra Lamec, zehe ra Matusalén cuu sii
ra. Ta ra Matusalén zehe ra Enoc cuu sii ra.
Ta ra Enoc, zehe ra Jared cuu sii ra. Ta ra
Jared, zehe ra Mahalaleel cuu sii ra. Ta ra
Mahalaleel, zehe ra Cainán cuu sii ra.

38Ta ra Cainán, zehe ra Enós cuu sii ra. Ta
raEnós, zehe ra Set cuu sii ra. Ta ra Set, zehe
raAdán cuusii ra. Ta raAdán, zeheraNdyoo
cuu sii ra.

4
Cuhva i nducu coto ihñi cuihna sii ra

Jesús
1Ta i situ cuii Tatyi Ii Ndyoo sii ra Jesús sa

yaha sicoo ndutya ra. Ta i quita ra nu cu si
yuu Jordán, ta sindyaca Tatyi Ii ra Ndyoo sii
ra minoo nu ityi xaan.

2 Yucuan i sindyaa ra uu xico quɨvɨ, ta i
nducu coto ihñi cuihna sii ra. Ta sisi quɨvɨ
cuan ñahñimaa i sasi ra. Ta yaha cuan, ta i
sizoco xaan ra.

3 Ta i catyi cuihna sihin ra: Tatu ndisa
vatyi Zehe ra Ndyoo cuu suun, catyun sihin
yuusacatuu ihyavatyinanduusipan. Catyi
cuihna sihin ra Jesús.

4 Ta i catyi ra Jesús sihin cuihna: Catyi
Tuhun Ndyoo vatyi ña maa sihin sa casi ñi
yo ta cundito yo. Sihin sa sasi yo ndito coño
ñuhu yo, zoco sihin sa tyaa yo yahvi tuhun
cahan ra Ndyoo ta ndito añima yo sa ndisa
cuii. Catyi ra Jesús sihin cuihna.

5 Tacuan ta i sindyaca cuihna sii ra Jesús
xiñi minoo yucu zucu xaan, ta i zañaha ra
tandɨhɨ cuii ñuu ñiyɨvɨ sii ra.

6 Ta i catyi cuihna sihin ra Jesús: Ndaha
mi ndyaa tandɨhɨ ya vatyi saha ra Ndyoo sa
cundyaca ñehi tandɨhɨ ñuu ñiyɨvɨ ya. Ta cuu
cuhve sii si sii yoo ra cuñi, ta cua cundyaca
ñaha ra.

7 Ta cua cuhve tandɨhɨ si suun tatu cua
cuɨñɨ sɨtun nui ta zacahnun sii. Catyi cuihna
sihin ra Jesús.

8 Zoco i catyi ra Jesús sihin cuihna: Cuɨñɨ
siyo suun sii, cuihna, vatyi catyi Tuhun
Ndyoo vatyi ɨɨn ñi sii maa ra Ndyoo ra ndy-
aca ñaha sii ndi cua zacahnu ndi. Ta ɨɨn ñi
tyiño maa ra cua zacuu ndi. Catyi ra Jesús
sihin cuihna.

9 Yaha cuan ta i sindyaca cuihna sii ra
Jesús ndya ñuu Jerusalén. Ta i zandaa ra sii
ra xiñi vehe ñuhu cahnu. Ta i catyi ra sihin
ra Jesús: Tatundisa vatyi Zehe raNdyoo cuu
suun, ndavon ndya nu ñuhu.

10 Vatyi catyi Tuhun Ndyoo: “Cua cuhva
raNdyoo tyiño sii ángel ra vatyi zacuenda ra
suun.

11Cua naqueen ra suun sihin ndaha ra ta
ma ñicuehe sohon sihin minoo yuu.” Catyi
cuihna sihin ra Jesús.

12Ta i catyi ra Jesús sihin ra: Catyi Tuhun
Ndyoo vatyi ma nducu coto ihñi ndi sii ra
Ndyoo ra ndyaca ñaha sii ndi. Catyi ra.

13 Ta ñá cuu zandavi ñaha cuihna sii ra
Jesús. Ta cuahan cuihna zuhva ñi quɨvɨ.

I quisaha ra Jesús zatyiño ra tyiño ra
Ndyoo nu cu si Galilea

14 Ta sa yaha sa nducu coto ihñi cuihna
sii ra Jesús, ta zɨquɨ i quisi nanuhu ra Jesús
ndyaa Galilea. Situ cuii ra sihin tundyee iñi
Tatyi Ii. Ta i cahan ñiyɨvɨ tuhun ra nacahnu
cuii ityi cuan.

15 Ta i zacuaha ra sii ñiyɨvɨ sisi vehe ñuhu
tahan tahan ñuu. Ta i zacahnu tandɨhɨ ñiyɨvɨ
sii ra.

Cuhva i zavaha ñiyɨvɨ sihin ra Jesús ñuu
Nazaret

16 Tacuan ta i nasaa ra Jesús ñuu Nazaret
nu i sahnu ra. Ta minoo quɨvɨ quitatu ñiyɨvɨ
i quɨhvɨ ra vehe ñuhu tañi sa tuhva maa ra
zavaha, ta i sicuɨñɨ ndyaa ra vatyi cua cahvi
ra Tuhun Ndyoo.

17 Ta i saha ñu minoo libro Tuhun Ndyoo
sii ra sa i tyaa ra Isaías, minoo ra profeta ta
sa naha. Ta i nuña ra libro, ta i nañihi ra nu
catyi si tyehen, ta i cahvi ra tuhun ya:
18Ndyaa Tatyi Ii ra Ndyoo sihin, vatyi maa

ra i tyaa tyiño sii, vatyi nacatyi tuhun
vaha ra sihin ñiyɨvɨ ndahvi.

I tasi ra sii, sa zacote sii ñu ndyaa ndaha ra
ña vaha vatyi cua quita ñu.

Ta zacote sii ñu cuaa vatyi cuanandyeheñu.
Ta zacote sii ñu ndyehe tundoho vatyi cua

cacu ñu.
19 Ta zacote sii ñiyɨvɨ vatyi sa saa quɨvɨ cua

cuhva xaan ra Ndyoo sa vaha sii ñu.
Tacuan i cahvi ra Jesús.

20Ta sa ndɨhɨ cahvi ra, ta i nacazi ra libro,
ta nacuhva ra sii minoo ra zatyiño vehe
ñuhu cuan. Ta i sicundyaa ra. Ta i ndyehe
xaan tandɨhɨ ñiyɨvɨ yucu yucuan sii ra.

21 Ta i quisaha catyi ra sihin ñu: Zuun
ñi vityi natahan si ityi nuu maa ndo cuhva
catyi tuhun ya. Catyi ra Jesús.

22 Ta tandɨhɨ ñiyɨvɨ yucu yucuan, vaha i
cahan ñu sa cuenda ra Jesús. Ta iyo cuñi
ñu sihin sa cahan ra vatyi vaha xaan si. Ta
i nducu tuhun ñu sii tahan ñu: ¿Atu yɨvɨ ra
ihya cuu zehe ra José? Catyi ñu.

23 Ta i catyi ra Jesús sihin ñu: Site cuhva
sica iñi ndo. Ta tyehen cua catyi ndo sihin:
“Yoho ra cumédico, xihna ca sii moo zandu-
vohon.” Ta cua catyi tucu ndo: “Sa siñi ndi
sa zavohon ñuu Capernaum. Cuhva cuan
zavaha tucun ñuu moo.” Tacuan cua catyi
ndo sihin. Catyi ra Jesús.

24Tacuan ta i catyi ra Jesús: Sa ndisa catyi
sihin ndo vatyi minoo ra profeta, ña tyaa
ñiyɨvɨ ñuu ra yahvi sii ra.

25 Ta catyi sa ndisa sihin ndo vatyi cuaha
xaan ñundahvi hebreo, ñu sihi yɨɨ, i sicoo
quɨvɨ i sica noo ra Elías. Ta ñá coon zavi uñi
cuiya zazava. Ta sicoo xaan tama nacahnu.

26 Zoco ñá tasi ra Ndyoo sii ra Elías vatyi
tyindyee ra sii numinoo ñundahvi hebreo.
I tasi ra Ndyoo sii ra nu ndyaa minoo
ñandahvi minoo ñuu nañi Sidón nu cu si
Sarepta. Catyi ra Jesús.

27 Ta i catyi tucu ra Jesús: Cuaha xaan
ra hebreo cuhu sihin cuehe sa tyahyu ra
quɨvɨ i sica noo ra Eliseo, ra cu profeta.
Zoco ñá nduvaha numinoo ra hebreo, zoco
i nduvaha ra Naamán, minoo ra ñuu Siria.
Catyi ra Jesús.

28 Ta sa siñi ñiyɨvɨ ñoho vehe ñuhu tuhun
cuan, i cuxaan xaan tandɨhɨ ñu.

29 Ta i nduvita ñu. Ta i tɨɨn ñu sii ra Jesús
sindyacañu sii ra yuñuunu iñinoovatyi cua
zavita ñu sii ra yucuan.

30 Zoco i yaha ra Jesús mahñu ñu, ta cua-
han ra.

Zanduvaha ra Jesús sii minoo ra ñoho
tatyi cuihna

31 Ta cuahan ra Jesús ñuu Capernaum nu
cu si Galilea. Ta tahan quɨvɨ quitatu ñiyɨvɨ i
zacuaha ra sii ñu.

32Ta iyo xaan i cuñi ñu sihin cuhva cahan
ra vatyi cahan ra tañi minoo ra sito xaan
tañi cahan ra ndyaca ñaha vatyi cahan ra
sihin sa siñi tuñi ra Ndyoo.

33 Ta sisi vehe ñuhu sicoo minoo ra ñoho
minoo tatyi ña vaha sii, ta saa xaan i cana
saa ra ta catyi ra:

34 Zañon sii ndi, yoho ra Jesús. ¿Ñaa sa
cuñun sihin ndi? Catyi ra. ¿Atu vasi zanoon
sii ndi? Site yoo ra cuun. Yoho cuu ra Ii, ra
tasi ra Ndyoo. Tacuan i catyi ra cuan zacuu
tatyi cuihna.

35 Ta i cahan ra Jesús sihin tatyi ña vaha
cuan, ta i catyi ra: Taxi ñi, ta zañon sii ra ya.
Catyi ra. Tacuan ta i zanduva tatyi cuihna
sii ra cuan mahñu nu yucu ñiyɨvɨ, ta i quita
si, ta ñá zañicuehe si sii ra.

36 Ta i yuhu xaan tandɨhɨ ñiyɨvɨ i ndyehe.
Ta i catyi ñu sihin tahan ñu: ¿Ñaa tuhun cuu
ya? Iyo xaan cuhva ta tundyee iñi sii ra
Jesús, ta cuu cahan ra sihin tatyi cuihna ta
quita si. Catyi ñu.

37 Ta nacahnu cuii yucuan i cahan xaan
ñiyɨvɨ tuhun ra.

Zanduvaha ra Jesús sii tyizo ra Simón
Pedro

38 Ta i quita ra Jesús vehe ñuhu cuan, ta i
quɨhvɨ ra vehe ra Simón. Ta cuhu xaan tyizo
ra Simón sihin cahñi. Ta i cahan ñu sihin ra
Jesús sa cuenda ña.

39Ta i saa ra Jesúsnu catuu ña, ta i catyi ra
sihin cuehe cuan vatyi naquita si. Ta i quita
cahñi cuan sii ña. Ta zuun ñi cuhva cuan i
nduvita ña, ta i zavaha ña sa casi ra.

Zanduvaha ra Jesús sii cuaha xaan ñiyɨvɨ
cuhu

40 Ta cuhva sa cua cuizo ñicandyi i quisi
ndyacañiyɨvɨ sii tandɨhɨñiyɨvɨ cuhu iyo vehe
ñu, ñaa ndɨhɨ cuii ca cuehe. Ta i tyizo ra
Jesús ndaha ra zɨquɨ minoo minoo ñu, ta i
zanduvaha ra sii ñu.

41 Ta i quita tucu tatyi cuihna sii cuaha
xaan ñiyɨvɨ cuan, ta i cana saa si ta catyi si:
Yoho cuu ra cu Zehe Ndyoo. Catyi si. Zoco
ñá saha ra Jesús sa cahan ca si vatyi nacoto
si sii ra vatyi ra zacacu sii ñiyɨvɨ cuu ra.

Nacatyi ra Jesús Tuhun Ndyoo nacahnu
Galilea

42 Ta sa cundisi inga quɨvɨ, ta i quita ra
Jesús ñuu cuan. Cuahan ra minoo nu ityi
xaan nu yoñi ñiyɨvɨ iyo. Zoco i nanducu
ñiyɨvɨ sii ra, ta i saa ñu nu ñoho ra, ta cuñi ñu
sa ndoo ra sihin ñu.

43 Zoco i catyi ra Jesús sihin ñu: Cuñi si
sa zacote sii ñiyɨvɨ inga ñuu cuhva ndyaca
ñaha ra Ndyoo vatyi yucuan cuenda i tasi ra
Ndyoo sii.

44Ta tacuan i sica noo ra Jesús, ta i nacatyi
raTuhunNdyoo tandɨhɨveheñuhunacahnu
Galilea.

5
Cuhva i saha ra Jesús ndatu sii ra tɨɨn

tyiyaca, ta i ñihi xaan ra tyiyaca
1Minoo saha nandyaa ra Jesús yuhumiñi

sa nañi Genesaret, ta i saa coyo ñiyɨvɨ. Ta
tɨhɨn xaan i siyucu ñu vatyi cuñi ñu cuɨñɨ ñu
Tuhun Ndyoo.

2Ta indyehe ra Jesúsuu tahanbarcoyatyi
ñi yumiñi. Ta sa quita coyo ra tɨɨn tyiyaca ta
nacatya ra taraya ra.

3 Tacuan ta i quɨhvɨ ra Jesús sisi minoo
barco sa cuu sii ra Simón, ta i catyi ra sihin
ra vatyi nazatuhva ra zuhva ca sii tu nu
cono ca. Ta zɨquɨ i sicundyaa ra Jesús sisi
barco, ta i quisaha zacuaha ra sii ñiyɨvɨ yucu
yumiñi cuan.

4Cuhva sandɨhɨ cahan ra ta i catyi ra sihin
ra Simón: Zacuhun barcun ndya nu cono ca
ta cañi ndo taraya ndo nu ndutya vatyi cua
tɨɨn ndo tyiyaca. Catyi ra Jesús.

5 Ta i nacahan ra Simón ta catyi ra: Mae-
stro, sa zatyiño xaan ndi ñiyaca cuii, ta ñá
ñihi maa ndi. Zoco tatu moo catyi, cua cañi
tucu ndi taraya. Catyi ra Simón.

6 Ta sa zavaha ra cuhva cuan, ta i tɨɨn ra
cuaha xaan tyiyaca, ndya cuhva i tahndya
taraya ra sihin sa vee tɨ.

7 Ta i saha ra zeña sii ra tahan ra sa ñoho
inga barco vatyi naquisi tyindyee ra sii ra.
Ta i quisi ra, ta i zacutu ra nduu tahanbarco
cuan sihin tyiyaca cuan, ta ndya cuhva i
cuñi ndyee tu.

8 Ta sa ndyehe ra Simón Pedro cuhva
cuan, ta i sicuɨñɨ sɨtɨ ra nuu ra Jesús. Ta i
quisaha catyi ra sihin ra: Zandoon sii, tata,
vatyi ra iyo xaan cuatyi cui.

9 Iyo xaan i cuñi ra Simón ta tandɨhɨ ra
ndɨhɨ sihin ra vatyi cuaha xaan tyiyaca i tɨɨn
ra.

10 Ta iyo xaan cuñi tucu ra Jacobo sihin
ra Juan zehe ra Zebedeo. I zatyiño ra ɨɨn ñi
sihin ra Simón. Ta i catyi ra Jesús sihin ra
Simón: Ma iyo xaan cuñun. Ndya vityi ma
tɨɨn con tyiyaca. Cua tɨun sii ñiyɨvɨ vatyi cua
zacoton Tuhun Ndyoo sii ñu. Catyi ra Jesús
sihin ra Simón.

11 Ta sa yaha zandaa ra barco ra nu ñuhu
ityi, i zandoo tandɨhɨ uñi tahan ra sii tandɨhɨ
ndaha tyiño ra, ta cuahan ra sihin ra Jesús.

Zanduvaha ra Jesús sii minoo ra tyahyu
12 Ta minoo quɨvɨ ndyaa ra Jesús minoo

ñuu nu ndyaa minoo ra tyahyu. Ta sa
ndyehe ra sii ra Jesús, sicuɨñɨ sɨtɨ ra nuu ra
Jesús, ta i nacañi noo ra xiñi ra ndya nu
ñuhu. Ta i sica xaan ra sii ra ta catyi ra: Tata,
iyo cuhva suun; ta cuu zanduvohon sii tatu
cuñun. Catyi ra.

13 Ta i tyizo ra Jesús ndaha ra xiñi ra, ta i
catyi ra: Cuñi. Sa nduvohon. Ta zuun ñi caa
cuhva cuan i quita cuehe tyahyu cuan sii ra.

14Ta i catyi ra Jesús sihin ra: Manacatyun
sihin numinoo ñiyɨvɨ. Zoco cuhun nu ndyaa
ra cu zutu ta cuhvon ñaa ndɨhɨ sa tahan si
cuhvon tañi i catyi ra Moisés, ta cua cuu
si minoo sa ndaa sii ra cu zutu vatyi sa
nduvohon. Catyi ra Jesús sihin ra.

15 Zoco vazu i catyi ra Jesús sihin ra vatyi
ma nacatyi ra sihin ñiyɨvɨ, zoco cuaha xaan
ñiyɨvɨ i ñihi tuhun cuan. Ta cuaha xaan
cuaha xaan ñiyɨvɨ i titahan vatyi cuñi ñu
tyizoho ñu sa cahan ra Jesús, ta cuñi ñu sa
zanduvaha ra sii ñu.

16 Zoco i quita ra Jesús nu yucu ñu ndya
minoo nu ityi xaan nu yoñi ñiyɨvɨ iyo, ta
yucuan i cahan ra sihin ra Ndyoo.

Zanduvaha ra Jesús sii minoo ra xii
17Minoo quɨvɨ zacuaha ra Jesús sii ñiyɨvɨ,

ta yucu zuhva ra fariseo ta ra maestro
cuenda ley hebreo. I quita ra cuan ñuu
Jerusalén ta inga ñuu ndyihi nacahnu
Galilea ta Judea. Ta sicoo xaan tundyee
iñi ra Ndyoo sihin ra Jesús quɨvɨ cuan, ta i
zanduvaha xaan ra sii ñiyɨvɨ cuhu.

18Tacuan ta i saa coyo ra ndyizo siiminoo
ra cuhu sihin minoo tyuhva. I nducu ra
cuhva quɨhvɨ ra sisi vehe vatyi cuñi ra caqui
ra sii ra nu nandyaa ra Jesús.

19Zocoñáñihi ra cuhvaquɨhvɨ ravatyi tuu
xaan ñiyɨvɨ. Tacuan ta i ndaa ra xiñi vehe, ta
i tyaa siyo ra zuhva tyiyo, ta i zanoo ra sii ra
nu nandyaa ra Jesúsmahñu ñiyɨvɨ.

20Ta sandyehe ra Jesúsvatyi sinoxaan iñi
tandɨhɨ ra, ta i catyi ra sihin ra cuhu: Tata, sa
ndasi tandɨhɨ cuatyun. Catyi ra Jesús.

21 Tacuan ta ra maestro cuenda ley cuan
sihin ra fariseo i quisaha sica iñi ra: “¿Yoo ra
cuu raya? Quiñixaan cahan ra sii raNdyoo.

Sica iñi ra vatyi cuu zandasi ra cuatyi yo,
zoco minoo tuhun ñi maa ra Ndyoo cuu
zandasi cuatyi yo.”

22 Zoco i sito ra Jesús cuhva sica iñi ra, ta
i quisaha catyi ra sihin ra: ¿Ñaa cuenda sica
iñi ndo tacuan?

23-24 ¿Ñaa sa ña yɨɨ ca catyi yo? ¿Atu yɨɨ ca
catyi yo? “Sa ndasi cuatyun”, a yɨɨ ca catyi
yo: “Nduviton ta cacon; sa nduvohon.” Ña
yɨɨ catyi yo: “Sa ndasi cuatyun.” Vatyi yɨvɨ sa
ndyehe yo cuu cuhva cuan. Ma coto ñiyɨvɨ
tatu ndisa a ña ndisa. Zoco cua ndyehe ñu
tatu zanduvaha yo sii minoo ñiyɨvɨ sa ndisa.
Ta vityi cua zañehi sii ndo vatyi cuu zacui
tandɨhɨ vatyi ra i quisi ndya gloria cui. Cuu
zandasi cuatyi ñiyɨvɨ, ta cuu zanduvehi sii
ra ya. Catyi ra Jesús. Ta i catyi ra sihin ra
cuhu catuu yucuan: Catyi suhun, nduviton.
Naquihin tyuhvon ta cunuhunndya vehun.

25Ta zuun ñi caa cuhva cuan i nduvita ra,
ta i naquihin ra tyuhva ra, ta cua nuhu ra
ndya vehe ra. Ta ityi cuahan ra zacahnu
xaan ra sii ra Ndyoo.

26 Ta iyo xaan i cuñi tandɨhɨ ñiyɨvɨ, ta i
zacahnu ñu sii ra Ndyoo. Ta i yuhu xaan ñu,
ta i catyi ñu: Vityi ndisa i ndyehe yo minoo
sa iyo xaan caa.

Cana ra Jesús sii ra Leví
27 Ta sa yaha cuan, ta i quita ra Jesús

vehe cuan, ta cuahan ra. Ta i ndyehe ra
sii minoo ra tava xuhun cuenda ra ndyaca
ñaha romano. Levínañi ra. Ta i catyi ra Jesús
sihin ra: Coho sihin.

28Tacuan ta i nduvita ra Leví. I zandoo ra
tandɨhɨ sa sii ra, ta cuahan ra sihin ra Jesús.

29 Tacuan ta i zavaha ra Leví minoo vico
cahnu xaan vehe ra sa cuenda ra Jesús. Ta
cuaha xaan ra tava xuhun cuenda ra ndy-
aca ñaha sindyaamesa sihin inga ca ñiyɨvɨ.

30 (I sica iñi ra fariseo ta ra maestro
cuenda ley hebreo vatyi ñahñi cuatyi maa
ra), ta yucuan cuenda i quisaha cahan
cuehe ra sihin ra sica noo sihin ra Jesús, ta
catyi ra: ¿Ñaa cuenda sasi ndo ta sihi ndo
sihin ra tava xuhun ta ra iyo xaan cuatyi?

31Ta i catyi ra Jesús sihin ra: Ra iyo vaha,
ña siñi ñuhu minoo médico sii ra. Zoco ra
cuhu, siñi ñuhumédico sii ra.

32Tamaando sica iñindovatyi vahaxaan
ndo; ñahñi cuatyi ndo cuñi ndo. Yucuan
cuenda ña vasi tyindyei sii maa ndo. Vasi
tyindyei sii ñu sito vatyi iyo cuatyi ñu vatyi
cua nazama ñu cuhva iyo ñu. Catyi ra Jesús.

Ndaca tuhunñiyɨvɨ sii ra Jesúsñaa cuenda
ña cuñi ra sica noo sihin ra cahñi zoco ra sii
ra

33 Tacuan ta i quisaha ndaca tuhun ra
cuan sii ra Jesús ta catyi ra: Ra ndyico sii ra
Juan ta sii ra fariseo, tuhva ra sahñi zoco sii
ra, ta cahan ra sihin ra Ndyoo. Zoco ra sica

noo sihin moo, tandɨhɨ quɨvɨ sasi ra xita ta
sihi ra ndutya. ¿Ñaa cuenda?

34 Ta i catyi ra Jesús sihin ra: ¿Atu cuu
sa ma cuhva ndo casi ñu yucu minoo vico
tindaha tatu ndyaa ra i tindaha sihin ñu?
Ma cuu. Cuñi ñu casi ñu vatyi zɨɨ xaan cuñi
ñu.

35 Zoco cua saa quɨvɨ cua ndɨhɨ vico. Cua
cuhunra i tindahavatyi cuaquindyaañiyɨvɨ
sii ra. Tacuan ta zɨquɨ ma casi ra sica noo
sihin ra xita.

36 Tacuan ta i cahan ra Jesús zɨquɨ minoo
cuhva, ta i catyi ra: Yoñi ñiyɨvɨ cua cahndya
minoo zahma saa ta natyaa ñu zuhva si sii
minoo zahma sahnu vatyi cua ndɨyɨ zahma
saa cuan, ta zɨquɨ cua tahndya ca zahma
sahnu cuan. Tañavahanaha si ndɨhɨ ca tatu
natyaa ñu zahma saa sii zahma sahnu.

37 Ta yoñi zavaha ndixi panela sisi quɨzɨ
sahnu vatyi cua cuizo si ta ndaa si. Ta cua
cahndi quɨzɨ cuan tatu sahnu si. Ta cua cati
ndixi ta cua tɨvɨ quɨzɨ.

38Cuñi si quɨzɨ saa tatu zavahañiyɨvɨndixi
panela, ta ma ndoyo ñuhu si.

39 Ta tatu sa sihi minoo ra ndixi panela
sa ndaa, ma cuñi ra sa ñá ndaa vatyi catyi
ra: “Vaha ca ndixi sa ndaa.” Ndixi sahnu
ca cuu si cuan. (Ta tacuan iyo ñiyɨvɨ sihin
costumbre ñu. Sa caan xaan ñu sii sa sahnu,
tama cuunazaca si sihinminoo cuhva saa.)

6
Tohon ra sica noo sihin ra Jesús yoco

trigo quɨvɨ quitatu ñiyɨvɨ
1Minoo quɨvɨ quitatu ñiyɨvɨ i yaha ra Jesús

mahñu itu trigoñiyɨvɨ. Ta ra sicanoosihin ra
i tohon ra zuhva yoco trigo ta i zavii ra sihin
ndaha ra, ta sasi ra sii si.

2 Tacuan ta i catyi zuhva ra fariseo sihin
ra: Ña catyi leyyo sazatyiñoyoquɨvɨquitatu
ñiyɨvɨ. ¿Ñaa cuenda zatyiño ndo?

3 Ta i catyi ra Jesús sihin ra: ¿Atu tañaha
ca cahvi ndo cuhva i zavaha ra David ta ra
ndɨhɨ sihin raminoo quɨvɨ i sizoco xaan ra?

4 I quɨhvɨ ra sisi vehe ñuhu, ta i quihin ra
pan ii. Ta i sasi ra sii si, ta saha ra sii ra ndɨhɨ
sihin ra. Ta catyi ley vatyi maa ñi ra cu zutu
tahan si casi pan cuan. Catyi ra Jesús.

5Ta i catyi tucu ra Jesús sihin ra: Ra i quisi
ndya gloria cui, ta ndyaca ñaha tuqui quɨvɨ
quitatu ñiyɨvɨ.

Zanduvaha ra Jesús sii minoo ra na‑ityi
ndaha

6 Ta inga quɨvɨ quitatu ñiyɨvɨ i quɨhvɨ ra
Jesús sisi vehe ñuhu ta zacuaha ra sii ñiyɨvɨ.
Ta yucuan i ndyehe ra sii minoo ra na‑ityi
ndaha siyo cuaha.

7 Ta ra maestro cuenda ley hebreo sihin
ra fariseo i ndyehe xaan ra sii ra Jesús tatu
cua zanduvaha ra sii ra cuan quɨvɨ quitatu

ñiyɨvɨ. Tacuan ta cua cuu tyaa ra cuatyi sata
ra.

8 Zoco sa sito ra Jesús cuhva sica iñi ra, ta
i catyi ra sihin ra na‑ityi ndaha: Nduvita.
Ta cuɨñɨ ndyoon mahñu. Ta i nduvita ra, ta
sicuɨñɨ ndyaa ramahñu.

9 Ta zɨquɨ i nducu tuhun ra Jesús sii ra
yucu yucuan ta catyi ra: Minoo ñi tuhun
cua nducu tuhin sii ndo. ¿Atu catyi ley vatyi
zavahayo sa vaha a sañavahaquɨvɨquitatu
ñiyɨvɨ? ¿Atu zacacu yo sii ñiyɨvɨ a cahñi ndɨhɨ
yo sii ñu?

10 Ta i ndyehe ra Jesús sii minoo minoo
ra yucu yucuan. Ta i catyi ra sihin ra cuhu:
Nandɨca ndohon. Ta i nandɨca ra ndaha ra,
ta i nduvaha ndaha ra.

11 Ta zuhva ra yucu yucuan, i cuxaan
xaan ra, ta i natuhun tahan ra yozo caa cua
zavaha ra sihin ra Jesús.

I casi ra Jesús usi uu tahan ra apóstol
12 Ta minoo quɨvɨ i ndaa ra Jesús minoo

yucu vatyi cua caca tahvi ra sii raNdyoo. Ta
i cahan ra sihin ra Ndyoo ñiyaca cuii.

13Ta cuhva sa cundisi i cana ra sii tandɨhɨ
ra sica noo sihin ra, ta i casi ra usi uu tahan
ra vatyi cuu ra apóstol, ta cua tava ra Jesús
tyiño sii ra.

14 Ta ihya cuu zɨvɨ sa usi uu tahan ra:
Ra Simón Pedro, ta yañi ra, ra Andrés. Ra
Jacobo, ra Juan, ra Felipe, ta ra Bartolomé.

15 Ta ra Mateo, ta ra Tomás, ta ra Jacobo
zehe ra Alfeo ta ra Simón Zelote.

16 Ta ra Judas, yañi ra Jacobo, ta ra Judas
Iscariote, ra cua xico sii ra Jesús.

Zacuaha ra Jesús sii cuaha xaan ñiyɨvɨ
17 Ta i noo ra Jesús yucu cuan sihin sa

usi uu tahan ra cuan. Ta i sicuɨñɨ ndyaa
ra minoo nu ndaa sihin ra sica noo sihin
ra ta sihin cuaha ca ñiyɨvɨ, ñu i quita coyo
nacahnu Judea ta ñuu Jerusalén ta ñuu Tiro
sihin ñuu Sidón sa ndyaa yuhu tyañuhu. I
saa ñu yucuan vatyi cua cuɨñɨ ñu sa cahan
ra Jesús. Ta ñu cuhu, cuñi ñu sa zanduvaha
ra sii ñu.

18 Ta ñiyɨvɨ ñoho tatyi ña vaha, i nduvaha
tucu ñu.

19Ta tandɨhɨ ñu, cuñi ñu tɨɨn ñu sii ra Jesús
vatyi iyo tundyee iñi raNdyoo sii ra Jesús, ta
i zanduvaha si sii tandɨhɨ ñu.

Ñiyɨvɨ ñihi tumañi iñi ta ñiyɨvɨ ma ñihi tu-
mañi iñi

20Tacuan ta i ndyehe ra Jesús sii ñiyɨvɨ sica
noo sihin ra. Ta i catyi ra: Tandɨhɨ ndoho sa
ndahvi, zɨɨ xaan cuu sii ndo vatyi tahan si sii
ndo sa cundyaca ñaha ra Ndyoo sii ndo.

21Ta tandɨhɨndohosa sizocovityi, zɨɨxaan
cuu sii ndo vatyi cua coo quɨvɨ tamandyehe
ca ndo zoco. Ta tandɨhɨ ndoho sa sacu xaan
vityi, zɨɨ xaan cuu sii ndo vatyi cua coo quɨvɨ

ñahñi ca tucuihya iñi cua coo sii ndo. Ta cua
vacu ndo sihin sa zɨɨ cuñi ndo.

22Zɨɨ xaan cuu sii ndo tatu ña cuu ndyehe
ñiyɨvɨ sii ndo, ta tatu cua tava ñu sii ndo nu
yucuñu, a tatu cahan cueheñu sii ndo a tatu
catyi ñu vatyi ñiyɨvɨ ña vaha cuu ndo vatyi
sino iñi ndo sii mi, ra i quisi ndya gloria cui.

23 Zɨɨ xaan cuñi ndo quɨvɨ ndyehe ndo
tundoho cuan, ta ndava ndo sihin sa zɨɨ
cuñi ndo vatyi cahnu xaan sa cua cuhva ra
Ndyoo sii ndo gloria. Zuunñi cuhvañavaha
cuan i zavaha ñiyɨvɨ sahnu ta tyiemvu sihin
ra profeta.

24 Zoco ndahvi ndoho ra cuca vityi vatyi
sa iyo sa zɨɨ sii ndo ihya ñuu ñiyɨvɨ ya.

25 Ta ndahvi ndoho ra sica iñi vatyi ñahñi
sa cumañi sii ndo vityi vatyi cua coo quɨvɨ
cua ndyehe xaan ndo zoco. Ta ndahvi
ndoho tatu zɨɨ xaan cuñi ndo vityi vatyi cua
cooquɨvɨ cuanducuihyaxaan iñindo, ta cua
vacu xaan ndo.

26 Ta ndahvi ndoho tatu catyi tandɨhɨ
ñiyɨvɨ vatyi vaha xaan ndo vityi vatyi zuun
ñi cuhva cuan i cahan ñiyɨvɨ sahnu sii ñu
cuenda ra i catyi vatyi profeta raNdyoo cuu
ra, ta ña ndisa ra.

Cuñi xaan ndo sii ñiyɨvɨ xaan iñi sii ndo
27 Tandɨhɨ ndoho ra siñi sa quehin, catyi

sihin ndo vatyi cuñi xaanndo sii ñu xaan iñi
sii ndo. Zavaha ndo sa vaha sihin ñiyɨvɨ ña
cuu ndyehe sii ndo.

28Cahanvahando sihinñiyɨvɨ cahanndya
vaha ñi sii ndo, ta cahan ndo sihin raNdyoo
cuenda ñiyɨvɨ zavaha sa ña vaha sihin ndo.

29 Tatu iyo ra cati ii siyo xɨtɨ ndo, cuhva
ndɨhɨ ndo inga siyo nacati ra. Tatu iyo
ra quindyaa siqueta ndo, cuhva ndɨhɨ ndo
camisa ndo sii ra.

30 Cuhva ndo ñaa ndɨhɨ sa sica ñiyɨvɨ sii
ndo, ta tatu iyo ra quindyaa sa sii ndo, ma
nandaca ndo sii si.

31 Tatu cuñi ndo sa cua zavaha ñiyɨvɨ sa
vaha sihin maa ndo, tacuan zavaha tucu
maa ndo sihinmaa ñu.

32 Tatu ɨɨn ñi sii ñiyɨvɨ cuñi xaan sii ndo
cuñi ndo, ¿ñaa sa vaha zavaha ndo cuhva
cuan? vatyi tacuan tucu zavaha ñiyɨvɨ quiñi
xaan iyo. Cuñi xaan ñu sii ñiyɨvɨ sa cuñi sii
maa ñu.

33 A tatu zavaha ndo sa vaha sihin ñiyɨvɨ
zavaha sa vaha sihin ndo, ¿ñaa sa vaha
zavaha ndo cuhva cuan? vatyi tacuan tucu
zavaha ñiyɨvɨ quiñi xaan iyo.

34A tatu saha noo ndo ndaha tyiñondo sii
ñiyɨvɨvatyi cuñindosazahañu tumañi iñi sii
ndo, ¿ñaa sa vaha zavaha ndo cuhva cuan?
vatyi ñiyɨvɨquiñi xaan iyo, sahanooñu sa sii
ñu ta ndatu ñu sa cua nacuhva tucu ñiyɨvɨ sii
si.

35 Zoco maa ndo, cuñi xaan ndo sii ñu
xaan iñi sii ndo. Ta zavaha ndo sa vaha. Ta

cuhvanoondosa sii ndo, zocomacuatundo
ñaa tumañi iñi cua zavaha tucu maa ñu sii
ndo. Ta tacuan ta cahnu xaan sa vaha cua
ñihi ndo nu ndyaa ra Ndyoo. Ta sa ndisa
cuii cua cuu ndo zehe ra Ndyoo, ra cahnu
ca. Vatyi ra Ndyoo, vaha ñiyɨvɨ cuu ra sihin
ñiyɨvɨ quiñi xaan iyo ta sihin ñu ña saha
tyahvi ndyoo sii ra.

36 Yucuan cuenda cundahvi xaan iñi ndo
sii ñiyɨvɨ tañi maa ra Ndyoo cundahvi xaan
iñi ra sii ñu.

Ma cahan cuehe yo sii ñiyɨvɨ
37Ma cahan cuehe ndo sii ñiyɨvɨ coto catyi

ra Ndyoo vatyi ña vaha zavaha tucu maa
ndo. Ma catyi ndo vatyi ña vaha ñiyɨvɨ, ta
ma catyi tucu ra Ndyoo vatyi ña vaha ndo.
Zaha ndo tucahnu iñi sii ñiyɨvɨ, ta cua zaha
ra Ndyoo tucahnu iñi sii maa ndo.

38Cuhvamaa ndo sa siñi ñuhu sii ñiyɨvɨ, ta
cua cuhva tucu maa ra Ndyoo sa siñi ñuhu
sii maa ndo. Tañi ñiyɨvɨ vaha tatu xico ñu
ñaa sa xico ñu sii ndo, situ cuii saha ñu ndya
cuhva sitya cuii ñi ca si. Tacuan tucu cua
zavaha ra Ndyoo sihin ndo. Vaha xaan cua
tyicuhva ra sa vaha ndya cuhva sitya cuii si,
ta cua cuhva ra sii ndo. Vatyi tañi cuhva cua
cuhva maa ndo sii ñiyɨvɨ, tacuan cuu cuhva
cua cuhva ra Ndyoo sii maa ndo. Catyi ra
Jesús.

39 Ta zɨquɨ i cahan ra Jesús sihin ñu sihin
minoo cuhva ta catyi ra: Ma cuu zañaha
minoo ra cuaa ityi sii inga ra cuaa. Cua
canacava nduu tahan ra sisi xahva.

40Ta cahnu ca cuuminoo ra cumaestro ta
zɨquɨ ra zacuaha sihin ra, zoco tatu sa ndɨhɨ
zacuaha ra, cua nduu ra tañimaestro ra.

41 ¿Ñaa cuenda ndyehun mihin luhlu cuii
ñi sañoho sɨtɨnuuyañun, tañazohoncuenda
mihin cahnu sa ñoho sɨtɨ nuun?

42 Ta ¿ñaa cuenda catyun sihin yañun
vatyi nacuhva ra sa tavon mihin luhlu sa
ñoho sɨtɨ nuu ra? ta ña tuu iñun vatyi minoo
mihin cahnu xaan ñoho sɨtɨ nuun. Cuhva
cuan zohon tuhun vatyi vaha xoon, ta ña
ndisa. Tava xihnonmihin cahnu sa ñoho sɨtɨ
nuun, ta cua ndundisi ndyehun, ta cua cuu
tavonmihin sa ñoho sɨtɨ nuu yañun.

Nacoto yo tatu vaha minoo yutu tatu
saha tu yucu vixi vaha

43Minooyutuvaha, ña saha tusɨtɨñavaha.
Taminoo yutu ña vaha, ña saha tu sɨtɨ vaha.

44 Nacoto yo ñaa yutu cuu tahan tahan
tu sa cuenda sɨtɨ saha tu. Vatyi minoo tu
mihndya ma cuhva tu mango, ta minoo iñu
ma cuhva tu yucu vixi sa nañi uva.

45 Ta tacuan tucu sihin ñiyɨvɨ. Minoo ra
vaha, cahan ra tuhun vaha sa iyo añima ra.
Tañiyɨvɨñavaha, ñavahaañimañu, ta cahan
ñu sa quiñi sa iyo añimañu vatyi ñaandɨhɨ sa
situ añima ñiyɨvɨ, yucuan cuu sa cahan ñu.

Cuhvacuacuusi sihinñiyɨvɨ tyaayahvi sa
cahan ra Jesús, ta cuhva cua cuu si sihin ñiyɨvɨ
ña tyaa yahvi

46 ¿Ñaa cuenda catyi ndo sihin: “Zutu
mañi yuu, Zutumañi yuu”, ta ña zavahando
cuhva catyi sihin ndo?

47Tatu iyo ra cua quisi nu ndyei, ta siñi ra
saquehin, ta zavaha ra sii si, ihya cuucuhva
iyo ra:

48 Cuu ra tañi minoo ra i zandaa vehe.
Conoxaansitya randya tahanraminooyuu
cahnu, ta i zandaaraveherazɨquɨyuucuan.
Ta quɨvɨ i coon xaan zavi, ñihi xaan i yaha
ndutya saha vehe ra, zoco ñá cuu zanduva
si vehe ra vatyi ndyaa si zɨquɨ yuu cuan.

49 Zoco ra ña siñi sa quehin, ta ña zavaha
ra sii si, cuu ra tañi minoo ra ñá zavaha
cimiento, ta i zandaa ra vehe ra nu ñuhu ñi.
Ta ñihi xaan i yaha ndutya saha vehe ra, ta
tañi tyehen ñi i nduva vehe ra, ta i ndoyo
ñuhu si.

7
Zanduvaha ra Jesús sii minoo muzu ra

ndyaca ñaha sii zandaru
1Cuhva sandɨhɨ cahanra Jesús sihinñiyɨvɨ

ta cua nanuhu tucu ra inga saha ndya ñuu
Capernaum.

2Ta yucuan ndyaa minoo ra ndyaca ñaha
sii minoo ziendu zandaru. Ta minoo muzu
ra, ra sa cuñi xaan ra, cuhu xaan ra, ta cuñi
cuu ra.

3Quɨvɨ sa sito ra cu nuu sii zandaru cuan
tuhun ra Jesús, i tasi ra sii zuhva ra sahnu
hebreo vatyi caca ra tumañi iñi sii ra Jesús
sa quisi zanduvaha ra sii muzu ra.

4Ta i saa coyo ra sahnu cuan nu ndyaa ra
Jesús, ta i sica xaan ra tumañi iñi sii ra ta
catyi ra: Iyo minoo ra romano. Ra cu nuu
sii zandaru cuu ra.

5 Ta vaha xaan ñiyɨvɨ cuu ra sihin maa yo
ñiyɨvɨ hebreo ndya cuhva ndya i tyiyahvi
maa ra ta i ndaaminoo vehe ñuhu ndi.

6Tacuan ta cuahan ra Jesús sihin ra sahnu
cuan, zoco cumañi ca saa ra vehe ra cu nuu
cuan, ta i tasi ra cuan zuhva amigo ra, ta
i catyi ra sihin ra Jesús: Tata, catyi ra cu
nuucuanvatyimazayangon suun sa cuhun
ndya vehe ra vatyi cahnu xaan ca cuumoo,
ta cahan nuu ra vatyi iyo cuatyi ra. Ta yoho,
ra vaha xaan cuun.

7 Yucuan cuenda ña cuñi ra quisi ra nu
ndyoon. Zoco tatu cua catyi moo vatyi
nduvahamuzu ra, cua nduvaha ra vazuma
cuhun, catyi ra.

8Vatyimaa ra, ra ndyaca ñaha sii zandaru
cuu ra. Ta cuu catyi ra sihin minoo ra:
“Cuahan”, ta cuhunra. Ta catyi ra sihin inga
ra: “Ñaha”, ta vasi ra. Ta catyi ra sihinmuzu
ra: “Tyehen zavohon”, ta zavaha ra sii si. Ta
tacuan tucumoo, catyi ra, vatyi tatu catyun

vatyi nduvaha muzu ra, cua nduvaha ra.
Catyi ra cuan sihin ra Jesús.

9 Ta sa siñi ra Jesús cuhva cahan ra cuan,
ta iyo xaan i cuñi ra sa cuenda ra cu nuu
cuan. Ta i nasico cava ra, ta i catyi ra sihin
ñiyɨvɨ ndyico sii ra: Catyi sihin ndo vatyi
tañaha ca nañihi sii minoo ra hebreo ra sino
iñi sii ra Ndyoo tañi sino iñi ra cuan. Catyi
ra.

10 Ta cuanuhu ra i tasi ra cu nuu cuan, ta
sa nasaa ra i ndyehe ra vatyi sa nduvaha
muzu cuan.

Zanandoto ra Jesús sii zehe minoo
ñandahvi sa sihi yɨɨ

11Yaha cuan ta inga quɨvɨ cuahan ra Jesús
minoo ñuu sa nañi Naín. Ta cuahan tucu ra
sica noo sihin ra ta cuaha xaan ca ñiyɨvɨ.

12Tacuhva sa cua saa rayatyi ñiñuu cuan,
ta ndyehe ra vatyi quita cuaha xaan ñiyɨvɨ
ñuu cuan. Ta ndyizo ñuminoo ndɨyɨ. Minoo
tuhun ñi zehe ña iyo cuu ra i sihi cuan. Ta
ñandahvi cuumaa ña.

13 Ta sa ndyehe ra Jesús sii ña, i cundahvi
xaan iñi ra sii ña, ta i catyi ra: Ma vacun.

14 Ta i tuhva ra Jesús, ta i tɨɨn ra satu ñoho
ndɨyɨ. Ta ra ndyizo satu cuan, i sicuɨñɨ ra. Ta
i catyi ra Jesús sihin ra ñoho cuan: Ra yoco,
catyi suhun vatyi nduviton.

15Tacuan ta i nduvita ra cuan, ta i quisaha
cahan ra. Ta i nacuhva cuenda ra Jesús sii ra
sii zɨhɨ ra.

16 Ta i yuhu xaan tandɨhɨ ñiyɨvɨ i ndyehe.
Ta i zacahnu xaan ñu sii ra Ndyoo, ta i catyi
ñu: Ihya ra cuu minoo profeta cahnu. Ta
inga ñu i catyi: Cahnu xaan sa zavaha ra
Ndyoo sihin yo vityi.

17 Ta i sito ñiyɨvɨ nacahnu Judea ta nac-
ahnu ityi cuan cuhva i zavaha ra Jesús.

Tasi ra Juan sii uu tahan ra sicanoo sihin
ra ndya nu ndyaa ra Jesús

18 Ta i nacatyi ra sica noo sihin ra Juan
sihin ra tandɨhɨ sa zavaha ra Jesús. Ta i cana
ra Juan sii uu tahan ra sica noo sihin ra.

19Ta i tasi ra sii ra nu ndyaa ra Jesús vatyi
cua ndaca tuhun ra sii ra tatu ra Cristo cuu
ra, ra cua zacacu sii ñiyɨvɨ, a tatu cuñi si sa
cuatu ra ndya cua quisi inga ra.

20Tasaa ra i tasi ra Juannundyaa ra Jesús,
ta i catyi ra sihin ra: ¿Atu yoho cuu Cristo,
ra cua zacacu sii ndi a cuatu ca ndi naquisi
inga ra?

21Ta zuunñi cuhva sa yucu ra cuan, i zan-
duvaha ra Jesús sii cuaha xaan ñiyɨvɨ cuhu,
cuaha nuu cuehe, ta ñu ñoho tatyi cuihna.
Ta cuaha xaanñiyɨvɨ cuaa i nandyehe zacuu
ra.

22 Tacuan ta i catyi ra Jesús sihin ra i tasi
ra Juan: Cuahan ndo ta nacatyi ndo sihin ra
Juan tandɨhɨ sa i ndyehe ndo ta sa siñi ndo.
Nacatyi ndo cuhva nandyehe ra cuaa, ta
cuhva nacaca ra coxo, ta cuhva nduvaha ra

tyahyu, ta cuhva nacuɨñɨ ra zoho, ta cuhva
nandoto ñiyɨvɨ i sihi. Ta nacatyi ndo cuhva
siñi ñiyɨvɨ ndahvi Tuhun Vaha, cuhva cua
cacu ñu.

23 Ta catyi ndo sihin ra vatyi zɨɨ xaan cua
cuñi ñiyɨvɨ tatu ma zaña ñu sa sino iñi ñu sii.
Catyi ra Jesús sihin ra.

24 Ta sa yaha cuahan ra i tasi ra Juan,
ta i quisaha ndaca tuhun ra Jesús sii ñiyɨvɨ,
ta catyi ra: ¿Ñaa sa sindyehe ndo quɨvɨ i
sahan ndo nu ityi xaan nu yoñi ñiyɨvɨ iyo?
¿Atu sahanndovatyi cuandyehendominoo
tuñɨɨ sa canda zacuu tatyi?

25 ¿A atu sahan ndo vatyi cua ndyehe ndo
sii minoo ra ñoho zahma vaha? Zoco ña
tacuan vatyi ñiyɨvɨ ñoho zahma vaha xaan,
iyo ñu vehe rey.

26 ¿Atu yɨvɨ minoo ra cu profeta cuu sa
sindyehe ndo? Zuun. Ta cahnu ca ra cuu ra
ta zɨquɨ tandɨhɨ inga ra cahan tuhun i saha
ra Ndyoo sii ra.

27 Zuun ra cuu ra sa cahan si tuhun nuu
tutu ra Ndyoo nu i tyaa ra Isaías tyehen:
“Yuhvi ra Ndyoo cua tasi sii minoo ra ityi
nuuca, ta cuazanduvahara cuhva iyoñiyɨvɨ
vatyi cua saamoo cuee ca, ta cua tyizoho ñu
sa cohon.”

28 Ta catyi sihin ndo vatyi tandɨhɨ rayɨɨ ra
cacu, yoñi inga ca ra ñiñi ca ta zɨquɨ ra Juan.
Zoco ra luhlu ca, ra cuhun nu ndyaca ñaha
ra Ndyoo, cahnu ca ra ta zɨquɨ ra Juan, ra
zacoo ndutya sii ñiyɨvɨ. Catyi ra Jesús.

29Ta tandɨhɨñiyɨvɨ sa siñi sa cahan ra Jesús
ta ra tava xuhun cuenda ra ndyaca ñaha, i
zacahnu xaan ñu sii ra Ndyoo, ta nacoto ñu
vatyi ndoo xaan sa zavaha ra Ndyoo. Sa
yaha sicoo ndutyamaa ñu i zacuu ra Juan.

30 Zoco ra fariseo ta ra maestro cuenda
ley hebreo ñá cuñi ra quihin ra sa saha ra
Ndyoo sii ra. Yucuan cuenda ñá cuñi ra coo
ndutya ra.

31 Ta i catyi ra Jesús sa cuenda ra: ¿Ñaa
ñi cuhva quehin sihin ñiyɨvɨ iyo vityi? ¿Tañi
yoo ñi sa caa caa ñu?

32Caa ñu tañi sa ndyihi sa ndyaa nuyahvi,
ta cana saa si sii tahan si, ta catyi si: “Tɨvɨndi
cutu, ta ñá sata saha ndo. Ta sata ndi yaa
tucuihya iñi, ta ñá sacu ndo.”

33 Tacuan iyo maa ndo vatyi ra Juan, ra i
zacoo ndutya sii ñiyɨvɨ, i quisi ra ta ñá sasi
vaha ra, ta ñá sihi ra vino. Ta catyi ndovatyi
ñohominoo tatyi cuihna sii ra.

34 Ta zɨquɨ i saa mi, ra i quisi ndya gloria.
Ta sasi ta sihi. Ta catyi ndo vatyi tuhva xein
coho ta cuahyi xein. Ta cuxaan ndo vatyi
vaha ñiyɨvɨ cui sihin ra iyo cuatyi ta sihin ra
tava xuhun cuenda ra ndyaca ñaha.

35 Ta catyi sihin ndo vatyi saha ra Ndyoo
sa siñi tuñimaa ra sii ñiyɨvɨ sino iñi sii ra. Ta
cua zañaha ñu sii maa ndo vatyi vaha sa siñi
tuñi ra Ndyoo.

Sasi ra Jesúsxitaveheminoora fariseosa
nañi Simón

36Ta i canaminoo ra fariseo sii ra Jesús sa
cua casi ra xita vehe ra. Ta cuahan ra Jesús
vehe ra fariseo cuan, ta sicundyaa ramesa.

37 Tacuan ta minoo ñaha zɨɨ iñi ñuu cuan i
sito ña vatyi ndyaa ra Jesús vehe ra fariseo
cuan, ta i quisi ña sihin minoo yutyi azetye
vixi.

38 Ta i sicuɨñɨ ndyaa ña saha ra Jesús, ta i
sacu xaan ña vatyi ndu‑uu iñi ña cuatyi ña,
ta i quisaha nacatya ña saha ra Jesús sihin
ndutya nuu ña. Ta zɨquɨ i zana‑ityi ña saha
ra sihin ixi xiñi ña. Ta sihi ña saha ra. Ta i
saca ña azetye vixi cuan saha ra.

39 Ta cuhva sa ndyehe ra Simón tacuan,
ta i sica iñi ra: “Tatu ndisa vatyi minoo ra
profeta cuu raya, cuanacoto rayozo caa iyo
ñaha sa tɨɨn sii ra vatyi iyo xaan cuatyi ña.”

40Ta i catyi ra Jesús sihin ra Simón: Simón,
iyo minoo tuhun cuñi nacatyi suhun. Ta i
catyi ra Simón: Vaha, maestro. Nacatyun
sihin.

41Ta i catyi ra Jesús sihin ra: Sicoo minoo
ra, ta uu tahan ra i sitavi sii ra. Minoo ra
tavi ra ohon ziendu denario (tañi ohon mil
peso cuu si). Ta inga ra tavi ra uu xico usi ñi
denario (tañi ohon ziendu peso ñi).

42Ta nduu tahan ra cuan, ñá cuu tyiyahvi
ra sa tavi ra. Ta ra sa saha noo xuhun cuan,
zaha ra tucahnu iñi sii nduu tahan ra, ta ñá
tyiyahvi ca ra sii ra. Ta vityi catyun, Simón,
¿ndya ra cua cuñi ca sii ra sa saha noo cuan?
Catyi ra Jesús.

43 Ta i nacahan ra Simón ta catyi ra: Ra
sa cuaha ca tavi cuan. Catyi ra. Tacuan ta
i catyi ra Jesús: Ndisa sa cohon.

44 Ta zɨquɨ i nandyehe ra Jesús sii ñaha
cuan, ta i catyi ra sihin ra Simón: Ndyehun
sii ñaha ya. Yuhvi i quɨhvi vehun, ta ñá
sohon ndutya ndoo sehi. Zoco maa ña i
nacatya ña sehi sihin ndutya nuu ña, ta
zana‑ityi ña sihin ixi xiñi ña.

45 Yoho ñá suhun xɨti. Zoco ndya cuhva
ndya quɨhvi ihya ta ñá zaña maa ña sa sihi
ña sehi.

46Ñá tyuhun azetye xiñi. Zoco ihya ñaha i
tyihi azetye vixi sehi.

47 Yucuan cuenda catyi suhun, Simón,
vatyi vazu cuaha xaan cuatyi ña iyo, zoco
sa zehi tucahnu iñi sii ña tandɨhɨ si. Yucuan
cuenda cuñixaanña sii. Ingañiyɨvɨ sa zuhva
ñi cuatyi ñu iyo, zuhvañi zehi tucahnu iñi sii
ñu, ta zuhva ñi cuñi ñu sii.

48 Ta i catyi ra Jesús sihin ñaha cuan: Sa
ndasi cuatyun. Catyi ra.

49 Tacuan ta inga ra yucu mesa sihin ra,
i quisaha sica iñi ra sihin añima ra: “¿Yoo
ra cuu ra ya vatyi zandasi tucu ra cuatyi
ñiyɨvɨ?”

50Ta i catyi ra Jesús sihin ñaha cuan: Cua-
han vityi, sa cacun vatyi sino iñun. Cuahan
sihin sa vaha.

8
Ñuzɨhɨ sa tyindyee sii ra Jesús

1 Yaha cuan ta cuee ca ta cuahan ra Jesús
tahan tahan ñuu nahnu ta ñuu ndyihi. I
cahan ra Tuhun Ndyoo nuu ñiyɨvɨ. Ta i
zacoto ra sii ñu Tuhun Vaha, cuhva cuñi ra
Ndyoo cundyaca ñaha ra sii ñu. Ta ndɨhɨ sa
usi uu tahan ra i casi ra sihin ra.

2 Ta cuahan tucu ñu zɨhɨ sihin ra. Maa ñu
cuu ñu i zanduvaha ra ta cuhu ñu a i ñoho
tatyi cuihna sii ñu ta i tava ra. Ta cuahan
ñaMaríaminoo ñaha ñuuMagdala sihin ñu.
I siñoho usa tahan tatyi cuihna sii ña, ta
nduvaha ña.

3 Ta cuahan tucu ña Juana, ñazɨhɨ ra
Chuza. Minoo ra cu tyiño sa cuenda ra rey
Herodes cuu maa ra. Ta cuahan ña Susana
ta cuaha xaan ca ñu cuahan. Ta i tyindyee
ñu sii ra Jesús sihin xuhun ñu.

Cahan ra Jesús zɨquɨminoo cuhva, cuhva
ra tasi

4Cuaha xaan ñiyɨvɨ i quita sa zɨɨn zɨɨn ñuu,
ta titahan ñu vatyi cua tyizoho ñu sa cahan
ra Jesús. Ta i cahan ra sihin ñu zɨquɨminoo
cuhva ta catyi ra:

5 Cuahan minoo ra nu iyo tyiño ra vatyi
cua quɨtɨ ra sɨtɨ trigo nu ñuhu ra. Ta cuhva
sa quɨtɨ ra sii si, zuhva si canacoyo si ityi. Ta
i sañi ñiyɨvɨ sii si, ta i sasi zaa sii si.

6Ta zuhva sɨtɨ cuan, i canacoyo si nu yaxi
ñoho ñuhu vatyi ñoho xaan yuu. Ta quɨvɨ i
caña si, i na‑ityi si vatyi ña coco caa ñuhu ta i
cumañi ndutya sii si.

7Ta zuhva sɨtɨ cuan, i canacoyo si tɨcuɨ iñu.
Ta i caña si sisi iñu, zoco i zahvi iñu sii si. Ta
ñá saha si sɨtɨ si.

8 Ta zuhva ca sɨtɨ cuan, i canacoyo si nu
vaha ñuhu, ta saha xaan si sɨtɨ si. Iyo si saha
si minoo ziendu sɨtɨ si. Catyi ra Jesús. Ta sa
yaha cahan ra tuhun cuan, i cana saa ra, ta i
catyi ra: Tatu siñi ndo, cuɨñɨ ndo sa quehin.
Catyi ra.

9 Tacuan ta i ndaca tuhun ra i casi ra sii
ra ñaa cuñi si catyi si cuhva cahan ra sihin
ñiyɨvɨ.

10 Ta i catyi ra Jesús sihin ra: Saha ra
Ndyoo sa coto maa ndo tuhun xehe sa
cuenda cuhva ndyaca ñaha maa ra. Zoco
sihin inga ñiyɨvɨ, maa ñi sihin minoo cuhva
quehinvatyi cuandyeheñu, zocomanacoto
ñu ñaa sa ndyehe ñu. Cua cuɨñɨ ñu, zoco ma
cutuñi iñi ñu.

11 Ihya cuu cuhva cuñi si catyi si: Sɨtɨ cuan
cuu tañi Tuhun Ndyoo.

12Ta tañi sa canacoyo sɨtɨ cuan ityi, tacuan
iyo minoo ityi ñiyɨvɨ siñi Tuhun Ndyoo. Ta

saa cuihna, ta quindyaa ra sii si sisi añima
ñu coto cua sino iñi ñu ta cacu ñu.

13 Ta tañi sa canacoyo sɨtɨ nu ñoho xaan
yuu iyo inga ityi ñiyɨvɨ sa siñi TuhunNdyoo.
Zɨɨ xaan cuñi ñu sihin si zuhva ñi quɨvɨ, zoco
ña quɨhvɨ vaha si añima ñu. Ta ña naha cua
sino iñi ñu. Tatu cua quisi minoo tundoho
zɨquɨ ñu a cuxaan ñiyɨvɨ sihin ñu sa cuenda
Tuhun Ndyoo, yatyi xaan cua zaña ñu sii si.

14 Ta inga ñiyɨvɨ cuu tañi sa canacoyo sɨtɨ
nu ndyaa iñu. Siñi ñu Tuhun Ndyoo, zoco
sicaxaan iñiñu inga tuhun, tuhunsa iyoñuu
ñiyɨvɨ. Sica iñi ñu tuhun sa nducuca ñu ta
cuhva cua cuzɨɨ iñi ñu ñuu ñiyɨvɨ ya. Ta ma
zatyiño vaha Tuhun Ndyoo sihin ñu.

15 Zoco tañi sɨtɨ canacoyo nu vaha ñuhu,
tacuan iyo inga ñiyɨvɨ. Ndoo xaan iyo ñu, ta
vaha xaan añima ñu. Siñi ñu Tuhun Ndyoo,
ta zavaha ñu sii si. Ta cundyee xaan iñi
ñu. Ta cuaha xaan sa vaha zavaha ñu cuhva
catyi Tuhun Ndyoo.

Cuhva sii minoo lámpara
16Tatu tyaa ñiyɨvɨminoo lámpara sisi vehe

ñu, ma tyihi ñu sii si xu sito a inga nu xehe.
Ña tacuan vatyi tyaa ñu sii si nu zucu vatyi
tacuan ta ndundisi sisi vehe, ta cuu ndyehe
ñiyɨvɨ quɨhvɨ sisi vehe.

17Ta tañi lámpara tatuñohoxehe si, tacuan
iyo cuhvazacuehi sii ndovityi. Zoco cuacoo
quɨvɨ ta cua cuɨñɨ ñiyɨvɨ nacahnu ñuu ñiyɨvɨ
cuhva zacuehi ihya.

18 Yucuan cuenda coto vaha ndo sii ndo
sihin sa siñindovatyi tatu tyaando yahvi sa
quehin, cuaha ca cua zacuehi sii ndo. Zoco
tatu ma tyizoho ndo cua quindyei ndya
cuhva ndya sa zuhva ñi sa sica iñi ndo vatyi
sa cutuñi iñi ndo.

Zɨhɨ ra Jesús ta yañi ra
19 Tacuan ta i saa zɨhɨ ra ta yañi ra Jesús,

zoco ñá cuu quɨhvɨ ñu nu ndyaa ra vatyi tuu
xaan ñiyɨvɨ.

20 Ta i zacoto ñiyɨvɨ yucu yucuan sii ra ta
catyi ñu: Zɨhun ta yañun, nandyaa ñu sata
vehe, ta cuñi ñu cahan ñu suhun.

21Ta i nacahan ra Jesús, ta catyi ra: Ñiyɨvɨ
sa cuu zɨhi ta yañi cuu ñu siñi Tuhun Ndyoo
ta zavaha ñu sii si.

Zacutaxi ra Jesús tatyi ta ndutya
22 Minoo quɨvɨ i quɨhvɨ ra Jesús minoo

barco sihin ra i casi ra. Ta i catyi ra sihin ra:
Coho yo inga siyo miñi. Ta cuahan ra sihin
barco cuan.

23 Ta cuhva sa cuahan ra mahñu miñi
cuan, taquixi ra Jesús. Ta sicavaminoo tatyi
cahnu xaan. Ta quɨhvɨ ndutya sisi barco. Ta
i situ tu, ta i quisaha ndyee tu.

24 Ta i zandoyo ra sii ra Jesús ta catyi ra:
¡Maestro! ¡Maestro! ¡Sa cuñi cunaa yo! Catyi
ra. Ta i nduvita ra Jesús, ta i cahan ra sihin
tatyi ta sihin ndutya, ta i cutaxi si.

25Ta i catyi ra sihin rayucu sihin ra: ¿Ñacu
ña nɨɨ iñi ndo? Catyi ra. Zoco ra cuan, yuhu
xaan ra, ta iyo xaan i cuñi ra. Ta i quisaha
ndaca tuhun ra sii ra tahan ra: ¿Yoo ra cuu
ra ya? vatyi cuhva ndya tatyi ta cuhva ndya
ndutya ta tyaa si yahvi sii ra.

Minoo ra ñoho tatyi cuihna
26Tacuan ta i saa ra Jesús nu cu si Gadara

sa ndyaa inga siyo miñi cahnu sa nañi
Galilea.

27 I quita ra Jesús barco, ta i tuhva minoo
ra ñuu cuan sii ra. Sa naha xaan ñoho tatyi
cuihna sii ra, ta ña ñoho ra zahma ra, ta ña
ndyaa ra vehe ra. Sica noo ñi maa ra nu
ñaña.

28-29Ta tuhva tatyi ña vaha cuan tɨɨn sii ra,
ta yucuan cuenda sihñi ñu cadena ndaha ra
ta saha ra vatyi ma cuu cuhun ra. Zoco i
sahnu ra cadena sihin fuerza sa saha tatyi
ña vaha cuan sii ra, ta i zacono tatyi cuan
sii ra ndya nu yoñi ñiyɨvɨ iyo. Ta cuhva sa
ndyehe ra sii ra Jesús, i sicuɨñɨ sɨtɨ ra nuu
ra, ta i cana saa ra, ta catyi ra: ¿Ñaa sa
cuñun sihinmi, Jesús? Moo cuu zehe Ndyoo
ra cahnu ca. Sa ndyoo ñi ma zandyehun
tundoho sii. Tacuan i catyi ra vatyi sa catyi
ra Jesús sihin tatyi cuihna vatyi naquita si
sisi añima ra.

30 Ta zɨquɨ i ndaca tuhun ra Jesús sii ra:
¿Ñaa nañun? Ta tatyi cuan nacahan si ta
catyi si: Nañi Legión. Tacuan catyi tatyi ña
vaha cuan vatyi cuaha xaan si ñoho sii ra.

31 Ta i sica tatyi ña vaha cuan tumañi iñi
sii ra Jesús samazacuhun ra sii si sisiminoo
xahva cono xaan numa cuu quita si.

32 Ta sica tatyi ña vaha cuan sii ra Jesús
vatyi nacuhva ra sa quɨhvɨ si sisi quɨnɨ vatyi
yucu xaan tɨ yucuan. Ta i saha ra Jesús sa
quɨhvɨ si sisi quɨnɨ cuan.

33 Ta i quita tatyi ña vaha cuan sii ra
ndahvi cuan, ta i quɨhvɨ si sisi quɨnɨ cuan.
Ta ñihi xaan i cacono quɨnɨ cuan nu iñi noo
yuhumiñi. Ta i sihi tandɨhɨ tɨ sisi ndutya.

34 Ta cuhva sa ndyehe ra zacuenda quɨnɨ
cuan sa tahan tɨ, i sino xaan ra, ta i nacatyi
ra sihin ñiyɨvɨ sa ndyehe ra sisi cuhu ta sisi
ñuu.

35 Ta i quita coyo ñiyɨvɨ vatyi cua ndyehe
ñu ñaa sa cuu, ta i saa ñu nu ndyaa ra Jesús.
Ta i ndyehe ñu sii ra sa quita tatyi cuihna
cuan. Nandyee ra nuu ra Jesús. Sa ñoho ra
zahma ra, ta sa nduvaha cuñi xiñi ra. Ta i
yuhu xaan ñu.

36 Ta ñiyɨvɨ i ndyehe, i nacatyi ñu sihin
inga ñu cuhva i quita tatyi ña vaha sii ra ta i
nduvaha ra.

37 Tacuan ta cuaha xaan ñiyɨvɨ nacahnu
Gadara i catyi ñu sihin ra Jesús vatyi
nacuhun ra vatyi i yuhu xaan ñu sa cuenda
cuhva i zavaha ra sihin tatyi cuihna cuan.
Ta i nandɨhvɨ ra Jesús sisi barco.

38Ta ra saquita tatyi cuihna cuan, i sica ra
sii ra Jesús sa cuhun ra sihin ra, zoco i catyi
ra Jesús sihin ra:

39 Cuanuhun ndya vehun. Ta nacatyun
sihin ñiyɨvɨ suun ñaa sa i zavaha ra Ndyoo
suhun, cuhva sa cahnu xaan i tyindyee ra
suun. Ta cuahan ra cuan, ta i nacatyi ranac-
ahnu ñuu ra cuhva sa cahnu xaan i zavaha
ra Jesús sihin ra.

Nduvaha zehe ra Jairo, ta i tɨɨn minoo
ñaha yuzahma ra Jesús

40Taquɨvɨ sanasaa ra Jesús inga siyomiñi,
cuaha xaan ñiyɨvɨ ndatu sii ra. Ta zɨɨ xaan
cuñi ñu vatyi nasaa ra.

41 Tacuan ta i saa minoo ra sa nañi Jairo.
Minoo ra cu tyiño cuenda vehe ñuhu ñuu
cuan cuu ra. Ta i sicuɨñɨ sɨtɨ ra nuu ra Jesús,
ta i sica xaan ra tumañi iñi sii ra sa cuhun ra
sihin ra ndya vehe ra.

42Vatyiminoo tuhunñi zehe ra iyo. Usiuu
cuiya ña, ta sa cuñi cuu ña sihin cuehe. Ta
cuahan ra Jesús vehe ra cuan. Ta i sindyico
cuaha xaan ñiyɨvɨ sii ra. Ñihi xaan i catyihi
ñu sii ra.

43 Ta tɨcuɨ ñiyɨvɨ cuan ñoho minoo ñaha
cuhu. Sa usi uu cuiya sa cuhu ña cuehe
sa cuu ña nɨñɨ. Cuaha xaan médico i zacuu
tata sii ña. I zanaa ña tandɨhɨ cuii sa iyo sii
ña. Zoco ñá nduvaha ña sihin cuhva zavaha
médico.

44 Ta i quisi ña ityi sata ra Jesús zava
mahñu ñiyɨvɨ cuan, ta i tɨɨn ña yuzahma ra.
Ta zuun ñi caa cuhva cuan i sicuita nɨñɨ ña.

45 Ta i catyi ra Jesús: ¿Yoo sa tɨɨn sii? Ta
tandɨhɨ ñiyɨvɨ cuahan sihin ra catyi ñu vatyi
yɨvɨ maa ñu. Ta ra Pedro ta inga ra ndɨhɨ
sihin ra Jesús i catyi ra: Maestro, tuu xaan
ñiyɨvɨ cuahan suhun, ta catyihi ñu suun. ¿Ta
ñaa cuenda ndaca tuhun yoo sa tɨɨn suun?

46 Zoco i catyi ra Jesús: Iyo minoo ñiyɨvɨ
i tɨɨn sii, vatyi tuu iñi vatyi cuahan zuhva
tundyee iñi sii.

47 Ta sa sito ñaha cuan vatyi ma cuu tyix-
ehe ña, ta i quisaha nɨhɨ ña vatyi yuhu xaan
ña. Ta i sicuɨñɨ sɨtɨ ña nuu ra Jesús. Ta ityi
nuu tandɨhɨ ñiyɨvɨ i nacatyi ña sihin ra ñaa
cuenda i tɨɨn ña sii ra ta yozo caa i nduvaha
ña sa zuun ñi caa cuhva cuan.

48 Ta i catyi ra Jesús sihin ña: Zihi, i ndu-
vohon vatyi i sino iñun sii. Cuahan sihin sa
vaha. Catyi ra.

49 Nɨɨ ñi sa cahan ra Jesús tuhun ya, ta i
quisi minoo ra iyo vehe ra Jairo cuan. Ta
i catyi ra sihin ra Jairo: Sa sihi zehun. Ma
zayanga con sii ra maestro ya.

50Ta sa siñi ra Jesús tuhun cuan, i catyi ra:
Ma yuhun. Sino iñun ta cua nduvaha ña.

51Ta sa saa ra Jesús vehe ra Jairo, ñá saha
ra quɨhvɨñiyɨvɨ, maañi ra Pedro ta ra Jacobo
ta ra Juan ta ra Jairo, zutu ña, sihin ñazɨhɨ ra.

52 Ta i sacu xaan tandɨhɨ ñiyɨvɨ vatyi i sihi
ña, zoco i catyi ra Jesús: Ma vacu ndo. Ñá
sihi ña. Quixi ña.

53 Ta i sacu ndyaa ñu sii ra vatyi sito ñu
vatyi sa sihi ña.

54 Tacuan ta i tɨɨn ra Jesús ndaha ña luhlu
cuan, ta i catyi ra sihin ña: Ñaha luhlu,
nduviton.

55 Ta i nandɨhvɨ añima ña, ta zuun ñi caa
cuhva cuan i nduvita ña. Ta i catyi ra sihin
ñu nacuhva ñu sa casi ña.

56 Iyo xaan i cuñi zutu ña ta zɨhɨ ña, zoco
ñihi xaan i saha ra tyiño sii ñu sama nacatyi
ñu nu sihinminoo ñiyɨvɨ cuhva i cuu.

9
Tasi ra Jesús sii sausiuu tahanra i casi ra

vatyi cua nacatyi ra TuhunNdyoo sihin ñiyɨvɨ
1 I zandu‑ɨɨn ra Jesús sii sa usi uu tahan ra

i casi ra, ta i saha ra tundyee iñi sii ra vatyi
cua tava ra tatyi ña vaha, ta cua zanduvaha
ra sii ñiyɨvɨ cuhu.

2 Ta i tasi ra sii ra sa cahan ra Tuhun
Ndyoo, ta cua nacatyi ra sihin ñiyɨvɨ cuhva
ndyaca ñaha ra Ndyoo. Ta cua zanduvaha
ra sii ñiyɨvɨ cuhu.

3Ta i catyi ra Jesús sihin ra: Ñahñi sa cuizo
ndo ityi cuhunndo. Ma cuñaando numinoo
tutatu, tanuminooyɨtɨ, tanu sa casi ndo. Ma
cuizo ndo xuhun. Ndɨhɨ ñoho ñi ndo zahma
ndo cuhun ndo, ta ma cuizo ndo inga.

4 Tatu saha ñiyɨvɨ minoo vehe cundyaa
ndo, yucuan ndoo ndo ndya cua cuhun ndo
inga ñuu.

5 Ta tatu saa ndo minoo ñuu ta ña cuñi
ñiyɨvɨ tyizoho ñu sa cahan ndo, quita ndo
ñuu cuan. Naquɨzɨ ndo saha ndo vatyi ma
cuhunnuñiyacañuu cuan sihinndo. Tacuan
ta cua coto ñiyɨvɨ vatyi i zavaha ñu sa ña
vaha sihin ndo. Tacuan i catyi ra Jesús.

6Ta i quihin ra ityi cuahan ra tahan tahan
ñuu. I nacatyi ra Tuhun Vaha sihin ñiyɨvɨ, ta
nacahnu i zanduvaha ra sii ñu cuhu.

Cuñi ra reyHerodes coto ra yoo ra cuu ra
Jesús

7 Ra Herodes i cuu ra ndyaca ñaha nac-
ahnu Galilea. Ta i ñihi ra tuhun sa cuenda
tandɨhɨ sazavahara Jesús. Tañáñihivahara
cuhva yoo ra cuu ra Jesús vatyi zuhva ñiyɨvɨ
i catyi ñu vatyi ra Juan cuu ra ta i nandoto
ra.

8Ta inga ñiyɨvɨ i catyi ñu vatyi ra Elías cuu
ra Jesús. Ta ingañu i catyi ñu vatyi i nandoto
minoo ra profeta.

9Zoco i catyi raHerodes: Zuunñimi i tava
tyiño sii ra sahndya yuu zucu ra Juan. ¿Ta
yoo ra cuu ra siñi xein tuhun vityi? Ta i cuñi
xaan ra Herodes ndyehe ra sii ra Jesús.

Cuhva i saha ra Jesús sa casi ohon mil
rayɨɨ

10Ta i nasaa coyo ra apóstol, ta i nacatyi ra
sihin ra Jesús tandɨhɨ sa i zavaha ra. Tacuan
ta i quihin ra Jesús sii ra ta cuahan ra sihin
maa ñimaa ra ityi ñuu Betsaida.

11 Zoco i sito ñiyɨvɨ, ta sindyico tuu xaan
ñu sii ra, ta i cahan vaha ra sihin ñu sa
cuenda cuhva ndyaca ñaha ra Ndyoo. Ta i
zanduvaha ra sii ñiyɨvɨ cuhu.

12 Ta sahiñi i tuhva ra i casi ra sii ra, ta
i catyi ra sihin ra Jesús: Catyun sihin ñiyɨvɨ
nacuhun ñu tandɨhɨ ñuu, tandɨhɨ cuadria sa
ndyaa yatyi ñi cuzata ñu sa casi ñu ta cuzu
ñu vatyi ñahñimaa sa iyo ihya.

13Zoco i catyi ra Jesús sihin ra: Cuhvamaa
ndo sa casi ñu. Ta i catyi ra sihin ra Jesús:
Ñahñi maa sa cumi ndi ihya, ohon tahan ñi
pan ta uu tahan ñi tyiyaca. ¿A atu sica iñun
sa cuu zata ndi sa casi tandɨhɨ ñu ya? Catyi
ra.

14 Vatyi tañi ohon mil rayɨɨ yucu yucuan.
(Ta zɨɨn ñu zɨhɨ ta sa ndyihi.) Ta i catyi ra
Jesús sihin ra i casi ra: Catyi ndo sihin ñu
vatyi nacundyaa ñu. Uuxico usi tahanñu sa
minoominoo ityi ñu.

15Ta tacuan i sicundyaa ñu i zacuu ra.
16Ta zɨquɨ i quihin ra Jesús sa ohon tahan

pan ta uu tahan tyiyaca, ta i nandyehe ndaa
ra ityi andɨvɨ, ta i saha ra tyahvi ndyoo sii ra
Ndyoo. Ta i sahnu ndyihi ra pan ta tyiyaca
cuan. Ta i nducuaha si. Ta i saha ra sii si sii
ra i casi ra vatyi cua zasa ra sii si sii ñiyɨvɨ.

17 Ta i sasi tandɨhɨ ñu, ta i ndaha xaan iñi
ñu. Ta zɨquɨ i zanacutu ñu usi uu tahan tyica
sihin yɨquɨ pan sa nandoo ta tyiyaca cuan.

Nacatyi raPedrovatyi ra Jesúscuuracua
zacacu sii ñiyɨvɨ

18Minoo quɨvɨ i quita zɨɨn ra Jesús sihin ra
i casi ra minoo nu taxi ñi, ta i sica tahvi ra
Jesús sii ra Ndyoo. Ta yaha cuan ta zɨquɨ i
ndaca tuhun ra sii ra ndɨhɨ sihin ra ta catyi
ra: ¿Yoo ra cui, catyi ñiyɨvɨ?

19Ta i nacahan ra ta catyi ra: Iyo ñu catyi
ñu vatyi ra Juan, ra i zacoo ndutya quɨvɨ
cuan cuun. Ta inga ñu catyi vatyi ra Elías
cuun. Ta inga tucu ñu catyi vatyi i nandoto
minoo profeta, ta zuun ra cuan cuun. Catyi
ñu.

20 Tacuan ta i ndaca tuhun ra Jesús sii
tandɨhɨ ra ta catyi ra: ¿Ta yoo ra cui catyi
maa ndo? Ta i nacahan ra Pedro ta catyi ra:
Yoho cuu ra Cristo. Zehe ra Ndyoo.

Nacatyi ra Jesús yozo caa cua cuu ra
21 Ta i nacatyi ra Jesús sihin ra i casi ra

vatyi ma nacatyi ra tuhun cuan sihin numi-
noo ñiyɨvɨ.

22 Ta i catyi ra: Cuaha xaan tundoho cua
ndyehe ra i quisi ndya gloria. Cua cuxaan
ra mandoñi ta ra zutu nahnu ta ra maestro
cuenda ley hebreo sihin ra. Ta cua cahñi ra
cuan sii ra. Ta sa cu uñi quɨvɨ cua nandoto
ra.

23Ta i catyi ra Jesús sihin tandɨhɨ ra: Tatu
iyo ra cuñi ra cundyico ra sii, nazama ra
cuhva iyo ra. Ta ma zacahnu ra sii ra. Ta
nandyehe ra tundoho sa cuenda mi. Ta
nazavaha ra cuhva zavehi.

24 Tatu ña cuñi ñiyɨvɨ sa cuu ñu sa cuenda
Tuhun Ndyoo, cua cuu ñu. Ta cua cuhun ñu
andyaya. Ta ma cundito ñu sihin ra Ndyoo.
Zoco tatu cua cuu ñiyɨvɨ sa cuenda mi a sa
cuenda Tuhun Ndyoo, cua cundito ñu sihin
ra Ndyoo.

25 ¿Ñaa sa ñihi ñiyɨvɨ sa zahacanaa ñu
tandɨhɨ sa iyo ñuu ñiyɨvɨ ta quɨvɨ cua cuu ñu
ndaha cua naa ñu?

26 Tatu iyo ra cahan nuu sa cuenda mi a
sa cuenda Tuhun Ndyoo, tacuan tucu cua
cucahan nui sihin ra. Vatyi ra i quisi ndya
gloria cui, ta cua quisi tuqui sihin ángel.
Ta cua ndyehe ñiyɨvɨ vatyi cahnu xaan cuu
Zuti.

27Ta sa ndisa cuii catyi sihin ndo vatyi iyo
zuhva ra yucu ihya, ma cuu ra ndya cuhva
ndya cua ndyehe ra cuhva cua cundyaca
ñaha ra Ndyoo.

Cuhva i zama ra Ndyoo cuhva caa ra
Jesúsminoo saha

28 I yaha tañi uña quɨvɨ sa yaha catyi
ra Jesús cuhva cuan. Ta zɨquɨ i ndaa ra
Jesús xiñiminoo yucu cua cahan ra sihin ra
Ndyoo, ta cuahan ra Pedro ta ra Juan ta ra
Jacobo sihin ra.

29Ta cuhva sa sica tahvi ra sii raNdyoo, ta
i zama cuhva caa nuu ra, ta i nducuisi xaan
zahma ra ta xiño xaan si.

30 Ta i quituu uu tahan ra natuhun sihin
ra. Minoo ra cuu ra raMoisés, ta inga ra cuu
ra ra Elías. (Ra i sihi ta sa naha cuu nduu
tahan ra cuan.)

31 Ndisi xaan nu siyucu ra, ta i cahan
ra tuhun yozo caa cua cuu ra Jesús ñuu
Jerusalén.

32 Ta ra Pedro ta ra tahan ra cuñi xaan ra
cuzu ra, zoco ñá quixi ra vatyi ndyehe ra sa
ndisi xaan nu nandyaa ra Jesús sihin sa uu
tahan ra nandyaa sihin ra.

33 Ta cuhva sa cuahan ra yucu sihin ra
Jesús, i catyi ra Pedro sihin ra Jesús: Mae-
stro, vaha xaan yucu yo ihya. Nazavaha
ndi uñi tahan vehe tyiyahva, minoo cuenda
moo, ta minoo cuenda ra Moisés, ta minoo
cuenda ra Elías, catyi ra. Zoco ñá sito ra
Pedro ñaa tuhun cahan ra.

34 Ta cuhva sa cahan ra Pedro tacuan ta i
noo minoo vico ta ndaha tyazi si sii tandɨhɨ
ra. Ta i yuhu xaan ra sa quɨhvɨ ra sisi vico
cuan.

35 Ta sisi vico cuan i siñi ra minoo nduzu
sa catyi: Ra ihya cuu Zehi. Cuñi xein sii ra.
Cuɨñɨ ndo sa cahan ra.

36 Ta sa yaha cahan nduzu cuan, tuhun
cuan, ta indyeherandɨhɨ sihin ra Jesúsvatyi

ñandyaa ca inga ra cuan sihin ra Jesús. Maa
tuhun ñi ca maa ra. Ta i sicumi xehe ra
tandɨhɨ sa i ndyehe ra, ta sisi quɨvɨ cuan ñá
nacatyi ra sihin numinoo ñiyɨvɨ.

Zanduvaha ra Jesús sii minoo ra luhlu sa
ñoho tatyi cuihna

37 Ta inga quɨvɨ cuhva sa noo ra yucu
cuan, cuaha xaan ñiyɨvɨ i zatahan sii ra
Jesús.

38Taminoo ra ñoho tɨcuɨñiyɨvɨ cuan i cana
saa ra ta catyi ra: Maestro, sica xein tumañi
iñi suunsacuandyehunsii zehivatyiminoo
tuhun ñi zehi iyo.

39Ñohominoo tatyi cuihna sii ra, ta ndya
vaha ñi cuhva nduxaan si sii ra. Ta sacu saa
ra, ta zanduva si sii ra nu ñuhu, ta saa tɨñɨ
yuhu ra. Ña zaña si sii ra, ta zañicuehe si sii
ra.

40Sa catyi vatyi natava ra i casi moo sii si,
zoco ñá cuu sii ra.

41 Ta i nacahan ra Jesús, ta catyi ra (sihin
tandɨhɨ ñiyɨvɨ): Ndoho cuu ñiyɨvɨ ña sino
iñi. ¿Yozo tahan ca quɨvɨ cua ndoi sihin ndo
ta zɨquɨ cua sino iñi ndo? Ma cundyee iñi
cundyei sihin ndo naha xaan ca. Sa naha
xaan cundyee iñi sihin ndo. Ta ndyaca sii
zehun ihya.

42 Ta cuhva sa vasi ra luhlu cuan, i zan-
duva tatyi cuihna cuan sii ra ta quiñi xaan i
tahanra. Taxaanxaan i cahanra Jesús sihin
tatyi ña vaha cuan. Ta i zanduvaha ra sii ra
luhlu cuan, ta zɨquɨ i nacuhva cuenda ra sii
ra sii zutu ra.

43 Ta iyo xaan i cuñi tandɨhɨ ñiyɨvɨ vatyi
cahnu xaan cuu tundyee iñimaa ra Ndyoo.

Zacoto tucu ra Jesús inga saha cuhva cua
cuu ra
Nɨɨ ñi sa iyo xaan cuñi tandɨhɨ ñiyɨvɨ sihin sa
zavaha ra Jesús ta i quisaha catyi ra sihin ra
i casi ra:

44 Tyizoho vaha ndo sa quehin vatyi cua
xico minoo ra sii ra i quisi ndya gloria. Ta
cua tɨɨn ñiyɨvɨ sii. Catyi ra Jesús.

45 Zoco, ñá cutuñi iñi ra ñaa tuhun cahan
ra. Ta ñá nacatyi ra Jesús sihin ra ñaa cuñi
si catyi si. Ta yuhu ra ndaca tuhun ra sii ra
Jesús ñaa tuhun cahan ra.

¿Yoo ra cuu ra ñiñi ca?
46 Tacuan ta i quisaha natuhun tahan

xaan ra i casi ra Jesús sa cuenda cuhva yoo
ra cuu ra ñiñi ca sii ra.

47 Ta i sito ra Jesús ñaa sa sica iñi ra cuan
sihin añima ra. Ta i quihin ra sii minoo ra
luhlu, i sañi ndyaa ra sii ra ii siyo xiin ra.

48Ta i catyi ra sihin ra ndɨhɨ sihin ra: Tatu
zavaha ñiyɨvɨ sa vaha sihin minoo ra luhlu
sa cuenda mi, tañi sihin mi zavaha ñu sa
vaha cuu si. Ta tatu zavaha ñiyɨvɨ sa vaha
sihinmi, zavaha ñu sa vaha sihin Zuti. Ta ra
sa luhlu ca zaha maa ndo tuhun, yucuan ra

cuu ra cahnu ca ityi nuu ra Ndyoo. Ta ra sa
cahnu ca cuñi ndo, yucuan ra cuu ra luhlu
ca ityi nuu ra Ndyoo. Catyi ra Jesús.

Tatu ña cahan ñiyɨvɨ ndya vaha ñi sii yo,
tyindyee ñu sii yo cuhva cuan

49 Tacuan ta i catyi ra Juan: Maestro, i
ndyehendiminoo ra tava tatyi cuihna sihin
zɨvɨ moo, zoco yɨvɨ ra tahan ndi cuu ra. Ta
i catyi maa ndi sihin ra vatyi ma zavaha ra
tacuan.

50 Ta i catyi ra Jesús sihin ra: Ña vaha sa
ñá saha ndo. Vatyi tatu ña cahanñiyɨvɨndya
vaha ñi sii yo, tyindyee ñu sii yo.

Catyi ra Jesús vatyi ña vaha cuhva sica iñi
ra Jacobo ta ra Juan

51 Ta sa cuñi saa quɨvɨ cunanuhu ra Jesús
ndya gloría, ityi i quisi ra. Yucuan cuenda
cuñi ra Jesús cuhun ra ñuu Jerusalén nu cua
cuu ra. Ta i quihin ra ityi cuahan ra.

52 Ta i tasi ra tyiño ityi nuu ca nu cuahan
ra, ta i quɨhvɨ ra i tasi ra minoo ñuu nu cu si
Samaria vatyi cua nducu ra minoo nu cua
quitatu ra Jesús.

53Tañá saha ra samaritano sa cundyaa ra
Jesús ñuu ra vatyi cuahan ra Jerusalén. (Ta
ña cuu ndyehe ñiyɨvɨ samaritano sii ñiyɨvɨ
ñuu Jerusalén.)

54 Ta cuhva sa sito ra Jacobo ta ra Juan
vatyi ñá saha ra samaritano sa cundyaa ra
ñuu ra ta i cuxaan ra ta catyi ra: Tata, ¿atu
cuñun vatyi zavaha yo cuhva i zavaha ra
Elías ta sa naha? Cuu caca yo sii ra Ndyoo
nazaquisi ra ñúhu zɨquɨ ñiyɨvɨ Samaria, ta
cua cayu tandɨhɨ ñu. Catyi ra.

55Zoco xaan xaan i cahan ra Jesús sihin ra
ta catyi ra: Taxi ñindo. Ña cutuñi iñindoñaa
tyiño vasi.

56 Ra i quisi ndya gloria cui, ta ña vasi
zanei sii ñiyɨvɨ, vasi zacaqui sii ñu. Catyi ra.
Ta zɨquɨ cuahan coyo ra inga ñuu.

Ñu cuñi cundyico sii ra Jesús
57Tacuhva sa cuahanra ityi, i catyiminoo

ra sihin ra Jesús: Tata, cuñi cundyique suun
vazu ndya ndyamaa cuohon.

58Ta i catyi ra Jesús sihin ra: ¿Atu ndison?
vatyi yuhvi, ñahñi sa iyo sii. Iyo vehe ñicuii,
ta iyo taca zaa. Zoco ra i quisi ndya gloria
ñahñi vehe ra iyo.

59 Tacuan ta i catyi ra Jesús sihin inga
ra: Cundyicon sii. Zoco i catyi ra cuan:
Tata, cuatu ndya nacuu zuti, ta zɨquɨ cua
cundyique suun.

60 Ta i catyi ra Jesús sihin ra: Ña vaha sa
ñoho xaan iñun tuhun ñiyɨvɨ suun. Natyihi
ñiyɨvɨ ña sito sii ra Ndyoo sii tahan sihi sihin
ñu sisi ñuhu, zoco yoho cuahan ta nacatyun
sihin ñiyɨvɨ cuhva ndyaca ñaha ra Ndyoo.

61 Tacuan ta zɨquɨ i catyi inga ra sihin
ra Jesús: Tata, cua cundyique suun, zoco

cuhvon sa cunuhu xihne cua naquehin si-
hin ñiyɨvɨ sii.

62 Zoco i catyi ra Jesús sihin ra: Yoo ra
quisahazatyiño ra tyiñe tandu‑uu iñi ra,ma
cuu quɨhvɨ ra nu ndyaca ñaha ra Ndyoo.

10
Tasi ra Jesús sii uñi xico usi tahan ra cua

nacatyi TuhunNdyoo sihin ñiyɨvɨ
1 Sa yaha cuan ta zɨquɨ i casi ra Jesús uñi

xicousi tahan ca ra. Ta i tasi ra sii ra ityi nuu
ra. Uu uu ra cuahan tandɨhɨ ñuu ta tandɨhɨ
ityi nu cua cuhun ra Jesús cuee ca.

2 Ta i catyi ra sihin ra: Tañi minoo itu
cahnu xaan, tacuan iyo tyiño zavehi. Zoco
ña cuaha muzu iyo. Yucuan cuenda caca
ndo sii raNdyoonatasi ca ramuzuvatyi cua
tyindyee ra sihin tyiño, ta cua nacatyi tucu
ra Tuhun Ndyoo sihin ñiyɨvɨ.

3Cuahan ndo ta ma naa iñi ndo vatyi tañi
mvee ticatyi lee cuu ndo, ta tasi sii ndo nu
yucu xaan ina nduvahu.

4 Ta ma cuizo ndo xuhun nu sa quɨhɨ
xuhun ndo a inga ndisa ndo. Zanumi ndo,
ta ma cucuee xaan ndo ityi sa natuhun ndo
sihin ñiyɨvɨ.

5Ta yoo sii vehe saa ndo, sa xihna ñi catyi
ndo: “Nacoo sa taxi sa saha ra Ndyoo sii
ndo.” Catyi ndo.

6 Ta tatu ndisa vatyi iyo ñiyɨvɨ vaha vehe
cuan, cua ndoo sa vaha sihin ñu. Zoco tatu
yoñi ñu vaha añima, ma ndoo sa vaha sihin
ñu.

7Taminooñivehenucuasaando, yucuan
ndoo ndo. Casi ndo ta coho ndo ñaa sa saha
maa ñu sii ndo. Vatyi minoo ra zatyiño, iyo
cuhva sii ra sa ñihi ra sa casi ra. Tama quita
ndo vehe nu ndyaa ndo ta cundyaa ndo zɨɨn
zɨɨn vehe.

8 Ta ñaa ñi maa ñuu saa ndo, tatu vaha
cahan ñu sihin ndo, casi ndo ñaa sa cua
cuhva ñu sii ndo.

9Zanduvaha ndo sii ñiyɨvɨ cuhu ñuu cuan,
ta catyi ndo sihin ñiyɨvɨ: “Sa cuñi saa cuhva
cundyaca ñaha ra Ndyoo.”

10 Zoco tatu quɨhvɨ ndo minoo ñuu ta ña
tɨɨn cuenda ñu sii ndo, quita ndo ityi cahnu
ta catyi ndo sihin ñu:

11 “Ndya cuhva ndya ñiyaca ñuu ndo sa
iñi saha ndi ta cua tava ndi sii si. Minoo
zeña cuu si vatyi cua ndoo cuatyi ndo zɨquɨ
ndo. Zoco coto ndo vatyi sa cuñi quisi quɨvɨ
cundyaca ñaha raNdyoo.” Tacuan catyi ndo
sihin ñu. Catyi ra Jesús.

12 Ta catyi tucu ra Jesús sihin ra: Ta catyi
ndo vatyi quɨvɨ cua tasi tuñi ra Ndyoo sii
ñiyɨvɨ, ñihi ca cua tasi tuñi ra sii ñiyɨvɨ ñuu
ña tɨɨn cuenda sii ndo ta zɨquɨ ca ñiyɨvɨ ñuu
Sodoma.

Cua ndyehe xaan ñiyɨvɨ tundoho vatyi ña
tyaa ñu yahvi sa cahan ra Jesús

13Tacuan ta i catyi ra Jesús: Ndahvindoho
ñiyɨvɨ ñuu Corazín. Ta ndahvi ndoho ñiyɨvɨ
ñuu Betsaida vatyi ña zama ndo cuhva iyo
ndo vazu ndyehe ndo sa ndyityi nahnu. I
zanaa ra Ndyoo sii ñiyɨvɨ ñuu Tiro ta ñuu
Sidón ta sa naha sa cuenda cuatyi ñu. Zoco
tatu sa i ndyehe maa ñu sa ndyityi nahnu
tañi sa ndyehe maa ndo, cua zandoo ndisa
cuii ñu cuatyi ñu, ta cua zama ñu cuhva iyo
ñu, ta cacu ñu.

14 Yucuan cuenda, ndoho ñiyɨvɨ ñuu
Corazín ta ñiyɨvɨ ñuu Betsaida, ñihi ca cua
tasi tuñi ra Ndyoo sii ndo ta zɨquɨ sii ñiyɨvɨ
ñuu Tiro ta ñuu Sidón cuan.

15TandohoñiyɨvɨñuuCapernaum, sica iñi
maa ndo vatyi cua ndaa ndo ndya andɨvɨ,
zoco cua noo ndo ndya andyaya vatyi ña
tyaa ndo yahvi sii Tuhun Ndyoo.

16 Ta i catyi ra Jesús sihin sa uñi xico usi
tahan ra cuan: Ñiyɨvɨ tyizoho sa cahan maa
ndo, tañi tyizoho tucuñu sa cahanmi cuu si.
Ta ñiyɨvɨ ña tyaa yahvi sii maa ndo, ña tyaa
tucuñuyahvi siimi. Ta tatuña tyaañuyahvi
sii mi, ña tyaa ñu yahvi sii ra i tasi sii.

Nasaa coyo sa uñi xico usi tahan ra i tasi
ra Jesús

17 Tacuan ta cuee ca i nasaa coyo sa uñi
xico usi tahan ra cuan, ta zɨɨ xaan cuñi ra,
ta catyi ra sihin ra Jesús: Tata, ndya cuhva
ndya tatyi cuihna ta tyaa si yahvi sa cahan
ndi tatu cahan ndi zɨvun. Catyi ra.

18 Tacuan ta i catyi ra Jesús sihin ra: I
ndyehi cuhva i canacava cuihna cu nuu sa
nañi Satanás ndya andɨvɨ. Tañi caa minoo
tasa zavi; tacuan caa cuhva canacava ra.

19 Ta sehi tundyee iñi sii maa ndo, ta cuu
zahacanaando zɨquɨ tandɨhɨ cuhva sa iyo sii
cuihna. Ta cuu cuañi ndo zɨquɨ coo ta zɨquɨ
tizuhma, ta ñahñi maa sa cuu zañicuehe sii
ndo.

20 Zoco ma zɨɨ xaan cuñi ndo vatyi cuu
tava ndo tatyi cuihna cuan. Zɨɨ ca cuñi ndo
vatyi sa ndyaa zɨvɨ ndo nu libro ra Ndyoo
andɨvɨ.

Zacahnu ra Jesús sii ra Ndyoo vatyi
cuaha xaan sa zañaha ra Ndyoo sii ñiyɨvɨ
ndahvi

21 Cuhva cuan ta zɨɨ xaan i cuñi ra Jesús
zacuu Tatyi Ii, ta i catyi ra: Zacahnu xein
suunNdyoo Zuti. Yoho ndyaca ñohon andɨvɨ
ta ñuu ñiyɨvɨ. Tyixehun sa siñi tuñi suun sii
ñiyɨvɨ sica iñi vatyi sito xaan ñu, ta zañohon
sii si sii ñu cuu tañi sa ndyihi ñuu ñiyɨvɨ
ya. Tacuan zavohon vatyi tacuan cuñimoo.
Catyi ra Jesús.

22 Ta i catyi ra Jesús sihin tandɨhɨ ra
zatyiño tyiño ra: Saha maa ra Ndyoo Zuti
tandɨhɨ sa iyo sii ra sii mi. Ta yoñi sa sito sii.
Maa ñi ra Ndyoo Zuti cuu ra sito sii. Ta maa
ñimi sito sii ra Ndyoo Zuti. Yoñi inga ra sito

sii ra sa ndisa cuii. Ta zañehi sii yoo ra cuñi,
cuhva iyo Zuti sa ndisa.

23Ta zɨquɨ i nandyehe ra Jesús sii ra i casi
ra, ta i catyi ra ɨɨn ñi sihin maa ra: Zɨɨ xaan
cuu siimaando vatyi ndyehendo tandɨhɨ sa
ndyehe ndo.

24 Vatyi catyi sihin ndo vatyi cuaha xaan
rey ta ra profeta ta sa naha, i cuñi xaan ra
ndyehe ra sa ndyehemaa ndo vityi, zoco ñá
ndyehe ra sii si. Ta i cuñi xaan ra cuɨñɨ ra sa
siñimaa ndo, ta ñá siñi ra sii si.

Zacuaha ra Jesús vatyi tahan si tyindyee
yo sii ñiyɨvɨ ndya vaha ñi

25 Tacuan ta i cahan minoo ra maestro
cuenda ley hebreo. I cuñi ra nducu coto
ihñi ra sii ra Jesús, ta i ndaca tuhun ra sii
ra: Maestro, ¿yozo caa zavehi ta ñihi tahvi
añime?

26Ta i catyi ra Jesús sihin ra: ¿Ñaa sa catyi
ley? ¿Ñaa sa cahvun yucuan?

27Ta inacahanracuan, ta catyi ra: Catyi si
vatyi cuñi xaan yo sii raNdyoo sihin tandɨhɨ
cuii añimayo, sihin sanɨɨ iñiyo, sihin tandɨhɨ
tundyee iñi sii yo, ta sihin tandɨhɨ sa siñi tuñi
sii yo. Ta catyi tucu ley vatyi cuñi si sa cuñi
xaanyo sii inga tahanyo tañi cuñiyo siimaa
yo. Tacuan catyi si. Catyi ra cuan.

28 Ta i catyi ra Jesús sihin ra: Ndisa sa
cohon. Tacuan zavohon, ta cua ñihi tahvi
añimon. Catyi ra Jesús.

29 Zoco ra maestro cuenda ley hebreo
cuan, i cuñi ra zañaha ra vatyi vaha cuhva i
ndaca tuhun ra. Yucuan cuenda i catyi tucu
ra: Zoco ¿yoo ra cuu tehin?

30Ta i nacahan ra Jesús ta catyi ra: I quita
minoo ra ñuu Jerusalén ta cuahan ra ndya
ñuu Jericó. Ta i tahan ra sii ra zuhu. Ta i
zuhura tandɨhɨ cuii sandyizo randyacuhva
ndya zahma ra, ta i cañi xaan ra sii ra ndya
cuhva sa yatyi cahñi ra sii ra. Ta zɨquɨ i
zandoo ra sii ra.

31 Tacuan ta i yaha minoo ra cu zutu ityi
cuan. Ndyehe ra sii ra catuu ra yucuan, ta i
yaha ra ndya zava.

32Tazɨquɨ i yaha tucu inga ra cuendavehe
ñuhu. Minoo ra tyindyee sii ra cu zutu cuu
ra. Zoco i saa ra, ta i ndyehe ra sii ra catuu
ra yucuan, ta zɨquɨ i yaha ra ndya zava.

33 Tacuan ta i yaha minoo ra samaritano
sihin burro zono ra ityi cuan. Ta i ndyehe
ra sii ra, ta i cundahvi xaan iñi ra sii ra.

34Ta i noo ra burro zono ra, ta i zavaha ra
tata sii ra. I tyihi ra azetye ta vino nu cahvi
ra, ta i nazucu ra zahma sii ra, ta i tyizo ra
sii ra sata burro zono ra. Ta i quihin ra sii ra
ta i sinducu ra minoo nu cua cundyaa ra ta
zacuu ca ra tata sii ra.

35Ta inga quɨvɨ i cuñi ra samaritano cuan
cuhun ra, ta i tava ra xuhun ta saha ra sii ra
xu vehe. Ta i catyi ra sihin ra: “Zacuendon
sii ra ya. Ta ñaa ca sa cua zanaa ndo sihin

ra, yuhvi cua nacuhve sii ndo naquisi inga
saha.” Tacuan i catyi ra ta cuahan ra. Catyi
ra Jesús.

36 Tacuan ta zɨquɨ i ndaca tuhun ra Jesús
sii ra maestro cuenda ley cuan ta catyi ra:
Sisi sa uñi tahan ra cuan, ¿yoo ra cuu ra
tahan ra ndahvi cuan?

37 Ta i catyi ra maestro cuan: Ra sa cun-
dahvi iñi sii ra. Ta i catyi ra Jesús sihin ra:
Cuahan, ta zuun ñi cuhva cuan zavaha tucu
moo.

Sahan ra Jesús vehe ñaMarta ta ñaMaría
38Ta cuahan ra Jesúsminoo ityi, ta saa ra

minoo ñuu. Ta yucuan ndyaaminoo ñaha sa
nañiMarta. Ta i tɨɨncuendaña sii ra veheña.

39 Ta iyo minoo cuhu ña Marta. Nañi ña
María. Ta i sicundyaa ña saha ra Jesús ta
tyizoho ña sa cahan ra.

40 Zoco cuaha xaan tyiño i zavaha ña
Marta sa zavahaña sa casi ra, ta i quisi ñanu
ndyaa ra Jesús ta catyi ña sihin ra: Tata ¿atu
ña sica iñi oo sa zandoo cuhi sii, ta zatyiñe
maa tuhun ñi? Catyun sihin ña natyindyee
ña sii.

41 Zoco i catyi ra Jesús sihin ña: Marta,
Marta, sica xaan iñun cuaha xaan cuhva.

42 Zoco iyo minoo ñi sa ñiñi xaan, ta sa i
cutuñi vaha iñi ña María cuhva vaha cuan.
Ta yoñi cua cuu quindyaa cuhva cuan sii ña.
Catyi ra Jesús.

11
Zañaha ra Jesús yozo caa caca tahvi yo sii

ra Ndyoo
1 Ta minoo saha sa sica tahvi ra Jesús sii

ra Ndyoo ta sa ndɨhɨ sica tahvi ra, ta i catyi
minoo ra i casi ra sihin ra: Tata, zañohon sii
ndi yozo caa caca tahvi ndi sii ra Ndyoo tañi
i zañaha ra Juan sii ra i sica noo sihin ra.

2Tacuan ta i catyi ra Jesús sihin ra: Cuhva
sa cua cahan ndo sihin ra Ndyoo tyehen
catyi ndo: “Ndyoo Zutu ndi ra ndyaa andɨvɨ,
ii xaancuuzɨvɨmoo. Nasaaquɨvɨ cuacundy-
aca ñohon ihya ñuu ñiyɨvɨ. Nazavaha ñiyɨvɨ
cuhva cuñi moo ihya ñuu ñiyɨvɨ tañi cuu si
ndya gloria.

3Cuhvon sa siñiñuhu sii ndiminoominoo
quɨvɨ.

4 Ta zohon tucahnu iñi sii ndi sa cuenda
cuatyi ndi tañi maa ndi zaha ndi tucahnu
iñi sii ñiyɨvɨ zavaha sa ña vaha sihin ndi.
Ma cuhvon sa nducu coto ihñi cuihna sii
ndi coto zavaha ndi sa ña vaha.” Tacuan i
zacuaha ra Jesús sii ra.

5Ta zɨquɨ i catyi tucu ra: Tatumaañuu cua
soon vehe amigun ta catyun sihin ra: “Xaa,
cuhva noo uñi tahan pan sii.

6 Vatyi nacaa saa ra tehin. Sica xaan i
quisi ra, ta ñahñimaa sa cuhve casi ra.”

7 Ta ndya sisi vehe cua cahan amigun, ta
cua catyi ra: “Ma zayangon sii. Sa ndazi

cutu yuvehi. Ta quixi sa ndyihi zehi. Ta
cotondoyosi,macuunduvite ta cuhve suun
vityi.” Tacuan cua catyi ra suhun.

8 Ta catyi suhun vatyi vazu amigun sii
ra cuan, zoco ma nduvita ra ta cuhva ra
sa yatyi. Zoco tatu ndoon yucuan ta ndita
ñi cacon sii ra, tacuan ta cua nduvita ra ta
cuhva ra yozo tahan si cuñun.

9 Ta tacuan tucu maa ndo. Caca ndo
sii ra Ndyoo, ta cua cuhva ra sa sica ndo.
Nanducu ndo, ta cua nañihi ndo. Cati ndo
yuvehe, ta cua nuña si.

10 Vatyi tandɨhɨ ndoho ra sica, cua ñihi
ndo. Ta tatu nanducu ndo, cua nañihi ndo.
Ta tatu cati ndo yuvehe, cua nuña si.

11Ndoho, ra cuu zutu sa ndyihi, tatu cua
caca zehun minoo pan ¿atu cua cuhva ndo
minoo yuu sii ra? Ña tacuan. A tatu caca
raminoo tyiyaca ¿atu cua cuhva ndominoo
coo?

12A tatu cua caca ra minoo ndɨvɨ ¿atu cua
cuhva ndominoo tizuhma? Ña tacuan.

13Ñiyɨvɨquiñixaancuumaando, zoco sito
ndo yozo caa cuhva ndo sa vaha sii zehe
ndo; vaha xaan ca cua zavaha ra Ndyoo, ta
cua cuhva ra Tatyi Ii sii ñiyɨvɨ sica sii ra.

Catyi ra xaan iñi sii ra Jesús vatyi zatyiño
ra sihin tundyee iñi sii cuihna

14Tava ra Jesúsminoo tatyi cuihna sii mi-
noo ra ñehe. Ta cuhva sa quita tatyi cuihna
cuan ta i cuu nacahan ra ñehe. Ta iyo xaan i
cuñi ñiyɨvɨ.

15Zocozuhvañu i catyiñu: Tavaraya tatyi
cuihna sihin tundyee iñi ra Beelzebú, ra cu
nuu sii cuihna. Catyi ñu.

16 Ta inga ñu nducu coto ihñi ñu sii ra
Jesús, ta i sicañu sazañaha raminoozeña ityi
andɨvɨ.

17 Zoco i sito ra Jesús cuhva sica iñi ñu, ta
i catyi ra sihin ñu: Tatu sahñi tahan xaan
ñiyɨvɨ minoo ñuu, ndaha cua tɨvɨ ta naa ñuu
cuan. Ta tacuan tucuminooveheñiyɨvɨ, tatu
sahñi tahan ñu sihin tahan ñu, yatyi xaan
cua ndɨhɨ cuhva vaha nu yucu ñu.

18Ta ma cahñi tahan ra cu nuu sii cuihna
sihin inga cuihna vatyi tatu tacuan zavaha
si, yatyi xaan cua ndɨhɨ cuhva iyo sii si. Ma
tava cuihna sii cuihna. Ta catyi ndo vatyi
yuhvi tave sii cuihna sihin tundyee iñi sii ra
cu nuu sii cuihna.

19 Zoco tatu yuhvi tave sii cuihna si-
hin tundyee iñi ra Beelzebú, tacuan tucu
zavaha ra ndyico sii maa ndo. Zoco maa ra
cuan cua nacatyi sihin ndo vatyi ma tava
minoo cuihna sii inga cuihna.

20 Ta yuhvi tave sii cuihna sihin tundyee
iñi maa ra Ndyoo. Ta cuñi si catyi si vatyi
ndisa cuii sa saa cuhva ndyaca ñaha ra
Ndyoo.

Zañaha ra Jesús vatyi ñihi ca tundyee iñi
iyo sii ra Ndyoo ta zɨquɨ sii cuihna

21 Tatu minoo ra ñihi xaan zacuenda ra
vehe ra sihin mityi ra, yoñi cuu quihin
ndaha tyiño ra.

22 Zoco tatu quisi inga ra ñihi ca ta zɨquɨ
ra cuan ta quindyaa ra mityi ra, ma cuu ca
zacacura sii ra. Ta cuuquihin inga randaha
tyiño ra ta zasa ra sii ra tahan ra.

23 Tatu ña zatyiño ñiyɨvɨ sihin, zatɨvɨ ñu
tyiñe. Ta tatu ma tyindyee ñu sii, sa nacatyi
Tuhun Ndyoo sihin ñiyɨvɨ, cuñi si catyi si
vatyi ña saha ñu sa coto ñiyɨvɨ tuhin.

Cuhva nandisi tucu tatyi ña vaha inga
saha tatu naa iñi ñiyɨvɨ sii ra Ndyoo

24 Tatu quita minoo tatyi ña vaha sii
minoo ra, sica noo tatyi cuihna cuan nu
ityi xaan, ta nanducu si nu cua quitatu si.
Zoco ña nañihi si nu quitatu si, ta catyi si:
“Cunuhu tuqui ndya vehi nu i quite”, catyi
si.

25 Tacuan ta nasaa si añima ra cuan nu i
quita si. Ta ndyehe si vatyi ndɨɨ xaan; yoñi
ndyaa yucuan.

26 Ta zɨquɨ cuahan si, ta quihin si usa
tahan ca tatyi cuihna xaan ca ta zɨquɨ maa
si. Tandɨhvɨ tandɨhɨ tatyi cuihna cuanañima
ra cuan, ta ndoo si. Ta yaha ca cuhva cua
nanduu ra cuan ta zɨquɨ sa xihna ñi.

Ñiyɨvɨ sa zɨɨ xaan cuñi sa ndisa
27Tanɨɨñi sa cahanra Jesús cuhvacuan, ta

i cana saa minoo ñaha sa ñoho tɨcuɨ ñiyɨvɨ, ta
catyi ña: Zɨɨ xaan cuu sii ñaha i zacacu suun,
ñaha i zacaxi suun.

28Zoco i catyi ra Jesús sihin ña: Ndison sa
cohon, zoco zɨɨ xaan ca cua cuu sii ñu siñi
Tuhun Ndyoo ta zavaha ñu sii si.

Maamaa ñi sa ndyityi cuñi ñiyɨvɨ ña vaha
ndyehe ñu

29 I siconduu cuii ñiyɨvɨ nu ndyaa ra Jesús,
ta i catyi ra sihin ñu: Quiñi xaan iyo ñiyɨvɨ
iyo vityi. Cuñi xaan ñu ndyehe ñu minoo
zeña, zoco ñahñi inga ca zeña cua ndyehe ñu
ta zɨquɨ sa i cuu sa cuenda ra Jonás.

30 Ra Jonás i cuu ra minoo zeña sii ñiyɨvɨ
ñuu Nínive, ta tacuan tucu cua cuu ra i quisi
ndya gloria sihin ñiyɨvɨ sa iyo vityi.

31 Quɨvɨ cua tyicuhva ra Ndyoo sii ñiyɨvɨ,
cua nandoto minoo ñaha sa sindyaca ñaha
sii ñiyɨvɨ ndya siyo tyañuhu ta sa naha. Ta
maa ña cua tyaa cuatyi sata maa ndo vatyi
sandisa iyo cuatyi ndo, vatyi ña tyizohondo
sa cahan Zehe ra Ndyoo. Ta maa ña, sica
xaan i sahan ña i sityizoho ña sa siñi tuñi sa
saha ra Ndyoo sii ra rey Salomón. Ta vityi
ndyaa inga ra cahnu ca ta zɨquɨ ra Salomón
sihin ndo, ta ña tyizoho ndo sa quehin.

32 Ta tacuan tucu ñiyɨvɨ ñuu Nínive, cua
tyaa ñu cuatyi sata ndo quɨvɨ cua zandaa ra
Ndyoo tyiño cuenda ñiyɨvɨ vatyi i tyizoho ñu
sa cahan ra Jonás, ta i ndu‑uu iñi ñu cuatyi

ñu. Ta cahnu ca mi ta zɨquɨ ra Jonás, ta ña
cuñi ndo tyizoho ndo sa quehin.

Nazaha vaha yo cuenda sii yo coto ñahñi
sa ndisi ra Ndyoo iyo sii yo

33 Yoñi yo cua tyaa yo minoo tyuma ta
tyihi yo sii si minoo nu xehe a sisi minoo
caja vatyi ñúhu cuan tahan si cozo si minoo
nu zucu vatyi tacuan ta ndisi ndyehe ñiyɨvɨ
quɨhvɨ sisi vehe.

34 Sɨtɨ nuu yo cuu tañi minoo sa zandisi
sii yo ta cuu ndyehe yo nu cuahan yo. Tatu
vaha sɨtɨnuu yo, ndisi ndyehe yo nu cuahan
yo. Ta tacuan tucuañimayo, tatu iyo sandisi
sa saha ra Ndyoo añima yo, vaha ñiyɨvɨ cuu
yo. Tatu ñahñi sa ndisi sa saha ra Ndyoo iyo
añima minoo ñiyɨvɨ, yɨvɨ ñiyɨvɨ vaha cuu ñu.
Tañiminoo ra cuaa cuu ñu.

35 Yucuan cuenda zaha ndo cuenda sii
ndo tatu ndyaa sa ndisi ra Ndyoo sihin ndo
a sa ñaa.

36 Tatu situ cuii sa ndisi ra Ndyoo añima
ndo, nu siin ta ma cuu zavaha ndo sa ña
vaha. Ñahñi ca sa quiñi ta sa ña vaha iyo
sii ndo. Tatu sino iñi ndo, cuu si tañiminoo
ñúhu cahnu zandisi sii ndo.

Tyaa ra Jesús cuatyi sata ra fariseo ta ra
maestro cuenda ley hebreo

37 Cuhva sa ndɨhɨ cahan ra Jesús ta i cana
minoo ra fariseo sii ra vatyi cua casi ra xita
vehe ra. Ta cuahan ra Jesús vehe ra. Ta i
sicundyaa ramesa.

38Ta i ndyehe ra fariseo cuhva zavaha ra.
Ta iyo xaan i cuñi ra vatyi ña zavaha ra Jesús
costumbre sa nacatya xaan randaha ra tañi
tuhvamaañu zavaha cuee ca sa casi ñuxita.

39 Ta i catyi ra Jesús sihin ra: Ndoho ra
fariseo nacatya xaan ndo sata vaso ta sata
coho, zoco sisi añima maa ndo yaha xaan
quiñi iyo ndo ta zuhu xaan ndo.

40 Tondo xaan iyo maa ndo. I zavaha ra
Ndyoo sata vaso ta coñoñuhumaando, zoco
¿atu sica iñi ndo vatyi ña zavaha tucu ra
añima ndo?

41 Cuñi si sa cuhva ndo xuhun sii ñiyɨvɨ
ndahvi ta zavaha ndo sa vaha sihin ñu.
Tacuan ta cua ndundɨɨ tucu añima ndo.

42Ndahvi ndoho ra fariseo vatyi saha ndo
diezmo sii raNdyoo tandɨhɨ yucu sa tasi ndo
tañimenta ta ruda ta inga sa sasi ndo, zoco
ña zavaha ndo sa ñiñi ca vatyi ña zavaha
ndo sa ndoo sihin ñiyɨvɨ, ta ña cuñindo sii ra
Ndyoo sa ndisa cuii. Ta yucuan cuu sa ñiñi
ca, ta ma naa iñi ndo sa cuhva ndo diezmo,
ndɨhɨ ca.

43Ndahvi ndoho ra fariseo vatyi cuñi ndo
cundyaa ndo tyayu vaha vehe ñuhu. Ta cuñi
ndo sa zacahnu ñiyɨvɨ sii ndo nuyahvi.

44Ndahvi ndoho ramaestro cuenda ley ta
ndoho ra fariseo vatyi zahando tuhunvatyi
vaha xaan ndo ta ña ndisa. Cuu ndo tañi

ndɨyɨ sa ñoho sisi ñaña, ta yaha ñiyɨvɨ zɨquɨ si,
zoco ña sito ñu ñaa sa ñoho. Catyi ra Jesús.

45 Tacuan ta i nacahan minoo ra maestro
cuenda ley sihin ra, ta catyi ra: Maestro,
tatu cohon cuhva cuan, tyaa tucun cuatyi
sata maa ndi.

46Ta i catyi tucu ra Jesús sihin ra: Ndahvi
tucu ndoho ra maestro cuenda ley vehe
ñuhu vatyi zanducuaha ca ndo ley i tasi ra
Ndyoo ta sa naha, ta ña tahan si zavaha ndo
tacuan. Yoñi sa cuu zavaha tandɨhɨ si. Ta nu
maando ta ña zavahando tandɨhɨ si vatyi sa
sito ndo vatyi ma cuu.

47Ndahvi ndoho vatyi zandutyaqui xaan
ndoñaña cuenda ra i cuuprofeta ta sa naha,
ta zuun ñi ñiyɨvɨ sahnu sii ndo ta sa naha i
sahñi ñu sii ra cuan.

48 Sihin cuhva zavaha ndo zañaha ndo
vatyi ndoo ndo vaha cuhva i zavaha ñiyɨvɨ
sahnu sii ndo ta sa naha vatyimaa ra i sahñi
sii ra profeta, tamaando zandutyaqui xaan
ndo ñaña ra profeta cuan.

49 Yucuan cuenda i catyi ra Ndyoo ta sa
naha: Cua tasi sii ra cua cahan tuhun sa cua
cuhve sii ra, ta cua tasi sii ra cua tave tyiño
sa zatyiño ra tyiñe. Ta cua cahñi ñiyɨvɨ sii
zuhva ra, ta sii inga ra cua zayanga xaanñu.

50 Ta ndisa vatyi tacuan zavaha ndo. Ta
cua tasi tuñi raNdyoo siimaando sa cuenda
tandɨhɨ ra profeta i sahñi ñiyɨvɨ ta sa naha ta
ndya cuhva ndya vityi.

51Ndya cuhvandyañɨñɨ raAbel, ra i sahñi
ra Caín yañi ra, ta ndya cuhva ndya nɨñɨ ra
Zacarías, ra i sahñi ñiyɨvɨ sisi vehe ñuhu, ta
catyi sihin ndo sa ndisa cuii vatyi cua tasi
tuñi ra Ndyoo sii ñiyɨvɨ iyo vityi sa cuenda
tandɨhɨ si cuan.

52 Ndahvi ndoho ra maestro cuenda ley
vehe ñuhu vatyi i tyixehe ndo ndaha tɨcuɨ
cuenda yuvehe nu quɨhvɨ ñiyɨvɨ ityi ra
Ndyoo. Ñá quɨhvɨmaando ityi cuan, ta inga
ñiyɨvɨ sa cuñi quɨhvɨ, ña saha ndo sa quɨhvɨ
ñu.

53 Sa ndɨhɨ cahan ra Jesús tuhun cuan, ta
ramaestro cuenda ley ta ra fariseo i cuxaan
xaan ra sihin ra, ta i quisaha nducu tuhun
xaan ra sii ra cuaha xaan cuhva

54 vatyi nducu ra cuhva sa cahan ra Jesús
minoo cuhva ña vaha. Ta zɨquɨ cua tyaa ra
cuatyi sata ra.

12
Nacatyi ra Jesús vatyi ma cuu tyixehe yo

cuatyi yo
1 Cuenda mil ñiyɨvɨ i titahan ndya cuhva

catyihi tahan ñu vatyi cuaha xaan ñu. Ta
sa xihna ñi i catyi ra Jesús sihin ra i casi ra:
Zacuenda vaha ndo sii ndo sihin cuhva iyo
ra fariseo vatyi ra zandavi ñaha cuu ra.



SAN LUCAS 12:2 84 SAN LUCAS 12:31

2Vatyi tandɨhɨ sa ña vaha sa zavaha ñiyɨvɨ
ta tyixehe ñu sii si, cuee ca ta cua quita si nu
ndisi, ta cua coto inga ñiyɨvɨ sii si.

3 Yucuan cuenda ñaa ndɨhɨ ca sa cahan
xehe ndo sisi vehe ndo, cua coo quɨvɨ cua
cuɨñɨ tandɨhɨ ñiyɨvɨ sii si. Ta vazu xehe
xaan cahanndominoo tuhun, zoco cua coto
tandɨhɨ cuii ñiyɨvɨ sii si cuee ca.

Cuñi si sa yuhu yo sii ra Ndyoo ta yɨvɨ sii
ñiyɨvɨ

4 Ta catyi sihin ndoho ra cuu amigi vatyi
ma yuhu ndo sii ra cuu cahñi sii coño ñuhu
ñi ndo vatyi yaha cuan ta ñahñi ca sa cuu
zacuu ra.

5 Zoco cua catyi sihin ndo yoo sii tahan si
cuyuhundo. Cuyuhundo sii ra sa cuu cahñi
sii ndo sa ndisa cuii ta zacuhun ra sii ndo
andyaya.

6 Ña yahvi ndyaa zaa. Cuu zata yo ohon
tahan tɨ sa uu peso. Ta ña naa iñi ra Ndyoo
sii numinoo tɨ.

7Ta sito ra Ndyoo yozo tahan ixi xiñi ndo
iyo. Yucuan cuenda ma yuhu ndo sii ra
cahñi sii ndovatyi yahvi xaan candyaamaa
ndo ta zɨquɨ ca cuaha xaan zaa.

Mayuhu yo cahan yo TuhunNdyoo sihin
ñiyɨvɨ

8 Ta catyi sihin ndo vatyi tandɨhɨ ndo sa
nacatyi ndo sihin ñiyɨvɨ vatyi sito ndo sii,
yuhvi cua catyi sihin ángel ra Ndyoo ndya
gloria vatyi site sii ndo. Ta ra i quisi ndya
gloria cui.

9 Zoco yoo ra catyi vatyi ña sito ra sii,
yuhvi cua catyi ityi nuuángelvatyi ña site sii
ra.

10Ra i quisi ndya gloria cui, ta vazu cahan
ñiyɨvɨ ndya vaha ñi sii, zoco cua zaha ra
Ndyoo tucahnu iñi sii ñu. Zoco tatu cahan
ñiyɨvɨ ndya vaha ñi sii Tatyi Ii ra Ndyoo, ma
zaha ca ra Ndyoo tucahnu iñi sii ñu.

11 Ta cuhva cundyaca ñiyɨvɨ sii ndo sisi
vehe ñuhu a nuu ra cu juez a ra cu tyiño,ma
caca xaan iñi ndo ñaa sa cua cahan ndo.

12Vatyi zuunñi caa cuhva cuancua cuhva
Tatyi Ii tuhun cua cahan ndo.

Ica xaan tatu caca xaan iñi yo yozo caa
ñihi yo xuhun

13Cuahaxaanñiyɨvɨ i siyucusihin ra Jesús,
ta minoo ra ndɨhɨ sihin ñu i catyi ra sihin
ra Jesús: Maestro, catyun sihin yañi vatyi
natahvi zava ra ndaha tyiño sa zandoo zutu
ndi sii ndi.

14 Tacuan ta i catyi ra Jesús sihin ra: Xaa,
¿yoo ra saha tyiño sii sa cui juez a cui minoo
ra sa tahvi zava ndaha tyiño?

15 Ta i catyi ra Jesús sihin tandɨhɨ ñiyɨvɨ:
Zaha vaha ndo cuenda tamandyiyo iñindo
ndaha tyiño vatyi ña siñi ñuhu sa coo cuaha
xaan ndaha tyiño yo ta coo vaha yo.

16 Ta i cahan ra Jesús zɨquɨ minoo cuhva
sihinñiyɨvɨ, ta i catyi ra: Sicoominoo ra cuca
xaan, ta vaha xaan i cuu ndaha tyiño ra.

17 Ta i sica iñi ra sihin añima ra, ta i catyi
ra: “¿Yozo caa cua zavehi? Ñahñi nu quɨhɨ
tandɨhɨ ndaha tyiñe.

18 Zoco tyehen cua zavehi. Cua cani yaca
ndyihi, ta cua zavaha que sa nahnu ca. Ta
yucuan cua quɨhɨ tandɨhɨ nɨñi.

19 Tacuan ta ma zatyiño que cuaha xaan
cuiya. Cua quitati, ta zɨɨ xaan cua cuñi. Cua
casi vehi ta coho vehi.” Tacuan i sica iñi ra.

20 Zoco i catyi ra Ndyoo sihin ra: “Tondo
xaan sica iñun vatyi vityi sa cuaa cua cuun.
Ta ndaha tyiño sa sicumi vaha xoon, cua
ndoo si sihin inga ñiyɨvɨ.”

21 Ta tacuan iyo ñiyɨvɨ sa zacaya xaan
ndaha tyiño sa cuenda ñi maa ñu, ta ñahñi
maa sa iyo sii ñu nu ndyaa ra Ndyoo. Catyi
ra Jesús.

Ma caca xaan iñi yo sa cuenda ñaa sa siñi
ñuhu sii yo

22Ta i catyi ra Jesús sihin ra i casi ra: Catyi
sihin ndo vatyi ma caca xaan iñi ndo yozo
caa cua ñihindo sa casi ndo ñuuñiyɨvɨ ya. Ta
ma caca xaan iñi ndo yozo caa cua ñihi ndo
zahma quɨhɨ ndo.

23 Vatyi iyo inga sa siñi ñuhu ca sii yo ta
zɨquɨ sa casi yo ta sa quɨhɨ yo.

24 Ndyehe ndo cuhva iyo zaa. Ña tasi tɨ,
ta ña naquihin tɨ tyiño zacuu tɨ, ta ña tyihi
vaha tɨ ndaha tyiño tɨ. Zoco sasi tɨ vatyi maa
ra Ndyoo saha sa casi tɨ. Ta ñiñi xaan ca cuu
maando ityinuuraNdyoo ta zɨquɨ zaacuan.

25 ¿Ta yoo ndo cuu nduzucu ca ndo siin ca
tatu caca xaan iñi ndo sa cuenda si? Ma cuu
ca.

26 Ta tatu ma cuu zavaha ndo numinoo
cuhva luhlu cuan, ¿ñaa cuenda sica xaan iñi
ndo sa cuenda tandɨhɨ inga cuhva?

27Zaha ndo cuenda cuhva iyo ita vatyi ña
tavi si ta ña cono si iza, zoco catyi sihin ndo
vatyi vazu cuca xaan i cuu ra Salomón ta
tyaqui xaan zahma ra, zoco ña tyaqui ca si
ta zɨquɨminoo ita cuan.

28 Ta tatu zandutyaqui xaan ra Ndyoo sii
tu‑ita sa iyo vityi ta ityaan cua nduu tu
nducu ta cayu tu, tyaqui xaan tucu zahma
cua cuhva ra sii maa ndo. Zoco maa ndo ña
sino vaha iñi ndo sii ra.

29Ma caca xaan iñi ndo ta nanducu ndo
sa casi ndo ta sa coho ndo. Tama caca xaan
iñi ndo tatu cua cuhva ra Ndyoo sii si a ma
cuhva ra.

30 Vatyi sica xaan iñi ñiyɨvɨ ña sito sii ra
Ndyoo sa cuenda sa casi ñu. Zoco ma caca
xaan iñimaando tuhuncuanvatyi sito Zutu
ndo vatyi siñi ñuhu si sii ndo.

31Vaha ca nducu ndo cuhva yozo caa cua
cuhva cuenda ndo sii ndo sii ra Ndyoo vatyi

cundyaca ñaha ra sii ndo. Ta tacuan ta cua
ñihi ñdo tandɨhɨ cuii sa siñi ñuhu sii ndo.

Cuhva vaha xaan sa iyo ndya gloria
32Ma yuhu ndo, mvee ticatyi zone. Vazu

ña cuaha ndo zoco zɨɨ xaan cuñi Zutu yo, ta
cua cuhva ra quɨhvɨ ndo nu ndyaca ñaha ra.

33 Xico ndo sa sii ndo ta cuhva ndo sii
ñiyɨvɨ ndahvi. Tatu tacuan zavaha ndo, za-
caya ndo sa vaha nu ndyaa ra Ndyoo. Ta
yucuanmandɨhɨ sa vaha cuan vatyima cuu
quɨhvɨ ra zuhu, ta yoñi tiquixi zatɨvɨ sii si.

34Nu ndyaa sa cuca ndo, yucuan cuu nu
ndyaa añima ndo.

Cuñi si sa cundyaa listo yo
35 Cundyaa listo ndo, ta cuatu ndo quɨvɨ

cua quisi inga saha.
36 Cuu ndo tañi minoo muzu sa ndatu

listo sii patrón ra ñaa quɨvɨ cua nasaa ra
sa cuahan ra minoo vico tindaha. Ta cayu
ñúhu sisi vehe vatyi tatu nasaa patrón ta
cati ra yuvehe, yatyi xaan cua nuña muzu
yuvehe.

37-38 Ta cuhva cuan zɨɨ xaan cua cuñi pa-
trón ndyehe ra sii muzu ra vatyi ndatu listo
ra ñaa ñi cuhva cua nasaa ra vazu sa cuaa
a vazu ñaa ca. Ta cua tyaa ra sii muzu ra
yumesa ta cuhva ra sa casi ra vatyi i ndatu
ra sii ra. Ta zɨɨ xaan cua cuñi muzu cuan
vatyi tacuan zavaha patrón ra sihin ra.

39Ta cotondo cuhvayavatyi tatu cua coto
minoo ra xu vehe ñaa cuhva cua quɨhvɨ ra
zuhuvehera, cuazacuendaxaanravehera.
Ta ma cuzu ra. Ta ma cuhva ra sa nuña ra
zuhu vehe ra ta zuhu ra ndaha tyiño ra.

40 Zuun ñi cuhva cuan cundyaa listo tucu
maando vatyi zanañi iñindo ta cuhva cuan
cua nasaa ra i quisi ndya gloria.

Muzu vaha tamuzu ña vaha
41Tacuan ta i ndaca tuhun ra Pedro sii ra

Jesús ta catyi ra: Tata, ¿Yoo sii cuenda cohon
tuhun ya? ¿Atu sa cuenda samaañimaandi
a sa cuenda tandɨhɨ ñiyɨvɨ?

42Tacuan ta inacahanra Jesús, ta i catyi ra
sihin ra: Muzu sa tyizoho sa cahan patrón
ra, yucuan cuu muzu vaha vatyi zacuenda
ra vehe patrón ra. Ta saha ra sa casi tandɨhɨ
ingamuzuminoo cuhva vaha.

43 Ta zɨɨ xaan cua cuñi muzu cuan tatu
nasaa patrón ra cuhva sa zatyiño ra ta
zavaha ra tandɨhɨ sa catyi patrón ra.

44Sandisa catyi sihinndovatyi cua cuhva
patrón ra sa cundyaca ñaha ra tandɨhɨ sa sii
ra vatyi tyaa xaan ra yahvi sii patrón ra.

45Zoco tatu sica iñimuzu cuan vatyi naha
xaan cuahan patrón ra, ta yucuan cuenda
quisaha cañi ra sii ingamuzu ta sasi cuahyi
ra ta sihi xaan ra ndixi ta siñi ra,

46 tacuan ta zana ñi iñi ra ta cua nasaa
patrón ra minoo quɨvɨ sa ña ndatu ra sii ra.
Ta cua tasi tuñi xaan patrón ra sii ra. Ta cua

tahan si sii ra tañi cua tahan si sii ñiyɨvɨ ña
sino iñi.

47 Ta minoo muzu sa sito ñaa sa cuñi pa-
trón ra zavaha ra, zoco ña ndyaa listo ra ta
ña zavaha ra cuhva cuñi patrón ra, cuaha
xaan tundohocuazandyehepatrón ra sii ra.

48 Ta tatu ña sito minoo muzu ñaa sa cuñi
patrón ra ta ña zavaha ra sii si, tahan si sa
ndoho ra. Zoco zuhva ñi cua ndoho ra vatyi
ña sito ra. Ta tatu saha raNdyoo cuaha ca sa
siñi tuñi sii minoo ra, cuaha ca sa vaha cuñi
si zavaha ra. Ta tatu cuaha ca tyiño ndyizo
minoo ra, cuñi si vatyi ñihi ca zatyiño ra.

Ña cuu cu‑ɨɨn ñiyɨvɨ sa cuenda ra Jesús
49 Tañi sa zatehin minoo ñúhu ñuu ñiyɨvɨ,

yucuan cuu tyiño vasi. Ta ñúhu cuan cua
zanduvaha si sii ñu sino iñi sii, ta cua zanaa
si sii ñu ña sino iñi. Sa quisaha cayu ñúhu
cuan, zoco cumañi zacayu que sii si.

50 Ta cuaha xaan tundoho cua ndyehi
ndya cuhva ndya cua ndɨhɨ tyiño zacui.

51Sica iñimaandovatyi vasi cuhve sa taxi
ñuu ñiyɨvɨ, zoco ña tacuan. Vasi zacuzɨin sii
ñiyɨvɨ.

52 Ta ndya vityi ta ityi nuu ca ihya cuu
cuhva cua cuu si. Tatu ohon tahan ñiyɨvɨ iyo
minoo vehe, uñi tahan ñu cua cahñi tahan
sihin uu tahan ñu, ta uu tahan ñu cua cahñi
tahan sihin uñi tahan.

53 Cua cahñi tahan zutu sa ndyihi sihin
zehe ra ta zehe ra sihin zutu ra. Ta zɨhɨ ña
cua cahñi tahan sihin zehe ña, ta zehe ña
sihin zɨhɨ ña. Ta cua cahñi tahan tyizo ña
sihin sono ña ta sono ña sihin tyizo ña.

Nacatyi ra Jesús sihin ñiyɨvɨ vatyi ña na-
coto ñu vatyi sa ndyaa Zehe ra Ndyoo

54 Tacuan ta i catyi ra Jesús sihin ñiyɨvɨ
yucu yucuan: Tatu ndyehe ndo vatyi iñi ñaa
vityi, catyi ndovatyi cua coon zavi. Tandisa
ndo sa cahan ndo.

55 Ta tatu ndyehe ndo vatyi vasi tatyi ityi
tyañuhu, catyi ndo vatyi sa cua ndu‑cahñi.
Ta tacuan cuu si.

56 Ra tondo xaan cuu maa ndo. Nacoto
ndo sa iyo andɨvɨ ta nu ñuhu. ¿Yozo caa vatyi
ña nacoto ndo ñaa tyiemvu cuu si vityi?

Nducundo cuhva coo sa taxi sii ndo sihin
ra xaan iñi sii ndo

57¿Ñaa cuendaña cutuñi iñindoñaa sacuu
sa ndoo?

58Tatu iyo minoo ra cuñi ra cuatyi suhun
ta cuhun sihin ra nu ndyaa ra cu tyiño,
nducun cuhvanacoo vohon sihin ra cuee ca
sa saa ndo nuu ra cu tyiño coto catyi ra cu
tyiño vatyi cuhun vehe caa. Ta cua cuhva ra
suun sii ra cu policía. Ta cua tyihi ra suun
vehe caa.

59Tatu tacuan cua cuu si, ma quiton ndya
tyiyahvun tandɨhɨ sa tahan si tyiyahvun,

(ta tacuan cua zavaha ra Ndyoo suhun
andyaya tatuma nduvohon sihin ra).

13
Cuñi si sa zama yo cuhva iyo yo

1Cuhva cuan yucu zuhva ra nacatyi sihin
ra Jesús cuhva i zavaha raPilato sihin zuhva
ra Galilea. Catyi ra nacatyi sihin ra Jesús
vatyi i tava ra Pilato tyiño sa cahñi zandaru
sii ra Galilea cuan nɨɨ ñi sa saha ra ofrenda
sii ra Ndyoo sisi vehe ñuhu. Ta i nazaca ra
nɨñɨ ra cuan sihin nɨñɨ quɨtɨ sa cuu ofrenda
ra.

2 Ta i nacahan ra Jesús, ta catyi ra sihin
ra: Sica iñi ndo vatyi cahnu xaan cuatyi ra
Galilea cuan. Ta yucuan cuenda ndyehe ra
tundoho ta sihi ra.

3 Zoco catyi sihin ndo vatyi ña tacuan. Ta
tatumazamamaando cuhva iyondo cunaa
tucumaa ndo.

4Ta sitondovatyi i sihi sahunuñi tahanra
quɨvɨ i nduva torre Siloé cuan zɨquɨ ra. ¿Atu
sica iñi ndo vatyi cuaha ca cuatyi ra cuan ta
zɨquɨ inga ra ñuu Jerusalén?

5 Ña tacuan. Ta tatu ma zama maa ndo
cuhva iyo ndo, cunaa tucumaa ndo.

Ndatu ra Ndyoo sa nazama yo cuhva iyo
yo

6 Tacuan ta i cahan ra Jesús zɨquɨ cuhva
ya, ta catyi ra: Sicoo minoo yutu higuera sii
minoo ra nu ndyaa yoho uva ra. Ta i sahan
ra ta i sinanducu ra yucu vixi nuu tu, ta ñá
nañihi ra.

7 Ta i catyi ra sihin ra zanduvii nu ndyaa
ndaha tyiño ra: “Ndyehe, sa uñi cuiya quisi
nanduqui yucu vixi nuu tu ya, ta ña nañihi.
Cahndyonsii tuvatyinandyaañi tu, tañahñi
maa saha tu.” Catyi ra.

8 Zoco i nacahan inga ra, ta catyi ra sihin
ra: “Tata, nandoo tu minoo ca cuiya. Cua
zanduvite ñuhu saha tu ta tyihi ñuhu tyahyu.

9 Ta tatu cuhva tu yucu vixi, vaha, ta tatu
ma cuhva tu cua cahndye sii tu.”

Quɨvɨquitatuñiyɨvɨzanduvahara Jesús sii
minoo ña tehe sata

10 Minoo quɨvɨ quitatu ñiyɨvɨ zacuaha ra
Jesús sii ñiyɨvɨ sisi vehe ñuhu.

11 Ta yucuan ndyaa minoo ñaha sa ñoho
minoo tatyi ña vaha. Sa sahun uñi cuiya, ña
cuu ndundoo ña.

12 Ta i ndyehe ra Jesús sii ña. Ta i cana ra
sii ñandyanundyaa ra, ta i catyi ra sihin ña:
Maha, sa nduvohon.

13Ta i tyizo ra ndaha ra xiñi ña, ta zuun ñi
caa cuhva cuan i ndundoo ña. Ta i zacahnu
xaan ña sii ra Ndyoo.

14 Zoco i cuxaan xaan ra cu nuu sii vehe
ñuhu cuan vatyi i zanduvaha ra Jesús sii ña
quɨvɨ quitatu ñiyɨvɨ. Ta i catyi ra sihin ñiyɨvɨ
yucu yucuan: Iyo iñu tahan quɨvɨ tahan si

zatyiño yo. Yucuan cuenda quisi ndo quɨvɨ
cuan ta nduvaha ndo ta yɨvɨ quɨvɨ sa quitatu
ñiyɨvɨ.

15 Ta i catyi ra Jesús sihin ra: Ra ña vaha
cuu ndo. ¿Atu ma ndasi ndo quɨtɨ zono ndo
sa cuu zacohondondutya sii tɨquɨvɨquitatu
ñiyɨvɨ?

16Ta tacuan tucu maha ya. Zehe ra Abra-
ham cuu sii ña, ta sa sahun uñi cuiya nuhñi
ñazacuucueheya. ¿Atuñavahasacuandasi
ña quɨvɨ quitatu ñiyɨvɨ? Catyi ra Jesús.

17Ta sa yaha catyi ra cuhva ya, i cucahan
xaan nuu ra xaan iñi sii ra. Ta zɨɨ xaan i cuñi
tandɨhɨ ñiyɨvɨ sihin sa vaha xaan sa zavaha
ra Jesús.

Tañi minoo sɨtɨ mostaza, tacuan caa sa
ndyaca ñaha ra Ndyoo

18 Tacuan ta i catyi ra Jesús: ¿Yozo caa iyo
sa ndyaca ñaha ra Ndyoo? ¿Ñaa sihin zacasi
tehin sa ndyaca ñaha ra Ndyoo?

19 Cuu si tañi minoo sɨtɨ mostaza sa i tasi
minoo ra nu ñuhu ra, ta i sahnu tu. I cuc-
ahnu xaan tu ndya cuhva cua cozo zaa zoco
tu.

Tañi yusa iya cuu sa ndyaca ñaha ra
Ndyoo

20 Ta i catyi tucu ra Jesús inga saha: ¿Ñaa
sihin zacasi tehin sa ndyaca ñaha ra Ndyoo?

21 Cuu si tañi yusa iya sa quihin minoo
ñaha ta nazaca ña sihin uñi tahan arroba
yutyi pan. Yusa iya cuan cuu sa cua zanan-
daa sii tandɨhɨ yusa pan cuan. (Ta tacuan
tucu cuahannducahnuca sandyacañaha ra
Ndyoo.)

Yuvehe tɨhɨn ta ityi cuɨñɨ cuu sa cuahan
nu ndyaa ra Ndyoo

22Tacuan ta cuahan ra Jesús tahan tahan
ñuu nahnu ta ñuu ndyihi, zacuaha ra sii
ñiyɨvɨ. Cuahan ra ndya Jerusalén.

23Taminoo quɨvɨ i ndaca tuhunminoo ra
sii ra: Tata, ¿atu zuhva ñi ñiyɨvɨ cua cacu? Ta
i catyi ra Jesús sihin ra:

24 Nducu xoon cuhva quɨhvun yuvehe
tɨhɨn vatyi yɨɨ xaan cua quɨhvɨ ñiyɨvɨ nu ndy-
aca ñaha ra Ndyoo. Catyi suhun vatyi cuaha
xaanñiyɨvɨ cua cuñiñu quɨhvɨñu, tama cuu.

25Tañi raxuvehe, tacuan iyoraNdyoo. Ta
ra xu vehe cuan cua nacazi ra yuvehe ra. Ta
cua cuyucu ndo sata vehe, ta cua cati ndo,
ta cua catyi ndo: “Tata, tata, nuña yuvehe
naquɨhvɨndi.” Ta cua catyi ra sihinndo: “Ña
site yoo ndoho cuu ndo.”

26 Tacuan ta cua catyi maa ndo: “Sasi ndi
ta sihi ndi suhun, ta i zacuohon sii ndi ñuu
ndi.”

27Tacuacatyi raNdyoosihinndo: “Ña site
yoo ndoho cuu ndo. Cuɨñɨ siyo ndo sii, vatyi
ñá zavaha ndo sa vaha sa i catyi sihin ndo.”
Cua catyi ra.

28 Ta cua vacu xaan ndo ndya cuhva cua
casi quihñi noho ndo vatyi cua ndyehe ndo
vatyiñoho raAbrahamtara Isaac ta ra Jacob
ta tandɨhɨ ra profeta. Ñoho tandɨhɨ ra cuan
nu ndyaca ñaha ra Ndyoo, ta maa ndo cua
ndoo ndo ityi sata.

29 Ta cua quisi ñiyɨvɨ ityi caña ñicandyi ta
ityi cuahiñi ta ityi yucu ta ityi tyañuhu, ta cua
cundyaa ñu nu ndyaca ñaha ra Ndyoo.

30Ta iyoñiyɨvɨñañiñi vityi, ta cuanduuñu
ñiyɨvɨ ñiñi xaan yucuan. Ta ñiyɨvɨ ñiñi vityi
cua nduu ñu ñiyɨvɨ ña ñiñi.

Sacu xaan ra Jesús sa ndyehe ra ñuu
Jerusalén

31 Ta zuun ñi quɨvɨ cuan i quisi zuhva
ra fariseo, ta i catyi ra sihin ra Jesús:
Quiton ihya ta cuhunvatyi cuñi cahñi ra rey
Herodes suun.

32 Ta i catyi ra Jesús sihin ra: Cuahan
ndo ta nacatyi ndo sihin ra ñicuii cuan vatyi
yuhvi catyi vatyi tave tatyi cuihna ta zandu-
vehi sii ñiyɨvɨ vityi ta ityaan. Ta iza cua sei
nu cuehin.

33Zoco tahan si sa caca ityi vityi ta ityaan
ta iza vatyi ma cuu cuu minoo ra cahan
TuhunNdyoo tatu ta saa ca rañuu Jerusalén.

34 ¡Ndahvi yoho ñuu Jerusalén! Sahñi ñiyɨvɨ
sii ra profeta ihya. Ta ra tasi ra Ndyoo ihya,
cañi ñu sii ra sihin yuu. ¡Cuaha xaan cuaha
xaan saha cuñi zandu‑ɨin sii ñiyɨvɨ ñuu ya ta
zacuende sii ñu tañi zacuenda minoo ndɨvɨ
sii zehe tɨ sisi ndisi tɨ, zoco ña cuñi ñu!

35 Ndyehe ndo vityi, ndoho ñiyɨvɨ ñuu
Jerusalén, vatyi vityi zandoi sii ndo. Ta sa
ndisa cuii catyi sihin ndo vatyi ma ndyehe
ca ndo sii, ndya cuhva ndya quɨvɨ cua catyi
ndo vatyi vaha xaan cuu ra vasi sa cuenda
ra ndyaca ñaha sii yo.

14
Zanduvaha ra Jesús sii minoo ra ndaa

1 Minoo quɨvɨ quitatu ñiyɨvɨ i sahan ra
Jesúsveheminoo ra cunuu sii ra fariseo cua
casi raxita. Tandyehexaanra fariseoñaa sa
cua zavaha ra Jesús.

2 Ta ñoho minoo ra cuhu yucuan; ndaa
xaan ra.

3 Ta i catyi ra Jesús sihin ra maestro
cuenda ley ta ra fariseo: ¿Atu catyi ley vatyi
cuu zanduvaha yo sii ñiyɨvɨ quɨvɨ quitatu
ñiyɨvɨ ama cuu?

4 Tacuan ta tandɨhɨ ra cuan, taxi cuii ñi
yucu ra ta ña cahan ra. Ta zɨquɨ i quihin ra
Jesús sii ra cuhu cuan, ta i zanduvaha ra sii
ra, ta i natasi ra sii ra sa cunuhu ra.

5 Ta zɨquɨ i catyi ra Jesús sihin ra fariseo:
Tatu canacava minoo burro zono ndo a
minoo zɨndɨquɨ zono ndo sisi minoo xahva
quɨvɨ quitatu ñiyɨvɨ ¿atu ma tava ndo sii tɨ
yatyi ñi vazu quɨvɨ quitatu ñiyɨvɨ cuu si?
Catyi ra.

6Tacuan ta ña cuu ca nacahan ra cuan.
Ma zacahnu yo sii yo

7 I ndyehe ra Jesús cuhva i zavaha tandɨhɨ
ñiyɨvɨ yucu vico cuan vatyi saa ra cuan ta i
casi ra maa ñi tyayu vaha ca cundyaa ra, ta
i cahan ra Jesús sihinminoo cuhva sihin ra,
ta i catyi ra:

8 Tatu cana minoo ra suun sa cuhun mi-
noo vico tindaha, ma nanducun tyayu vaha
ca cundyoon coto quisi inga ra ñiñi ca.

9 Ta ra i cana suun sa cuenda vico cuan
cua quisi ra ta cua catyi ra suhun: “Cuhvon
tyayu ya cundyaa inga ra ya.” Ta cua cu-
cahan xaan nuun, ta cua cuhun nu ndyaa
tyayu cuenda ñiyɨvɨ ña ñiñi.

10 Vaha ca tatu cana ñu suun minoo
vico, cuhun xihnon nu ndyaa tyayu ña ñiñi
cundyoon. Ta zɨquɨ cua quisi ra i cana suun
ta cua catyi ra: “Amigo, cuhun nu ndyaa
tyayu vaha ca.” Cua catyi ra. Ta sihin cuhva
cuan cua zacahnu ra suun nuu ñiyɨvɨ yucu
suhun yumesa.

11 Vatyi yoo ra zacahnu sii, cua zandu-
luhlu ñiyɨvɨ sii ra. Ta yoo ra zanduluhlu sii,
cua zacahnu ñiyɨvɨ sii ra.

12 Ta zɨquɨ i catyi ra Jesús sihin ra i cana
sii ra sa cua casi ra: Tatu cua cuhvonminoo
sa cuzama a sa cuxiñi sii ñiyɨvɨ, ma canon sii
amigun a tohon a sii ñiyɨvɨ suun a sii ra cuca
sa ndyaa yatyi yuvehun. Vatyi quɨvɨ nacoo
tucu minoo vico vehe maa ra ta cua cana
tucu ra suun.

13 Zoco tatu cua zavohon minoo vico,
canon sii ñu ndahvi, ñu coxo, ñu xii ta ñu
cuaa.

14 Ta zɨɨ xaan cua cuñun. Vatyi ra yu-
cuanma cuu nacuhva ra sa casun, zoco cua
tyiyahvi ra Ndyoo suun quɨvɨ cua nandoton
sihin ñiyɨvɨ vaha.

Cuhvacuacuusi quɨvɨ cuaquɨhvɨñiyɨvɨnu
ndyaca ñaha ra Ndyoo

15 Ta siñi minoo ra ndyaa mesa cuan sa
cahan ra Jesús, ta catyi ra sihin ra: Zɨɨ xaan
cua cuñi ra casi xita nu ndyaca ñaha ra
Ndyoo.

16Tazɨquɨ i catyi ra Jesús sihin ra: I zavaha
minoo ra minoo sa cuxiñi cahnu xaan vehe
ra.

17 Ta cuhva sa cua cuhva ra sa cuxiñi ñu,
i tasi ra sii muzu ra sa nacana ra sii ñu sa i
cana ravatyi sandyaa listo si, ta sa cuuquisi
casi ñu.

18 Zoco tandɨhɨ ñu i catyi ñu vatyi ma cuu
cuhun ñu. Ra sa xihna ñi i catyi ra: “Nacaa
zate minoo ñuhu, ta cuñi sa cundyehi sii si.
Catyun sihin ra vatyi nazaha ra tucahnu iñi
sii, vatyi ma cuhin.”

19 Ta inga ra i catyi ra: “Nu zate ohon
tahanyunta, ta cuehin cuandyehi tatuvaha
tɨ. Catyun sihin ra vatyi nazaha ra tucahnu
iñi sii, vatyi ma cuhin.”

20 Ta inga tucu ra i catyi ra: “Nacaa tin-
dehi, ta yucuan cuendama cuhin.” Catyi ra.

21 Ta cua nuhu muzu cuan, ta i nacatyi
ra tandɨhɨ cuhva ya sihin patrón ra. Ta i
cuxaan xaan patrón ra, ta i catyi ra sihin
muzu ra: “Cuahan yatyi cuii ñi tandɨhɨ ityi
cahnu ta ityi ndyihi ta cuhunsii randahvi ta
ra coxo ta ra xii ta ra cuaa, ta quisi ndyacon
sii ra ihya.” Catyi ra.

22 Ta i zavaha muzu ra cuhva catyi ra,
ta zɨquɨ i catyi ra: “Tata, sa zavehi tandɨhɨ
cuhva catyun, ta nuña ca.” Catyi ra.

23 Ta i catyi patrón ra sihin ra: “Cuahan
tandɨhɨ cuii ityi, ta zañiñun sii ñiyɨvɨ vatyi
naquisi ñu. Cuñi sa cua cutu cuii vehi.

24 Vatyi catyi suhun vatyi numinoo ra i
cane sa xihna ñi, ma cuhva que sa casi ra
sihin.”

Cuaha xaan tundoho cua ndyehe yo tatu
cua cundyico yo sii ra Cristo

25Cuahaxaanñiyɨvɨ cuahansihin ra Jesús.
Ta i ndyehe ra sii ñu ta i catyi ra sihin ñu:

26Tandɨhɨndoho randyico sii, tatu cuñi ca
ndo sii ñiyɨvɨ sii ndo ta zɨquɨ sii mi, ma cuu
cuu ndo ñiyɨvɨ sii mi.

27 Vatyi yoñi ra cuu cuu ñiyɨvɨ sii mi tatu
ma ndyehe ra tundoho sa cuende, ta vazu
cuu ra sa cuende.

28Vatyi yoñiminoo ra tatu cua zandaa ra
minoo torre tama cundyaa xihna ra ta tava
ra cuenda tatu ñihi xuhun ra ta cundyee iñi
ra zandɨhɨ ra tyiño cuan.

29 Coto sa zavaha ra cimiento ta zɨquɨma
cuu zandɨhɨ ra tyiño. Ta tandɨhɨ ñiyɨvɨ cua
ndyehe sii si, ta cua vacu ndyaa xaan ñu sii
ra.

30 Ta cua catyi ñu: “Ihya ra i quisaha
zandaa raminoo torre, ta ñá cuu zandɨhɨ ra
sii si.”

31Atatu iyominoorey sa cuñi cahñi tahan
sihin inga rey sa iyo oco mil zandaru. Rey
sa xihna ñi cuan cua cundyaa xihna ra ta
nacañi iñi ra tatu cuu zahacanaa ra sihin sa
usi mil zandaru sa iyo sii maa ra.

32 Ta tatu sa sito ra vatyi ma cuu, cua tasi
ra tyiñonɨɨñi sandyaa inga rey cuannusica,
ta cua caca ra sii ra vatyi nandɨhɨ ñi maa
tuhun.

33 Ta tacuan tucu maa ndo, tatu ma cah-
ndya iñi ndo tandɨhɨ sa cuñi xaan ndo ta
tandɨhɨ sa cumi ndo, ma cuu cuu ndo ñiyɨvɨ
sii mi sa ndisa cuii.

Catyi ra Jesús vatyi iyo ñiyɨvɨ tañi ñɨɨ sa ña
uhva ca

34Vaha xaan cuu ñɨɨ, zoco tatu ña uhva ca
si ¿yozo caa cuu cutyiño ñiyɨvɨ sii si?

35 Ñahñi ca sa cuu zacuu ñu sihin si. Nu
sa tyindyee si sii ñuhu ta ma cuu. Nu ndɨhɨ
tuhun zavita ñu sii si. Tatu ndyaa zoho ndo,
cuɨñɨ ndo tuhun ya. Catyi ra Jesús.

15
Tañimvee ticatyi sa cuanaacuuñiyɨvɨ iyo

cuatyi
1Ta tandɨhɨ ra tava xuhun cuenda ra ndy-

aca ñaha ta ra iyo cuatyi, i tuhva ra sii ra
Jesús vatyi cuñi ra tyizoho ra sa cahan ra.

2Ta i cahan xehe ra fariseo ta ra maestro
cuenda ley sa cuenda ra Jesús, ta i catyi ra:
Ra ihya, cahan ra sihin ra iyo cuatyi, ta sasi
ra sihin ra.

3 Tacuan ta i cahan ra Jesús sihin ra zɨquɨ
minoo cuhva ta catyi ra:

4 Yoo ndoho, ra iyo minoo ziendu mvee
ticatyi zono, tatu cua naa minoo tɨ ¿atu ma
zandoo ndo tandɨhɨ tɨ sicuhu? Ta cua nan-
ducu ndo sii sa minoo tɨ cuan ndya nañihi
ndo sii tɨ.

5Tacuhva sa cuanañihindosii tɨ, cua cozo
zoco ndo sii tɨ, ta zɨɨ xaan cua cuñi ndo.

6Ta tatu sa nasaa ndo vehe ndo cua cana
ndo sii amigo ndo ta sii ñiyɨvɨ yucu yatyi,
ta cua catyi ndo: “Cuzɨɨ xaan iñi ndo sihin,
vatyi i nañihimvee ticatyi zone quɨtɨ sa cua
naa.”

7 Ta catyi sihin maa ndo vatyi zuun ñi
cuhva cuan, zɨɨ xaan cua cuñi ángel gloria sa
cuenda minoo ra cua ndu‑uu iñi cuatyi. Zɨɨ
ca cua cuñi ángel sihin sa minoo ra cuan ta
zɨquɨ sihin sa cumi xico sahun cumi tahan
ñiyɨvɨ vaha sa ñahñi cuatyi ta ña zama ñu
cuhva iyo ñu.

Tañi xuhun sa cua naa cuu ñiyɨvɨ iyo cu-
atyi

8Ta inga tucu cuhva, tatu iyo minoo ñaha
sa cumi usi tahan xuhun, ta tatu cua naa
minoo xuhun ña. ¿Atu ma tyaa ña minoo
candil ta natɨhvɨ ña sisi vehe ña ta nanducu
ña xuhun cuan ndya cuhva ndya cua nañihi
ña sii si?

9Ta tatu sa nañihi ña sii si, cua cana ña sii
amigo ña ta sii ñiyɨvɨ yucu yatyi, ta cua catyi
ña: “Cuzɨɨ xaan iñi ndo sihin, vatyi i nañihi
xuhin sa cua naa.”

10 Ta zuun ñi cuhva cuan catyi sihin maa
ndovatyi zɨɨxaan cua cuñiángel raNdyoo sa
cuendaminoo ra cua ndu‑uu iñi cuatyi.

Tañi rañá tyaayahvi sii zutu cuuñiyɨvɨ sa
cua naa

11 Tacuan ta i catyi tucu ra Jesús cuhva
ya: Sicoo minoo ra, ta uu tahan zehe yɨɨ ra
i sicoo.

12 Ta minoo saha i catyi ra luhlu ca sihin
zutu ra: “Tata, cuhvonndaha tyiño sa tahan
si sii.” Ta i natahvi zutu ra ndaha tyiño sa
tahan si sii minoominoo zehe ra.

13 Ta ña cuaha ñi quɨvɨ ta zɨquɨ i xico ra
luhlu ca cuan tandɨhɨ cuii sa nacuhva zutu
ra sii ra. Ta i zatahan raxuhun ra, ta cuahan
ra nusica. Ta yucuan i zanaa ra tandɨhɨ cuii

xuhun ra sihin sa cuzɨɨ iñi ra. Ta zana xaan
i sicoo ra.

14 Ta sa yaha zanaa ra tandɨhɨ, ta zɨquɨ
i sicoo minoo tama ñuu cuan, ta i quisaha
sizoco ra.

15 Tacuan ta sahan ra vehe minoo ra ñuu
cuan. Ta i tasi ra cuan sii ra nu iyo quɨnɨ
zono ra vatyi cua cuhva ra sa casi tɨ.

16 Ta i sizoco xaan ra ndya cuhva cuñi ra
casi ra sa sasi quɨnɨ. Ta yoñimaa sa saha sa
casi ra.

17 Tacuan ta i quisaha nacañi iñi ra ta i
catyi ra: “Tandɨhɨ cuii muzu zuti, sasi vaha
ra ndya cuhva ndoo ca sa sasi ra. Ta yuhvi,
cuñi cahñi zoco sii.

18Vityi cunanuhi nundyaa zuti, ta tyehen
cua catyi sihin ra: Tata, sicoo cuatyi nuu
Ndyoo ta nuumoo.

19 Zohon tuhun sa yɨvɨ ca zehun cuu sii,
zoco cuhvon sa cui minoo muzun.” Tacuan
i sica iñi ra.

20 Ta i nduvita ra, ta i quihin ra ityi cua
nanuhu ra ndya vehe zutu ra. Zoco sica ca
vasi ra ta sa i ndyehe zutu ra sii ra. Ta i
cundahvi iñi ra sii zehe ra, ta i cacono ra cua
zatahan ra sii ra. Ta i sicunumi ra sii ra, ta i
sihi ra xɨtɨ ra.

21 Ta i catyi zehe ra sihin ra: “Tata, sicoo
cuatyi nuu ra Ndyoo ta nuu moo. Zohon
tuhun sa yɨvɨ ca zehun cuu sii.” Catyi ra.

22 Zoco i catyi zutu ra sihin muzu ra: “Ta
ndyaca ndo zahma vaha ca, ta natyihi ndo
sii ra. Ta tyihi ndominoo xehe nundaha ra.
Ta natyihi ndo zapato saha ra.

23Tacahñindominoozɨndɨquɨ luhlu, quɨtɨ
xahan ca, vatyi casi yo, ta nacuzɨɨ xaan iñi
yo.

24 Vatyi zehi, sa i zehi tuhun vatyi sa i
sihi ra, ta vityi ndito ra. Cua naa ra ta vityi
naquita ra.” Catyi zutu ra. Ta i quisaha
zavaha ñuminoo vico. Ta zɨɨ xaan i cuñi ñu.

25 Ta inga zehe ra cuan, ra nuu, zatyiño
ra sisi cuhu. Ta cuhva sa cua nasaa ra ndya
vehe, ta siñi ra yaa ta sa sata saha ñiyɨvɨ.

26 Ta i cana ra sii minoo muzu, ta i ndaca
tuhun ra ñaa sa cuu.

27Ta i catyi muzu sihin ra: “Nasaa yañun,
ta i tava zutun tyiño sa cuu minoo zɨndɨquɨ
luhlu, quɨtɨ xahan xaan, vatyi vaha ñi i
nasaa yañun.” Catyi ra.

28Ta i cuxaanxaanranuucuan, tañácuñi
ra quɨhvɨ sisi vehe. Yucuan cuenda i quita
zutu ra, ta i cana ra sii ra.

29 Zoco i catyi ra sihin zutu ra: “Ndyehe,
sa cuaha xaan cuiya zatyiñe suhun, ta ñahñi
cuhva sañá tyei yahvi sa cohon. Zoconumi-
noo saha ta ñá sohonminoomvee luhlu sii,
vatyi cua zavehi minoo vico sihin amigi.

30 Ta sa nasaa zehun, ra i zanaa xuhun
moosihinñu zɨhɨ zɨɨ iñi, ta yatyi xaan sahñun
minoo zɨndɨquɨ cuenda ra.” Catyi ra.

31Tacuan ta i nacahan zutu ra, ta i catyi ra
sihin ra: “Zehe luhli, ndyoon sihin tandɨhɨ
cuii tyiemvu. Ta tandɨhɨ sa sii, sii tucu moo
cuu.

32 Zoco vityi tahan si sa zacahnu yo vico
ya ta cuzɨɨ xaan iñi yo vatyi i zehi tuhun
vatyi sa i sihi yañun, ta vityi ndito ra. Cua
naa ra ta naquita ra.”

16
Cuhvacuñisi tyindyeeyosiiñiyɨvɨsihinsa

iyo sii yo
1 Tacuan ta i quisaha catyi ra Jesús sihin

ra i casi ra: Sicoo minoo ra cuca, ta sicoo
minoo ra zacuenda xuhun ra. Zoco i catyi
inga ñiyɨvɨ sihin ra cuca cuan vatyi zatɨvɨ
xaan ra zacuenda cuan xuhun ra.

2Ta i cana ra cuca cuan sii ra, ta i catyi ra
sihin ra: “Cuaha xaan tuhun ñihi sa cuen-
don. Nacuhva cuendon tandɨhɨ cuii tyiño i
zacuun sii, vatyi ma zatyiño con sihin.”

3 Ta zɨquɨ i sica iñi ra zacuenda xuhun
cuan sihin añima ra: “¿Yozo caa zacui vi-
tyi? Cuñi quindyaa patroin tyiñe, ta ñahñi
tundyee iñi iyo sii, sa zatyiñe. Tacahanxaan
nui caque caridad sii ñiyɨvɨ.

4Zoco site yozo caa cua zavehi vatyi vaha
sa coo amigi, ta zɨquɨ tatu ñahñi tyiñe, zoco
cuu cuhin vehe ra.”

5 Tacuan i sica iñi ra cuan, ta zɨquɨ i cana
ra sii sa minoo minoo ra tavi sii patrón ra.
Ta i catyi ra sihin ra i saa sa xihna ñi: “¿Yozo
tavun sii patroin?” Catyi ra.

6 Ta i catyi ra cuan: “Tavi cumi mil litro
azetye.” Catyi ra. Ta i catyi ra sihin ra:
“Quihin inga tutu ya, ta tyoon uu mil ñi, ta
tyoon zɨvun, ta zaviton tutu sahnu cuan.”
Catyi ra. Ta tacuan i zavaha ra ta cuahan ra.

7Ta zɨquɨ i saa inga ra, ta i catyi ra sihin ra:
“¿Yozo tavun sii patroin?” Ta i catyi ra cuan:
“Tavi minoo mil arroba trigo.” Catyi ra. Ta
i catyi ra sihin ra: “Quihin inga tutu ya, ta
tyoon uña ziendu arroba ñi, ta tyoon zɨvun,
ta zaviton tutu sahnu cuan.”

8 Tacuan ta i sito patrón ra sa ña vaha sa
zavaha ra, ta iyo xaan i cuñi ra vatyi casi
xaan iñi ra zavaha ra sa ña vaha. Catyi ra
Jesús. Ta i catyi tucu ra sihin ra i casi ra:
Casi ca iñiñiyɨvɨña vaha añima ta zɨquɨñiyɨvɨ
vaha añima.

9 Ta catyi sihin ndo vatyi cutyiño ndo
ndaha tyiño ndo sa iyo ñuu ñiyɨvɨ ya, ta
tyindyee ndo sii ñiyɨvɨ. Ta quɨvɨ cua ndɨhɨ si,
cua ñihi ndo minoo nu cundyaa ndo sa ma
naa ca nu ndyaa ra Ndyoo.

10Ra zavaha sa ndoo sihin sa zuhva ñi sa
iyo sii ra, tacuan cua zavaha tucu ra vazu
sihin cuaha ca. Ta ra ña zavaha sa ndoo
sihin sazuhvañi,mazavaha tucura sandoo
sihin sa cuaha ca iyo sii ra.

11 Yucuan cuenda tatu ña zavaha ndo sa
ndoo sihin sa iyo ñuu ñiyɨvɨ ya, ma cuhva ra
Ndyoo sa vaha xaan sa iyo andɨvɨ sii ndo.

12 Tandɨhɨ sa iyo sii ndo, maa ra Ndyoo
sahanoo sii si sii ndo. Ta tatuña zavahando
sa ndoo sihin si, ma cuhvamaa ra sa cuu sii
maa ndo.

13Ma cuu zatyiñominoomuzu sa cuenda
uu tahan patrón vatyi cua cuñi ca ra sii
minoo patrón ra, ta ma cuñi ra sii inga ra.
A sii minoo ra cua tyaa ra yahvi, ta sii inga
ra ma tyaa ra yahvi. Ma cuu cuñi ndo sii ra
Ndyoo ta cuñi ndo sii xuhun. Catyi ra Jesús.

14 Ta i siñi ra fariseo tandɨhɨ sa cahan ra
Jesús. Ta i sacu ndyaa ra sii ra vatyi cuñi
xaan ra fariseo cuan xuhun.

15Ta i catyi ra Jesús sihin ra: Ityinuuñiyɨvɨ
zaha maa ndo tuhun vatyi vaha xaan ñiyɨvɨ
cuu ndo, zoco sitomaa ra Ndyoo añima ndo.
Ta tandɨhɨ sa zacahnu xaan ñiyɨvɨ, ña cuu
ndyehe ra Ndyoo sii si.

Manaa leymaa ra Ndyoo
16 Ley ra Ndyoo sa i tyaa ra Moisés ta

tuhun i tyaa ra profeta ta sa naha, yucuan
cuu sa zañaha ityi sii ndo ndya quɨvɨ i saa ra
Juan. Quɨvɨ i saa ra Juan ta i quisaha nacatyi
ra sihin ñiyɨvɨ cuhva ndyaca ñaha ra Ndyoo.
Ta cuaha xaan ñiyɨvɨ cuñi xaan ñu cuhva
cuan.

17 Zoco catyi sihin ndo vatyi vazu cunaa
ñuu ñiyɨvɨ a sa iyo ityi zɨquɨ, zoco ley ra
Ndyoo sa i tyaa ra Moisésma cuu naa si nu
siin.

Ña vaha sa zandoo rayɨɨ sii ñazɨhɨ ra ta
tani tutu ñu

18 Tatu iyo minoo rayɨɨ ta zandoo ra sii
ñazɨhɨ ra ta tani tutu sa tindaha ra ta tindaha
ra sihin inga ñaha, zavaha ra cuan sa cuu
adulterio. A tatu tindaha inga ra sihin ñaha
sa zandooyɨɨ sii, zuunñi cuatyi cuan zavaha
ra.

Cuhva i cuu sii minoo ra cuca, ta cuhva i
cuu sii ra Lázaro

19 I sicoo minoo ra cuca, ta tyaqui xaan i
cuu zahma ra tyacu yuhva tixinda, ta yahvi
xaan ndyaa si. Ta sasi vaha xaan ra tandɨhɨ
quɨvɨ.

20 Ta sicoo tucu minoo ra ndahvi sa nañi
Lázaro. Iñi xaan ra ityi, ta catuu ra yuvehe
ra cuca cuan.

21 Cuñi xaan ra casi ra vazu sa canacava
yumesa ra cuca cuan. Ta i saa ina nu catuu
ra ndahvi cuan, ta yuyaa tɨ nu cahvi ra.

22 Ta minoo quɨvɨ i sihi ra, ta i sindyaca
ángel ra Ndyoo sii ra ndya nu ndyaa ra
Abraham gloria. Ta i sihi tucu ra cuca cuan,
ta tyihi ñu sii ra sisi ñuhu.

23Ta cuahan añima ra andyaya, ta ndyehe
xaan ra tundoho yucuan. Ta i nandyehe

ndaa ra, ta sica xaan i ndyehe ra sii ra
Abraham sihin ra Lázaro.

24 Ta i cana saa ra ñoho andyaya cuan
ta catyi ra: “Tata Abraham, cundahvi iñun
sii, ta tasun sii ra Lázaro nazatyii ra siin
nundaha ra ta quisi zatoon ra nu yei vatyi
yaha xaan cahnu tundoho ndyehi sisi ñúhu
ya.” Catyi ra.

25 Zoco i catyi ra Abraham sihin ra: “Na-
cohon iñun vatyi cuaha xaan sa vaha sicoo
suun quɨvɨ i sinditon ñuu ñiyɨvɨ. Ta ra Lázaro
ndahvi xaan i cuu ra ñuu ñiyɨvɨ. Ta vityi iyo
sa vaha sii ra, ta yoho ndyehun tundoho.

26 Ta inga tucu cuhva vatyi iyo minoo
xahva cahnu xaan mahñu nu yucu yo. Ta
vazu cuñi ra ihya cuhun ra nu ndyoon, zoco
ma cuu. Ta ma cuu quisi minoo ra ñoho nu
ñohon nu ndyaa ndi.”

27 Ta zɨquɨ i catyi ra cuca cuan: “Tata
Abraham, zohon tumañi iñi sii, ta tasun sii
ra Lázaro ndya vehe zuti.

28Vatyi iyo ohon tahan yañi, ta cuñi vatyi
cunacatyi ra sihin ra yozo caa iye ihya nu
ndyehi tundoho coto quisi tucu ra ihya.”

29 Tacuan ta i catyi ra Abraham sihin ra:
“Iyo ley sa i tyaa raMoisés ta iyo tuhun i tyaa
ra profeta ta sa naha. Nazavaha yañun sa
catyi si cuan.”

30 Tacuan ta i catyi ra cuca cuan: “Tata
Abraham,ma tyaa ra yahvi sii si cuan. Zoco
tatu cua nandotominoo ra sa i sihi ta cuhun
ra nu ndyaa ra, yucuan ndisa cua tyaa ra
yahvi, ta cua zama ra cuhva iyo ra.”

31Ta i catyi raAbrahamsihin ra: “Tatuma
tyaa ra yahvi sii ley i tyaa ra Moisés ta sii
tuhun i tyaa ra profeta, ma sino iñi ra vazu
cua nandoto minoo ñiyɨvɨ ta cahan ra sihin
ra.”

17
Ica xaan tatu zavaha yo cuatyi

1 Tacuan ta i catyi ra Jesús sihin ra i casi
ra: Tandɨhɨ cuii tyiemvu cua coo sa quiñi
caa sa zatɨvɨ sii ñiyɨvɨ, zoco ndahvi ñi cuu ra
tyiyuhu sii ñiyɨvɨ ta zavaha ñu cuatyi ta tɨvɨ
ñu.

2 Vaha ca tatu cuhñi yo minoo yuu vee
xaan zucu ra ta zavita yo sii ra sisi tyañuhu
coto zatɨvɨ ra sii ñu sino iñi sii Ndyoo.

3 Zaha ndo cuenda sii ndo. Tatu zavaha
minoo ra tahan ndo minoo sa ña vaha
suhun, catyun sihin ra ñaa sa ña vaha i
zavaha ra. Ta tatu zama ra cuhva iyo ra,
zohon tucahnu iñi sii ra.

4 Ta tatu usa tahan saha sa minoo quɨvɨ
zavaha ra sa ña vaha suhun ta tandɨhɨ usa
tahan saha catyi ra suhun: “Zohon tucahnu
iñi sii.” Zohon tucahnu iñi sii ra.

Tatu sino iñi yo sii ra Jesús cuu zavaha yo
cuaha sa vaha



SAN LUCAS 17:5 91 SAN LUCAS 17:37

5Tacuan ta i catyi ra apóstol sihin ra Jesús:
Cuhvon cuhva sii ndi ta cua sino xaan ca iñi
ndi suun.

6 Ta i catyi ra Jesús sihin ra: Tatu sino iñi
ndo sii mi siin ñi vazu tañi caa minoo sɨtɨ
mostaza luhlu ñi cuu cuhva sino iñi ndo,
ta cua cuu catyi ndo sihin yutu sicómoro sa
nandyaa ihyavatyi cuɨñɨ siyo tunundyaa tu
ta cuhun tu sisi tyañuhu, ta cua tyaa tu yahvi
sa cahan ndo.

Cuhva tahansi tyaayoyahvi sii raNdyoo
7 Ta zɨquɨ i catyi ra Jesús: Yoo ndoho

tatu tahvi muzu ndo ñuhu a saha ra sa casi
zɨndɨquɨ zono ndo ta zɨquɨ nasaa ra vehe,
¿atu cua catyi ndo sihin ra: “Cundyaa ta
casun xita”?

8Tyehen cua catyi ndo sihin ra: “Zavohon
sa cuxiñi, ta tyizon coho numesa. Ta tatu sa
sasi ta zɨquɨ casi tucumoo.” Cua catyi ndo.

9 ¿Atu nacuhvon tyahvi ndyoo sii ra vatyi
zavahara tyiño tavonsii ra? Ña tacuanvatyi
tahan si zavaha ra tyiñon.

10 Ta tacuan tucu maa ndo. Tatu sa
zavaha ndo tandɨhɨ cuii tyiño sa tava ra
Ndyoo sii ndo. Catyi ndo: “Ñahñi maa sa
vaha zavaha ndi. Maa ñi cuhva tahan si
zavaha ndi i zavaha ndi.” Tacuan tahan si
catyi ndo.

Zanduvaha ra Jesús sii usi tahan ra
tyahyu

11 Ta cuhva sa cuahan ra Jesús ndya ñuu
Jerusalén, i yaha ra nu cu si Galilea ta nu cu
si Samaria.

12 Ta sa i saa ra minoo ñuu ta i quita usi
tahan ra tyahyu ta yucu ra ndya zava.

13 Ta i cana saa tandɨhɨ ra, ta catyi ra:
Maestro Jesús, cundahvi iñun sii ndi.

14Ta sa ndyehe ra Jesús sii ra, ta i catyi ra
sihin ra: Cuahanndo cua zañahando sii ndo
sii ra cu zutu. Tacuan i catyi ra Jesús sihin ra
cuan, ta ityi cuahan ra i nduvaha ra.

15 Ta minoo ra, cuhva sa ndyehe ra vatyi
sa nduvaha ra, i sinanuhu sata ra. Ta ñihi
xaan i cana saa ra ta i zacahnu ra sii ra
Ndyoo.

16 Ta i sicuɨñɨ sɨtɨ ra, ta i sicava ndyayu ra
nu ñuhu nu ndyaa saha ra Jesús, ta i saha
xaan ra tyahvi ndyoo sii ra. Ta minoo ra
samaritano cuu ra nduvaha cuan.

17 Tacuan ta i catyi ra Jesús: ¿Atu ña usi
tahan ra i nduvaha? ¿Ndyamaa cuahan ɨɨn
tahan ca ra?

18 ¿Atuminoo tuhun ñi ra inga ñuu ya cuu
ra i ndisi nanuhu sata sa nacuhva ra tyahvi
ndyoo sii ra Ndyoo?

19 Ta i catyi ra Jesús sihin ra i nduvaha:
Nduvita ta cuhun. I nduvohon vatyi sino
iñun.

Cuhva cua cuu si quɨvɨ cua quisaha
cundyaca ñaha ra Ndyoo ñuu ñiyɨvɨ

20 I ndaca tuhun ra fariseo sii ra Jesús:
¿Ama cua quisaha cundyaca ñaha ra Ndyoo
ñuu ñiyɨvɨ? Ta i catyi ra Jesús sihin ra: Ma
coto ndo ama cuaquisaha cundyacañaha ra
Ndyoo vatyi yɨvɨ sa cuu ndyehe yo cuu si.

21 Ma cuu catyi ñiyɨvɨ: “Ihya ndyaa ra”,
a “Ityi cuan ndyaa ra” vatyi zɨɨn cuu cuhva
ndyaca ñaha ra. Sisi añima ñiyɨvɨ cuu nu
ndyacañaha ra, añimañiyɨvɨ sa tyaa yahvi sii
ra.

22 Tacuan ta i catyi ra Jesús sihin ra i casi
ra: Cua coo quɨvɨ ta cua cuñi ndo ndyehe
ndo sii ra i quisi ndya gloria, zoco ma
ndyehe ca ndo sii ra.

23 Ta cua catyi ñiyɨvɨ sihin ndo: “Ihya
ndyaa ra”, a “Yucuan ndyaa ra.” Zoco ma
cuhun ndo cundyehe ndo. Ta ma cundyico
ndo sii ra cuan vatyi yɨvɨ yuhvi cuu ra.

24 Vatyi quɨvɨ cua quisi inga saha, cua
ndyehe tandɨhɨ ñiyɨvɨ sii. Tañi ndyehe
tandɨhɨ ñiyɨvɨ tatu yaha tasa zavi nacahnu
andɨvɨ, tacuan cua cuu si quɨvɨ cua quisi
tucu ra i quisi ndya gloria.

25Zoco xihna ca tahan si ndyehi tundoho
cuaha xaan cuhva. Ta ñiyɨvɨ sa iyo vityi ma
cuñi ñu sii.

26 Tañi i cuu si quɨvɨ ra Noé, tacuan cua
cuu tucu si quɨvɨ cua quisi tucu ra i quisi
ndya gloria.

27Quɨvɨ ra Noé, sasi ñu. Sihi ñu. Tindaha
ñu. Tasahañu sii zeheñu sa tindahañundya
cuhva ndya quɨvɨ i quɨhvɨ ra Noé sisi barco
ta i coon zavi xaan. Ta i naa tandɨhɨ ñiyɨvɨ.

28 Tacuan i cuu tucu si quɨvɨ ra Lot. Sasi
ñu. Sihi ñu. Zata ñu. Naxico ñu. Tasi ra itu.
Ta zavaha ra vehe ra.

29 Ta zuun ñi quɨvɨ i quita ra Lot ñuu
Sodomacuan, i coonxaanñúhu sihinazufre
ndya andɨvɨ, ta i naa tandɨhɨ cuii ñiyɨvɨ ñuu
cuan.

30 Ta zuun ñi tacuan cua cuu si quɨvɨ cua
quisi tucu ra i quisi ndya gloria.

31 Quɨvɨ cuan tatu ñoho minoo ndo xiñi
vehe, ma noo ndo ta tava ndo ndaha tyiño
ndo. A tatu ñoho ndo itu ndo ma cunuhu
ndo ndya vehe ndo.

32 Nacohon iñi ndo cuhva i tahan si sii
ñazɨhɨ ra Lot.

33Yoo ra cuanducu cuhva zacacu ra sii ra,
cunaa ra. Ta yoo ra cua cuhva sa cuu ra sa
cuendami, cua cacu ndisa cuii ra.

34 Ta catyi sihin ndo vatyi sa cuaa cuan,
uu tahan ñiyɨvɨ quixi ɨɨn ñi nu sito. Cua
naquihin siiminoo ñi taminoo cua nandoo.

35 Ta uu tahan ñuzɨhɨ ndyico ɨɨn ñi quɨvɨ
cuan, cua naquihin sii minoo ñi ña. Ta inga
ña cua nandoo.

36 Ta uu tahan ra ñoho itu ra, cua quihin
sii minoo ra. Ta inga ra cua nandoo.

37 Tacuan catyi ra Jesús. Ta cuhva sa siñi
ñiyɨvɨ tuhun ya, i ndaca tuhun ñu sii ra:
¿Ndyamaa cua cuhun ñiyɨvɨ cuan? Ta i catyi

ra Jesús sihin ñu: Nu catuu ndɨyɨ, yucuan
cua titahan tyasii.

18
Cuhva cuñi ra Ndyoo sa caca yo sii ra

1 Tacuan ta i cahan ra Jesús zɨquɨ minoo
cuhva ya vatyi cuñi ra sa cua coto ñu vatyi
tahan si sa caca ñiyɨvɨ tumañi iñi sii ra
Ndyoo tandɨhɨ saha, tama zandɨhɨ yo tuhun
sa caca yo sii ra.

2 Ihya cuu cuhva i catyi ra Jesús: Minoo
ñuu sicoo minoo ra juez. Ta ña yuhu ra sii
ra Ndyoo. Ta ña tyaa ra yahvi sii ñiyɨvɨ.

3 Ta zuun ñi ñuu cuan sicoo minoo
ñandahvi. Ta i sahan ña nu ndyaa ra juez
cuan, ta catyi ña sihin ra vatyi sica ña cuatyi
sahaminoo ra xaan iñi sii ña.

4 Ta ña tyizoho ra juez cuan sa cahan ña.
Ña cuñi ra zandaa ra tyiño ña. Ta sa naha
xaan sica ña. Ta zɨquɨ i sica iñi ra juez: “Vazu
ñayuhi sii raNdyoo taña tyei yahvi sii ñiyɨvɨ,

5 zoco zayanga xaan maha ya sii. Yucuan
cuenda cua zandei tyiño ña coto quisi ca ña
ta zayanga ca ña sii.”

6Ta i catyi ra Jesús: Sa siñindo cuhva catyi
ra juez, ra ña vaha cuan.

7 Ta maa ra Ndyoo ¿atu ma zacacu ra sii
ñiyɨvɨ i casi ra vatyi sica ñu tumañi iñi sii ra
ora ta sa cuaa? ¿Atu cuatu xaan ra ta zɨquɨ
tyindyee ra sii ñu?

8 Catyi sihin ndo vatyi yatyi xaan cua
zacacu ra sii ñu. Zoco quɨvɨ cua quisi tucu
ra i quisi ndya gloria, sito Ndyoo tatu nañihi
que sii ñu sino iñi sii, sa ndisa cuii.

Minoo cuhva cuenda ra tava xuhun
cuenda ra ndyaca ñaha ta ra fariseo

9 Tacuan ta i cahan ra Jesús zɨquɨ minoo
cuhva cuenda ñiyɨvɨ zaha tuhun vatyi vaha
xaan ñu ta ña cuu ndyehe ñu sii inga ñiyɨvɨ.
Ta ihya cuu cuhva i catyi ra:

10 I quɨhvɨuu tahan raveheñuhuvatyi cua
cahan ra sihin ra Ndyoo. Minoo ra cuu ra
minoo ra fariseo, ta inga ra cuu minoo ra
tava xuhun cuenda ra ndyaca ñaha.

11 Iñi ndyaa ra fariseo, ta ihya cuhva i
sica iñi ra sisi añima ra: “Zutu mañi yuu,
nacuhve tyahvindyoo suunvatyi ña iye tañi
iyo inga ñiyɨvɨ. Ña zuhi. Ña quiñi iye. Yoñi
tyañi. Ta ña iye tañi ra tava xuhun ya.

12Vahaxaan tyei yahvi tuhuncohonvatyi
uu saha sa minoo vitya sahñi zoque sii, ta
sehi diezmo suun sihin tandɨhɨ cuii sa iyo
sii.” Catyi ra.

13 Ta ndya zava, iñi ndyaa ra tava xuhun
cuenda ra ndyaca ñaha. Ta nu ña nandyehe
ndaa ra andɨvɨ. Ta cati ra yɨquɨ ndyica ra
vatyi ndu‑uu iñi ra cuatyi ra. Ta tyehen
cahan ra sihin ra Ndyoo: “Zutu mañi yuu,
cundahvi iñun sii, vatyi iyo xaan cuatyi.”
Tacuan i catyi ra.

14Ta catyi sihinndovatyi siimaa ra cuan i
zaha raNdyoo tucahnu iñi ta yɨvɨ sii inga ra.
Zanaa ra Ndyoo cuatyi ra tava xuhun cuan,
ta cuanuhu ra ndya vehe ra. Zoco ra fariseo
cuan, ñahñi tucahnu iñiñihi ra vatyi ñavaha
cuhva sica ra. Ta zɨɨn sa zacahnu xaan ra
sii ra. Yucuan cuenda luhlu ñi ndyehe ra
Ndyoo sii ra. Zoco tatu zanduluhlu yo sii yo,
cua nducahnu yo nuu ra Ndyoo.

Zoco ñaha ra Jesús sii sa ndyihi
15Ta iquisi ndyaca tucuñiyɨvɨ sii sandyihi

vatyi cua tyizo ra Jesús ndaha ra xiñi si. Ta
sandyehe ra i casi ra Jesús cuhva zavahañu,
ñá saha ca ra.

16 Zoco i cana ra Jesús sii ra, ta i catyi ra
sihin ra: Cuhva ndo sa quisi sa ndyihi nu
ndyei, ta ma catyi ndo vatyi ma cuu vatyi
tañi iyo sa ndyihi tacuan iyo ñiyɨvɨ saha sa
cundyaca ñaha ra Ndyoo sii ñu.

17 Ta catyi sihin ndo vatyi tatu ma cuhva
ndo sii ndo sii ra Ndyoo ta sino iñi ndo sii
ra tañi sino iñi sa ndyihi sii zutu si, ma cuu
quɨhvɨ ndo nu ndyaca ñaha ra Ndyoo.

Catyi ra Jesús vatyi yɨɨ xaan cua cuhva
cuendaminoo ra cuca sii ra sii ra Ndyoo

18Tacuan ta i ndaca tuhunminoo ra ndy-
aca ñaha cuenda vehe ñuhu sii ra Jesús ta
catyi ra: Yohomaestro vaha xoon, ¿yozo caa
zacui ta ñihi tahvi añime?

19Ta i catyi ra Jesús sihin ra: ¿Ñaa cuenda
catyun vatyi vaha xein? Minoo tuhun ñi ra
vaha iyo, maa ra Ndyoo.

20 Sa siton tandɨhɨ cuii ley maa ra Ndyoo
cuhva catyi si: “Ma cuzun sihin inga ñaha sa
yɨvɨ ñazɨhun cuu. Ma cahñun sii ñiyɨvɨ. Ma
zuhun. Ma cohon cuendu zɨquɨ ñiyɨvɨ. Ta
tyoon yahvi sii zutun ta sii zɨhun.” Catyi ra
Jesús sihin ra.

21Ta i catyi ra cuan: Tyei yahvi sii tandɨhɨ
tuhun cuan cuhva ndya luhli.

22 Ta sa siñi ra Jesús cuhva catyi ra, ta i
catyi ra sihin ra: Minoo ñi ca cuhva cumañi
suun. Xicon tandɨhɨ sa iyo suun, ta cuhvon
xuhun cuan sii ñiyɨvɨ ndahvi, ta cua coo sa
cuca suun ndya gloria, ta quisun ta cundyi-
con sii. Catyi ra.

23Ta sa siñi ra cuancuhvacatyi ra Jesús, ta
i nducuihya xaan iñi ra vatyi cuca xaan ra.

24Ta sa ndyehe ra Jesús vatyi cuihya xaan
cuñi ra, ta i catyi ra sihin ra: Yɨɨ xaan cua
quɨhvɨ ñiyɨvɨ cuca nu ndyaca ñaha ra Ndyoo.

25 Yɨɨ ca quɨhvɨ minoo ra cuca nu ndyaca
ñaha ra Ndyoo ta zɨquɨ ca minoo camello
yaha tɨ xuuminoo yɨcuɨ tɨcuɨ. Catyi ra.

26 Ta ñiyɨvɨ sa siñi cuhva catyi ra Jesús i
ndaca tuhun ñu: Tatu tacuan cuu si ¿yoo ra
cuu cacu?

27 Ta i catyi ra Jesús sihin ñu: Tandɨhɨ sa
ña cuu zavaha ñiyɨvɨ, cuu zavaha ra Ndyoo
sii si. Catyi ra.

28 Tacuan ta i catyi ra Pedro sihin ra: Sa
zandoo ndi tandɨhɨ sa sii ndi, ta ndyico ndi
suun.

29 Ta i catyi ra Jesús sihin tandɨhɨ ra: Sa
ndisa catyi sihin ndo vatyi tandɨhɨ ndo sa
zandoo vehe ndo a ñazɨhɨ ndo a tahan ndo a
zutu ndo a zɨhɨndo a zehe ndo ta nducu ndo
savaha sa cuendanundyacañaha raNdyoo,

30 cuaha xaan sa vaha cua ñihi ndo ihya
ñuu ñiyɨvɨ ya, ta inga ñuu ñiyɨvɨ saa cua
cundito ndo tandɨhɨ cuii tyiemvu.

Nacatyi ra Jesús inga saha vatyi cua
cahñi ñiyɨvɨ sii ra

31 I canara Jesús sii sausiuu tahanra i casi
ra, ta i catyi ra sihin ra: Vityi cua cuhun yo
ñuu Jerusalén. Ta yucuan cua cuu tandɨhɨ sa
i tyaa ra profeta ta sa naha sa cuenda ra i
quisi ndya gloria.

32 Vatyi cua cuhva cuenda ñiyɨvɨ sii ra sii
ñiyɨvɨ sa yɨvɨ ñiyɨvɨ hebreo cuu, ta cua vacu
ndyaa ñiyɨvɨ sii ra. Quiñi xaan cua zavaha
ñu sihin ra, ta cua tyicu zɨɨ ñu sii ra.

33 Ta cua cañi xaan ñu sii ra, ta cua cahñi
ñu sii ra. Ta sa cuuñiquɨvɨ cuanandoto tucu
ra. Catyi ra Jesús.

34 Ta ra apóstol cuan ñá cutuñi iñi ra
nusiin sa cahan ra Jesús vatyi tañaha ca
cuhva ra Ndyoo sa cutuñi iñi ra sii si.

Zanduvaha ra Jesús sii minoo ra cuaa
yatyi ñi ñuu Jericó

35 Tacuan ta sa cuñi saa ra Jesús ñuu Jer-
icó, ta yu‑ityi ndyaa minoo ra cuaa, sica ra
caridad.

36 Ta siñi ra cuaa vatyi yaha cuaha xaan
ñiyɨvɨ, ta i ndaca tuhun ra ñaa cuenda.

37 Ta i catyi ñiyɨvɨ sihin ra vatyi cua yaha
ra Jesús, ra ñuuNazaret.

38Ta i cana saa ra, ta catyi ra: ¡Yoho Jesús,
zehe ra David, cundahvi iñun sii! Catyi ra.

39 Ta ra sa cuahan coyo ityi nuu i catyi ra
sihin ravatyinacutaxi ra. Zocoñihi ca i cana
saa ra ta catyi ra: ¡Zehe ra David, cundahvi
iñun sii!

40 Ta i sicuɨñɨ ra Jesús yucuan, ta i catyi
ra sihin ñiyɨvɨ naquisi ndyaca ñu sii ra. Ta
cuhva sa saa ra cuaa nu ndyaa ra Jesús, i
ndaca tuhun ra Jesús sii ra ta catyi ra:

41 ¿Ñaa sa cuñun zavehi suhun? Ta i catyi
ra cuaa cuan: Cuñi xein sa nandyehi.

42 Ta i catyi ra Jesús sihin ra: Nandyehe.
Sa nduvaha sɨtɨ nuun vatyi sino iñun sii.

43 Ta zuun ñi caa cuhva cuan i cuu
nandyehe ra, ta i sindyico ra sii ra Jesús.
Zacahnu xaan ra sii ra Ndyoo. Ta tandɨhɨ
ñiyɨvɨ sa ndyehe cuhva cuan, i zacahnu
xaan ñu sii ra Ndyoo.

19
Ra Jesús sihin ra Zaqueo

1 I quɨhvɨ ra Jesús ñuu Jericó, ta cua yaha
ramahñu ñuu cuan.

2 Ta ñuu cuan ndyaa minoo ra sa nañi
Zaqueo. Cuca xaan ra. Ta ra cu nuu cuu ra
sa cuenda ra tava xuhun cuenda ra ndyaca
ñaha.

3Cuñixaan randyehe ra sii ra Jesúsyoo ra
cuu ra. Zoco ñá cuu ndyehe ra vatyi tyaha
xaan ra.

4 Yucuan cuenda i cacono ra ityi nuu nu
cuahan ra Jesús, ta i ndaa ra minoo nu yutu
sicómoro sa nandyaa yu‑ityi nu cua yaha ra
Jesús.

5Ta sa saa ra Jesús yucuan i ndyehe ndaa
ra, ta i ndyehe ra sii ra. Ta i catyi ra sihin ra:
Zaqueo, zanumi tanoonvatyi vityi cuandoi
vehun.

6 Ta i zanumi ra Zaqueo ta i noo ra. Ta zɨɨ
xaan i cuñi ra, ta cuahan ra sihin ra ndya
vehe ra.

7Ta sandyeheñiyɨvɨ cuhva cuan i quisaha
cahan ñu ndya vaha ñi sii ra Jesús ta catyi
ñu vatyi cuahan ra Jesús vehe minoo ra iyo
cuatyi.

8 Ta sa ñoho ra vehe ra, i sicuɨñɨ ndyaa
ra Zaqueo, ta i catyi ra sihin ra Jesús: Zava
ndaha tyiñe cua cuhve sii ñiyɨvɨ ndahvi. Ta
tatu i zandavi ñehi ta zuhi xuhun ñiyɨvɨ, cua
nacuhve cumi saha sii ñu.

9Ta i catyi ra Jesús sihin ra: Vityi sa cacun,
ta ñiyɨvɨ ra Abraham cuu suun vatyi sino
iñun sii ra Ndyoo tañi i sino iñi ra Abraham.

10 Ta yuhvi, ra i quisi ndya gloria cui, ta
vasi ñuu ñiyɨvɨ vatyi cua nanduqui ta za-
caqui sii ñiyɨvɨ sa cua naa.

Cuñi si sa cutyiño yo tandɨhɨ sa saha ra
Ndyoo sii yo

11 Ta nɨɨ ñi sa siñi ñiyɨvɨ sa cahan ra Jesús,
ta i quisaha cahan tucu ra inga cuhva ya
vatyi sa cuñi saa ra ñuu Jerusalén, ta sica iñi
ñiyɨvɨ vatyi cua quisaha cundyaca ñaha ra
yucuan.

12 Yucuan cuenda i catyi ra Jesús: Sicoo
minoo ra vaha, ta cuñi ra cuhun ra minoo
ñuu nusica vatyi yucuan cua nduu ra rey
ta zɨquɨ cua ndisi ra ñuu ra zoco sa cuu ra
minoo rey.

13 Ta cumañi ca cuhun ra, i cana ra sii sa
usi tahanmuzu ra, ta saha raminoo ziendu
peso sii sa minoo minoo ra. Ta i catyi ra
sihin ra: “Zatyiño ndo sihin xuhun ya ndya
quɨvɨ cua quisi.”

14 Zoco ñiyɨvɨ ñuu ra, ñá cuñi ñu sa cuu ra
rey sii ñu. Ta sa cuahan ra ityi, i tasi ñu tyiño
sihin zuhva ra ta catyi ñu: “Ma cuhva ndi sa
cundyaca ñaha ra ya sii ndi.”

15 Zoco ra cuan i nduu ra rey, ta zɨquɨ i
nasaa ra ndya ñuu ra. Ta sa nasaa ra i cana
ra sii muzu ra, ra i zandoo ra xuhun cuan
sihin vatyi cuñi ra coto ra yozo i zahacanaa
xuhun ra nɨɨ ñi sa sahan ra.

16 Ta saa minoo muzu cuan ta catyi ra:
“Tata, i zahacaneiminoomil sihin saminoo
ziendu i zandoon sii.”

17Ta i catyi rey cuan sihin ra: “Vaha xaan.
Minoo muzu vaha cuun. Vaha i zatyiñon
sihin sa zuhva ñi xuhun i zandoi suhun. Yu-
cuan cuenda vityi sehi sa cundyaca ñohon
usi tahan ñuu.”

18Tacuan ta i saa tucu inga ra sa i saha ra
xuhun sii. Ta i catyi ra: “Tata, i zahacanei
ohon ziendu sihin sa minoo ziendu i zan-
doon sii.”

19 Ta i catyi tucu rey cuan sihin ra: “Cuu
cundyaca ñaha tucu moo; ohon tahan ñuu
cua cundyaca ñohon.”

20 Tacuan ta i quisi inga ra, ta i catyi ra:
“Tata, ica xuhun ya sa minoo ziendu cuan.
I sicumi vehi sii si nuuminoo pañitu

21 vatyi yuhi suun vatyi minoo ra xaan
cuun, ta tuhvon naquihin sa yɨvɨ suun cuu,
ta nacuhun tyiño zacuu inga ra.”

22 Tacuan ta i catyi rey cuan sihin ra:
“Yoho minoo muzu ña vaha cuun. Vityi
sihin cuhva cohon ta cua catyi tuqui suhun
vatyi siton vatyi xein ta tuhve naquihin sa
yɨvɨ sii cuu, ta naquihin tyiño zacuu inga ra.

23Yucuan cuenda ¿ñaa cuenda ñá tyuhun
xuhinbanco, ta sa cuanasei ta cuanaquihin
sii si, zoco sazahacanaasi zuhva?” Catyi rey
cuan.

24Ta i catyi ra sihin inga ra yucu yucuan:
“Quindyaa ndo xuhun sa sehi sii ra ya, ta
cuhva ndo sii si sii ra sa cumi cuaha ca.”

25Ta i catyi ra cuansihin ra: “Zoco sa cumi
minoomil.”

26 Ta i catyi rey cuan: “Ta catyi sihin ndo
vatyi ra zatyiño vaha sihin sa sehi sii ra, cua
cuhve cuaha ca sii ra. Ta ra ña cuñi zatyiño
sihin sa sehi sii ra, cua quindyei sii si.

27 Ta ñu xaan iñi sii, ñu ña cuñi sa cundy-
aca ñehi sii ñu, quisi ndyaca ndo sii ñu ihya,
ta cahñi ndo sii ñu nui.” Catyi rey cuan i
catyi ra Jesús.

Cuhva i quɨhvɨ ra Jesús ñuu Jerusalén
28Ta sa yaha cahan ra Jesús cuhva cuan ta

cuahan ra ityi nuu ca ndya ñuu Jerusalén.
29 Ta cuhva sa cuñi saa ra ñuu Betfagé ta

ñuu Betania yatyi ñi minoo yucu sa nañi
yucu Olivos, ta i tasi ra sii uu tahan ra
apóstol.

30 I catyi ra sihin ra: Cuahan ndo minoo
ñuu sa ndyaa yatyi ñi yucuan, ta cuhva sa
quɨhvɨ ndo ñuu cuan cua nañihi ndo sii mi-
noo burro nuhñi tɨ. Quɨtɨ ta yoñi ca cozo.
Ndasi ndo sii tɨ, ta quisi ndo sihin tɨ.

31 Ta tatu iyo ñiyɨvɨ ndaca tuhun sii ndo
ñaa cuenda ndasi ndo sii tɨ, catyi ndo: “Vatyi
siñi ñuhu tɨ sii ra ndyaca ñaha sii yo.”

32Ta ra apóstol cuan, cuahan ra, ta i nañihi
ra sii tɨ tañi cuhva i catyi ra Jesús sihin ra.

33 Ta cuhva sa cua ndasi ra sii tɨ i catyi
sitoho tɨ sihin ra: ¿Ñaa cuenda ndasi ndo
burro ña?

34 Ta i catyi ra cuan: Siñi ñuhu tɨ sii ra
ndyaca ñaha sii yo. Catyi ra.

35Ta sindyaca ra sii tɨ sii ra Jesús. Ta i tyizo
ra zahma ra sata tɨ, ta i tyizo ra sii ra Jesús
sata tɨ.

36 Tacuan ta cuahan ra Jesús. Ta i saqui
ñiyɨvɨ zahma ñu ityi nu cua yaha ra.

37 Ta cuhva sa cua cuyatyi ñu ñuu
Jerusalén, saa ñu nu iñi noo yucu Olivos
cuan. Ta tandɨhɨ cuii ñiyɨvɨ ndyico sii ra
Jesús i quisaha cuzɨɨxaan iñiñu. Ta saaxaan
cana saa ñu, ta zacahnu ñu sii ra Ndyoo sa
cuenda sa ndyityi nahnu xaan i ndyehe ñu.

38Ta i catyi ñu: ¡Nazacahnuyo sii ra cuu rey,
ravasi sa cuenda raNdyoo! ¡Nazacahnuxaan
yo sii maa ra Ndyoo! ¡Vaha xaan, vaha xaan
cuumaa ra Ndyoo! Catyi ñu.

39 Tacuan ta zuhva ra fariseo sa cuahan
coyo sihin ñiyɨvɨ cuan i quisaha catyi ra:
Maestro, zacutaxun sii ñu sica noo suhun.

40Zoco i catyi ra Jesús sihin ra: Catyi sihin
ndo vatyi tatu cua cutaxi ñiyɨvɨ ya, cua cana
saa yuu.

41 Tacuan ta sa cuñi saa ra Jesús ñuu
Jerusalén, ta cuhva sa ndyehe ra ñuu cuan
i sacu xaan ra.

42Ta i catyi ra: Tatu sa i sito ndo ta cutuñi
iñindo yozo caa cuu coo sa taxi sii ndo sihin
ra Ndyoo, cuu nduvaha ndo. Zoco vityi sa
yaha cuhva. Ta sa siñi tuñi cuan, ñoho xehe
si sii ndo, ta ma cuu coto ndo sii si.

43 Ta cua quisi quɨvɨ, ta ra xaan iñi sii
ndo cua zavaha raminoo sacu viconduu nu
yucu ndo, ta ma cuu quita ndo.

44Tandaha cua zatɨvɨ ra ñuundo. Cua cuu
tandɨhɨ cuii ndo. Tama zandoo ra numinoo
yuu zɨquɨ inga si vatyi ña cuñi ndo nacoto
ndo sa quisi ra Ndyoo nu ndyaa ndo.

Tava ndyizo ra Jesús sii ñiyɨvɨ zavaha
ndya vaha ñi yuvehe ñuhu cahnu

45 Tacuan ta i quɨhvɨ ra Jesús nu cuu
nuquehe veheñuhu cahnu, ta i quisaha tava
ndyizo ra sii ñu xico ta ñu zata yucuan.

46 Ta i catyi ra sihin ñu: Catyi tutu Tuhun
Ndyoo: “Vehe mi cuu vehe nu cahan ñiyɨvɨ
sihin ra Ndyoo.” Zoco maa ndo zacuu ndo
vehe ra zuhu sii si. Catyi ra.

47Ta tahan tahan quɨvɨ i zacuaha ra Jesús
sii ñiyɨvɨ sisi vehe ñuhu. Ta ra zutu nahnu,
ta ra maestro cuenda ley ta ra cu tyiño ñuu
cuan inducu ra cuhvayozo caa cuu cahñi ra
sii ra.

48 Zoco ñá ñihi ra cuhva yozo caa cua za-
cuu ra vatyi i tyizoho tandɨhɨ ñiyɨvɨ tandɨhɨ
sa cahan ra Jesús.

20
Ndaca tuhun ra fariseo sii ra Jesús yoo ra

i saha tyiño sii ra ta zavaha ra cuhva zavaha
ra

1 Minoo quɨvɨ sa quɨvɨ cuan zacuaha ra
Jesús sisi vehe ñuhu cahnu, ta nacatyi ra
tuhun vaha sihin ñiyɨvɨ. Ta saa coyo ra zutu
nahnu ta ramaestro cuenda ley ta ra sahnu
ñuu cuan.

2 Ta i catyi ra sihin ra Jesús: Nacatyun
sihin ndi ¿yoo sa saha tyiño suun vatyi zavo-
hon tandɨhɨ cuhva ya?

3 Ta i nacahan ra Jesús, ta catyi ra sihin
ra: Cuñi tuqui nducu tuhinminoo tuhun sii
maa ndo, ta nacatyi ndo sihin.

4 ¿Yoo ra i tasi sii ra Juan sa zacoo ndutya
ra? ¿Atu i tasi ra Ndyoo sii ra a ñiyɨvɨ? Catyi
ndo.

5 Ta i natuhun tahan ra cuan sihin tahan
ra ta catyi ra: Tatu catyi yo vatyi i tasi ra
Ndyoo sii ra Juan cua catyi ra ya: “¿Ñaa
cuenda ñá sino iñi ndo sa cahan ra?”

6Zoco tatu catyi yo vatyi ñiyɨvɨ i tasi sii ra
Juan, cua cahñi ñiyɨvɨ sii yo sihin yuu vatyi
sica iñi tandɨhɨ maa ñu vatyi maa ra Ndyoo
i tasi sii ra Juan ta minoo profeta i cuu ra.
Catyi ra cuan sihin tahan ra.

7 Yucuan cuenda i catyi ra sihin ra Jesús
vatyi ña sito ra yoo ra i tasi sii ra Juan.

8Ta i catyi ra Jesús sihin ra: Tamanacatyi
tucu vii yoo ra i saha cuhva ya sii.

Tañi raña cuñizatyiñovaha tacuan iyora
cua cahñi sii ra Jesús

9Tacuan ta i quisaha cahan ra Jesús sihin
ñiyɨvɨ zɨquɨ cuhva ya ta catyi ra: I tasiminoo
ra yoho uva minoo sacu. Ta i saha noo ra
sii si sii inga ra cua zatyiño ra yucuan, ta
cuahan ra nusica naha xaan.

10 Ta saa quɨvɨ sa iyo yucu vixi cuan, ta i
tasi ra sii minoo muzu nu ndyaa ra zatyiño
yucuan vatyi cua quihin ra zuhva yucu vixi
cuhva tahansi sii patrón ra. Zoco i cañixaan
ra sii muzu cuan. Ta ñahñi sa saha ra sii ra.
Ta i natasi ra sii ra.

11 Ta i tasi sitoho yoho uva cuan sii inga
muzu ra, ta i cañi xaan tucu ra sii ra. Ta
quiñi xaan i zavaha ra sihin ra. Ta ñahñi
maa i saha ra sii ra, ta i natasi ra sii ra.

12Ta i tasi tucu patrón cuan ingamuzu ra,
sa cu uñi saha i cuu si. Ta zuun ñi cuhva
cuan i zavaha ra sihin ra. I zañicuehe ra sii
ra, ta tava ndyizo ra sii ra.

13 Yaha cuan, ta i catyi sitoho sacu cuan:
“¿Yozo caa zacui vityi? Cua tasi sii zehi. Cuñi
xein sii ra, vazu tyaa ra yahvi sii maa ra
vatyi zehi cuu sii ra.”

14 Zoco cuhva sa ndyehe ra zatyiño yu-
cuan sii ra, i natuhun tahan ra sihin tahan
ra ta catyi ra: “Ihya ra cuu ra cua nañihi
ndaha tyiño quɨvɨ cua cuu zutu ra. Nacahñi

yo sii ra vatyi ndoo maa yo sihin sacu ya.”
Catyi ra.

15 Ta i tava ndyizo ra sii ra sata sacu, ta
i sahñi ra sii ra. Catyi ra Jesús. Ta zɨquɨ i
ndaca tuhun ra sii ñiyɨvɨ tyizoho: ¿Yozo caa
cua zavaha sitoho sacu cuan sihin ra sahñi
sii zehe ra?

16Cuaquisi ra, ta cuazanaara sii ra, ta cua
cuhva noo ra sacu cuan sii inga ra. Catyi ra
Jesús. Tasa siñiñiyɨvɨ tuhuncuan ta catyiñu:
Zocoma zavaha ra Ndyoo cuhva cuan.

17Ta i nandyehe ra Jesús sii ñu, ta catyi ra:
Tatu tacuan sica iñi ndo ¿ñaa cuñi si catyi si
cuñi maa ndo nu catyi si tyehen? “I zavita
ihno ñiyɨvɨ zandaa vehe sii yuu sa cuñi si sa
cuenda sɨquɨ vehe. Ta vityi yuu cuan cuu sa
ñiñi ca ta zɨquɨ tandɨhɨ sa cuenda vehe cuan
vatyi tacuan catyi ra Ndyoo.

18Ta yoo ra cua nduva zɨquɨ yuu cuan cua
tahnu cuatyi ra, zoco yoo ra cua canacava
yuu cuan zɨquɨ, cua caxi cuatyi si sii ra
ndyihi ndyihi.”

Tahan si tyaayoyahvi sii ra cu tyiño ta sii
ra Ndyoo

19Ta ra zutu nahnu ta ra maestro cuenda
ley i nducu ra cuhva zuun ñi cuhva cuan
sa tɨɨn ra sii ra Jesús vatyi tuu iñi ra vatyi
i cahan ra Jesús cuhva iyo maa ra. Zoco i
yuhu ra sii ñiyɨvɨ.

20Yucuan cuenda i tasi ra sii zuhva ra cua
nducu coto ihñi sii ra Jesús. Cua zaha ra
cuan tuhun vatyi ra vaha cuu ra, zoco cua
nducu ra cuhva ñaa minoo tuhun ña vaha
cua cahan ra Jesús, ta cua ñihi ra cuhva tyaa
ra cuatyi sata ra nuu ra cu gobernador.

21 Yucuan cuenda i catyi ra tyehen sihin
ra Jesús: Maestro, sito ndi vatyi ndoo xaan
cohon, ta ndoo xaan cuhva zacuohon. Ña
tyaa con yahvi sii minoo ñiyɨvɨ ta zɨquɨ sii
inga ñu zoco zacuohon ityi ra Ndyoo sa
ndisa cuii.

22 Yucuan cuenda cuñi ndi coto ndi: ¿Atu
vaha tyiyahvi yo xuhun sii ra ndyaca ñaha a
ña vaha? Catyi ra.

23 Zoco i tuu iñi ra Jesús vatyi ña vaha
añima ra cuan, ta i catyi ra sihin ra: ¿Ñaa
cuenda nducu coto ihñi ndo sii?

24 Zañaha ndo minoo xuhun sii. ¿Yoo sii
nuundyaa ya? ¿Ta yoo sii zɨvɨndyaa ya? Ta i
nacahan ra cuan ta catyi ra: Sii ra gobierno
César.

25 Ta i catyi ra Jesús sihin ra: Cuhva ndo
sii ra gobierno César sa cuu sii maa ra. Ta
cuhva ndo sii ra Ndyoo sa cuu sii maa ra
Ndyoo. I catyi ra Jesús.

26Ta ñá cuumaa zandavi ñaha ra cuan sii
ra Jesús sihin tuhun cahan ra nuu ñiyɨvɨ. Ta
iyo xaan i cuñi ra cuhva i cahan ra Jesús, ta
i cutaxi ra.

Ndaca tuhun ra tatu cua nandoto tucu
ñiyɨvɨ

27 Yaha cuan ta zɨquɨ i saa coyo zuhva ra
saduceonundyaa ra Jesús. Catyi ra saduceo
cuan vatyima nandoto ñiyɨvɨ tatu sa sihi ñu.
Ta i ndaca tuhun ra cuan sii ra Jesús cuhva
ya:

28 Maestro, i tyaa ra Moisés minoo ley
vatyi tatu sihi minoo rayɨɨ ta ndoo ndahvi
ñazɨhɨ ra ta yoñi zehe ra i sicoo, natindaha
yañi ra sihin ñaha cuan. Ta cua coo zehe ra
sihin ña sa cuenda yañi ra, ra i sihi cuan.

29 Sicoo usa tahan rayɨɨ sihin yañi ra. I
tindaha ra nuu. Ta i sihi ra, ta yoñi zehe ra i
sicoo.

30Tazɨquɨ i tindaharacuuusihinñandahvi
cuan. Sihi tucu ra cuan. Ta yoñi zehe ra i
sicoo.

31 I tindaha tucu ra cu uñi sihin ña. Ta
tacuan tucu cuahan tyiño ndya i tindaha
tandɨhɨ sa usa tahan ra sihin ña. Ta i sihi
tandɨhɨ sa usa tahan ra, ta yoñi zehe ra i
sicoo.

32Ta nu ndɨhɨ tuhun i sihi ndɨhɨ tucu maa
ñaha cuan.

33 Yucuan cuenda cuñi ndi coto ndi ¿yoo
ra cua cuu yɨɨ ña quɨvɨ cua nandoto ñiyɨvɨ?
vatyi ñazɨhɨ tandɨhɨ sa usa tahan ra i cuu sii
ña. Tacuan i catyi ra cuan sihin ra Jesús.

34 Ta i catyi ra Jesús sihin ra: Ihya ñuu
ñiyɨvɨ tindaha rayɨɨ ta ñu zɨhɨ.

35 Zoco ñiyɨvɨ cua nandoto inga ñuu ñiyɨvɨ
saanundyacañaha raNdyoo,ma tindahaca
ñu indyacuan.

36 Ta ma cuu ca ñu vatyi sa nduu ñu tañi
ángel. Ta zehe ra Ndyoo cuu sii ñu sa ndisa
cuii vatyi cua nandoto ñu.

37 Sa ndisa cuu si vatyi nandoto ñiyɨvɨ
vatyi i zandoo raMoisés tuhun cuannu tutu
i tyaa ra. Vatyi quɨvɨ i cahan ra Ndyoo sihin
ra nu cayu taca iñu cuan zoco ñá ndɨhɨ si,
i cahan ra Moisés cuhva ya sihin ra Ndyoo
ta catyi ra: “Zutu mañi yuu, Ndyoo cuun sii
ra Abraham ta sii ra Isaac ta sii ra Jacob.”
(Tacuan i catyi ra Moisés vatyi sito ra vatyi
ndito raAbrahamsihin tandɨhɨ zeheravazu
sa sihi coño ñuhu ra.)

38 Vatyi yɨvɨ Ndyoo sii ñiyɨvɨ ndaha sihi
cuii cuu ra Ndyoo. Ndyoo cuu ra sii ñiyɨvɨ
cua cundito tandɨhɨ cuii tyiemvu. Ta ndito
añima ñiyɨvɨ sa cuenda maa ra Ndyoo. Ña
sihi ñu.

39 Tacuan ta i cahan zuhva ra maestro
cuenda ley ta catyi ra: Vaha xaan tuhun
cohon, Maestro.

40Ta yaha cuan ta ñá caña ca iñi ra ndaca
tuhun ra numinoo ca tuhun sii ra Jesús.

¿Yoo sii zehe cuu sii ra Cristo?
41Tacuan ta i catyi ra Jesús: Catyi ra mae-

stro cuenda ley vatyi ra Cristo cuu ñiyɨvɨ sii
ra rey David, ta ndisa cuu si cuhva cahan ra
cuan.

42 Zoco zuun ñimaa ra rey David i cahan
ta sa naha tuhun i saha ra Ndyoo sii ra,
ta i tyaa ra cuhva cahan ra Ndyoo sihin ra
Cristo. Tyehen i tyaa ra David:
Cahan ra Ndyoo sihin ra ndyaca ñaha sii mi

ta catyi ra:
“Cundyoon siyo cuehi
43ndya cuhva ndya cua saa quɨvɨ cua cuhve

cuhva cua zahacanoon sii ñiyɨvɨ xaan
iñi suun.”

Tacuan i tyaa ra David.
44 ¿Ta yozo caa vatyi catyi ra maestro

cuenda ley vatyi ñiyɨvɨ ra David cuu sii ra
Cristo ta zuun ñi maa ra David catyi vatyi
ndyaca ñaha ra Cristo sii ra? Catyi ra Jesús.

Tyaa ra Jesús cuatyi sata ra maestro
cuenda ley

45 Ta cuhva i tyizoho tandɨhɨ ñiyɨvɨ i catyi
ra Jesús sihin ñiyɨvɨ sica noo sihin ra:

46Zacuendavahandosii ndo, tamazacuu
ndo cuhva zacuu ra maestro cuenda ley.
Tahan xaan iñi ra quɨhɨ ra zahmanañi vatyi
cua nacoto ñiyɨvɨ sii ra vatyi ra ñiñi cuu ra.
Ta cuhun ra nuyahvi vatyi cuñi xaan ra sa
tyaa ñiyɨvɨ yahvi sii ra. Ta cuñi xaan ra sa
cundyaa ra nu ndyaa ñiyɨvɨ ñiñi sisi vehe
ñuhu. Ta cuñi xaan ra sa cundyaa ra tyayu
vaha nu sasi ñiyɨvɨ zacahnu vico.

47Cuaha ca cua cutuñi ramaestro cuenda
ley ta zɨquɨ inga ñiyɨvɨ vatyi zuhu ra ndaha
tyiño ñundahvi. Ta zandavi ñaha ra sii ñiyɨvɨ
vatyi nahaxaan sica tahvi ra siiNdyoovatyi
cuñi ra sa cua ndyehe ñiyɨvɨ ta cua catyi ñu
vatyi sito xaan ra sii Ndyoo. Catyi ra Jesús.

21
Cuhva i sahaminoo ñandahvi xuhun

1 I ndyehe ra Jesús vatyi tyihi ra cuca
xuhun sisiminoo satu sisi vehe ñuhu cahnu.

2 Ta i ndyehe tucu ra sii minoo ñaha
ndahvi. Tyihi ña uu tahan xuhun ndyihi sa
cu ohon zendavu sisi satu cuan.

3 Ta i catyi ra Jesús: Ndisa cuii catyi sihin
ndo vatyi i tyihi ñandahvi cuan cuaha ca
xuhun ta zɨquɨ tandɨhɨ ca ra cuca.

4 Sahamaa ra sa nandoo ñi ca sii ra. Zoco
ñandahvi cuan, ndɨhɨ i saha ñi ca ña xuhun
cuita casi ña.

Cuhva i catyi ra Jesús cuhvacua tani vehe
ñuhu cahnu

5Tacuan ta zuhva ñu i natuhun ñu tuhun
veheñuhu cahnucuan. Catyiñuvatyi tyaqui
xaanyuu i sino si. Ta tyaqui xaan sa tacaa sa
sahamaañiyɨvɨ, ndɨhɨ ca. Tacuan ta i catyi ra
Jesús:

6 Cua coo quɨvɨ ta tandɨhɨ sa ndyehe ndo
ihya cua tani si. Numinoo yuu ya ta ma
ndoo si zɨquɨ tahan si. Cua nacoyo tandɨhɨ
si.

7 Ta i ndaca tuhun ra sii ra Jesús ta catyi
ra: Maestro, ¿ama cua coo cuhva cuan? ¿Ñaa
zeña cua ndyehe ndi, ta zɨquɨ cua coto ndi
vatyi sa cua tahan si?

8Ta i catyi ra Jesús: Zacuenda ndo sii ndo
coto zandavi ñahañiyɨvɨ sii ndo. Vatyi cuaha
xaan ra cua quisi ta cua catyi ra: “Yuhvi cui
Cristo, ta sa cuñi naa ñiyɨvɨ.” Cua catyi ra.
Zoco ma sino iñi ndo sii ra, ta ma cundyico
ndo sii ra.

9 Ta cua cuɨñɨ ndo tuhun vatyi cua coo
cuatyi ta cahñi tahan xaan ñiyɨvɨ, zoco ma
yuhu ndo. Xihna ca cua cuu tandɨhɨ cuhva
cuan, cumañi ca sa saa quɨvɨ naa ñiyɨvɨ.
Catyi ra.

10Ta catyi tucu ra: Cua cahñi tahanminoo
ñuu sihin inga ñuu, ta cua coo cuatyi ñuu
nahnu sihin inga ñuu nahnu.

11Tacua coo sa taanñihixaanzɨɨnzɨɨn ityi.
Ta cua coo cuehe tandɨhɨ ityi. Ta cua coo
tama. Ta cua coo sa zayuhu xaan sii ñiyɨvɨ.
Ta cua coo cuaha xaan zeña andɨvɨ.

12 Zoco cumañi ca sa cuu tandɨhɨ cuhva
cuan, cua cuxaan xaan ñiyɨvɨ ndyehe ñu sii
ndo. Cua zayangaxaanñu sii ndo, ta cua tɨɨn
ñu sii ndo vatyi caca ñu cuatyi saha ndo sisi
vehe ñuhu. Ta cua tyihi ñu sii ndo vehe caa.
Ta cua cuhvamaando sandaa sa cuendami
ityi nuu ra cu rey ta ra cu tyiño.

13Ta cua cuu cahan ndo sa cuendami.
14 Zoco zaha ndo cuenda, ta ma caca iñi

ndo ñaa sa cua cahan ndo nuu ra cu tyiño
cuan.

15 Vatyi yuhvi cua cuhve tuhun cahan
ndo, ta cua cuhve sa siñi tuñi xiñi ndo. Ta
numinoo ra xaan iñi sii ndo tama cuu zaha-
canaa ra sii ndo sihin tuhun cahan ra.

16 Zoco zuun ñi ñiyɨvɨ sii ndo cua xico
tuhun sii ndo, zutu ndo ta zɨhɨ ndo, ta tahan
ndo ta ra tahan ndo, ta amigo ndo. Cua
cuhva ñu sii ndo sii ñu xaan iñi sii ndo. Ta
cua cahñi ñu sii zuhva ndo.

17 Tandɨhɨ ñiyɨvɨ cua cuxaan xaan ñu
ndyehe ñu sii ndo sa cuendami.

18Zocoma cunaa numinoo ixi xiñi ndo.
19Ta tatu ma ndu‑uu iñi ndo, cua cundito

ndo tandɨhɨ cuii tyiemvu.
20Taquɨvɨ cuandyehendovatyi yucuzan-

daru siconduu ñuu Jerusalén ya, cua coto
ndo vatyi sa cuñi saa quɨvɨ cunaa ñuu ya.

21 Tacuan ta ñiyɨvɨ ndyaa nacahnu Judea,
nacono ñu ta naquɨhvɨ xehe ñu ndya yucu.
Ta ñu yucu sisi cuhu, ma cunuhu ñu ndya
ñuu ñu.

22Vatyi quɨvɨ cuan cua tasi tuñi ra Ndyoo
sii ñiyɨvɨ ñuu ya. Ta tacuan ta cua cuu si
tandɨhɨ cuhva catyi tutu ra Ndyoo.

23 Zoco cuaha xaan tundoho cua ndyehe
ñu zɨhɨ, ñu ñoho zehe, quɨvɨ cuan a tatu iyo
zehe ñu sa tyaxi quɨvɨ cuan vatyi cahnu
xaan tundoho cua coo quɨvɨ cuan vatyi

cua cuxaan xaan ra Ndyoo sihin ñiyɨvɨ ñuu
Jerusalén.

24Cua cahñi zandaru sii ñiyɨvɨ sihin mityi
ra, ta ingañiyɨvɨ cua tɨɨn ra ta cundyaca ra sii
ñu zɨɨnzɨɨnñuu. Tañiyɨvɨ sayɨvɨñiyɨvɨhebreo
cuu, cua cuyucuñuñuu Jerusalénndyaquɨvɨ
cua catyi maa ra Ndyoo.

Cuhva cua quisi tucu ra i quisi ndya glo-
ria

25 Ta cuaha sa iyo cua ndyehe ñiyɨvɨ nu
ñicandyi ta nu yoo ta cuhva iyo tiñoo. Ta
cuayuhuxaanñiyɨvɨñuuñiyɨvɨya cuhva cua
ndaa noo xaan tyañuhu.

26 Yaha xaan yaha xaan cua yuhu ñiyɨvɨ
sihin sa sica xaan iñi ñu sa cuenda sa iyo sa
cua cuu ñuu ñiyɨvɨ. Ta tandɨhɨ sa iyo andɨvɨ
cua canda si.

27 Tacuan ta zɨquɨ cua ndyehe ñiyɨvɨ sii ra
i quisi ndya gloria. Cua quisi tucu ra sihin
vico ta sihin cuaha xaan cuhva. Ta tyaqui
xaan caa ra.

28Ta tatu saquisaha cuu tandɨhɨ cuhvaya,
zɨɨ xaan cuñindo vatyi sa yatyi cuii cua cacu
ndo.

29 Tacuan i catyi ra Jesús, ta zɨquɨ i cahan
ra zɨquɨminoo cuhva ya ta catyi ra: Ndyehe
ndo cuhva iyo yutu higuera ta tandɨhɨ inga
yutu.

30 Tatu cua ndyehe ndo sa cua nacoyo
ndaha tu ta cua nduyutya tu, tacuan ta sa
sito ndo vatyi sa cua nducahñi.

31Ta tacuan tucu tatu sandyehendovatyi
sa cuu tandɨhɨ tuhun sa quehin sihin ndo
ihya, tacuan ta cua coto ndo vatyi sa cua
cuyatyi cundyaca ñaha ra Ndyoo ñuu ñiyɨvɨ
ya.

32 Sa ndisa catyi sihin ndo vatyi cua cuu
cuhva ya cuee ca sa cuu ñiyɨvɨ sa iyo vityi.

33Yutyi andɨvɨ ta ñuhu ñuu ñiyɨvɨ cunaa si.
Zoco tuhun quehinma naa si.

34 Coto vaha ndo sii ndo coto ñáha zan-
dava ndo iñi ndo sa cuenda cuatyi zavaha
ndo tañi sa zavaha xaan ndo vico ta sihi
xaan ndo ndixi ta sica xaan iñi ndo tuhun
sa iyo ñuu ñiyɨvɨ. Tatu tacuan iyo ndo ta ña
ndatu listo ndo, zana ñi iñi ndo ta cua quisi
tundoho zɨquɨ ndo.

35 Vatyi tacuan cua cuu si sihin tandɨhɨ
ñiyɨvɨ ñuu ñiyɨvɨ. Zana ñi iñi ñu, ta cua cuu si
tañi minoo sa nacazi ra Ndyoo nu ñoho ñu,
ta ma cuu ca quita ñu.

36Yucuan cuenda cuatu listo ndo, ta caca
xaan ndo sii ra Ndyoo tandɨhɨ quɨvɨ vatyi
cua cuhva ra sa ma ndyehe ndo tundoho
cahnu xaan sa cua coo. Ta caca ndo sii ra
vatyi cuhva ra sa cua saa vaha ndo ityi nuu
ra iquisi ndyagloria. Tacuan i catyi ra Jesús.

37Ora i zacuaha ra Jesús sii ñiyɨvɨ sisi vehe
ñuhu cahnu ta sa sa cuaa tuhva ra sahan
ndya yucu sa nañiOlivos.

38 Ta tahan ñaha ñi saa coyo ñiyɨvɨ vehe
ñuhu vatyi cuñi ñu tyizoho ñu sa cahan ra.

22
Xico ra Judas Iscariote sii ra Jesús

1 Sa cuñi tahan si vico sihi mvee ticatyi.
Quɨvɨ sasi ñiyɨvɨ pan ña ndaa. Pascua nañi
vico cuan. Ta catyi maa yo vico zuhun.

2 Ta ra zutu nahnu sihin ra maestro
cuenda ley, sa nducu ra cuhva yozo caa cuu
cahñi ra sii ra Jesús, zoco yuhu ra sii ñiyɨvɨ.

3 Tacuan ta i quɨhvɨ cuihna sii ra Judas
Iscariote. Ta minoo sa usi uu tahan ra i casi
ra Jesús cuu ra.

4Ta cuahan ra cua cahan ra sihin ra zutu
nahnu ta ra cu nuu sii ra zacuenda vehe
ñuhu cahnu. Natuhun tahan ra yozo caa cua
xico ra Judas sii ra Jesús.

5 Ta zɨɨ xaan i cuñi ra cuan ta i zandaa ra
tyiño vatyi cua cuhva ra xuhun sii ra Judas.

6 Ta i ndoo ra Judas vaha, ta i quisaha
nducu ra cuhva yozo caa cua cuhva cuenda
ra sii ra Jesús sii ra cuan cuhva sa yoñiñiyɨvɨ
yucu sihin ra.

I cuxiñi ra Jesús sihin ra i casi ra
7Ta sa saa quɨvɨ tuhva ñu hebreo sasi pan

ñandaa, quɨvɨ sa tahan si cahñiñu siiminoo
mvee ticatyi.

8Ta i tasi ra Jesús sii ra Pedro ta ra Juan si-
hinminoo tyiño, ta catyi ra sihin ra: Cuahan
ndo cua zanduvahandominoomvee ticatyi
vatyi cua cuxiñi yo.

9Ta indaca tuhunra sii ra Jesús ta catyi ra:
¿Ndyamaa cuñun sa zanduvaha ndi sa cuxiñi
yo? Catyi ra.

10 Ta i catyi ra Jesús sihin ra: Cuahan
ndo sisi ñuu. Ta yucuan cua ndyehe ndo
sii minoo ra ndyizo ra minoo quɨyɨ ndutya.
Cundyico ndo sii ra, ta quɨhvɨ ndo vehe nu
cua quɨhvɨmaa ra.

11 Ta catyi ndo sihin sitoho vehe cuan:
“Catyi ra Maestro: ¿ndyamaa ndyaa cuarto
nu cua cuxiñi sa cuenda vico ya sihin ra i
casi?” Tacuan catyi ndo sihin ra catyi ra
Jesús.

12 Ta cua zañaha ra minoo cuarto cahnu
ndya zɨquɨ. Sa yaha nduvii si. Yucuan
zanduvaha ndo sa cuxiñi yo.

13 Tacuan catyi ra Jesús sihin ra. Ta cua-
han ra, ta i nañihi ra cuarto cuan tañi cuhva
i catyi ra Jesús. Ta i zanduvaha ra sa cuxiñi
ra sa cuenda vico zuhun cuan.

14 Ta sa saa cuhva ta i sicundyaa ra Jesús
yumesa sihin sa usi uu tahan ra i casi ra.

15 Tacuan ta i catyi ra Jesús sihin ra: Cuñi
xeincuxiñi sihinndosisi vicozuhunyacuee
ca sa ndyehi tundoho.

16 Ta catyi sihin ndo vatyi ma casi que
inga saha sihin ndo sa cuenda vico ya ndya
cua cuu si inga saha nu ndyaca ñaha ra
Ndyoo.

17 Tacuan ta i quihin ra minoo vaso ñoho
vino, ta i saha ra tyahvi ndyoo sii ra Ndyoo,
ta i catyi ra: Quihin ndo vaso ya, ta coho
minoominoo ndo zuhva zuhva.

18Vatyi catyi sihin ndo vatyi ma coho que
vino ndya cua cundyaca ñaha ra Ndyoo sii
ñiyɨvɨ.

19 Tacuan ta i quihin ra pan. Ta i saha ra
tyahvindyoo sii raNdyoo, ta i sahnura sii si,
ta i saha ra sii si sii ra. Ta i catyi ra: Ihya cuu
tañi coño ñuhi sa cua cuhve sa cuenda maa
ndo. Zavaha ndo cuhva ya vatyi nacohon
iñi ndo sii. Catyi ra.

20 Ta sa yaha cuxiñi ra i quihin ra minoo
vaso vino, ta i catyi ra: Ihya cuu tañi nɨñi.
Cua cati si sa cuendamaa ndo. Vityi zandaa
ra Ndyoo minoo tyiño saa. Cua zandasi ra
cuatyi ñiyɨvɨ sihin nɨñi.

21 Zoco vityi ra sa xico sii, ɨɨn ñi ndyaa ra
mesa ya sihin.

22Ta ndisa vatyi ra i quisi ndya gloria cua
cuu tandɨhɨ sii ra tañi sa ndyaa cuu sii ra,
zoco ¡ndahvi ñi cuu ra xico sii! Catyi ra Jesús.

23Tacuan ta i quisaha nducu tuhun tahan
ra i casi ra sii ra tahan ra, ndya ra cuu ra
zacuu cuhva cahan ra Jesús tuhun.

Natuhun tahan ra i casi ra Jesús ndya ra
cuu ra ñiñi ca

24 Yaha cuan ta i quisaha natuhun tahan
xaan ra i casi ra Jesús sa cuendandya ra cuu
ra ñiñi ca nu yucu ra.

25 Ta i catyi ra Jesús sihin ra: Ra cu rey
sii ñiyɨvɨ ñuu ñiyɨvɨ ya cuñi ra vatyi zacahnu
ñiyɨvɨ sii ra. Ta cuñi ra vatyi catyi ñiyɨvɨvatyi
tyindyee ra sii ñu.

26 Zoco ña tacuan cua cuu si sa cuenda
maa ndo. Tatu cuñi ndo cuu ndo ra cu
nuu, zanduluhlu ndo sii ndo. Ta ra cuñi
cundyaca ñaha sii inga ndo, cuñi si sa cuu ra
muzu sii tandɨhɨ ndo.

27 Ihya ñuu ñiyɨvɨ, ra ñiñi ca cuu ra ña
zatyiño. Ndyaa ra yumesa ra, ta tyizo muzu
ra coho numesa. Zoco ña tacuan zavahami
vatyi zatyiñe tañimuzu cui sii ndo.

28 Ta maa ndo cuu ra i sindyaa sihin sisi
quɨvɨ ña vaha ya nu ndyehe xein tundoho.

29 Yucuan cuenda cua cuhve minoo nu
cua cundyaca ñaha ndo tañi cua cuhva Zuti
minoo nu cua cundyaca ñehi.

30Tacuacuhve sa cuacasindo ta cuacoho
ndo numesa sihinmi nu cua cundyaca ñehi.
Ta cua tyicuhva ndo sii sa usi uu tahan ityi
ñiyɨvɨ hebreo.

Catyi ra Jesús vatyi cua catyi ra Pedro
vatyi ña sito ra sii ra

31Tacuan ta i catyi ra Jesús sihin ra Pedro:
Ndyehe vohon yoho Simón vatyi cuñi ra cu
nuusii cuihnasuunvatyi cuñi randucucoto
ihñi ra suun.

32 Zoco i cahan xein sihin ra Ndyoo sa
cuendon vatyi ma naa sa sino iñun sii ra



SAN LUCAS 22:33 99 SAN LUCAS 22:61

Ndyoo. Ta quɨvɨ cua ndu‑uu iñun cuatyun,
zandundyee con iñi ra tohon.

33 Ta i catyi ra Simón sihin ra: Tata, sa
ndyaa listi sa cuhin suhun vazu ndya vehe
caa ta vazu cui suhun. Catyi ra.

34 Ta i catyi ra Jesús sihin ra: Catyi suhun
yoho Pedro vatyi cumañi ca sa vacu saa
ndɨvɨ tyahnu sa cuaa vityi ta cua catyun uñi
tahan saha vatyi ña siton sii.

Sa cuñi saa cuhva cua cuhva cuenda ra
Judas sii ra Jesús

35 Tacuan ta i ndaca tuhun ra Jesús sii
ra i casi ra ta catyi ra: Nacohon iñi ndo
quɨvɨ i tasi sii ndo sa nacatyi ndo tuhin sihin
ñiyɨvɨ ta ñahñi sindyizo ndo, nu xuhun ta nu
sa casi ndo ta nu inga zahma ndo. ¿Atu i
cumañi si sii ndo quɨvɨ cuan? Ta i nacahan
ra cuan ta catyi ra: Ñahñi i cumañi sii ndi.

36 Ta zɨquɨ i catyi ra Jesús sihin ra: Zoco
vityi tatu iyo xuhun ndo a sa casi ndo a
zahma ndo, cuizo ndo sii si. Ta tatu ñahñi
mityi ndo, xico ndo minoo zahma ndo ta
zata ndominoo si.

37Vatyi catyi sihin ndo vatyi cuhva ndyaa
si nu tutu ra Ndyoo sa cuenda mi, sa cuñi
tahan si cuhva catyi si: “Cua tasi tuñi ñiyɨvɨ
sii ra tañi ra iyo cuatyi.” Tacuan catyi si, ta
cua cuu tandɨhɨ cuhva ndyaa si.

38 Ta i catyi ra cuan sihin ra Jesús: Tata,
cumi yo uu tahan mityi. Ta i catyi ra Jesús
sihin ra: Maa vatu ñi.

Cahan ra Jesús sihin ra Ndyoo minoo nu
yucu yutu tyaqui nu nañi si Getsemaní

39 I quita ra Jesús vehe cuan ta cuahan ra
ndya yucu Olivos tañi tuhva maa ra sahan.
Ta cuahan tucu ra i casi ra sihin ra.

40 Ta cuhva sa saa ra yucuan i catyi ra
sihin ra i casi ra: Caca tahvi ndo sii maa ra
Ndyoo vatyima cuhva ra sa nducu coto ihñi
cuihna sii ndo.

41 Tacuan ta cuahan ra Jesús zuhva ca
maa ñimaa ra. Tañi cuhva zavita yo minoo
yuu, tacuan ñi cuu cuhva cuahan ra. Ta
yucuan i sicuɨñɨ sɨtɨ ra, ta i cahan ra sihin ra
Ndyoo.

42 Ta i catyi ra sihin ra Ndyoo: Ndyoo
Zuti, tatu cuhva cuñi moo cuu, cuhvon sa
ma ndyehi tundoho ya. Zoco ma cuhvon
tañi cuhvacuñimi. Nacuusi tañi cuhvacuñi
moo.

43 Tacuan ta i quituu minoo ángel nu
ndyaa ra, ta saha ca si tundyee iñi sii ra.

44 Cuaha xaan tundoho ndyehe ra Jesús
vatyi cuihya xaan cuñi ra, ta ñihi ca sica
tahvi ra sii ra Ndyoo. Ta cuaha xaan tyeen
ra i quita tañi toon nɨñɨ nu ñuhu.

45Ta sa nduvita ra sa ndɨhɨ cahan ra sihin
ra Ndyoo ta sahan ra nu yucu ra ndɨhɨ sihin
ra, ta nañihi ra sii ra quixi ra vatyi cuihya
xaan cuñi ra.

46 Ta i catyi ra sihin ra: ¿Ñacu quixi xaan
ndo? Nduvita ndo ta cahan ndo sihin ra
Ndyoo coto nducu coto ihñi cuihna sii ndo.

Tɨɨn ra sii ra Jesús
47 Nu cahan ca ra Jesús ta i saa ra Judas,

minoo sa usi uu tahan ra i casi ra Jesús cuu
ra. Ta i saa cuaha xaan ñiyɨvɨ sihin ra. I
tuhva ra Judas sii ra Jesús vatyi cua coho ra
xɨtɨ ra.

48 Ta i catyi ra Jesús sihin ra: Judas, ¿atu
sihin sa cohon xɨti cua nacuhva cuendon sii
ra i quisi ndya gloria? Catyi ra.

49Ndyehe ra yucu sihin ra Jesús cuhva sa
cuu, ta ndaca tuhun ra sii ra: Tata, ¿atu cañi
ndi sii ra sihinmityi? Catyi ra.

50 Ta minoo ra cuan i sahndya ra zoho
minoo ra cumuzu ra cu zutu ya cahnu, siyo
cuaha.

51 Zoco i catyi ra Jesús sihin ra: Zaña ndo.
Vahañi. Catyi ra. Ta inaquihinra Jesúszoho
racuan tanatyaara. Ta i zanduvaharazoho
ra.

52 Tacuan ta i catyi ra Jesús sihin ra zutu
nahnu, ta ra cu policía cuenda vehe ñuhu
ta ra mandoñi: ¿Atu vasi tɨɨn ndo sii minoo
ra zuhu vatyi ñaa ndo mityi ta ndaha tyiño
xaan?

53 Tahan tahan quɨvɨ i sehin vehe ñuhu
cahnu ta yucu ndo, zoco ñá tɨɨn ndo sii
yucuan. Vityi cuu cuhva ndyaca ñaha ra ña
vaha, tayucuancuendavityi cua tɨɨnndosii.

I catyi raPedrovatyi ña sito ra sii ra Jesús
54Tacuan i tɨɨn ra sii ra Jesús, ta i sindyaca

ra sii ra ndya vehe ra cu nuu sii ra cu zutu.
Ta i sindyico ra Pedro sii ra sica sica ñi.

55 Ta cuhva sa saa coyo ra yucuan i zata-
han ra ñuhu nuquehe ta sicundyaa ra, ta i
sicundyaa ra Pedromahñu.

56 Ta cuhva sa ndyaa ra Pedro yunuhu ta
i ndyeheminoo ña cumuzu sii ra, ta nacoto
ña sii ra, ta catyi ña: Ra ihya, ra tahan ra cuu
sii ra.

57 Zoco i catyi ra Pedro: Maha, ña site sii
ra.

58Ta i yaha zuhva cuhva, ta i ndyehe tucu
inga ra sii ra Pedro, ta catyi ra: Yoho tucu, ra
tahan oo cuu sii ra. Ta i catyi ra Pedro sihin
ra: Yɨvɨ yuhvi, tata.

59Ta i yaha tañiminoo ora, ta i catyi tucu
inga ra: Ndisa cuii vatyi ra ihya cuu tucu
minoo ra tahan ra vatyi zuun ñi ra Galilea
cuu tucu ra.

60Ta i catyi ra Pedro sihin ra: Tata, ña site
ñaa tuhun cohon. Catyi ra. Ta zuun ñi caa
cuhva sa cahanraPedro, ta i sacu saaminoo
ndɨvɨ tyahnu.

61 Tacuan ta i nasico cava ra Jesús, ta i
nandyehe ra sii ra Pedro. Ta i nacohon
iñi ra Pedro cuhva sa i catyi ra Jesús sihin
ra: “Cumañi ca vacu saa ndɨvɨ tyahnu, cua
catyun uñi tahan saha vatyi ña siton sii.”

62Ta cuhva cuan i quita ra Pedro, ta i sacu
xaan ra vatyi i nducuihya xaan iñi ra.

Sacu ndyaa ñiyɨvɨ sii ra Jesús
63 Tacuan ta ra i sicumi sii ra Jesús i

quisaha sacu ndyaa ra sii ra, ta i cañi ra sii
ra.

64 I sihñi ra minoo zahma nuu ra, ta zɨquɨ
i cati ra nuu ra ta catyi ra: Nacoton yoo ra i
cañi suun. Catyi ra.

65 Ta cuaha xaan inga sa quiñi i cahan ra
sihin ra.

I sindyaca ra sii ra Jesús nu titahan ra cu
tyiño hebreo

66 Ta cuhva sa cundisi i titahan ra man-
doñi sihin ra zutu nahnu sihin ra maestro
cuenda ley. Ta i quihin ra sii ra Jesús,
ta sindyaca ra sii ra nu cuu junta cahnu
cuenda tandɨhɨ ra ñiñi hebreo. Ta i catyi ra
sihin ra:

67Nacatyun sihin ndi ¿atu ra Cristo cuun,
ra cuazacacu sii ndi? Ta i catyi ra Jesús sihin
ra: Tatu catyi sihin ndo vatyi zuun ra cui,
ma sino iñi ndo.

68A tatu ndaca tuhin ñaaminoo cuhva sii
maa ndo, ma nacahan ndo. Ta zuun ñi sa
ma zaña ndo sii.

69 Zoco ndya vityi cua cundyaa ra i quisi
ndya gloria siyo cuaha ra Ndyoo. Catyi ra.

70Tacuan ta i ndaca tuhun tandɨhɨ ra sii ra
Jesús ta catyi ra: ¿Zɨquɨ zehe ra Ndyoo cuu
suun? Ta i catyi ra Jesús sihin ra: Zuun cui
tañi catyi maa ndo.

71Tacuan ta i catyi ra cuan sihin tahan ra:
Xihna sa cahan ra. Ñahñi ca sa ndaa cuñi si
vityi. Zuun ñimaa yo i siñi sa cahan ra sihin
yuhu ra.

23
Nacuhva cuenda ra sii ra Jesús sii ra Pi-

lato
1 I nduvita tandɨhɨ ra xaan iñi sii ra Jesús,

ta i sindyaca ra sii ra nu ndyaa ra Pilato, ra
cu governador.

2 Ta i quisaha tyaa ra cuatyi sata ra Jesús
nuu ra Pilato ta catyi ra: Ra ihya, zatɨvɨ xaan
ra sii ñiyɨvɨ sihin tuhun cahan ra nuu ñu. Ta
catyi ra vatyi ña vaha sa tyiyahvi ndi xuhun
sii ra ndyaca ñaha. Ta catyi ra vatyi Cristo
cuu ra, minoo ra cu rey. Tacuan i nacatyi
tandɨhɨ ra cuan sihin ra Pilato.

3 Ta zɨquɨ i ndaca tuhun ra Pilato sii ra
Jesús: ¿Atu yoho cuu rey cuenda ñiyɨvɨ he-
breo? Ta i catyi ra Jesús: Tacuan cu si tañi
catyi moo.

4 Tacuan ta i catyi ra Pilato sihin ra zutu
nahnu ta sihin inga ñiyɨvɨ: Ñahñi cuatyi ra
ya iyo. Catyi ra.

5 Zoco i nduxaan ca ñiyɨvɨ ta i catyi ñu:
Cahnu xaan cuatyi ra ya. Cuaha xaan
tizɨhɨ saha ra vatyi zacuaha ra sii ñiyɨvɨ ta

zanandɨquɨ ra sii ñu ndya Galilea ta ndya
ihya.

Tasi ra Pilato sii ra Jesús nuu raHerodes
6 Cuhva sa siñi ra Pilato tuhun cuan ta i

ndaca tuhun ra tatu ra Galilea cuu ra Jesús.
7Ta sa sito ra vatyi zuun ra cuu ra, ta zɨquɨ

i zacuhun ra sii ra nu ndyaa ra Herodes
vatyi raHerodes i cuu gobernador nacahnu
Galilea. Ta quɨvɨ cuan ñoho ra Herodes ñuu
Jerusalén.

8 Ta zɨɨ xaan i cuñi ra Herodes sa ndyehe
ra sii ra Jesús vatyi sa naha xaan cuñi ra
ndyehe ra sii ra. Sa siñi xaan ra Herodes
tuhun ra Jesús, ta cuñi ra ndyehe ra sa
zavaha ra Jesúsminoo sa ndyityi.

9 Cuaha xaan cuhva i ndaca tuhun ra sii
ra Jesús, zoco ñá nacahan maa ra Jesús sa
cahan ra.

10 Ta yucu tucu ra zutu nahnu ta ra mae-
stro cuenda ley cuhva cuan, ta i tyaa xaan
ra cuatyi sata ra Jesús.

11 Ta ra Herodes sihin zandaru ra, i sacu
ndyaa ra sii ra Jesús. Ta i natyihi ra minoo
zahma yahvi xaan sii ra, ta tyaqui xaan
si tañi sa sityiño minoo rey, ta i natasi ra
Herodes sii ra nu ndyaa ra Pilato.

12 Ta quɨvɨ cuan i nduu amigo ra Pilato
sii ra Herodes vatyi nu quisi quɨvɨ ñá cuu
ndyehe ra sii tahan ra.

Saha ra Pilato sa cuu ra Jesús
13 I zandu‑ɨɨn ra Pilato sii ra zutu nahnu ta

ra cu tyiño ta tandɨhɨ ñiyɨvɨ.
14Ta i catyi ra sihin ñu: I quisi ndyaca ndo

sii ra ya sii, ta catyi ndo vatyi zatɨvɨ xaan ra
sii ñiyɨvɨ. Zoco sa tyicuhve sii ra nuundo. Ta
ñahñi cuatyi ra iyo cuhva catyi maa ndo.

15 Ta ra Herodes tucu ñá nañihi ra numi-
noo cuatyi ra, ta i natasi tucu ra sii ra ihya.
Sa ndyehe ndo vatyi ñahñi sa zavaha ra ta
cua cuu ra.

16 Yucuan cuenda cua cañi sii ra, ta cua
zañe sii ra.

17 Tacuan i catyi ra Pilato vatyi cuñi si sa
zaña ra sii minoo ra ñoho vehe caa tañi iyo
costumbre sa cuenda vico cuan.

18 Zoco ɨɨn ñi i cana saa tandɨhɨ ñiyɨvɨ ta
catyi ñu: Cahñun sii ra ya, ta zañon sii ra
Barrabás. Catyi ñu.

19 Ta ra Barrabás cuan ñoho ra vehe caa
vatyi iyo cuatyi ra sa cuñi randuvita ra zɨquɨ
ra cu tyiño. Ta i sahñi ra ñiyɨvɨ.

20 Ta ra Pilato cuñi ra zaña ra sii ra Jesús,
ta i cahan ra sihin ñiyɨvɨ inga saha vatyi cua
zaña ra sii ra.

21Zoco i cana saa ñu ta catyi ñu: Nacuu ra
nu cruz. Nacuu ra nu cruz.

22 Ta i catyi tucu ra Pilato sihin ñu sa cu
uñi saha: ¿Ñaa cuenda? ¿Ñaa sa ña vaha i
zavaha ra? Ñahñi cuatyi ra i nañihi ta cua
cuu ra. Yucuancuenda cua cañi sii ra, ta cua
zañe sii ra. Catyi ra Pilato.

23Zoco i cana saaxaanñiyɨvɨ, ta i zañiñiñu
vatyinacuuranucruz. Yahaxaan i canasaa
ñiyɨvɨ, ta ra zutu nahnu ndya cuhva ndya sa
cuu cuhva cuñi ñu.

24 Ta i zandaa ra Pilato tyiño cuhva cuñi
maa ñu.

25 Ta tañi cuhva cuñi ñiyɨvɨ, i zaña ra sii
ra Barrabás, ra ñoho vehe caa sa cuenda sa
sahñi rañiyɨvɨ ta nduvita ra zɨquɨ ra cu tyiño.
Ta i zavaha ra sihin ra Jesús cuhva catyi
ñiyɨvɨ.

Nu i tyaa ra sii ra Jesús nu cruz
26 Tacuan ta i quihin zandaru sii ra Jesús

ta cuahan ra sihin ra. Ta i tɨɨn zandaru
sii minoo ra ñuu Cirene. Simón nañi ra. I
quita ra sicuhu, ta vasi ra ñuu Jerusalén. Ta
i zacuizo zandaru cruz ra Jesús sii ra, ta
cuahan ra sata ra Jesús.

27 Ta i sindyico tucu cuaha xaan inga
ñiyɨvɨ sii ra Jesús. Ta cuaha xaan ñu zɨhɨ i
sacu xaan ñu vatyi cuihya xaan cuñi ñu sa
cuenda ra.

28Ta i ndyehe ra Jesús sii ñu, ta i catyi ra si-
hin ñu: Tandɨhɨ ndoho ñu zɨhɨ ñuu Jerusalén,
ma vacu ndo sa cuenda mi. Vacu ndo sa
cuendamaa ndo ta sa cuenda zehe ndo.

29 Vatyi cua quisi quɨvɨ cua ndyehe xaan
ndo tundoho. Ta cua cahan ñiyɨvɨ sa cuenda
ñu sa yoñi zehe, ta cua catyi ñu: “Zɨɨ xaan
cuñi ñu yoñi zehe iyo vatyi ma yaha xaan
ndyehe ñu tundoho tañi ñiyɨvɨ iyo zehe.”

30 Vatyi quɨvɨ cuan, cua cuñi ñu sa nduva
yucu xiñi ñu ta zahvi si sii ñu.

31Vatyi tatu tyehen zavaha ñu sihin mi ta
ñahñi cuatyi, yaha ca cua zavaha ñu sihin
maa ndo ra iyo cuatyi. Catyi ra Jesús.

32Ta i quihin tucu zandaru sii uu tahan ra
quiñi xaan iyo vatyi cua cahñi ra sii ra ɨɨn ñi
sihin ra Jesús.

33Ta sa saa coyo raminoo nu nañi si Yɨquɨ
Xiñi Ndɨyɨ, yucuan i tyaa ra sii ra Jesús nuu
cruz. Ta i tyaa ra sii minoo ra ña vaha cuan
nuu inga cruz ta sañindyaa ra siyo cuaha ra
Jesús. Ta inga ra siyo zatyi ra.

34 Ta cuhva sa ndyaa ra Jesús nu cruz ta i
catyi ra: Ndyoo Zuti, zohon tucahnu iñi sii
ra ya vatyi ña sito ra ñaa sa ndyicuu ra sihin.
Tacuan i cahan ra Jesús sihin ra Ndyoo. Ta
i sizɨquɨ zandaru cuan vatyi cua ndyehe ra
yoo ra cua zahacanaa minoo minoo zahma
ra Jesús.

35 Ta yucu ñiyɨvɨ, ta ndyehe ñu. Ta ra cu
tyiño sa yucu sihin ñu i sacu ndyaa ra sii ra
Jesús ta catyi ra: I zacacu ra sii inga ñiyɨvɨ.
Nazacacu ra sii maa ra tatu ndisa vatyi ra
Cristo cuu ra, ra i casi ra Ndyoo.

36 Ta i sacu ndyaa tucu zandaru sii ra. I
tuhva ra sii ra, ta saha ra vinagre coho ra.

37 Ta i catyi ra: Tatu rey cuenda ñiyɨvɨ
hebreo cuun, zacacun suun. Catyi ra.

38Ta i tyaa ra letraxiñi cruz ra sihinzahan
griego, ta zahan latín ta zahan hebreo ta
catyi si: “Rey ñiyɨvɨ hebreo cuu ra.”

39 Ta minoo ra quiñi, ra ndyaa nu cruz ii
siyo ra Jesús, quiñi xaan i cahan ra sihin ra
ta i catyi ra: Tatu ndisa vatyi ra Cristo cuun,
zacacun sii moo ta sii maa ndi. Catyi ra.

40 Zoco inga ra cuan i catyi ra sihin ra
tahan ra: ¿Atu ña yuhun sii ra Ndyoo? Ta
zuun ñi tundoho sa ndyehe maa ra, ndye-
hun vityi.

41Ta maa yo tahan si ndyehe yo tundoho
ya vatyi iyo cuatyi yo, zoco maa ra ya ñahñi
cuatyi ra iyo. Catyi ra.

42 Ta i catyi ra sihin ra Jesús: Jesús, naco-
hon iñun sii, quɨvɨ cua cundyaca ñohon.

43Ta i catyi ra Jesús sihin ra: Sandisa catyi
suhun vatyi vityi cua cundyoon sihinmi nu
cuahan añima ñu sino iñi sii ra Ndyoo.

Nu i sihi ra Jesús
44 Tacuan i catyi ra Jesús. Ta i cuu si maa

ora, ta i quisaha nduñaa. Ta ñaa xaan i nduu
nacahnu ñuu ñiyɨvɨ ndya caa uñi sa sahiñi.

45 I nduñaa ñicandyi. Ta zahma coco sa
ndita sisi vehe ñuhu cahnu i ndata zava si.

46Ta i cana saa ra Jesúsminoo sañihixaan
ta i catyi ra: Ndyoo Zuti, ndaha moo tyei
añime. Tasayahacahanra Jesús cuhvacuan
ta ndaha i sihi ñi ra.

47 Ta sa ndyehe minoo ra cu nuu sii zan-
daru tandɨhɨ sa cuu, ta i zacahnu ra sii ra
Ndyoo, ta catyi ra: Ndisa cuii vatyi ñahñi
cuatyi ra i sicoo.

48 Ta tandɨhɨ ñiyɨvɨ sa i titahan yucuan
vatyi cua ndyehe ñu ñaa sa cua cuu, i quita
ñu ta cuahanñu. Yahaxaan cuihya i cuñiñu.

49 Ta tandɨhɨ amigo ra Jesús ta ñu zɨhɨ sa
sindyico sii ra ndya Galilea i si‑iñi ndyaa ñu
ndya zava. Ta i ndyehe ñu tandɨhɨ sa i cuu.

I tyihi ra sii ra Jesús sisi ñaña
50Sicoominoo ra nañi José. Vaha xaan ra,

ta ndooxaan ra. Ta i cuu raminoo ra cunuu
cuenda ra hebreo.

51 Ra ñuu Arimatea cuu ra José, ta ndatu
ra quɨvɨ cua cundyaca ñaha ra Ndyoo. Ta ñá
ndoo ra vaha sihin sa zavaha ra hebreo ra
tahan ra.

52Ta i sahan ra José nu ndyaa ra Pilato, ta
i sica ra coño ñuhu ra Jesús.

53 Ta i zanoo ra sii si nuu cruz. Ta i cava
noo ra zahma sii si. Ta i saqui ra sii si sisi
minoo ñaña nu cuu minoo yavi yuu. Minoo
ñaña saa cuu si ta yoñi ca cutyiño sii si.

54 Ta i cuu si viarni, quɨvɨ i zanduvaha
ñiyɨvɨ sa cua casi ñu zavuru vatyi zavuru
cuu quɨvɨ tuhva ñu quitatu.

55 Ta ñu zɨhɨ sa i quisi sihin ra Jesús ndya
Galilea i sindyico ñu sii ra, ta i ndyehe ñu
ñaña ta cuhva catuu coño ñuhu ra Jesús sisi
si.

56 Ta zɨquɨ cuahan ñu ta zanduvaha ñu
xahan vixi (sa cua vaca ñu sii coño ñuhu ra
Jesús cuee ca), ta i quitatu ñu zavuru tañi
catyi ley hebreo.

24
Cuhva i nandoto ra Jesús

1Ta quɨvɨ tumingu ñaha cuii ñi i sinanuhu
ñuzɨhɨndyañaña ra. Ndahañuxahanvixi sa
zanduvaha ñu. Ta i sahan tucu inga ñu zɨhɨ
sihin ñu.

2Ta cuhva sa saa ñu i ndyehe ñu vatyi yuu
cahnu sa sindazi yuñaña cuan sa sɨñɨ siyo si.

3 I quɨhvɨ ñu sisi ñaña cuan, zoco ña nañihi
ñu coño ñuhu ra Jesús, ra ndyaca ñaha sii yo.

4Ta ñá ñihi ñu cuhva ñaa sa cuu. Ta cuhva
cuan i quisi uu tahan ra nu nandyaa ñu;
ñoho ra zahma xiño xaan si.

5Ta i yuhu xaan ñu. Ta i sicava ndyayu ñu
nu ñuhu. Ta i catyi ra cuan sihin ñu: ¿Ñacu
nanducu ndo sii minoo ra ndito ihya nu iyo
ñiyɨvɨ i sihi?

6Yoñi ca ra ihya; sa i nandoto ra. Nacohon
iñi ndo cuhva i cahan ra sihin ndo quɨvɨ sa
sica noo ra Galilea.

7 Vatyi i catyi ra: “Tahan si sa cuhva
cuenda ñu sii ra i quisi ndya gloria ndaha ra
iyo cuatyi. Ta cua cahñi ra sii ra nuu cruz.
Ta sa cu uñi quɨvɨ cua nandoto tucu ra.”

8 (Tacuan i catyi ángel cuan sihin ñu.) Ta i
nacohon iñi ñu tuhun i cahan ra Jesús quɨvɨ
cuan.

9 Ta i quita ñu nuñaña, ta i sinuhu ñu. Ta
i nacatyi ñu tandɨhɨ cuhva cuan sihin sa usi
ɨɨn tahan ca ra i casi ra Jesús ta sihin tandɨhɨ
inga ñu sino iñi.

10Ta ñu nacatyi tuhun cuan sihin ra cuan
cuu ña María Magdalena, ta ña Juana, ta ña
María zɨhɨ ra Jacobo ta inga zuhva ca ñu.

11 Zoco ñá sino iñi ra cuan sa cahan ñu
vatyi sica iñi ra vatyi cahan ñimaa ñu.

12 Zoco i nduvita ra Pedro, ta i cacono ra
ta cuahan ra ndya ñaña. Ta i ndyehe ra sisi
yavi yuu cuan. Ta i ndyehe ra vatyi zahma
ñi ca ra catuu ndya zava. Ta i sinuhu ra.
Ta iyo xaan i cuñi ra vatyi ñá catuu ca coño
ñuhu ra Jesús sisi ñaña cuan.

I quituu ra Jesús nuu uu tahan ra i sica
noo sihin ra

13Ta zuun ñi quɨvɨ cuan cuahan uu tahan
ra i sica noo sihin ra Jesús ndya minoo ñuu
luhlu sa nañiEmaús. Ñuu cuanndyaa si tañi
usi ɨɨn kilómetro sata ñuu Jerusalén.

14 Ta cuhva sa cuahan ra, natuhun tahan
ra sa cuenda tandɨhɨ sa i cuu.

15 Ta cuhva sa natuhun tahan ra sihin ra
tahan ra, i natahan ra Jesús sii ra ta cuahan
ra sihin ra.

16 Zoco vazu i ndyehe ra sii ra Jesús, ñá
nacoto ra yoo ra cuu ra Jesús.

17 Tacuan ta i catyi ra Jesús sihin ra: ¿Ñaa
sa natuhun xaan ndo ityi cuahan ndo? Ta
¿ñacu nducuihya xaan iñi ndo?

18 Tacuan ta i nacahan minoo ra sa nañi
Cleofas, ta catyi ra: ¿Yozo caa cuu si vatyi i
sohon ñuu Jerusalén, ta ña siton cuhva sa i
cuu ñuu cuan?

19 Ta i catyi ra Jesús sihin ra: ¿Ñaa sa i
cuu? Catyi ra. Ta i catyi ra cuan sihin ra: Sa
cuenda ra Jesús, ra ñuu Nazaret vatyi i cuu
ra minoo ra profeta. Ta sihin tundyee iñi
ra Ndyoo i zavaha xaan ra sa ndyityi. Vaha
xaan i cuu ra nuu ra Ndyoo, ta vaha xaan i
cahan ra nuu ñiyɨvɨ ndɨhɨ ca.

20 Zoco ra zutu nahnu ta ra cu nuu vehe
ñuhu i saha cuenda ra sii ra sii zandaru
romano vatyi cahñi ra sii ra. Ta i sihi ra nuu
cruz.

21Tavityi sa cuu si uñiquɨvɨ sa i cuucuhva
cuan. Ta i sica iñimaa ndi vatyi maa ra cuu
ra cua zacacu sii ñiyɨvɨ hebreo.

22 Ta inga tucu cuhva vatyi iyo xaan cuñi
ndi sihin cuhva catyi zuhva ñu zɨhɨ vatyi
ñaha cuii ñi i sahan ñu nu ndyaa ñaña ra.

23Tañánañihiñu coñoñuhu ra yucuan. Ta
i quisi nacatyi ñu sihin ndi vatyi i ndyeheñu
sii uu tahan ángel. Ta catyi ángel cuan vatyi
ndito ra Jesús.

24 Ta sahan zuhva ra tahan ndi nu ndyaa
ñaña ra. Ta i ndyehe ra vatyi sa ndisa cuu
cuhva catyi ñu zɨhɨ cuan. Ta ñahñi ca coño
ñuhu ra Jesús ñoho.

25 Tacuan i catyi ra cuan. Ta i catyi ra
Jesús sihin ra: Zuhva cuii ñi cutuñi iñi ndo.
Ta cuee xaan sino iñi ndo tuhun i tyaa ra
profeta ta sa naha.

26¿Atuña sitondovatyi tahan si sandyehe
xihna ra Cristo tundoho? ta zɨquɨ cua ñihi
ra tyiño sa cundyaca ñaha ra. Catyi ra Jesús
sihin ra.

27 Ta zɨquɨ i quisaha nacatyi ra yozo caa
cuahan tuhun nu tutu ra Ndyoo. I quisaha
ra sihin tuhun i tyaa ra Moisés ta zɨquɨ sa i
tyaa tandɨhɨ ra profeta. Ta i zañaha ra Jesús
cuhva i cahan TuhunNdyoo sa cuendamaa
ra.

28 Ta cuhva sa saa ra ñuu nu cuahan ra, i
zaha ra Jesús tuhun vatyi cua cuhun ra ityi
nuu ca.

29Zoco i zañiñi inga ra cuan sii ra ta catyi
ra: Ndoon sihin ndi vatyi sa cua iñi xaan. Ta
i quɨhvɨ ra Jesús vatyi cua ndoo ra sihin ra.

30Tacuhvasa sacundyaara sihin ramesa,
i quihin ra pan. Ta saha ra tyahvi ndyoo sii
ra Ndyoo. Ta i sahnu ra sii si, ta saha ra sii si
sii ra.

31 Ta cuhva cuan i nacoto ra sii ra Jesús,
zoco i naa ñi ra Jesús, ta ñá ndyehe ca ra sii
ra.

32Ta i catyi ra sihin ra tahan ra: ¿Ñacu ñá
nacoto yo sii ra cuhva sa vasi yo sihin ra?
Vatyi zɨɨ xaan i cuñi yo cuhva sa natuhun ra

sihin yo ta cuhva zacuaha ra sii yo yozo caa
cuahan Tuhun Ndyoo.

33 Tacuan i catyi ra cuan, ta zuun ñi caa
cuhva cuan i nduvita ra ta i sananuhu ra
ndya ñuu Jerusalén. Yucuan i nañihi ra sii sa
usi ɨɨn tahan ca ra i casi ra Jesús. Ɨɨn ñi yucu
ra sihin inga ra.

34 Ta i catyi ra sihin ra: Ndisa vatyi i
nandoto ra ndyaca ñaha sii yo, ta sa ndyehe
ra Pedro sii ra.

35 Tacuan i catyi ra, ta i nacatyi tucu ra i
saa cuan cuhva i natuhun ra Jesús sihin ra
ityi cuahan ra ta cuhva i nacoto ra sii ra nu
i sahnu ra pan.

Quituu ra Jesús nuu sa usi ɨɨn tahan ra i
casi ra

36 Ta cuhva sa natuhun tahan ra tuhun
cuan, ta i quituu ra Jesús mahñu nu yucu
ra, ta i catyi ra sihin ra: Nacoo xaan sa taxi
añima ndo. Catyi ra.

37 Zoco i yuhu xaan ra cuan vatyi sica iñi
ra vatyi ndyehe ra sii minoo añima.

38 Ta i catyi ra Jesús sihin ra: ¿Ñacu yuhu
xaan ndo? Ta ¿ñacu sica xaan iñi ndo? ta
yuhvi cui.

39 Ndyehe ndo ndehi ta sehi vatyi zuun
yuhvi cui. Tɨɨn ndo sii, ta cua coto ndo vatyi
yɨvɨ minoo añima cui. Ñahñi yɨquɨ ta coño
ñuhu iyo sii minoo añima tañi iyo sii mi.

40Ta cuhva sa ndɨhɨ cahan ra Jesús tuhun
ya, i zañaha ra ndaha ra ta saha ra sii ra.

41 Zoco maa ra cuan, iyo xaan cuñi ra ta
zɨɨ xaan cuñi ra ndya cuhva ndya ña cuu ca
sino iñi ra sa ndyehe ra. Ta i catyi ra Jesús
sihin ra: ¿Atu iyo sa casi?

42 Ta i saha ra zuhva tyiyaca sa tyihyo ta
zuhva xita tyahiñu sii ra.

43 Ta i quihin ra sii si, ta i sasi ra nuu
tandɨhɨ ra.

44Ta i catyi ra sihin ra: Tandɨhɨ sa i cuu sii,
cuu sa nacatyi sihin ndo ta ndyei sihin ndo.
I catyi vatyi cua cuu tandɨhɨ cuhva ndyaa
nuu Tutu ra Ndyoo sa cuendami, tandɨhɨ sa
catyi tuhun i tyaa ra Moisés, ta tuhun i tyaa
ra profeta ta sa ndyaa nu libro salmos ndɨhɨ
ca.

45Tacuan i catyi ra Jesús sihin ra, ta i saha
ra sa cutuñi iñi ra cuhva catyi si nuu tutu ra
Ndyoo.

46Ta i catyi tucu ra Jesús sihin ra: Tacuan
ndyaa si vatyi tahan si sa cui. Ta sa cu uñi
quɨvɨ cua nandoto tuqui, catyi si. Vatyi ra
Cristo cui, ra zacacu sii ndo.

47 Ta vityi tahan si sa cuhun ndo tandɨhɨ
ñuu nacahnu ñuu ñiyɨvɨ ta nacatyi ndo sihin
ñiyɨvɨ vatyi cuñi ra Ndyoo sa ndu‑uu iñi ñu
cuatyi ñu ta cua zandasi ra Ndyoo cuatyi
ñu. Quisaha ndo cahan ndo tuhun ya ñuu
Jerusalén ya.

48 Ta maa ndo cuu sa ndaa tandɨhɨ tuhun
ya.

49 Ta cua zaquisi Tatyi Ii ra Ndyoo zɨquɨ
ndo tañi catyi Zuti vatyi cua cuhva ra sii
ndo. Zoco ndoo ndo ñuu Jerusalén ya ndya
cua quisi Tatyi Ii, ta cua ñihindo tundyee iñi
sa cua quisi ndya andɨvɨ.

I ndaa xica ra Jesús ityi andɨvɨ
50Tacuan i cahan ra Jesús sihin ra i casi ra,

ta i sindyaca ra sii ra ndya ñuu Betania. Ta i
zandaa ra ndaha ra, ta i nazoco ra sii ra.

51 Ta cuhva sa nazoco ra sii ra ta i ndaa
xica ñi ra ityi andɨvɨ.

52Ta i zacahnu xaan ra yucu yucuan sii ra
Jesús. Ta i sinanuhu ra ndya ñuu Jerusalén.
Ta zɨɨ xaan zɨɨ xaan i cuñi ra.

53Ta ñiyaca ta ndyiyaca yucu ra vehe ñuhu
cahnu yucuan. Ta zacahnu xaan ra sii ra
Ndyoo. Ndɨhɨ si vityi.

Tuhun Vaha Sa I Tyaa Ra
San Juan

TuhunNdyoo i nduu si minoo rayɨɨ
1 Quɨvɨ i sino ñuu ñiyɨvɨ ta sa iyo Tuhun

Ndyoo; maa ra, ra cu Tuhun Ndyoo, sa
ndyaa ra sihin ra Ndyoo quɨvɨ cuan vatyi
Ndyoo cuu tucumaa ra.

2Ndya sa xihna cuii ñi ta sa iyo ra sihin ra
Ndyoo Zutu yo.

3 Sihin ra cuan i zavaha ra Ndyoo Zutu
yo tandɨhɨ cuii sa iyo, ta ñahñi sa zavaha ra
Ndyoo samaa tuhun ñi ra.

4Tandɨhɨ sa ndito ta ndito si sa cuenda ra
cuan. Ta zañaha ra sii ñiyɨvɨ ñaa sa cuu sa
ndisa. Tañiminoo ñúhu cuu ra.

5Ñúhu cuan zandisi si nu ñaa. Ta ña cuu
ndahva sa ñaa ya sii si.

6Sicoominoo ra i tasi ra Ndyoo. Sinañi ra
Juan.

7 I quisi ra vatyi cuu ra minoo sa ndaa ta
cahan ra tuhun sa cuenda ra cu ñúhu cuan
vatyi tacuan ta cua sino iñi ñiyɨvɨ.

8Maa ra Juan cuan, yɨvɨñúhu cuan cuu ra.
Sa ndaa ñi i cuu ra. I tava ra Ndyoo tyiño sii
ravatyi cahanra sa cuendara cuñúhu cuan.

9 Vatyi ra cu ñúhu sa ndisa cuan, sa cua
saa ra, ta cua cuhva ra sa siñi tuñi vaha sii
tandɨhɨ ñiyɨvɨ.

10 I zavaha ra ñuu ñiyɨvɨ sihin ra Ndyoo
Zutu yo, zoco quɨvɨ i quisi ra ñuu ñiyɨvɨ ya,
ta ñá nacoto ñiyɨvɨ sii ra.

11 I quisi ra zuun ñi ñuu ñiyɨvɨ sa i zavaha
ra, ta zuun ñi ñiyɨvɨ ra ñá naquihin vaha ñu
sii ra.

12 Zoco ñiyɨvɨ i naquihin vaha sii ra sa
ndisa, i saha ra cuhva sii ñu sa nduuñu zehe
ra Ndyoo. Maa ñu cuu ñu sino iñi sa ndisa
cuii sii ra.

13Ña caa ca ñu tañi caa zehe ñiyɨvɨ cuhva
iyo si ñuu ñiyɨvɨ ya vatyi sa i nacacu saa ñu
cuhva cuñi ra Ndyoo.

14Ta ra cu Tuhun Ndyoo i nduu ra minoo
ñiyɨvɨ, ta sindyaa ra sihin yo zuhva quɨvɨ.
Saha xaan ra tumañi iñi sii ñiyɨvɨ, ta cahan
ra maa ñi sa ndisa. Sa ndyehe yo vatyi
cahnu xaan cuumaa ra tañiNdyoo zutu ra.
Minoo tuhunñi ra cuu zeheNdyoo sa ndisa,
ta yucuan cuenda cuaha xaan cuhva iyo sii
ra.

15 I cahan ra Juan sa cuenda ra, ta catyi
ra: Ihya ra cuu ra i catyi vatyi vasi minoo ra
cuee ca, zoco ñiñi ca ra ta zɨquɨ mi vatyi sa
iyo ra ta zɨquɨ i caqui. Catyi ra Juan.

16 Sii tandɨhɨ cuii yo tyindyee xaan ra
cuaha xaan cuaha xaan saha.

17 Sa cuenda ra Moisés ta sito yo ley ra
Ndyoo, zoco sa cuenda ra Jesucristo, ta cuu

ñihiyo tumañi iñi sihin raNdyoo, ta cuucoto
yo ñaa sa cuu sa ndisa cuii.

18Tayoñi candyehesii raNdyoonuminoo
saha. Zocosaminoo tuhunñi racuuzehera,
cuñi xaan ra Ndyoo sii ra, ta maa ra ndyehe
sii ra Ndyoo. Ta i nacatyi ra tandɨhɨ sihin yo
yozo caa iyo ra Ndyoo Zutu yo.

Ra Juanra i zacoondutya sii ñiyɨvɨ, cahan
ra sa cuenda ra Jesucristo

19Ra hebreo ra ñiñi ñuu Jerusalén i tasi ra
sii ra cu zutu ta sii ra tyindyee sii ra cu zutu
vatyi cua nducu tuhun ra sii ra Juan yoo ra
cuu ra.

20Ta i catyi casi ra Juan: Yɨvɨ ra Cristo cuu
yuhvi.

21 Ta zɨquɨ i nducu tuhun tucu ra ta catyi
ra: ¿Yoo ra cuu oo? ¿Atu ra Elías cuun? Ta i
catyi ra Juan: Yɨvɨ yuhvi. Ta zɨquɨ i nducu
tuhun ra inga saha sii ra Juan ta catyi ra:
¿Atu yoho cuu ra cua quisi, ra cua cahan
Tuhun Ndyoo? Ta i catyi tucu ra Juan: Yɨvɨ.

22 Ta zɨquɨ i catyi tucu ra cuan sihin ra:
¿Yoo ra cuu oo? Cuñi si vatyi nacatyi ndi
sihin ra tasi sii ndi. ¿Ñaa sa cua catyun? ¿Yoo
ra cuun?

23 I nacahan ra Juan ta catyi ra: Yuhvi
cui minoo ra cana saa sisi cuhu ta catyi:
“Vasi ra ndyaca ñaha sii yo. Yucuan cuenda
zandundoo ndo ityi tañi i catyi ra cahan
Tuhun Ndyoo”, ra Isaías. Tacuan i catyi ra
Juan.

24Ta ra i quisi cuenda ra fariseo
25 i nducu tuhun ra sii ra Juan ta catyi ra:

Tatu yɨvɨ ra Cristo cuun ta yɨvɨ ra Elías ta
yɨvɨ inga ra cahan Tuhun Ndyoo cuun ¿ñaa
cuenda zacoo ndutyon sii ñiyɨvɨ?

26 Ta i catyi ra Juan: Zacoo ndutye sihin
ndutya. Nu yucu maa ndo nandyaa minoo
ra sa ña sito ndo yoo ra cuu ra.

27 I sei sa xihna ñi ñuu ñiyɨvɨ ya ta zɨquɨ i
saa maa ra, zoco ñiñi xaan ca ra ta zɨquɨmi.
Tayucuan cuendamacuucui numuzu ra ta
ndasi tyiendu ndisa ra. Catyi ra Juan.

28 Ta tandɨhɨ ihya, i cuu si nu nañi si
Betábara. Ndyaa si cuan ityi caña ñicandyi
ndya nundyaa yuu Jordánnu tuhva ra Juan
zacoo ndutya sii ñiyɨvɨ.

Ra Jesús cuu tañimvee ticatyi ra Ndyoo
29 Ta inga quɨvɨ i ndyehe ra Juan vatyi

tuhva ra Jesús sii ra, ta i catyi ra: Ndyehe
ndo, ihya vasi ra cuumvee ticatyi ra Ndyoo.
Zandasi ra cuatyi sii tandɨhɨñiyɨvɨñuuñiyɨvɨ.

30 Ihya ra cuu ra quehin tuhun quɨvɨ i
catyi: “Cuee ca cua quisi inga ra, zoco ñiñi
xaan ca ra ta zɨquɨmi vatyi sa iyo ra ta zɨquɨ
i caqui.”

31 Ta ñá site yoo ra cuu ra quɨvɨ cuan,
zoco cuñi sa cua coto ñiyɨvɨ hebreo sii ra, ta
yucuan cuenda vasi zacoo ndutye sii ñiyɨvɨ
sihin ndutya. Catyi ra Juan.

32Ta i saha ra Juanminoo sa ndaa ta catyi
ra: I ndyehi quɨvɨ i noo Tatyi Ii ndya ityi
zɨquɨ tañi noo minoo paloma, ta i ndoo si
sihin ra.

33 Ta ñá nacote sa xihna ñi yoo ra cuu ra
Jesús, zoco ra Ndyoo Zutu yo i tava ra tyiño
sii, sa zacoo ndutye sihin ndutya, ta i catyi
ra: “Tatu cua ndyehun vatyi noo Tatyi Ii ta
ndoo si sihinminoora, yucuanracuuracua
zacoo ndutya sihin Tatyi Ii.” Catyi ra.

34Ta sa i ndyehi cuhva cuan, catyi ra Juan,
ta sehi sa ndaa vatyi ihya cuu ra cuu zehe ra
Ndyoo.

Ra i casi ra Jesús sa xihna ñi
35 Ta i yaha minoo quɨvɨ. Ta inga quɨvɨ

ndyaa ra Juan yucuan inga saha sihin uu
tahan ra cutahan sihin ra.

36Ta sa i ndyehe ra vatyi cua yaha ra Jesús
ta i catyi ra: Ica ra cumvee ticatyi ra Ndyoo.
Catyi ra.

37 Ta sa siñi sa uu tahan ra cutahan sihin
ra sa cahan ra Juan, ta i sindyico ra cuan sii
ra Jesús.

38Ta zɨquɨ i nandyehe ra Jesús ityi sata ra,
ta i ndyehe ra vatyi ndyico ra cuan sii ra, ta
i catyi ra Jesús: ¿Ñaa sa nanducu ndo? Ta i
catyi ra cuan: Maestro, ¿ndyamaa iyovehun?

39 Ta i catyi ra Jesús: Coho ndo ta cua
ndyehe ndo. Ta cuahan ra cuan sihin ra,
ta i ndyehe ra nu ndyaa ra Jesús, ta i ndoo
ra minoo quɨvɨ cuan sihin ra vatyi sa i cuu
si tañi caa cumi sa sahiñi cuhva sa i saa ra
yucuan.

40 Ta minoo sa uu tahan ra cuan sa i siñi
ra sa catyi ra Juan ta sindyico ra sii ra Jesús,
cuu ra Andrés yañimaa ra Simón Pedro.

41 Ta ra Andrés, ñahñi inga ca sa i zavaha
ra. Sa xihna cuii ñi i sahan ra ta nanducu ra
sii yañi ra, ra Simón, ta i catyi ra: Sa nañihi
ndi sii ra Mesías. Catyi ra. (Tuhun Mesías
cuan cuñi si catyi si Cristo aminoo ra sa cua
zacacu sii ñiyɨvɨ.)

42 Ta zɨquɨ i sahan ra Andrés sihin ra
Simónndyanundyaa ra Jesús. Ta sandyehe
ra Jesús sii ra Simón, i catyi ra: Yoho cuu
ra Simón zehe ra Jonás, zoco cua cunañun
Cefas. (Cuñi si catyi si Pedro aminoo yuu.)

Cana ra Jesús sii ra Felipe ta ra Natanael
43 Ta inga quɨvɨ cua cuhun ra Jesús ndya

nu cu si Galilea, ta i nañihi ra sii ra Felipe ta
catyi ra: Cundyicon sii.

44 Ta ra Felipe cuan cuu ra minoo ra ñuu
Betsaida. Ɨɨn ñi ñuu maa ra sihin ñuu ra
Andrés ta ra Pedro.

45Ta i sahan ra Felipe ta nanducu ra sii ra
sa nañi Natanael, ta i catyi ra: Sa i ndyehe
ndi sii ra i cahan ra Moisés tuhun nu i tyaa
ra nu tutu. Ta i tyaa tucu ra profeta sa
cuenda ra cuan. Ra Jesús cuu ra sa cahan ra
cuan tuhun, ta zehe ra José cuu ra, ra ñuu
Nazaret.

46Ta i catyi ra Natanael: Ma cuu quitami-
noo sa vahañuuNazaret cuan. Ta i nacahan
ra Felipe ta catyi ra: Coho ta cua ndyehun.

47 Ta sa i ndyehe ra Jesús sii ra Natanael
vasi ra, ta i catyi ra Jesús: Ica minoo ra sa
cuu ñiyɨvɨ hebreo sa ndisa cuii. Ña tuhva
maa ra zandavi ñaha.

48 Ta zɨquɨ i nducu tuhun ra Natanael ta
catyi ra: ¿Yozo caa siton sii? Ta i catyi ra
Jesús: I ndyehi suun cuee ca sa cana ra
Felipe suun, cuhva sa ndyoon saha yutu
higuera cuan.

49 Ta i catyi ra Natanael: Maestro, yoho
cuu zehe ra Ndyoo Zutu yo. Ra ndyaca ñaha
cahnu sii ñiyɨvɨ hebreo cuun.

50 I nacahan ra Jesús ta catyi ra: ¿Atu sihin
sa yucuan ñi sino iñun sii vatyi catyi suhun
vatyi ndyehi suun saha yutu higuera cuan?
Cahnu xaan ca inga sa cua ndyehun ta zɨquɨ
ca sa ihya.

51Sandisa catyi suhunvatyi cuandyehun
vatyi cua nuña ityi zɨquɨ ityi andɨvɨ ta ángel
Ndyoo cua ndaa cua noo zɨquɨ ra i quisi
ndya gloria.

2
Minoo vico tindaha ñuu Caná nu cu si

Galilea
1 Ta i yaha uñi quɨvɨ ta zɨquɨ sicoo minoo

vico tindaha ñuu Caná nu cu si Galilea. Ta
ñoho zɨhɨ ra Jesús yucuan.

2 Ta i cana ñiyɨvɨ sii ra Jesús sihin ra i casi
ra vatyi cuhun tucu ra vico tindaha cuan.

3Ta cuahan ra, ta nu yucu ñiyɨvɨ yucuan i
ndɨhɨ vino sihi ñu, ta catyi zɨhɨ ra Jesús sihin
ra: Ndɨhɨ vino.

4 Ta i nacahan ra Jesús ta catyi ra: Maha,
¿ñaa cuenda cohon tuhun ña sihin? Tañaha
ca tahan si quɨvɨ zatyiñe.

5 Zoco i catyi maa ña sihin ñu cu muzu:
Zavaha ndo tandɨhɨ sa catyi maa ra.

6 Ta yucuan siyucu iñu tahan quɨzɨ yuu
nahnu, tahan sa sityiño ñiyɨvɨ hebreo sa
cuenda costumbre sa nacatya xaan ñu
ndaha ñu a ñaa ca. Ta sa minoominoo quɨzɨ
cuancuucutahancumixicoaminooziendu
litro ndutya.

7Ta i catyi ra Jesús sihin ñiyɨvɨ zatyiño: Za-
cutu ndo quɨzɨ ya sihin ndutya. Ta i zacutu
cuii ñu.

8 Ta zɨquɨ i catyi ra Jesús: Vityi tava ndo
zuhva si ta cundyaca ndo sii ra cu nuu sii
vico ya. Ta tacuan i zavaha ñu.

9Ta i sihi ra cunuu sii vico cuan sii ndutya
cuan ta sa i nduu si vino, ta ñá sito ra yozo
caa sino si. Zoco i sitomaa ñu cumuzu cuan
vatyi maa ñu i tyihi ndutya sisi quɨzɨ cuan
vatyi maa ra Jesús catyi, ta i nduu si vino.
Ta ra cu nuu sii vico cuan i cana ra sii ra
tindaha cuan.

10 Ta i catyi ra sihin ra: Tandɨhɨ ñiyɨvɨ
tuhva ñu saha sa xihna ñi vino vaha, ta
tatu sa i sihi ñiyɨvɨ cuaha vino ta zɨquɨ cua
cuhva tucu ñu vino ndahvi ca coho ñiyɨvɨ.
Zoco yoho i sicumi vohon vino vaha, ta vityi
sohonsii si. (Tacuan i catyi ravatyiña sito ra
vatyi maa ra Jesús zavaha vino cuan sihin
ndutya.)

11 Ihya cuu sa xihna ñi sa ndyityi i zavaha
ra Jesús ñuu Caná nu cu si Galilea, ta sihin
cuhva ya zañaha ra vatyi iyo xaan cuhva sii
ra, ta i sino iñi ra i casi ra sii ra.

12Ta sandɨhɨvico cuan, ta cuahan ra Jesús
ñuuCapernaum. Ta cuahanzɨhɨ ra ta yañi ra
ta ra i casi ra sihin ra. Ta yucuan i ndoo ñu
zuhva quɨvɨ.

Tava ra Jesús sii ñiyɨvɨ zavaha sa ña vaha
yuvehe ñuhu cahnu

13 Sa cuñi tahan si quɨvɨ coo vico zuhun
cuenda ñiyɨvɨ hebreo, ta cuahan ra Jesús
ndya ñuu Jerusalén.

14Ta yucuannuquehe veheñuhu i ndyehe
ra vatyi xico ñiyɨvɨ zɨndɨquɨ, mvee ticatyi ta
paloma, ta inga ñiyɨvɨ ndyaa ñu sa nazama
ñu xuhun ñiyɨvɨ.

15 Ta sa ndyehe ra Jesús tacuan, i zavaha
ra minoo cuarta, ta i tava ndyizo ra sii ñu
sata vehe ñuhu cuan sihin mvee ticatyi ta
zɨndɨquɨ. Ta sii ñiyɨvɨ nazama xuhun, i quɨtɨ
cuatyi ra xuhun ñu nu ñuhu ta i zanduva ra
mesa ñu.

16 Ta sihin ñiyɨvɨ xico paloma i catyi ra:
Tava ndo sii tɨ ihya. Ma zavaha ndo minoo
vehe nuyahvi sii vehe Zuti.

17Tasa indyehera i casi ra cuhva i zavaha
ra, ta i nacohon iñi ra vatyi i catyi ra David
quɨvɨ i tyaa ra Tuhun Ndyoo: “Cuñi zatɨvɨ
si sii, vatyi zavaha ñiyɨvɨ sa ña vaha sisi
vehun.”

18 Ta zɨquɨ i nducu tuhun ra hebreo sii ra
Jesús ta catyi ra: ¿Ñaa zeña cua zañohon sii
ndi ta zɨquɨ cua cotondi vatyi ra cahnucuun
ta cuu zavohon sa tyehen?

19 I nacahan ra Jesús ta catyi ra: Cani
ndo vehe ñuhu ya, ta sa cu uñi quɨvɨ ta cua
zanduvehi sii si inga saha.

20 Tacuan ta zɨquɨ i catyi ra hebreo: Uu
xico iñu cuiya i zatyiño ra zandaa vehe ñuhu
ya. ¿Ta ñacu catyun vatyi cua zandoon sii si
sisi sa uñi quɨvɨ ñi?

21Zocoveheñuhu sa cahan ra Jesús tuhun,
zuun ñi coño ñuhumaa ra cuu.

22Yucuancuenda, quɨvɨ i nandoto ra Jesús
ta i nacohon iñi ra i casi ra vatyi sa i catyi ra
cuhva ya. Ta zɨquɨ i sino iñi ra cuhva catyi
tutuNdyoo ta tuhun cahan ra Jesús sihin ra.

Sito ra Jesús tandɨhɨ sa iyo añima ñiyɨvɨ
23 Ta quɨvɨ sa sindyaa ra Jesús ñuu

Jerusalén vico zuhun cuan ta cuaha xaan
ñiyɨvɨ sino iñi sii ra vatyi ndyehe ñu cuaha
xaan sa ndyityi i zavaha ra.

24 Zoco ña nɨɨ iñi ra Jesús sihin ñiyɨvɨ cuan
vatyi sa sito vaha ra cuhva iyo tandɨhɨñiyɨvɨ.

25Ta ña siñiñuhuminoo, yoo sa cua cuhva
sa ndaa sii ra vatyi zuun ñimaa ra ta sa sito
ra yozo caa iyo añima ñiyɨvɨ.

3
Ra Jesús sihin ra Nicodemo

1 Sicoo minoo ra fariseo nañi ra
Nicodemo. Minoo ra ndyizo tyiño sihin ra
hebreo cuu ra.

2Ta i sahan raminoo sa cuaa sa cua cahan
ra sihin ra Jesús, ta catyi ra: Maestro, sito
ndi vatyi maa ra Ndyoo i tava tyiño suun
vatyi zacuohon sii ndi vatyi yoñi ra cuu
zavaha sa ndyityi tañi zavahamoo tatu yɨvɨ
ra Ndyoo tyindyee sii ra.

3Ta i nacatyi ra Jesús sihin ra: Sa ndisa ta
sa ndisa catyi suhun vatyi tatu ma nacacu
saa ñiyɨvɨ, ma cuu cundyaca ñaha ra Ndyoo
sii ñu.

4 Ta i nducu tuhun ra Nicodemo ta catyi
ra: ¿Zoco yozo caa cuu nacacu saa minoo
ñiyɨvɨ tatu sa sahnu ra? Ma cuu nandɨhvɨ ra
sisi zɨhɨ ra inga saha ta nacacu ra.

5Ta i nacahan ra Jesús ta catyi ra: Sandisa
ta sa ndisa catyi suhun, rama coo ndutya ta
ra ma ñihi Tatyi Ii ra Ndyoo, ma cuu quɨhvɨ
ra nu ndyaca ñaha ra Ndyoo.

6 Ra cacu ñiyɨvɨ, ñiyɨvɨ cuu ra. Zoco ra
nacacu saa sa cuendaTatyi Ii, sanditoañima
ra.

7 Ma iyo xaan cuñun vatyi catyi suhun
vatyi cuñi si sanacacusoon. Ñahñi cacuhva.

8 Caá tatyi tandɨhɨ ñi maa ityi. Siñun
nduzu si, zoco ña cuu catyun ndyamaa i
quisi si a ndyamaa cuahan si. Ta tacuan
tucu iyo ñiyɨvɨ sa nacacu cuenda Tatyi Ii.

9Tacuan i catyi ra Jesús, ta zɨquɨ i quisaha
nducu tuhun tucu ra Nicodemo sii ra ta
catyi ra: ¿Ta yozo caa cuu cuhva ya?

10 Ta i nacatyi ra Jesús sihin ra: Ta yoho
minoo ra ñiñi cuun, minoo ra zacuaha sii
ñiyɨvɨ hebreo, ta ña cutuñi iñun tuhun ya.

11 Sa ndisa ta sa ndisa catyi suhun vatyi
quehin cuhva site ta cui sa ndaa cuhva sa
ndyehi, zoco ña sino iñi ndo sa catyi.

12 Tatu quehin sihin ndo cuhva iyo ñuu
ñiyɨvɨya taña sino iñindo, ¿yozo caa cua sino
iñi ndo tatu quehin sa cuenda sa iyo ndya
gloria?

13 Yoñi ra sa i ndaa xica ndya gloria, maa
ñimaara sa inoondyagloria, ra i quisindya
gloria, zehe ra ndyaa ndya gloria.

14 Ta tañi i cañihi ra Moisés coo caa cuan
sisi cuhu, tacuan tucu cua cañihi ñiyɨvɨ sii ra
i quisi ndya gloria.

15Vatyi tacuan ta tandɨhɨ ñiyɨvɨ sino iñi sii
ra,ma cunaañu. Cua cundito ñu tandɨhɨ cuii
tyiemvu.

Cuñi xaan ra Ndyoo sii ñiyɨvɨ ñuu ñiyɨvɨ

16 (Cahan ca ra Jesús, ta catyi ra:) Cuñi
xaan ra Ndyoo sii ñiyɨvɨ, ta i saha ra sii sa
minoo tuhun ñi zehe ra vatyi tandɨhɨ ñiyɨvɨ,
ñu sino iñi sii ra, ma cunaa ñu. Cua cundito
ñu tandɨhɨ tyiemvu sihin ra.

17 Ñá zaquisi ra Ndyoo sii zehe ra ñuu
ñiyɨvɨ ya sa cuenda sa cua tasi tuñi ra sii
ñiyɨvɨ. I zaquisi ra sii ra vatyi cua zandasi
ra cuatyi ñiyɨvɨ ta cua zacacu ra sii ñu.

18Ñiyɨvɨ sa sino iñi sii zehe ra Ndyoo, ma
tasi tuñi ra Ndyoo sii ñu, zoco ñiyɨvɨ sa ña
sino iñi cua tasi tuñi ra Ndyoo sii ñu vatyi ña
sino iñi ñu sii sa minoo tuhun ñi ra cu zehe
Ndyoo.

19 Ta ihya cuu cuenda cua tasi tuñi ra
Ndyoo sii ñu vatyi i quisi ñúhu ñuu ñiyɨvɨ,
zoco cuñi xaan ca ñiyɨvɨ sa ñaa, ta ña cuñi ñu
sii ñúhu vatyi yaha xaan ña vaha cuu cuhva
zavaha ñu.

20 Tandɨhɨ ñiyɨvɨ sa zavaha sa ña vaha,
cuxaan xaan ñu ndyehe ñu ñúhu cuan, ta ña
tuhva ñu sii si coto ndundisi cuhva ña vaha
sa ndyicuu ñu ta cua ndoho ñu.

21 Zoco ñiyɨvɨ zavaha cuhva sasi tahan
sihin sa ndisa, tuhva ñu sii ñúhu, vatyi
tacuan ta cua coto ingañiyɨvɨvatyi raNdyoo
tyindyee sii ñu sihin cuhva vaha zavaha ñu.

Cahan tucu ra Juan sa cuenda ra Jesús
22 Ta sa i yaha cahan ra Jesús ta zɨquɨ

cuahan ra sihin ra i casi ra ndya nu cu si
Judea, ta i ndoo ra zuhva quɨvɨ yucuan, ta i
zacoo ndutya ra sii ñiyɨvɨ.

23 Ta zuun ñi zacoo ndutya tucu ra Juan
ñuu Enón yatyi ñi ñuu Salim vatyi cuaha
xaan ndutya iyo yucuan. Ta cuaha xaan
ñiyɨvɨ i quisi, ta sicoo ndutya ñu.

24Tacuan i cuu si vatyi tañaha ca cua tyihi
ñiyɨvɨ sii ra Juan vehe caa.

25 Tacuan ta zɨquɨ i quisaha natuhun
tahan xaan ra cu tahan sihin ra Juan sihin
minoo ra hebreo sa cuenda yozo caa ndu-
vaha cuhva iyo ñiyɨvɨ.

26 Ta i sahan ñiyɨvɨ nu ndyaa ra Juan ta
catyi ñu sihin ra: Maestro, ra sa sindyaa
suhun inga siyo yutya Jordán, ra sa ca-
han xoon tuhun, vityi zacoo ndutya ra, ta
tandɨhɨ ñiyɨvɨ ndyico sii maa ra.

27 Ta i nacahan ra Juan ta catyi ra: Yoñi
minoo yo ta cuu coo sa sii yo tatu yɨvɨ maa
ra Ndyoo saha.

28 Zuun ñi maa ndo cuu sa ndaa vatyi
sa i catyi sihin ndo vatyi yɨvɨ ra Cristo cui.
Minoo ra i tasi ra Ndyoo ityi nuu cui.

29 Vityi cua quehin minoo cuhva, cuhva
iyo minoo vico tindaha. Ra cua tindaha
cuan cuu ra sa cua quihin minoo ñaha. Ta
amigo ra tindaha cuan, ndyaa ra yucuan.
Tyizoho ra, ta cuzɨɨ xaan cuñi ra sihin cuhva
cahan ra cua tindaha. Tacuan tucumi vityi.
Zɨɨ xaan cuñi.

30 Ra sa cahan ndo tuhun, cuñi si nduc-
ahnu ca ra, ta yuhvi cua nduluhlu que.

Ra i quisi ndya gloria
31 Ra i quisi ndya gloria, ra cahnu ca cuu

ra ta zɨquɨ tandɨhɨ inga ñiyɨvɨ. Ta ñiyɨvɨ ihya,
cuenda ñuu ñiyɨvɨ ya cuu yo. Cahan yo
cuhva iyo ñuu ñiyɨvɨ. Zoco ra i quisi ndya
gloria ñiñi ca cuu maa ra ta zɨquɨ tandɨhɨ ca
yo.

32 Ta saha ra sa ndaa sa cuenda sa i
ndyehe ra ta sa i siñi ra, zoco yoñi sino iñi
sa catyi ra.

33 Zoco tatu iyo minoo ra sa sino iñi sa
ndaa sa saha ra cuan, saha tucu maa ra sa
ndaa vatyi cahan ra Ndyoo sa ndisa.

34Vatyi ra i tasi raNdyoo, cahan ra Tuhun
Ndyoo. Vatyi saha maa ra Ndyoo Tatyi Ii sii
ra cuaha xaan.

35Cuñi xaan ra Ndyoo Zutu yo sii Zehe ra,
ta tandɨhɨ cuii ñaa sa iyo, sahamaa raNdyoo
sii si sii Zehe ra.

36 Ñiyɨvɨ sino iñi sii Zehe ra Ndyoo, cua
cundito ñu tandɨhɨ cuii tyiemvu. Zoco ñiyɨvɨ
ña sino iñi, ma cundito ñu sihin ra Ndyoo.
Yaha xaan cua ndoho ñu cua zacuu ra
Ndyoo.

4
Natuhun ra Jesús sihin minoo ñaha

samaritana
1-3 I sito ra fariseo vatyi cuaha ca ñiyɨvɨ

ndyico sii ra Jesús ta cuaha ca ñiyɨvɨ zacoo
ndutya ra ta zɨquɨ ra Juan. Vazu yɨvɨ ra Jesús
zacoo ndutya sii ñu. Maa ra i casi ra zacoo
ndutya sii ñu. Ta sa sito ra Jesús vatyi sa
sito ra fariseo cuhva cuan, ta zɨquɨ i quita ra
Judea ta cua nuhu ra ndya Galilea.

4 Ta ityi cuhun ra, cua yaha ra nu cu si
Samaria.

5Yucuan cuenda saa raminooñuu sanañi
Sicar. Cuenda Samaria cuu ñuu cuan, ta
ndyaa si yatyiminoo ñuhu i saha ra Jacob sii
ra José zehe ra ta tyiemvu.

6 Yucuan iyo zoco sa nañi zoco ra Jacob.
Sitatu xaan ra Jesús vatyi sica ityi ra, ta
yucuan cuenda sicundyaa ra yatyi ñi yuhu
zoco cuan. Ta i cuu si maa ora.

7-8Ta ra i casi ra Jesús, cuahan randyañuu
vatyi cua zata ra zuhva sa casi ra. Tacuan
ta zɨquɨ i saa minoo ñaha nu ndyaa ra Jesús.
Minoo ñaha samaritana cuu ña. Vasi quihin
ña ndutya. Ta catyi ra Jesús sihin ña: Cuhva
siin ndutya cohi.

9 Ta i nacahan ñaha samaritana cuan ta
catyi ña: Ra hebreo cuun, ta yozo caa vatyi
sicon ndutya sii, ta ñaha samaritana cui.
Tacuan i catyi ña vatyi iyo tizɨhɨ ñiyɨvɨ he-
breo sihin ñiyɨvɨ samaritana.

10 Tacuan ta zɨquɨ i nacahan ra Jesús ta
catyi ra: Tatu sa vatyi siton ñaa sa sahamaa

ra Ndyoo ta yoo ra sica ndutya suun, cua
cacon sii, ta cua cuhve ndutya sa cunditon.

11 Ta zɨquɨ i catyi ña sihin ra: Tata, ñahñi
sa ndohon sa cua tavon ndutya ya, ta cono
xaan ñoho ndutya ya. ¿Ta ndyamaa cua
cuhun ndutya sa saha sa cundito ñiyɨvɨ ta
cuhvon sii?

12¿Atucahnucamoo tazɨquɨ ra Jacobracu
ñiyɨvɨ sahnu sii ndi? Ihya ndutya i sihi maa
ra ta zehe ra ta quɨtɨ zono ra, ta i zandoo ra
ndutya ya sii ndi. Catyi ña.

13Ta i catyi ra Jesús sihinña: Tandɨhɨñiyɨvɨ
sa cua coho ndutya ya, cua cu‑ityi ñu inga
saha.

14 Zoco ñiyɨvɨ sa cua coho ndutya sa cua
cuhve,macu‑ityi cañunuminoosaha. Vatyi
ndutya sa cua cuhve, cua caña si sisi añima
ñu, ta cua cuhva si sa cundito añimañu sihin
ra Ndyoo.

15 Tacuan ta zɨquɨ i catyi ñaha cuan sihin
ra: Tata, cuhvon ndutya cuan sii vatyi ma
cu‑ityi que, ta ma quisi quihin que ndutya
zoco ya.

16 Ta i catyi ra Jesús sihin ña: Cuahan cua
canon sii yɨun ta quisi ndo.

17Ta i nacahan ña ta catyi ña: Yoñi yɨi iyo.
Ta i catyi ra Jesús sihin ña: Ndison sa cohon
vatyi yoñi yɨun iyo.

18Vatyi sa sicoo ohon tahan yɨun. Ta ra sa
ndyaa suhun vityi, yɨvɨ yɨun cuu sii ra cuan
sa ndisa. Ndisa sa cohon vatyi yoñi yɨun iyo.

19 Tacuan ta i catyi ñaha cuan sihin ra:
Tata, tuu iñi vatyi minoo ra cahan Tuhun
Ndyoo cuun.

20 I zacahnu ñiyɨvɨ sahnu sii nduhvi
samaritana sii ra Ndyoo ihya yucu ya,
zoco ndoho ñiyɨvɨ hebreo catyi ndo vatyi
Jerusalén cuu nu cuñi si zacahnu ñiyɨvɨ sii
ra Ndyoo, catyi ña.

21 Ta i catyi ra Jesús sihin ña: Sino iñun sa
quehin, maha, vatyi sa cua saa quɨvɨ ta cua
zacahnu ndo sii ra Ndyoo Zutu yo, zoco yɨvɨ
yucu ya ta yɨvɨ ndya Jerusalén.

22 Ndoho samaritana ña sito ndo ñaa sa
zacahnu ndo, zoco nduhvi sito ndi yoo ra
zacahnu ndi. Vatyi cuhva cacu yo vasi si sa
cuenda ñiyɨvɨ hebreo.

23 Zoco sa cua saa cuhva, ta vityi cuu si,
ta ñiyɨvɨ sa zacahnu sii ra Ndyoo sa ndisa,
cua zacahnu ñu sii ra sihin tandɨhɨ añima ñu
ta sihin sa ndisa. Vatyi nanducu ra Ndyoo
Zutu yo sii ñiyɨvɨ sa cua zacahnu sii ra cuhva
cuan.

24 Ndyoo cuu ra tatyi, ta ñiyɨvɨ zacahnu
sii ra, cuñi si vatyi zacahnu ñu sii ra sihin
cuhva saha Tatyi Ii ra ta minoo sa ndisa.
Tacuan catyi ra Jesús sihin ña.

25Ta zɨquɨ i catyi ñaha cuan: Site vatyi cua
quisiminoo ra sa cua zacacu sii yo, ta Cristo
cua cunañi ra. Ta quɨvɨ cua quisi ra, cua
nacatyi ra tandɨhɨ sihin yo, catyi ña.

26 Ta i catyi ra Jesús sihin ña: Zuun yuhvi
cui ra cahan suhun ya.

27 Ta cuhva sa cahan ra Jesús ta i nasaa
ra i casi ra, ta iyo xaan i cuñi ra ñaa cuenda
natuhun xaan ra Jesús sihin minoo ñaha.
Zoconuminoo ra, ta ñá cuñi randucu tuhun
ñaa sa cuñi ña a ñaa tuhun cahan ra sihin ña.

28 Ta zɨquɨ i zandoo ñaha cuan quɨyɨ ña, ta
cuahan ña ndya ñuu, ta i nacatyi ña sihin
ñiyɨvɨ:

29 Coho ndo cua ndyehe yo sii minoo ra
nacatyi sihin tandɨhɨ cuii sa zavehi. ¿Atuyɨvɨ
ra Cristo cuu ra? Catyi ña.

30 Tacuan ta zɨquɨ i quita ñu ñuu cuan ta
cuahan ñu ndya nu ndyaa ra Jesús.

31 Cuee ca sa saa ñiyɨvɨ yucuan ta i zañiñi
ra i casi ra Jesús sii ra ta catyi ra: Maestro,
casi zuhva.

32 Zoco i catyi ra Jesús sihin ra: Iyo sa sa
sasi, zoco ña sito ndo.

33 Tacuan ta zɨquɨ i quisaha nducu tuhun
tahanra i casi ra sii tahanra, ta catyi ra: ¿Atu
iyo minoo ñiyɨvɨ sa quisi ndyaca sa sasi ra
ya? Catyi ra.

34 Zoco i catyi ra Jesús sihin ra: Sa saha
tundyee iñi sii, cuu sa zavehi cuhva cuñi ra
tasi sii, ta sa zandɨhi tyiño ra.

35Ma catyi ndo: “Cumañi cumi ca yoo, ta
cua naquihin ñiyɨvɨ tyiño i zacuu ñu.” Vatyi
yuhvi catyi: Ndyehe vaha ndo itu vatyi sa
sisa si. Sa cuu zaquee ñiyɨvɨ sii si.

36Ta ra sa cua naquihin, cua coo yahvi ra.
Ta sa cua naquihin ra, cuu cuenda tandɨhɨ
cuii tyiemvu. Ma cunaa si. Vatyi ra tasi ta ra
cua naquihin cua cuzɨɨ xaan iñi nduu tahan
ra.

37 Ta ihya cuu minoo sa ndisa cuhva ca-
han ñiyɨvɨ: “Minoo ra tasi ta inga ra naqui-
hin.”

38 Tave tyiño sii ndo vatyi naquihin ndo
nu ñá ndyehe ndo tundoho. Inga ra zatyiño
ta vityi nañihi maa ndo sa vaha nu zatyiño
ra cuan. (Tacuan i catyi ra Jesús sihin ra i
casi ra.)

39Ta cuaha xaan ñiyɨvɨ ñuu Samaria i sino
iñi ñu sii ra Jesús sa cuenda sa i nacatyi
ñaha cuan vatyi i catyi ña: “I nacatyi ra sihin
tandɨhɨ cuii sa i zavehi.”

40 Yucuan cuenda zañiñi ñu sii ra Jesús
vatyi ndoo ra sihin ñu. Ta i ndoo ra Jesús uu
quɨvɨ yucuan.

41 Ta cuaha xaan ca ñu i sino iñi ñu sii ra
Jesús sa cuenda tuhun i cahan ra sihin ñu.

42Ta zɨquɨ i catyi ñu sihin ñaha cuan: Vityi
sino iñindi sii ra ta ña ɨɨnñi sa cuenda tuhun
i nacatyi moo, zoco vityi zuun ñi maa ndi
siñi ndi sa cahan ra, ta sito ndi vatyi ndisa
ra Cristo cuu ra, ra cua zacacu sii ñiyɨvɨ ñuu
ñiyɨvɨ.

Zanduvaha ra Jesús sii zehe minoo ra
ndyaca ñaha

43 I yaha uu quɨvɨ, ta i quita ra Jesús yu-
cuan ta cuahan ra ndya nu cu si Galilea.

44 Vatyi sa catyi maa ra vatyi minoo ra
cahan Tuhun Ndyoo, ña tyaa ñiyɨvɨ yahvi sii
ra ñuu ra.

45 Ta sa i saa ra Jesús ndya Galilea, ta
yucuan zɨɨ xaan i cuñi ñiyɨvɨ sihin ra vatyi
sa i sahan ñu vico zuhun ñuu Jerusalén ta
i ndyehe ñu tandɨhɨ sa i zavaha ra Jesús
yucuan.

46 Tacuan ta zɨquɨ i naquita tucu ra Jesús
ndya ñuu Caná sa ndyaca ñaha Galilea nu i
zanduu ra vino sii ndutya quɨvɨ cuan. Ta yu-
cuan iyo minoo ra ñuu Capernaum. Cahnu
xaan tyiño ndyizo ra cuenda ra cu rey. Ta
cuhu xaan zehe ra ndya ñuu ra.

47 Ta sa sito ra cuan vatyi sa i quita ra
Jesús Judea ta nasaa ra Galilea, i sahan ra
nu ndyaa ra sa cua cahan ra sihin ra vatyi
cuhun ra ndya vehe ra ta zanduvaha ra sii
zehe ra vatyi sa cuñi cuu ra.

48 Tacuan ta i catyi ra Jesús sihin ra: Tatu
ma ndyehe ndo zeña ta sa ndyityi, ma sino
iñi ndo sii.

49 Zoco i catyi ra ndyizo tyiño cuan sihin
ra: Tata, coho vityi vityi ñi cuee ca sa cuu
zehi.

50Ta i catyi ra Jesús sihin ra: Cuahanndya
vehun. Sa nduvaha zehun. Tacuan ta i sino
iñi ra sa catyi ra Jesús, ta i quihin ra ityi
cuahan ra.

51Ta ityi cuahan ra ta i ñihi tahanmuzu ra
sihin ra ta catyi ra: Ñá sihi zehun.

52 Tacuan ta zɨquɨ i nducu tuhun ra: ¿Ñaa
cuhva i quisaha nduvaha zehi? Ta i catyi
muzu cuan: Icu, cuhva caa ɨɨn sa yaha ora
i quita cahñi cuan.

53 Tacuan ta i sito ra vatyi i cuu si zuun
ñi cuhva sa i catyi ra Jesús sihin ra: “Sa
nduvaha zehun.” Ta i sino iñi ra cuan sii ra
Jesús sihin tandɨhɨ ñiyɨvɨ sii ra.

54Ta ihya cuu sa cu uu sa ndyityi i zavaha
ra Jesús saquita ra Judea tanasaa raGalilea.

5
ZanduvaharaJesússiiminooraxiinu iyo

minoo pila sa nañi Betesda
1 Ta sa yaha cuan ta zɨquɨ i cuu si minoo

quɨvɨ sa zacahnu ñiyɨvɨ hebreo minoo vico,
ta cuahan ra Jesús ndya ñuu Jerusalén.

2 Ta ñuu Jerusalén iyo minoo pila sa nañi
Betesdasihinzahanhebreo. Iyoohon tahan
yuvehe nu cuu quɨhvɨ ñiyɨvɨ ndya nu ndyaa
si. Ndya yuñuu iyo pila cuan yatyi minoo
yuhu nuzama sa nañi: Nu Quɨhvɨ Mvee
Ticatyi.

3 Ta yatyi ñi yu pila cuan candyaa cuaha
xaan ñiyɨvɨ cuhu, tañi: ñu cuaa, ta ñu coxo,
ta ñu xii. Ndatu ñu sa cua canda ndutya sisi
pila cuan.

4 Vatyi iyo saha, noo minoo ángel ndya
pila cuan ta zacanda si ndutya, ta zɨquɨ yoo
ra cua quɨhvɨ si ndutya cuan sa xihna ñi,
yucuan cuu ra cua nduvaha, ñaa ndɨhɨ cuii
ca cuehe cuhu ra.

5Ta yucuan ndyaaminoo ra sa oco sahun
uñi cuiya sa cuhu ra.

6 Ta i ndyehe ra Jesús sii ra candyaa ra
yucuan, ta i nacoto ra vatyi sa naha xaan
tahan ra tacuan, ta i nducu tuhun ra sii ra:
¿Atu cuñun nduvohon? catyi ra.

7 I nacahan ra cuhu cuan ta catyi ra: Tata,
yoñi sa cua tyihi sii sisi ndutya ya cuhva
sa canda si. Tandɨhɨ saha cuñi quɨhvi, zoco
quɨhvɨ inga ra sa xihna ñi.

8 Tacuan ta i catyi ra Jesús sihin ra: Ndu-
viton; natuun yuun ta cacon.

9 Ta zuun ñi caa cuhva cuan ndaha ndu-
vaha ñi ra, ta i natuu ra yuu ra ta quisaha
sica ra. Ta quɨvɨ cuan, minoo quɨvɨ quitatu
ñiyɨvɨ cuu si.

10 Yucuan cuenda i catyi ñiyɨvɨ hebreo
sihin ra nduvaha cuan: Vityi cuu quɨvɨ qui-
tatu yo. Ña tahan si cuizon yuun.

11 Ta i nacahan ra sa nduvaha cuan ta
catyi ra: Ra zanduvaha sii, i catyi ra:
“Nacuhun yuun ta cacon.”

12 Tacuan ta zɨquɨ i nducu tuhun ñiyɨvɨ sii
ra sa nduvaha cuan ta catyi ñu: ¿Ta yoo ra
cuu ra sa i catyi suhun vatyi nacuhun yuun
ta cacon?

13 Zoco ña sito ra sa nduvaha cuan yoo
ra zanduvaha sii ra vatyi sa quɨhvɨ ra Jesús
tɨcuɨ ñiyɨvɨ, ta cuaha xaan ñiyɨvɨ yucu yu-
cuan.

14 Ta cuee ca i nañihi ra Jesús sii ra sisi
veheñuhu, ta i catyi ra sihin ra: Ndyehevityi
vatyi sa nduvohon. Ma zavaha con cuatyi,
coto quisi inga tundoho cahnu ca zɨcun.

15 Tacuan ta zɨquɨ cuahan ra cuan, ta i
nacatyi ra sihin ñiyɨvɨ hebreo vatyi ra Jesús
cuu ra i zanduvaha sii ra.

16Ta yucuan cuenda i cuxaan xaan ñiyɨvɨ
hebreo sihin ra Jesús ta i cuñi cahñi ñu sii ra
vatyi i zavaha ra cuhva cuan quɨvɨ quitatu
ñiyɨvɨ.

17 Zoco i catyi ra Jesús sihin ñu: Tandɨhɨ
tyiemvu zatyiño ra Ndyoo Zuti, ta yuhvi
zatyiño tuqui. Catyi ra.

18 Ta yucuan cuenda cuñi xaan ca ñiyɨvɨ
hebreo sa cahñi ñu sii ra Jesús vatyi ña tyaa
ra yahvi ley sa cuenda quɨvɨ quitatu ñiyɨvɨ,
ta catyi tucu ra vatyi ra Ndyoo cuu Zutu ra
ta zacuu ra sa ɨɨnñi ra cuu ra sihin raNdyoo.

Iyo xaan cuhva sii Zehe ra Ndyoo
19Tacuan ta zɨquɨ i catyi ra Jesús: Sa ndisa

catyi sihin ndo vatyi ñahñi sa cuu zavaha ra
cu Zehe ra Ndyoo samaa ñimaa ra. Zavaha
ra cuhva sa ndyehe ra vatyi zavaha Zutu ra,
vatyi tandɨhɨ cuhva zavaha ra Ndyoo Zutu
ra, ta tacuan tucu zavaha Zehe ra.

20Cuñi xaan ra Ndyoo Zutu yo sii Zehe ra,
ta zañaha ra sii ra tandɨhɨ cuii sa zavahamaa
ra. Ta cua zañaha tucu ra inga cuhva cahnu
ca sii Zehe ra, tacuan ta iyo xaan cua cuñi
ndo.

21 Vatyi tañi tuhva ra Ndyoo Zutu yo
zanandoto sii ñiyɨvɨ i sihi ta saha ra sa cun-
dito ñu, ta tacuan tucu Zehe ra, saha ra sa
cundito yoo ñiyɨvɨ cuñi ra.

22 Ta Ndyoo Zutu yo, ña tyicuhva ra sii
ñiyɨvɨ. Saha ra tandɨhɨ cuhva cuan sii Zehe
ra sa tyicuhva ra sii ñiyɨvɨ.

23 Tacuan i zavaha ra Ndyoo vatyi cuñi
ra sa cua zacahnu ñiyɨvɨ sii Zehe ra tañi
zacahnu ñu sii ra Ndyoo Zutu ra. Ñiyɨvɨ ña
zacahnu sii Zehe raNdyoo, ña zacahnu tucu
ñu sii Zutu ra vatyi maa ra i tasi sii ra.

24 Sa ndisa catyi sihin ndo: Ra sa siñi sa
quehin ta sino iñi ra sii ra i tasi sii, cua
cundito ra tandɨhɨ cuii tyiemvu. Ma tasi tuñi
ca ra Ndyoo sii ra. Ma cuu cuii añima ra, cua
cundito ra tandɨhɨ cuii tyiemvu.

25Sa ndisa catyi sihin ndo vatyi sa cua saa
cuhva, ta vityi cuu si, ta iyo ñiyɨvɨ tañi sa sihi
ñu sa cuenda cuatyi ñu zoco cua cuɨñɨ ñu sa
cahan Zehe ra Ndyoo. Ta ñiyɨvɨ tyaa yahvi,
cua cundito ñu tandɨhɨ cuii tyiemvu sihin ra
Ndyoo.

26Vatyi iyo cuhva sii Ndyoo Zuti sa cuhva
ra sa cundito ñiyɨvɨ tandɨhɨ cuii tyiemvu. Ta
tacuan tucu i saha ra sii Zehe ra sa cuhva ra
sa cundito ñiyɨvɨ.

27 Ta i saha tucu ra Ndyoo cuhva sii Zehe
ra vatyi zandaa ra tyiño cuenda ñiyɨvɨ vatyi
ra i quisi ndya gloria cuu ra.

28 Ma iyo xaan cuñi ndo vatyi quehin
tuhun ya vatyi cua saa cuhva ta tandɨhɨ
ñiyɨvɨ i sihi cua cuɨñɨ ñu sa cahan Zehe ra
Ndyoo.

29Ta cuaquita ñu sisi ñaña. Ñiyɨvɨ i zavaha
sa vaha, cua nandoto ñu ta cua cundito ñu.
Zocoñiyɨvɨ i zavaha sa ña vaha, cuanandoto
ñu ta cua ndoho ñu.

Cuhva cuu coto yo vatyi cuu zacuu ra
Jesús tandɨhɨ

30 (Cahan ca ra Jesús ta catyi ra:) Ñahñi sa
cuuzavehi samaañimi. Cuhvacatyimaara
Ndyoo sihin, ta tacuan zandei tyiño cuenda
ñiyɨvɨ. Ta ndoo xaan cuu cuhva zandei tyiño
vatyi ña nduqui cuhva zavehi cuhva cuñi
mi, zoco zavehi cuhva cuñi ra i tasi sii.

31Tatu zuunñimisaha sandaa sa cuende,
ña sito ñiyɨvɨ tatu quehin sa ndisa.

32Zoco iyo inga ra saha sandaa sa cuende,
ta site vatyi ndisa cuu sa ndaa sa saha ra sa
cuende.

33 I tasi ndo tyiño, ta i nducu tuhun ndo sii
ra Juan. Ta cuhva i catyi maa ra, sa ndisa
cuu si.

34Zocoña siñiñuhu sa cuhvañiyɨvɨ sandaa
sa cuende. Zoco catyi cuhva ya vatyi cuñi sa
cua cacu ndo.

35 I cuu ra Juan tañiminoo lámpara. Cayu
si ta zandisi si. Ta zɨɨ xaan i cuñi ndo zuhva
quɨvɨ sihin ñúhu i sahamaa ra.

36Zoco iyo minoo sa ndaa sii. Ñiñi ca si ta
zɨquɨ sandaa sa saha ra Juan. Zuunñi cuhva
zavehi cuu sa ndaa. Ta zañaha si vatyi i tasi
ra Ndyoo Zuti sii, sa ndisa. Tamaa ra cuu ra
i catyi vatyi zavehi cuhva ya ta zandehi sii
si.

37Ta raNdyooZuti, ra i tasi sii, cahan tucu
ra sa cuenda mi. Tañaha ca cuɨñɨ ndo sa
cahan ra a ndyehe ndo sii ra.

38 Ta ñahñi tuhun ra iyo añima ndo vatyi
ña sino iñi ndo sii ra i zaquisi ra.

39 Nanducu xaan ndo sisi tutu Tuhun
Ndyoo vatyi sica iñi ndo vatyi yucuan cua
nañihi ndo cuhva cacu añima ndo tama cuu
cuii ndo. Ta zuun ñi yucuan cuu nu saha si
sa ndaa sa cuende.

40 Zoco ña cuñi ndo sino iñi ndo sii ta ñihi
ndo sa cundito ndo.

41Ña sica xaan iñi tatu tahan iñi ñiyɨvɨ sii
a ña tahan iñi ñu.

42Zoco sa site sii ndo, ta site vatyi ña cuñi
ndo sii ra Ndyoo.

43Vasi sa cuenda ra Ndyoo Zuti, ta ña sino
iñi ndo sii. Zoco tatu cua quisi inga ra sa
cuenda sa zuun ñi maa ra, sii maa ra cuan
cua sino iñi ndo.

44 ¿Yozo caa cuu sino iñi ndo? Ma cuu
vatyi saha ndo sa zacahnu ñiyɨvɨ sii ndo ta
zacahnundo sii ñu. Ta sii saminoo ñi ra cuu
Ndyoo, ña nanducu ndo cuhva cuzɨɨ iñimaa
ra sihin ndo.

45 Ma caca iñi ndo vatyi yuhvi cua tyei
cuatyi sata ndo nuu ra Ndyoo Zuti. Iyo
minoo ra sa tyaa cuatyi sata ndo. Zuun ñi
maa ra Moisés cuu ra. Ta nɨɨ xaan iñi ndo
vatyi maa ra cua zacacu sii ndo.

46 Zoco tatu sa i sino iñi ndo sa ndisa
cuhva cahan ra Moisés, ta vityi cua sino iñi
ndo sii, vatyi i tyaa raMoisés sa cuende.

47 Zoco tatu ña sino iñi ndo sa i tyaa ra,
zuun ñi cuhva cuan ma cuu sino iñi ndo sa
quehin. (Catyi ra Jesús sihin ñiyɨvɨ hebreo
cuan.)

6
Sahamaa ra Jesús sa casi ohonmil rayɨɨ

1Ta sa ndɨhɨ cahan ra Jesús tuhun cuan, ta
zɨquɨ cuahan ra ndya inga siyo miñi cahnu
sa nañi Galilea. Ta inga zɨvɨ si cuu Tiberias.

2Ta cuaha xaan ñiyɨvɨ ndyico sii ra vatyi i
ndyehe ñu sa ndyityi i zavaha ra sihin ñiyɨvɨ
cuhu nu i zanduvaha ra sii ñu.

3Ta i ndaa ra Jesúsminoo yucu, ta yucuan
i sicundyaa ra sihin ra i casi ra.

4Ta sa cuñi tahan si quɨvɨ coo minoo vico
cuenda ñiyɨvɨ hebreo.

5 Ta nandyehe ra Jesús vatyi cuaha xaan
ñiyɨvɨ ndyico sii ra, ta i catyi ra sihin ra
Felipe: ¿Ndyamaa cua zata yo sa casi ñiyɨvɨ
ya?

6 Tacuan i catyi ra vatyi cuñi ra ndyehe
ra ñaa sa cua catyi ra Felipe vatyi sa sito ra
Jesús ñaa sa cua zavaha ra.

7Tacuan ta i catyi ra Felipe sihin ra: Vazu
uñi mil peso pan, zoco ma ñihi si casi ñiyɨvɨ
zuhva zuhva ñi.

8Ta raAndrés,minoo ra i casi ra Jesús cuu
ra ta yañi ra Simón Pedro, ta maa ra Andrés
cuan i catyi:

9 Iyo minoo ra luhlu ihya; ndyizo ra ohon
tahan pan ta uu tahan tyiyaca. Zoco ñahñi
ñi cuu si cuan nuu sa cuaha xaan ñiyɨvɨ ya.

10 Tacuan ta zɨquɨ i catyi ra Jesús: Catyi
ndo sihin ñiyɨvɨ vatyi nacundyaa ñu. Catyi
ra. Ta iyo cuaha cuhu yucuan, ta i si-
cundyaa ñiyɨvɨ tañi ohonmil sa maa ñi rayɨɨ
(ta zɨquɨ ca ñu zɨhɨ ta sa ndyihi).

11Tacuan ta i quihin ra Jesús pan cuan, ta
sa yaha saha ra tyahvi ndyoo sii raNdyoo ta
zɨquɨ i saha ra sii si sii ra i casi ra. Ta i zasa ra
cuan sii si sii ñiyɨvɨ yucu yucuan. Ta tacuan
tucu i zavaha ra sihin tyiyaca cuan. I saha
ra ndya cuhva ndya sa ndaha iñi ñu.

12Ta sa ndaha iñi ñu ta catyi ra Jesús sihin
ra i casi ra: Naquihin ndo sa nandoo, ta
tacuan ta ñahñi si cua tɨvɨ.

13Tacuan ta i naquihin ra sii si, ta i zacutu
ra usi uu tahan tyica sihin yɨquɨ pan cuan sa
nandoo ta sa ndɨhɨ sasi ñiyɨvɨ.

14 Ta sa ndyehe ñiyɨvɨ cuan sa ndyityi i
zavaha ra Jesús, i catyi ñu: Ndisa cuii vatyi
ihya ra cuu ra sa ndyaa tyiño sa quisi ra ñuu
ñiyɨvɨ ta cahan ra Tuhun Ndyoo. Catyi ñu.

15 Ta i tuu iñi ra Jesús vatyi cuñi ñu quisi
tɨɨn ñu sii ra ta zañiñi ñu sii ra vatyi cuu ra
minoo rey, ta sa sito ra cuhva cuan i quita
ra yucuan ta cuahan ra minoo yucu maa ñi
maa ra.

Sica ra Jesús nu ndutya
16Ta sa cuaa cuan cuahan ra i casi ra Jesús

ndya yuhumiñi cuan.
17Ta i quɨhvɨ ra minoo barco, ta i quisaha

yaha zava ramiñi cuan vatyi cuñi ra cuhun
ra ñuu Capernaum. Ta sa cuaa cuu si cuhva
cuan, ta tañaha ca nasaa ra Jesús.

18 Ta ñihi xaan i quisaha canda ndutya
vatyi ñihi xaan ñoho tatyi.

19 Ta cuhva sa i yaha ra tañi minoo ohon
a iñu kilómetro, tacuan ta zɨquɨ i ndyehe ra
sii ra Jesús. Sica ra nu ndutya, ta tuhva ra sii
barco cuan. Ta i yuhu xaan ra i casi ra.

20Zoco i catyi ra Jesús: Zuunyuhvi cui. Ma
yuhu ndo.

21 Tacuan ta zɨquɨ i cuñi xaan ra i casi ra
vatyi naquɨhvɨ ra Jesús sisi barco. Ta sa i

quɨhvɨ ra, ta yatyi cuii ñi i saa tu nu cuahan
ra.

Nanducu ñiyɨvɨ sii ra Jesús
22 Cundisi inga quɨvɨ ta i sito ñiyɨvɨ sa

nandoo inga siyomiñi cuan vatyi sa cuahan
ra i casi ra Jesús sihin sa minoo barco sa
sindyaa yucuan, ta ña cuahan ra Jesús sihin
ra.

23 Zoco cuhva cuan ta i saa inga ca barco,
yutu i quita ñuu cahnu Tiberias. I saa tu
yatyi ñi nu i sasi ñiyɨvɨ pan sa yaha saha ra
Jesús tyahvi ndyoo sii ra Ndyoo.

24 Tacuan ta sa ndyehe ñiyɨvɨ vatyi yoñi
ra Jesús yucuan ta nu ra i casi ra, tacuan ta
zɨquɨ i quɨhvɨ ñu sisi barco sa i saa cuan, ta
cuahan ñu ndya ñuu Capernaum cua nan-
ducu ñu sii ra Jesús.

Ra Jesús cuupan sa saha sa cundito ñiyɨvɨ
25 Ta sa i saa ñiyɨvɨ inga siyo miñi cuan,

i nañihi ñu sii ra Jesús ta nducu tuhun ñu:
Maestro, ¿ama i soon ihya? Catyi ñu.

26 Ta i catyi ra Jesús sihin ñu: Sa ndisa
catyi sihin ndo, nanducu ndo sii vatyi i sasi
ndo, ta ndaha iñi ndo. Yɨvɨ sa cuenda vatyi i
cutuñi iñi ndo sa ndyityi i zavehi.

27 Ma zatyiño ndo maa ñi sa cuenda
ndyayu sa cua casi ndo vatyi cunaa si cuan.
Vaha ca zatyiño ndo sa cuenda ndyayu sa
cua coo tandɨhɨ tyiemvu, ndyayu sa cua
cuhva sa cundito ndo tandɨhɨ tyiemvu. Ihya
ndyayu cua cuhva ra i quisi ndya gloria
vatyi maa ra Ndyoo Zutu yo saha cuhva
cuan sii ra sa cuhva ra. (Tacuan i catyi ra
Jesús.)

28 Tacuan ta i nducu tuhun ñiyɨvɨ sii ra:
¿Ñaa sa cuñi si zavaha ndi ta cua zavaha ndi
tandɨhɨ cuii cuhva cuñi ra Ndyoo? Catyi ñu.

29Ta inacahanra Jesús ta catyi ra sihinñu:
Ihya cuu sa cuñi ra Ndyoo zavaha ndo. Sino
iñi ndo sii ra i tasi ra.

30Tacuan ta zɨquɨ i nducu tuhun ñu sii ra:
¿Ñaa zeña cua zañohon sii ndi ta ndyehe ndi
ta sino iñi ndi suun? ¿Ñaa sa cua zavohon?

31 Ñiyɨvɨ sahnu sii ndi ta sa naha, i sasi
ñumaná sisi cuhu tañi catyi tutu ra Ndyoo:
“Saha maa ra Ndyoo pan sa quisi ndya ityi
zɨquɨ vatyi casi ñu.”

32 Tacuan ta i catyi ra Jesús sihin ñu: Sa
ndisa catyi sihin ndo vatyi yɨvɨ ra Moisés
saha pan sa quisi ndya ityi zɨquɨ. Ra Ndyoo
Zuti cuu ra saha pan sa cuu pan sa quita ityi
zɨquɨ sa ndisa cuii.

33Vatyi pan sa sahamaa raNdyoo cuu ra i
quitandyaandɨvɨ ta saharasacunditoñiyɨvɨ
ñuu ñiyɨvɨ.

34 Tacuan ta i catyi ñiyɨvɨ sihin ra: Tata,
cuhva pan cuan sii ndi tandɨhɨ cuii tyiemvu.

35 Ta i catyi ra Jesús sihin ñu: Yuhvi cui
pan sa saha sa cundito ñiyɨvɨ. Ñiyɨvɨ cua sino

iñi sii, ma cuzoco ca ñu ndaha ñi. Ta ma
cu‑ityi ca ñu numinoo saha.

36 Zoco tañi sa catyi sihin ndo vatyi vazu
sa ndyehe ndo sii, zoco ña sino iñi ndo sii.

37Tandɨhɨ ñiyɨvɨ sa saha ra Ndyoo Zuti sii,
cua sino iñi ñu sii. Ta ñu sino iñi sii, ma tave
sii ñu ityi sata.

38 Vatyi ña quite ndya gloria sa zavehi
cuhva cuñi mi, zoco vasi vatyi cua zavehi
cuhva cuñi ra i tasi sii.

39 Ta ihya cuu sa cuñi ra i tasi sii vatyi
ma zacunei numinoo ñiyɨvɨ sa i saha ra sii.
Zoco cua zanandote sii tandɨhɨ ñu quɨvɨ cua
tyicuhva ra Ndyoo sii ñiyɨvɨ.

40 Cuhva cuñi ra Ndyoo Zuti cuu, tandɨhɨ
ñiyɨvɨ sa ndyehe sii Zehe ra ta sino iñi ñu
sii ra, cua cundito ñu tandɨhɨ tyiemvu. Ta
cua zanandote sii ñu quɨvɨ cua tyicuhva ra
Ndyoo sii ñiyɨvɨ. Tacuan i catyi ra Jesús.

41 Ta sa ndɨhɨ cahan ra tacuan, ta zɨquɨ i
quisahanatuhunxaan rahebreo vatyi catyi
ra Jesús: “Yuhvi cui pan sa i quita ndya
andɨvɨ.”

42 Ta i catyi ñu: ¿Atu yɨvɨ ra Jesús cuu ra
ya, zehe ra José? Sito yo sii zutu ra ta sii zɨhɨ
ra. ¿Ñacu catyi ravatyi ra i quitandyaandɨvɨ
cuu ra?

43 Tacuan ta i catyi ra Jesús: Ma natuhun
tahan xaan ndo.

44Yoñi sa cuu sino iñi sii tatuma tyindyee
raNdyooZutu yo sii ra cuan. RaNdyoo i tasi
sii. Ta cua zanandote sii ñiyɨvɨ cuan quɨvɨ
cua tyicuhva ra Ndyoo sii ñiyɨvɨ.

45 Sisi libro i tyaa ra profeta catyi si tye-
hen: “Cua zacuaha ra Ndyoo sii tandɨhɨ ñu.”
Catyi si. Tacuan cu si, ta tandɨhɨñiyɨvɨ sa siñi
ta cutuhva ñu sa zacuaha ra Ndyoo Zutu yo,
cua sino iñi ñu sii.

46 Yoñi numinoo ñiyɨvɨ sa ndyehe sii ra
Ndyoo Zutu yo. Minoo tuhun ñi ra i ndyehe
cuu ra i quita ndya nu ndyaa ra Ndyoo.

47 Sa ndisa catyi sihin ndo vatyi ra sa
sino iñi sii, sa ñihi ra sa cundito ra tandɨhɨ
tyiemvu.

48Yuhvi cui pan sa saha sa cundito ñiyɨvɨ.
49 I sasi ñiyɨvɨ sahnu sii ndo maná sisi

cuhu, zoco sihi ñu.
50 Ta quehin tuhun pan sa quisi ndya

andɨvɨ vatyi cua casi ñiyɨvɨ sii si, ta ma cuu
ñu.

51 Ta yuhvi cui pan ndito sa i quita ndya
andɨvɨ. Ta ñiyɨvɨ sa cua casi pan ya, cua
cundito ñu tandɨhɨ cuii tyiemvu. Ta pan sa
cua cuhve cuu coño ñuhi. Cua cuhve sii si
vatyi tacuan ta cua cundito ñiyɨvɨ sihin ra
Ndyoo.

52Tacuan i catyi ra Jesús, ta zɨquɨ i quisaha
natuhun tahan xaan ra hebreo sihin tahan
ra ta catyi ra: ¿Yozo caa cuucuhva raya coño
ñuhu ra casi yo?

53 Tacuan ta i catyi ra Jesús sihin ra: Sa
ndisa catyi sihin ndo vatyi tatu ma casi ndo

coño ñuhu ra i quisi ndya gloria ta coho ndo
nɨñɨ ra, ma cundito añima ndo.

54 Ñiyɨvɨ sa cua casi coño ñuhi ta coho ñu
nɨñi, cua cundito añimañu, ta cua zanandote
sii ñu quɨvɨ cua tyicuhva ra Ndyoo sii ñiyɨvɨ.

55Vatyi coño ñuhi cuu sa ndisa ndyayu, ta
nɨñi cuu sa ndisa sa coho ñiyɨvɨ.

56 Ñiyɨvɨ sa cua casi coño ñuhi ta coho ñu
nɨñi, ɨɨn ñi cua cuu ñu sihin, ta ɨɨn ñi cua cui
sihin ñu.

57 Tañi sa tasi ra Ndyoo ndito sii ta ndite
sa cuenda ra, ta zuun ñi cuhva, ñiyɨvɨ sa
cua casi coño ñuhi, cua cundito añima ñu sa
cuendami.

58Ta ihya cuu pan sa i quita andɨvɨ. Ña iyo
si tañi maná sa sasi ñiyɨvɨ sahnu sii ndo ta
sihi ñu; vatyi ñiyɨvɨ cua casi pan sa quehin
tuhun, cua cundito ñu tandɨhɨ cuii tyiemvu
sihin ra Ndyoo.

59 I zacuaha ra Jesús cuhva ya nu titahan
ñiyɨvɨ sisi vehe ñuhu ñuu Capernaum.

Ihya tuhun saha si cuhva coto yo yozo
caa cundito yo tandɨhɨ cuii tyiemvu

60 Ta sa i siñi ñiyɨvɨ ndyico sii ra Jesús
cuhva cahan ra ta cuaha xaan ñu catyi ñu:
Yɨɨ xaan cuhva cahan ra. Yoñi sa cuu cutuñi
iñi sa cahan ra. Catyi ñu.

61 Zoco i tuu iñi ra Jesús cuhva natuhun
tahanxaanñundyico sii ra sa cuenda cuhva
i cahan ra, ta i catyi ra sihin ñu: ¿Atu ña
tahan iñi ndo tuhun cuan?

62 ¿Ta yozo caa tatu ndyehe ndo sii ra i
quita ndya gloria nandaa tucu ra ndya nu
i quita ra? ¿Ñaa sa cua caca iñi ndo?

63 Tatyi Ii cuu sa saha sa cundito añima
ñiyɨvɨ. Ñahñi tyindyee coño ñuhu ñu. Tuhun
quehin sihin ndo cuu sa cuenda añima ndo,
ta saha si sa cundito añima ndo.

64 Zoco iyo zuhva ndo sa ña sino iñi ndo.
Tacuan catyi ra Jesús vatyi sa sito ra ndya sa
xihna ñi yoo ñu cuu ñu sa ña sino iñi ta yoo
ra cua xico tuhun sii ra.

65Ta i catyi ra: Yucuan cuenda catyi vatyi
yoñinuminoondo tacuusino iñindosii tatu
ma cuhva raNdyoo Zuti cuhva cuan sii ndo.

66 Ta sa ndɨhɨ cahan ra Jesús cuhva cuan,
ta cuaha ñiyɨvɨ ndyico sii ra, i zandoo ñu sii
ra ta ñá sindyico ca ñu sii ra.

67 Tacuan ta zɨquɨ i catyi ra Jesús sihin sa
usi uu tahan ra i casi ra: ¿Atu cua cuhun
ndɨhɨ tucu ndoho?

68 Ta i nacahan ra Simón Pedro ta catyi
ra: Tata, ¿Yoo sihin cuhun ndi? Moo cuu ra
nacatyi sihin ndi yozo caa cua ñihi ndi sa
cundito ndi tandɨhɨ tyiemvu.

69 Ta sa sino iñi maa ndi ta nacoto vaha
ndi vatyi yoho cuu ra Cristo, zehe ra Ndyoo
ndito.

70Ta inacahanra Jesús ta catyi ra: I casi sii
ndo sa usi uu tahan ndo, ta minoo ndo cuu
minoo cuihna. Catyi ra.

71 I cahan ra Jesús cuhva ya sa cuenda ra
Judas Iscariote zehe ra Simón vatyi maa ra
cuu ra cua xico tuhun sii ra. Taminoo sa usi
uu tahan ra i casi ra cuu ra.

7
Ñá sino iñi yañi ra Jesús sii ra

1 Ta sa yaha cuhva cuan ta i sica noo ra
Jesúsnu cu si Galilea. Ña cuñi ca ra caca noo
nu cu si Judea vatyi cuñi cahñi ra hebreo sii
ra.

2 Ta sa cuñi tahan si quɨvɨ zacahnu ñiyɨvɨ
hebreo minoo vico nu zavaha ñu vehe
tyiyahva.

3 Ta i catyi yañi ra Jesús sihin ra: Quiton
ihya ta cuhun ndya Judea vatyi tacuan ta
cua ndyehe ñiyɨvɨ sino iñi suun ityi cuan
tyiño zavohon.

4 Vatyi tatu cuñi minoo ra sa cua coto
ñiyɨvɨ sii ra, ñahñi sa xehe zavaha ra. Tatu
zavohon cuhva ya, zavohon sii si nuu
tandɨhɨ ñiyɨvɨ.

5 Tacuan catyi yañi ra vatyi nu yañi ra ta
ñá sino iñi ra sii ra.

6 Tacuan ta zɨquɨ i catyi ra Jesús sihin ra:
Ta saa ca quɨvi, zoco sa cuenda maa ndo ta
cuu ndya vaha ñimaa quɨvɨ.

7 Ma cuu cuxaan ñiyɨvɨ sihin maa ndo,
zoco cuxaan xaan ñu sihin mi vatyi nacatyi
sa ña vaha sa zavaha ñu.

8 Cuahan maa ndo vico. Ma cuhin vityi
vatyi ta saa ca cuhva cuhin.

9Tacuan i cahanra Jesús sihin ra, ta i ndoo
ra Galilea.

Cuahan ra Jesús vico nu sino vehe
tyiyahva

10 Ta sa cuahan yañi ra, ta zɨquɨ cuahan
tucu ra Jesús, zoco ña cuahan ndisi ra. Cua-
han xehe ñi ra.

11 Ta i nanducu ra ndyaca ñaha sii ñiyɨvɨ
hebreo sii ra vico cuan, ta catyi ra: ¿Ndyamaa
iyo ra cuan?

12Tanatuhun tahan xaan tandɨhɨñiyɨvɨ sa
cuenda ra. Iyo ñu catyi ñu: “Vaha ñiyɨvɨ cuu
ra.” Ta inga ñu catyi: “Ña vaha ra. Zandavi
ñaha xaan ra sii ñiyɨvɨ.” Catyi ñu.

13 Zoco xehe ñi cahan ñiyɨvɨ sa cuenda ra
vatyi yuhu ñu sii ra ndyaca ñaha hebreo.

14 Ta sa yaha zava vico cuan, ta zɨquɨ i
quɨhvɨ ra Jesús vehe ñuhu cahnu cuenda ñu
hebreo ta quisaha zacuaha ra.

15 Ta iyo xaan i cuñi ra hebreo ta catyi
ra: ¿Yozo caa sito xaan ra ya ta ñá sahan ra
zɨcuela?

16 I nacahan ra Jesús ta catyi ra: Cuhva
zacuehi, yɨvɨ sa cuenda ñi mi cuu. Cuenda
ra i tasi sii cuu si.

17Tatu cuñiminoondo zavaha ndo cuhva
cuñi ra Ndyoo, cua coto ndo tatu cuhva
zacuehi cuu sii ra Ndyoo a sa cuenda ñimi.

18Tatucahanminooñiyɨvɨ cuhvasa sicañi
iñimaa ra, cuñi ra cuanvatyi zacahnuñiyɨvɨ
sii ra. Zoco ra cuñi vatyi zacahnu ñiyɨvɨ sii
ra i zaquisi sii ra, cahan ra cuan sa ndisa ta
ñahñi cuatyi ra.

19 I saha ra Moisés ley sii ndo, zoco numi-
noo ndo ta ña cuñi ndo tyaa ndo yahvi sii si.
¿Ta ñaa cuenda cuñi ndo cahñi ndo sii?

20 Ta i nacahan ñiyɨvɨ ta catyi ñu: Iyo
minoo tatyiñavahasuun. Yoñi sa cuñi cahñi
suun.

21 I nacahan ra Jesús ta catyi ra sihin ñu: I
zavehi minoo sa ndyityi quɨvɨ quitatu yo, ta
iyo xaan cuñi tandɨhɨ ndo.

22 I saha ra Moisés minoo ley sa tahndya
ñɨɨxiñixuu lee. Zocoyɨvɨ raMoisés i quisaha
sihin si. Zutu sahnu yo i quisaha sihin si
ndya tyiemvu. Yucuan cuenda sahndya
ndo ñɨɨ xiñi xuu lee vazu quɨvɨ quitatu yo
cuu.

23 Ta tatu sa cuenda sa ma cumañi ley ra
Moisés ta tahndyañɨɨxiñixuu lee vazuquɨvɨ
quitatu yo cuu, ¿ñaa cuenda cuxaan ndo sii
vatyi ndaha zanduvehi sii minoo ra quɨvɨ
quitatu yo?

24 Ma tyaa ndo cuatyi sata ñiyɨvɨ tatu ña
sito vaha ndo ñaa sa zavaha ñu. Cuatu ndo
ndya ndyehe vaha ndo ta zɨquɨ cahan ndo.

Cuñi ñiyɨvɨ coto ñu yoo ra cuu ra Jesús
25 Tacuan ta zɨquɨ i quisaha nducu tuhun

zuhva ñiyɨvɨ ñuu Jerusalén ta catyi ñu: ¿Atu
yɨvɨ ra ihya cuu ra sa cuñi cahñi ñiyɨvɨ?

26Zoco ndyehe ndo yucuan, cahan ra nuu
ñiyɨvɨ, ta ñahñi catyi ñu. ¿Atu sa sino iñi ra cu
tyiño vatyi ra Cristo cuu ra?

27Zoco sito yo sii ra ya, ta sito yondyamaa
i quisi ra. Ta quɨvɨ cua quisi ra Cristo, yoñi
cua coto ndyamaa cua quisi ra.

28 Ta sito ra Jesús sa cahan ñu cuhva za-
cuaha ra sisi vehe ñuhu cahnu, ta saa xaan
cahan ra ta catyi ra: Sito ndo sii, catyi ndo
ta sito ndo ndya ityi i quisi, zoco ña vasi sa
cuenda ñimi. Iyo minoo ra tasi sii. Ra vaha
xaan cuu ra, ta ña sito ndo sii ra.

29Yuhvi site sii ra vatyi sa cuendamaa ra
vasi, ta maa ra i tasi sii.

30 Tacuan ta i cuñi ra tɨɨn ra sii ra Jesús,
zoco yoñi tyihi ndaha sii ra vatyi ta saa ca
cuhva cua tahan si sii ra.

31 Zoco cuaha ñiyɨvɨ sa yucu yucuan sino
iñiñu sii ra vatyi ra Cristo cuu ra, ta catyi ñu:
Ma cuu zavaha inga ra cuaha ca sa ndyityi
ta zɨquɨ ra ya.

Zacuhun ra fariseo zandaru vatyi cua
tɨɨn ra sii ra Jesús

32 I siñi ra fariseo cuhva natuhun ñiyɨvɨ
sa cuenda ra Jesús. Ta ra fariseo ta ra zutu
nahnu i zacuhun ra zandaru cuenda vehe
ñuhu hebreo vatyi cua tɨɨn ra sii ra Jesús ta
cuhun ra vehe caa.

33 Tacuan ta i catyi ra Jesús: Cua cundyei
zuhva cuii ñi ca quɨvɨ sihin ndo, ta zɨquɨ
cunanuhin ndya nu ndyaa ra i tasi sii.

34 Cua nanducu ndo sii, zoco ma nañihi
ndo sii. Ta nu cuhin, ma cuu cuhun ndo.

35Tacuan ta i catyi rahebreozuunñi sihin
ra tahan ra: ¿Ndyamaa cua cuhun ra ya ta
ma nañihi yo sii ra? ¿Atu cua cuhun ra nu
iyo ñiyɨvɨ sii yo ñuu griego, ta yucuan cua
zacuaha ra?

36¿Tañaa cuñi si catyi si sa catyi ra tyehen:
“Cua nanducu ndo sii, ta ma nañihi ndo sii.
Ta nu cua cundyei ma cuu cuhun ndo”?

Cua cuhva raNdyooTatyi Ii sii ñiyɨvɨ sino
iñi sii ra Jesús

37 Quɨvɨ sa nducahnu xaan vico cuan,
nandyaa ra Jesús, ta ñihi xaan cahan ra, ta
catyi ra: Tatu iyo ndo ityi ndo, quisi ndo nu
ndyei ta coho ndo.

38Ñiyɨvɨ sa sino iñi sii, ndya añima ñu cua
cañandutya sa saha sa cundito ñiyɨvɨ tañi sa
catyi Tuhun Ndyoo. Ta tañi yuu cahnu cua
cuu ndutya cuan.

39Cahanra Jesús cuhvayasacuendaTatyi
Ii. Vatyi sii ñiyɨvɨ sa sino iñi sii ra Jesús
cua cuhva ra Ndyoo Tatyi Ii vatyi tañaha
ca cuhva ra Ndyoo Tatyi Ii quɨvɨ cuan vatyi
tañaha ca cunanuhu ra Jesús ndya gloria.

Ñá cuu ndu‑ɨɨn ñiyɨvɨ
40 Ta sa siñi ñiyɨvɨ cuhva cahan ra Jesús,

iyo ñu catyi ñu: Ndisa cuii vatyi ra ihya cuu
raprofeta, ra sa cuaquisi cumañi ca sa quisi
inga ra sa cua zacacu sii yo.

41 Ta inga ñu catyi ñu: Ihya cuu ra Cristo.
Zoco inga tucu ñu catyi ñu: Yɨvɨ ra Galilea
cua cuu ra Cristo.

42 Catyi Tuhun Ndyoo vatyi ñiyɨvɨ ra rey
David cua cuu sii ra Cristo. Belén cua cuu
ñuu ra nu i cuu ñuu ra rey David. Catyi ñu.

43Ta yucuan cuenda ñá cuu ndu‑ɨɨn ñiyɨvɨ
sa cuenda ra Jesús.

44 Ta zuhva ñiyɨvɨ cuñi ñu quihin ñu sii ra
cuhun ra vehe caa, zoco yoñi i tɨɨn sii ra.

Yoñi inga ra cahan tañi cahan ra Jesús
45 Tacuan ta zɨquɨ i nasaa ra zandaru

cuenda vehe ñuhu nu yucu ra fariseo ta ra
zutunahnu, ta i nducu tuhunra sii ra: ¿Ñacu
ñá tɨɨn ndo sii ra?

46Ta i nacahan ra zandaru ta catyi ra: Ta
yoñi camaa cahan tañi cahan ra cuan. Catyi
ra.

47 Tacuan ta i catyi ra fariseo: Ndya sii
maa ndo ta zandavi ñaha ra.

48 ¿Atu sica iñi ndo vatyi sino iñiminoo ra
ndyaca ñaha a minoo ra fariseo? Numinoo
ndi ta ña sino iñi ndi sii ra cuan.

49Zoco ñiyɨvɨ sa ñahñimaa sito ta nu ley ta
ña sito ñu, cua cuxaan xaan ra Ndyoo sihin
ñu.

50 Tacuan ta i cahan minoo ra sa nañi
Nicodemo. Zuun ñi ra cuu ra sa i sahan nu
ndyaa ra Jesúsminoo sa cuaa. Ta minoo ra
ndyaca ñaha cuu tucu ra sihin inga ra, ta i
catyi ra sihin ra tahan ra:

51 Catyi ley yo vatyi ma cuu catyi yo atu
vaha a ña vaha sa zavahaminoo ra tatu ma
tyizoho xihna yo sa cahan ra ta coto yo ñaa
sa zavaha ra. Catyi ra.

52Ta i nacahanminoo ra tahan ra ta catyi
ra: Vazɨquɨ ra Galilea cuu tucu yoho vatyi
cahan xoon tuhun ra. Nanducun sisi Tuhun
Ndyoo, ta cua ndyehun vatyi yoñiminoo ra
Galilea cua cuu ra minoo profeta. (Yucuan
cuenda yɨvɨ ra cahan Tuhun Ndyoo cuu ra
Jesús cuñi ra fariseo vatyi ra Galilea cuu ra
Jesús.)

53 Tacuan ta cuanuhu minoo minoo ra
ndya vehe ra.

8
Minoo ñaha zana iyo

1Sahan ra Jesúsndya yucu sa nañiOlivos.
2Ta ingaquɨvɨñahañi i nasaa tucu randya

vehe ñuhu cahnu, ta quisi tandɨhɨ ñiyɨvɨ nu
ndyaa ra, ta i sicundyaa ra ta zacuaha ra sii
ñu.

3Tacuan ta ra cumaestro cuenda ley sihin
ra fariseo i sindyaca ra sii minoo ñaha i
nañihi ra sihin minoo ra ndya vaha ñi. Ta
i tyaa ra sii ñamahñu ñiyɨvɨ.

4 Tacuan ta i catyi ra sihin ra Jesús: Mae-
stro, i nañihi ndi sii ñaha ya sihin minoo ra
ndya vaha ñi.

5Nu ley raMoisés catyi si vatyi cañi ñiyɨvɨ
sii ña sihin yuu ndya cua cuu ña. ¿Ta yoho,
yozo caa catyun?

6Catyi ra cuhva ya vatyi cuñi ra coto ra sii
ra Jesús vatyi cuñi ra sa cua tyaa ra cuatyi
sata ra. Zoco i nacañi noo ra Jesús xiñi ra ta
quisaha tyaa ra nu ñuhu sihin nu ndaha ra.

7Ta ñá zaña ra cuan sa nducu tuhun ra sii
ra, ta zɨquɨ i nandyehe ra Jesús sii ra ta catyi
ra: Yoo ra ñahñi cuatyi iyo, nacañi xihna ca
maa ra sii ña sihin yuu. Catyi ra.

8Ta i nacañinoo tucu ra xiñi ra ta quisaha
tyaa tucu ra nu ñuhu.

9Ta sa siñi ra cuhva cuan, i quisaha quita
minoo minoo ñi ra vatyi tuu iñi ra vatyi iyo
tucu cuatyi maa ra. Xihna ca ra sahnu ca
cuahan minoo minoo ra ta cuhva ndya ra
ndyihi, ta i ndoo minoo tuhun ñi ra Jesús
sihin ñaha cuan.

10Ta sa nduvita ra Jesús ta yoñi ca ndyehe
ra,minoo tuhunñi cañaha cuan, ta i catyi ra:
Maha, ñaha ra tyaacuatyi saton. ¿Atuyoñi ca
ra catyi vatyi iyo cuatyun?

11 Ta i catyi maa ña: Yoñi ca ra, tata. Ta
i catyi ra Jesús: Ta nu mi ta ña tyei cuatyi
saton. Cuahan, ta ma zavaha con cuatyi.
Catyi ra.

Tañiminoo ñúhu ñuu ñiyɨvɨ cuu ra Jesús
12Ta inga tucu saha i cahan ra Jesús sihin

ñiyɨvɨ, ta catyi ra: Yuhvi cui ñúhu sii ñuu
ñiyɨvɨ. Ñiyɨvɨ ndyico sii, ma caca noo ca ñu
nu ñaa vatyi ndyaa ñúhu sihin ñu.

13 Tacuan ta i catyi ra fariseo sihin ra:
Zuun ñimoo saha sa ndaa sa cuendon, ta ña
ndisa sa cohon.

14 Ta i nacahan ra Jesús, ta catyi ra sihin
ra: Vazu sehi sa ndaa sa cuenda mi, zoco
sa ndisa cuu si vatyi site ndya ityi i quisi ta
ndya ityi cuhin. Zoco maa ndo ña sito ndo
ndya ityi i quisi a ndya ityi cuhin.

15Maa ndo tyicuhva ndo cuhva iyo si ñuu
ñiyɨvɨ ya. Zocomi ña tyicuhve.

16 Zoco tatu cua tyicuhve, minoo cuhva
vaha xaan cua cuu si vatyi ñaminoo tuhun
ñi mi. Ra Ndyoo Zuti, ra i tasi sii, ndyaa ra
sihin.

17 Sisi ley maa ndo, catyi tucu si vatyi sa
ndaa sa saha uu tahan ñiyɨvɨ, ndisa cuu si.

18 Yuhvi cuu minoo ra saha sa ndaa sa
cuende, ta ra Ndyoo Zutu yo, ra i tasi sii,
saha ra sa ndaa sa cuende.

19 Tacuan ta i catyi ra fariseo sihin ra:
¿Ndyamaa iyo zutun? catyi ra. I nacahan ra
Jesús ta catyi ra: Nu sii mi ta ña nacoto ndo
ta nu sii Zuti. Tatu sa vatyi nacoto ndo sii,
cua nacoto tucu ndo sii Zuti.

20 Ihya tuhun i cahan ra Jesús nu ndyaa
satu nu tyihi ñiyɨvɨ xuhun sisi vehe ñuhu
cahnu, zocoyoñi i tɨɨnsii ra sa cuhunravehe
caa vatyi ta saa ca cuhva cua tahan si sii ra.

Nu cuhinma cuu cuhun ndo
21Tacuan tazɨquɨ i catyi tucura Jesús sihin

ñu: Cua cuhin ta cua nanducu ndo sii. Zoco
cua cuu ndo sa cuenda cuatyi ndo, ta ma
cuu cuhun ndo nu cuhin. Catyi ra.

22 Tacuan ta i catyi ra hebreo: Vazɨquɨ
zuun ñi maa ra cua cahñi sii ra vatyi catyi
ra vatyi ma cuu cuhun yo nu cuhun ra.

23Ta i catyi ra Jesús sihin ra: Maa ndo cuu
cuenda ihya. Yuhvi i quisi ndya andɨvɨ. Ra
ñuu ñiyɨvɨ ya cuu maa ndo. Ta yuhvi, yɨvɨ ra
ñuu ñiyɨvɨ ya cui.

24 Yucuan cuenda catyi sihin ndo vatyi
cua cuu ndo sa cuenda cuatyi ndo. Tatu ña
sino iñi ndo sii vatyi yuhvi cuu ra zacacu sii
ndo, cua ndoo cuatyi ndo zɨquɨ ndo, ta cua
cuu ndo.

25Tacuan ta i catyi ñiyɨvɨ sihin ra: ¿Yoo ra
cuun? Ta i catyi ra Jesús sihin ñu: Zuun ñi
ra cui tañi sa nacatyi sihin ndo ndya quɨvɨ i
quisaha quehin sihin ndo.

26 Iyo cuaha xaan sa cuñi catyi cuhva iyo
ndo, ta cua catyi ñaa sa cuu cuatyi ndo. Ta ra
i tasi sii, ñahñi sa vatya iyo sii ra. Ta ihyañuu
ñiyɨvɨnacatyi tuhun cuhva i siñi cuhva catyi
maa ra. Tacuan i catyi ra Jesús sihin ñu.

27 Zoco ñá cutuñi iñi ñiyɨvɨ vatyi cahan ra
sa cuenda Ndyoo Zutu ra.

28 Tacuan ta zɨquɨ i catyi ra Jesús sihin
ñu: Quɨvɨ cua cañihi ndo sii ra i quisi ndya
gloria, ta zɨquɨ cua coto ndo vatyi yuhvi cuu
ra. Tañahñi sa zavehi sa cuñiñimi, zoco tañi
sa zacuaha Zuti sii ta tacuan quehin.

29Tara i tasi sii, ndyaa ra sihin. Ña zandoo
maa tuhun ra sii vatyi tandɨhɨ saha zavehi
cuhva cuñi ra.

30 Ta sa ndɨhɨ cahan ra Jesús tuhun ya, ta
cuaha xaan ñiyɨvɨ i sino iñi sii ra.

Tuhun sa ndisa cuan, cua zacacu si sii yo
31 Tacuan ta zɨquɨ i catyi ra Jesús sihin

ñiyɨvɨ hebreo, ñu sino iñi sii ra: Tatu ma
zañando tuhunzacuehi sii ndo, cuacuundo
ñiyɨvɨ sino iñi sii mi sa ndisa.

32 Ta cua coto ndo ñaa sa cuu sa ndisa, ta
sa ndisa cuan cua ndasi si sii ndo.

33 Ta i nacahan ñiyɨvɨ ta catyi ñu: Ñiyɨvɨ
sahnu sii ndi cuu sii ra Abraham. Tañaha
ca cuu ndi muzu sii numinoo ñiyɨvɨ. ¿Ta ñaa
cuenda catyun vatyi cua ndasi ndi?

34 Ta i nacatyi ra Jesús sihin ñu: Sa ndisa
ta sa ndisa catyi sihin ndo. Tandɨhɨ ñiyɨvɨ
zavaha cuatyi, muzu cuu ñu sii cuatyi cuan.

35Ta ra cu muzu, ma ndoo ra vehe sitoho
ra tandɨhɨ tyiemvu. Zoco zehe ra cuu sitoho
cuan, ndoo ra yucuan tandɨhɨ tyiemvu.

36Tatu zehe ra cuu sitoho vehe cuan saha
sa cacu ndo, cua cacu ndisa cuii ndo, ta ma
cuu ca ndomuzu sii sa ña vaha.

37Site vatyi ñiyɨvɨ raAbrahamcuu sii ndo.
Zoco cuñi ndo cahñi ndo sii vatyi ña cuñi
ndo sino iñi ndo tuhun quehin sihin ndo.

38Quehin cuhva sa ndyehi nu ndyaa Zuti.
Ta maa ndo ndyicuu ndo cuhva catyi zutu
maa ndo.

Cuihna cuu zutu ndo
39Ta i nacahan ñiyɨvɨ, ta catyi ñu sihin ra:

Zutu ndi cuu sii ra Abraham. Ta i catyi ra
Jesús sihin ñu: Tatu sa ndisa vatyi zutu ndo
cuu sii ra Abraham, cua zavaha ndo cuhva i
zavaha ra Abraham.

40 Zoco vityi cuñi ndo cahñi ndo sii vatyi
minoo ra cahan sa ndisa sihin ndo cui. Ta
tuhun quehin sihin ndo, cuhva i siñi cuhva
catyi ra Ndyoo cuu si. Ta cuhva cuñi maa
ndozavahando, ña tacuan i zavaharaAbra-
ham.

41 Zavaha ndo cuhva zavaha zutu ndo.
Catyi ra Jesús. Tacuan ta i nacahan ñiyɨvɨ
cuan ta catyi ñu: Ñá cacumaa ndi tacuan ñi.
Iyo minoo ñi ra cuu zutu ndi, ra Ndyoo.

42 Ta i nacatyi ra Jesús sihin ñu: Tatu sa
vatyi ra Ndyoo cuu Zutu ndo sa ndisa, cua
cuñi xaan ndo sii, vatyi ndya nu ndyaa ra
Ndyoo i quite ta vasi. Ña vasi cuhva cuñimi.
Maa ra i tasi sii.

43 Ña cutuñi iñi ndo tuhun quehin sihin
ndo vatyi ña cuñi ndo tyizoho ndo tuhun
quehin sihin ndo.

44 Zutu ndo cuu sii ra cu cuihna. Ta cuñi
xaanndo zavaha ndo sa ña vaha cuhva cuñi
zutu ndo. Sahñi ra sii ñiyɨvɨ ndya ta xihna
ñi ta ñahñi maa sa ndisa iyo sii ra. Cuhva
cahan ra sa vatya, tacuan cahan ra vatyi
tacuan cuhva iyo ra, vatyi ra vatya cuu ra
ta zutu sa vatya cuu sii ra.

45 Ta sa cuenda sa vatyi quehin sa ndisa,
ta yucuan cuenda ña sino iñi ndo sii.

46 Yoñi ndo cuu catyi ndo sa ndisa vatyi
iyo cuatyi. Ta tatu quehin sa ndisa, ¿ñacu ña
sino iñi ndo sii?

47 Ra cuu cuenda ra Ndyoo, tyizoho ra
sa cahan ra Ndyoo. Ta yucuan cuenda ña
tyizohondosa catyi raNdyoovatyi yɨvɨ zehe
ra cuu sii ndo.

Sa xihna ñi sa iyo ra Jesús ta zɨquɨ i sicoo
ra Abraham

48 Ta i nacahan ra hebreo ta catyi ra: Sa
ndisa cuii catyi ndi vatyi minoo ra samari-
tano cuun ta ñohominoo cuihna suun.

49Ta i catyi ra Jesús: Ñahñi cuihnañoho sii.
Tyei yahvi sii Zuti, zoco ña tyaa ndo yahvi
sii.

50 Ta ña nducu xein sa zacahnu ñiyɨvɨ sii,
zoco iyominoo ra cuñi sa zacahnu ñiyɨvɨ sii.
Ta cua tyicuhva ra sii ndo.

51Sandisa ta sandisa catyi sihinndovatyi
ñiyɨvɨ zavaha cuhva catyi, ma cuu ñu.

52 Ta i catyi ñiyɨvɨ hebreo: Vityi nacoto
vaha ndi suun vatyi ñoho minoo cuihna
suun. I sihi raAbrahamta tandɨhɨ raprofeta
ta sa naha. Ta catyun vatyi ma cuu ñiyɨvɨ
tatu zavaha ñu cuhva catyun.

53 ¿Atu ñiñi ca cuu moo ta zɨquɨ ñiyɨvɨ
sahnu sii ndi, ra Abraham? Zoco i sihi ra
Abraham ta tandɨhɨ inga ra i cuu profeta ta
tyiemvu. Ta yoho, ¿yoo ra cuun vatyi catyun
vatyi ma cuu ndi tatu sino iñi ndi suun?

54Ta i catyi ra Jesús: Tatu maa ñimi catyi
vatyi ra ñiñi cui, ña vale si. Zoco maa Zuti
cuu ra catyi vatyi ra ñiñi cui. Ta zuun ñi ra
cuan cuu ra catyi ndo vatyi Ndyoo ndo cuu
sii ra.

55 Ta tañaha ca coto ndo sii ra, zoco yuhvi
site sii ra. Ta tatu catyi vatyi ña site sii ra,
cua cui minoo ra vatya tañi maa ndo. Zoco
site sii ra, ta zavehi cuhva catyi ra.

56 Ñiyɨvɨ sahnu sii ndo, ra Abraham, zɨɨ
xaan i cuñi ra vatyi cua tahan si quɨvɨ caqui.
Ta i ndyehe ra sii si, ta zɨɨ xaan i cuñi ra.

57 Tacuan ta i catyi ra hebreo cuan sihin
ra Jesús: Ta quita ca uu xico usi cuiyon,
ta ¿yozo caa catyun vatyi sa ndyehun sii ra
Abraham?

58 Ta i nacatyi ra Jesús sihin ra: Sa ndisa
ta sa ndisa catyi sihin ndo vatyi cumañi ca
cacu ra Abraham ta sa iye. Catyi ra.

59 (Ta i cuxaanxaan rahebreo), ta i quihin
ra yuu sa cua cañi ra sii ra Jesús. Zoco i

quɨhvɨ xehe ra Jesús tɨcuɨ ñiyɨvɨ, ta i quita ra
sisi vehe ñuhu cahnu cuan, ta cuahan ra.

9
Zanduvaha ra Jesús sii minoo ra cuaa

1Ta sa cua yaha ra Jesús, ta i ndyehe ra sii
minoo ra cuaa. Cuaa ra i cacu ra.

2 Ta i nducu tuhun ra i casi ra Jesús sii ra
ta catyi ra: Maestro, ¿yoo sa zavaha cuatyi,
zutu ra a zɨhɨ ra ya a zuun ñimaa ra? Vatyi
ndyehe, cuaa ra i cacu ra.

3 Ta i catyi ra Jesús sihin ra: Yɨvɨ cuatyi
ra, ta yɨvɨ cuenda ñiyɨvɨ sii ra. I tahan ra
ya cuhva ya vatyi tacuan ta cua coto ñiyɨvɨ
vatyi cuu sii ra Ndyoo zanduvaha ra sii ra.

4Ñiñi xaan cuñi si zavehi cuhva cuñi ra i
tasi sii, nɨɨ ñi sa ndisi vatyi cua cuaa ta yoñi
cua cuu zatyiño.

5Nɨɨ ñi sa ndyei ñuu ñiyɨvɨ ya, tañi minoo
ñúhu cui ñuu ñiyɨvɨ. Tacuan i catyi ra Jesús.

6Ta sandɨhɨ cahan ra cuhva cuan ta zɨquɨ i
tyicu zɨɨ ra nu ñuhu. Ta i zavaha ra ndyahyu
sihin zɨɨ ra, ta i tyaa ra sii si nuu ra cuaa
cuan.

7 Ta i catyi ra Jesús sihin ra: Cuahan ta
nacatyon sɨtɨ nuun nu ndyaa tanque Siloé.
Zɨvɨ Siloé cuan cuñi si catyi si: I tasi suun. Ta
i sahan ra cuan, ta i nacatya ra, ta sa nasaa
ra ta sa cuu ndyehe ra.

8 Ta ñiyɨvɨ sa ndyaa yatyi yuvehe ra ta
ñiyɨvɨ sa tuhva ndyehe sii ra vatyi cuaa ra i
catyi ñu: ¿Atu yɨvɨ ra ihya cuu ra sica xaan
caridad?

9 Zuhva ñu catyi ñu: Zuun ra cuu ra. Ta
inga ñu catyi: Tañi caa ra caa. Zocomaa ra i
catyi: Zuun yuhvi cui.

10 Yucuan cuenda catyi ñiyɨvɨ sihin ra:
¿Yozo caa i cuu vatyi i ndundisi ndyehun?

11Ta i nacahan ra ta catyi ra: Minoo ra sa
nañi Jesús i zavaha ra ndyahyu, ta i tyaa ra
sii si sɨtɨ nui, ta i catyi ra sihin: “Cuahan cua
nacatyon nuun nu ndyaa tanque Siloé.” Ta i
sehin ta nacatye sɨtɨ nui, ta ndundisi ndyehi
vityi. Catyi ra.

12 Tacuan ta i catyi ñiyɨvɨ sihin ra: ¿Ndya-
maa iyo ra cuan? Ta i catyi maa ra: Ña site.

Nducu tuhun xaan ra fariseo sii ra sa
nduvaha sɨtɨ nuu cuan

13 I quihinñiyɨvɨ sii ra sandundisi ndyehe,
ta sindyaca ñu sii ra nu yucu ra fariseo.

14 Ta quɨvɨ quitatu ñiyɨvɨ i cuu quɨvɨ i
zavaha ra Jesús ndyahyu ta zanduvaha ra
sɨtɨ nuu ra cuaa cuan.

15 Ta i nducu tuhun tucu ra fariseo sii ra
nduvaha cuan ta catyi ra: ¿Yozo caa ndu-
vaha sɨtɨ nuun? Ta i catyi ra: Ndyahyu i
tyaa ra sɨtɨnui, ta i nacatye, ta vityi ndundisi
ndyehi. Catyi ra.

16Tacuan ta zɨquɨ i catyi zuhva ra fariseo:
Ra cuan, yɨvɨ cuenda ra Ndyoo cuu ra vatyi
ña tyaa ra yahvi sii quɨvɨ quitatu yo. Ta inga

ra fariseo catyi: Tatu ra iyo cuatyi cuu ra,
ma cuu zavaha ra sa ndyityi tañi ya. Ta sa
cuenda cuan, ta ñá cuu ndu‑ɨɨn ra fariseo.

17 Ta i catyi tucu ra sihin ra i nduvaha
nuu inga saha: ¿Ñaa catyi moo cuenda ra i
zanduvaha sɨtɨ nuun? Ta i catyi ra: Minoo
ra profeta cuu ra. Catyi ra.

18 Zoco ra ndyaca ñaha sii ñiyɨvɨ hebreo,
ñá sino iñi ra sii ra vatyi cuaa ra ta zɨquɨ i
ndundisi ndyehe ra ndya sa cana ra sii zutu
ra ta sii zɨhɨ ra.

19 Ta i nducu tuhun ra sii ñu ta catyi ra:
¿Atu zehe maa ndo cuu sii ra ya? ¿Atu cuaa
ra i cacu ra? ¿Tayozo caa cuuvatyi ndundisi
ndyehe ra vityi?

20Ta i nacahan zutu ra ta catyi ra: Sito ndi
vatyi zehe ndi cuu sii ra ta cuaa ra i cacu ra.

21 Zoco ña sito ndi yozo caa vatyi ndyehe
ra vityi a yoo sa zanduvaha sɨtɨ nuu ra. Sa
iyo cuiya ra. Nducu tuhun ndo sii maa ra.
Cuu cahan ra sa cuendamaa ra.

22 I cahan zutu ra ta zɨhɨ ra cuhva cuan
vatyi yuhuñu sii randyacañaha sii ñiyɨvɨhe-
breo vatyi sa i yaha ndu‑ɨɨn ra cuan minoo
cuhva ta catyi ra vatyi yoo ra catyi vatyi i
quisi ra Jesús cuenda ra Ndyoo ma cuu ca
cuhun ra vehe ñuhu.

23Yucuan cuenda i catyi zutu ra ta zɨhɨ ra:
“Sa iyo cuiya ra. Nducu tuhun ndo sii maa
ra.”

24 Ta inga saha i cana ra hebreo sii ra i
nduvaha, ta catyi ra: Zacahnun sii raNdyoo
vatyi sito maa ndi vatyi ra iyo cuatyi cuu ra
zanduvaha suun.

25 Ta i nacahan ra i nduvaha ta catyi ra:
Ña site tatu ra iyo cuatyi cuu ra a yɨvɨ, zoco
minoo ñi cuhva site vatyi ra cuaa i cui, ta
vityi ndundisi ndyehi. Catyi ra.

26 Tacuan ta zɨquɨ i catyi ra sihin ra inga
saha: ¿Ñaa sa zavaha ra suhun? ¿Yozo caa i
zanduvaha ra sɨtɨ nuun?

27 Ta i catyi ra sihin ra: Sa nacatyi sihin
ndo, ta ñá tyizoho ndo. ¿Ñaa cuenda cuñi
ndo coto ndo inga saha? ¿Atu cuñi tucumaa
ndo vatyi cundyico ndo sii ra?

28 Tacuan ta i cuxaan ra hebreo, ta catyi
ra: Minoo ra ndyico sii ra cuun. Zoco maa
ndi ndyico ndi sii ra Moisés.

29 Sito ndi vatyi i cahan ra Ndyoo sihin
ra Moisés. Zoco inga ra cuan, ña sito ndi
ndyamaa i quisi ra cuan. Catyi ra.

30 Tacuan ta i nacahan ra nduvaha cuan
ta catyi ra: Ihya cuu minoo sa vaha xaan
vatyi vazu ña sito maa ndo sii ra, zoco i
zandundisi ra ndyehi.

31 Ta sito yo vatyi ña tyizoho ra Ndyoo sa
cahan ñiyɨvɨ iyo cuatyi. Zoco tatu iyominoo
ra zacahnu sii ra Ndyoo ta zavaha ra cuhva
cuñi ra, tyizoho ra Ndyoo sa cahan maa ra
cuan.

32 Ta ndya ta sino ñuu ñiyɨvɨ, ta tañaha ca
coto yo tatu iyominoo ra sa cuu zandundisi
nuuminoo ra cuaa ndya quɨvɨ i cacu ra.

33Tatu sa yɨvɨ raNdyoo tasi sii ra cuan,ma
cuu zacuu ra cuhva ya. Catyi ra.

34Ta i nacahan ra hebreo ta catyi ra: Yoho
sa cacun sisi tandɨhɨ nuu cuatyi, ta vityi
cuñun zacuohon sii maa ndi. Ta i quihin ra
sii ra, ta i tava ndyizo ra sii ra ityi sata.

Cuaa ñiyɨvɨ cuenda sa ndisa
35 Ta i sito ra Jesús vatyi i tava ndyizo

ñiyɨvɨ sii ra i nduvaha. Ta i nañihi ra Jesús
sii ra, ta catyi ra: ¿Atu sino iñun sii Zehe ra
Ndyoo?

36Ta i nacahan ra cuan ta catyi ra: ¿Yoo ra
cuu ra cuan, tata? vatyi cuu sino iñi sii ra.

37Ta i catyi ra Jesús sihin ra: Sa i ndyehun
sii ra, ta zuun ra cuu sa natuhun suhun.
Catyi ra.

38 Ta i catyi ra cuan: Sino iñi suun; yoho
ra ndyaca ñaha cuun. Ta i zacahnu ra sii ra
Jesús.

39 Ta i catyi ra Jesús: Vasi ñuu ñiyɨvɨ ya
vatyi cua tyicuhve sii ñiyɨvɨ. Ta ñiyɨvɨ sa
ña cuu ndyehe cua ndyehe ñu. Ta ñiyɨvɨ sa
ndyehe vityi, cua nducuaa ñu. Catyi ra.

40 Ta tayucu zuhva ra fariseo yatyi ñi yu-
cuan, ta siñi ra sa cahan ra Jesús ta catyi ra
sihin ra: ¿Atu cuaa tucu nduhvi?

41 Ta i catyi ra Jesús sihin ra: Tatu sa
vatyi cuaa ndo sa ndisa, ma coo cuatyi ndo.
Zoco sa cuenda savatyi catyi ndovatyi ndisi
ndyehe ndo ta yucuan cuenda ndoo cuatyi
ndo zɨquɨ ndo.

10
Cahan ra Jesús sihinminoo cuhva, cuhva

iyominoo sacu
1 Sa ndisa ta sa ndisa catyi sihin ndo: Ra

sa ma quɨhvɨ yu sacu, ndaa ra xiñi sacu ta
quɨhvɨ ra; ra zuhu cuu ra.

2 Vatyi ra quɨhvɨ yu sacu cuan, sitoho
mvee ticatyi cuan cuu sii ra.

3Ta ra zacuenda yuvehe cuan, nuña ra ta
quɨhvɨ sitoho mvee. Sito mvee ticatyi zono
ra nduzu ra, ta cana ra sii tɨ sihin zɨvɨ tɨ, ta
quita ra, ta ndyico tɨ sii ra.

4 Ta sa ndɨhɨ tava ra sii mvee ticatyi zono
ra,maa ra cuahan ityi nuu tɨ. Ta ndyico tɨ sii
ra vatyi nacoto tɨ nduzu ra.

5Zoco sii inga ra sa ña sito tɨ, ma cundyico
tɨ. Cua cono tɨ sii ra vatyi ña nacoto tɨ nduzu
ra.

6 I cahan ra Jesús sihin ñiyɨvɨ sihin minoo
cuhva, zoco ñá cutuñi iñiñu tuhun cahan ra
sihin ñu.

Ra zacuenda vaha cuu ra Jesús
7 Tacuan ta zɨquɨ i cahan ra Jesús inga

saha, ta catyi ra: Sa ndisa ta sa ndisa catyi
sihin ndo vatyi yuhvi cui tañi yu sacu nu
quɨhvɨ coyomvee ticatyi.

8Tandɨhɨ cuii ra i quisi cuee ca sa quisimi,
ra zuhu cuu ra cuan. Zoco ña tyizoho mvee
ticatyi zone sa cahan ra.

9 Yuhvi cui yuvehe. Tandɨhɨ ñiyɨvɨ sa cua
quɨhvɨ coyo, cua cacu ñu. Ta cua quita ñu, ta
cua nandɨhvɨ ñu, ta cua nañihi ñu sa vaha.

10 Ra zuhu cuan, vasi ra vatyi zuhu ra ta
cahñi ra. Vasi zatɨvɨ ra. Yuhvi vasi vatyi
cuhve sa cundito ñiyɨvɨ tandɨhɨ tyiemvu ta
coo vaha xaan ñu.

11Yuhvi cuu ra zacuenda vaha sii ndo. Ta
sehi sa cui sa cuendamvee ticatyi zone.

12 Zoco minoo ra sa cuu muzu, zatyiño
ra ta iyo yahvi ra. Ndyehe ra vatyi vasi
ina nduvahu, ta zandoo ra sii mvee ticatyi
cuan vatyi yɨvɨ zono ra cuu sii tɨ. Ta tɨɨn ina
nduvahu sii tɨ ta quɨtɨ cuatyi tɨ sii tɨ.

13 Ta sino ra cu muzu cuan vatyi muzu
ñi cuu ra, ta ñahñi sa cuu cuñi maa ra sa
cuendamvee ticatyi cuan.

14 Zoco yuhvi cuu ra zacuenda vaha. Na-
cote sii mvee ticatyi zone, ta nacoto tɨ sii.

15 Tañi nacoto Zuti sii ta nacoto tuqui sii
ra. Ta sehi sa cui sa cuenda mvee ticatyi
zone.

16 Ta iyo inga mvee ticatyi zone. Yoñi tɨ
ihya. Cuñi si sa naquihin sii tɨ. Cua cuɨñɨ tɨ
nduzi, ta cuandu‑ɨɨn tɨ sihin inga tɨ, taminoo
ñi ra cua zacuenda sii tɨ.

17Yucuan cuenda cuñi xaan Zuti sii, vatyi
sehi sa cui, ta cuee ca ta cua nandoto tuqui.

18 Yoñi sa cuu cahñi sii tatu ma cuhve sa
cui, zoco cua cuhve sa cui. Cuu cui, ta cuu
nandoto tuqui. Ihya tyiño i saha ra Ndyoo
Zuti sii.

19 Ta sa ndɨhɨ cahan ra Jesús tuhun ya, ta
zɨquɨ ña cuu ca ndu‑ɨɨn ra hebreo sa cuenda
sa i catyi ra Jesús.

20 Ta i catyi cuaha xaan ra: Ñoho minoo
cuihna sii ra cuan, ta zana xiñi ra. ¿Ñacu
tyizoho ndo sa cahan ra?

21Zoco inga ra catyi: Cuhva cahan ra, yɨvɨ
cuhva cahan minoo ra sa ñoho cuihna. ¿Atu
cuu zandundisi cuihna nuu ñiyɨvɨ cuaa?

Ña tyaa ra hebreo yahvi sii ra Jesús
22Vico cahñi i cuu si, ta nducahnu minoo

vico ñuu Jerusalén. Vico cuenda nu ndɨhɨ
ndaa vehe ñuhu cahnu ta tyiemvu, ta ndu-
cahnu vico tahan cuiya cuenda si.

23 Ta i sica noo ra Jesús sisi vehe ñuhu
cahnu cuannunañi si corredor ra Salomón.

24 Tacuan ta tyihi mahñu ra hebreo sii ra
Jesús, ta i catyi ra: ¿Ndya ama ta cahan casun
sihin ndi? Tatu ra Cristo cuun, catyi casun.

25 Ta i nacahan ra Jesús ta catyi ra: Sa i
nacatyi sihin ndo, ta ña sino iñi ndo. Tyiño
zavehi sa cuenda Zuti, yucuan saha sa ndaa
cuende.

26Zocoña sino iñimaandovatyi yɨvɨmvee
ticatyi zone cuu sii ndo. Tañi sa nacatyi
sihin ndo.

27 Mvee ticatyi zone, siñi tɨ nduzi. Ta
nacote sii tɨ, ta ndyico tɨ sii.

28 Ta sehi sa cundito tɨ tandɨhɨ cuii
tyiemvu. Ta ma cuu ca tɨ. Ta yoñi ra cua
tava sii tɨ sisi ndehi.

29Ñiñi ca cuu Zuti ta zɨquɨ tandɨhɨ ca, ta i
saha maa ra sii tɨ sii. Ta yoñi ra cuu tava sii
tɨ sisi ndaha Zuti.

30Yuhvi sihin Zuti ɨɨn ñi cuu ndi.
31 Tacuan ta i quihin ra hebreo yuu inga

saha sa cua cañi ra sii ra Jesús.
32 Ta i cahan ra Jesús inga saha, ta catyi

ra: Sa cuaha xaan tyiño vaha zañehi sii ndo
sa cuenda Zuti. ¿Ndya sa ña tahan iñi ndo ta
cuñi ndo cañi ndo yuu sii?

33 Ta i nacahan ra hebreo ta catyi ra: Yɨvɨ
sa cuendaminoo tyiñovaha i zavohon, zoco
sa cuenda vatyi ña vaha cohon vatyi minoo
ñiyɨvɨ ñi cuun, ta catyun vatyi ra Ndyoo
cuun.

34 Ta i catyi ra Jesús sihin ra: Nuu tutu
Tuhun Ndyoo ndyaa si nu i catyi ra Ndyoo
vatyi ndyoo cuu tucumaa ndo.

35 I catyi ra Ndyoo vatyi ñiyɨvɨ sa tyizoho
Tuhun ra cuu tañi Ndyoo. Ta ma cuu catyi
Tuhun Ndyoominoo sa ña ndisa.

36 I zandu‑ii ra Ndyoo Zuti sii ra i tasi
ra ñuu ñiyɨvɨ. Ta maa ndo catyi ndo vatyi
quehinndya vahañi sii raNdyoo vatyi catyi
vatyi Zehe ra Ndyoo cuu sii.

37Tatu ña zavehi cuhva cuñi Zuti, ma sino
iñi ndo sii.

38 Zoco zavehi cuhva cuan, ta vazu ma
sino iñi ndo sii, zoco sino iñi ndo sa cuenda
sa vaha i zavehi. Tacuan ta cua cuu nacoto
ndo. Ta cua nacoto vaha ca ndo vatyi ndyaa
ra Ndyoo Zutu yo sihin, ta ɨɨn ñi cui sihin ra.
Tacuan i catyi ra Jesús.

39 Yucuan cuenda i cuñi tucu ra tɨɨn ra sii
ra sa cuhun ra vehe caa. Zoco i quita ra ta
cuahan ra, ta ñá cuu.

40 Ta cuahan tucu ra inga saha ndya inga
siyo yuu Jordán ndya nu i zacoo ndutya ra
Juan sii ñiyɨvɨ sa xihna ñi. Ta i ndoo ra
yucuan.

41Ta cuaha xaan ñiyɨvɨ cuahan coyo ndya
nu ndyaa ra. Ta i catyi ñu: Ñahñi sa ndyityi i
zavaha ra Juan, zoco tandɨhɨ cuii sa catyi ra
cuenda ra ya, ta ndisa cuu si.

42Tacuahaxaanñiyɨvɨ i sino iñi sii ra Jesús
yucuan.

11
I sihi ra Lázaro

1 I cuhuminoo ra sa nañi Lázaro, cuhva ña
María ta ñaMarta. Betania cuu ñuu ñu.

2 Ta ña María cuhva ra Lázaro, zuun ñi ña
cuu ña sa tyozo azetye vixi saha ra Jesús ta
zana‑ityi ña sihin ixi xiñi ñaminoo saha.



SAN JUAN 11:3 119 SAN JUAN 11:41

3 Tacuan ta zɨquɨ i zacuhun cuhva ra
Lázaro tyiño nu ndyaa ra Jesús ta catyi ñu:
Tata, cuhu ra sa cuñi xoon.

4 Ta sa i siñi ra Jesús tuhun cuan i catyi
ra: Ma cahñi cuehe cuan sii ra. Zoco
cua ndyehe ñiyɨvɨ vatyi cuu xaan zacuu ra
Ndyoo, ta cua zacahnu xaan ñiyɨvɨ sii Zehe
ra. Catyi ra Jesús.

5 Ta cuñi xaan ra Jesús sii ña Marta ta sii
cuhu ña ta sii ra Lázaro.

6 Ta sa i sito ra vatyi cuhu ra ta i ndoo ra
uu ca quɨvɨ nu ndyaa ra.

7Tacuan ta zɨquɨ i catyi ra sihin ra i casi ra:
Cohon yo Judea inga saha.

8Ta i catyi ra sihin ra: Maestro, nacaacuñi
ñiyɨvɨhebreo yucuan cañiñu yuu suun. ¿Atu
cuhun yucuan inga saha?

9 Ta i catyi ra Jesús: Iyo usi uu ora sa mi-
noondyiyaca. Ra sa sicanooora,ma catyihi
saha ravatyi ndisi ndyehe ra ta zavaha ra sa
vaha.

10 Zoco tatu cua caca noo minoo ra sa sa
cuaa ta zavaha ra sa ña vaha, cua catyihi
saha ra vatyi cumañi ñúhu nu cuahan ra.

11Tacuan i catyi ra Jesús ta zɨquɨ i catyi ra:
Quixi xaan ra Lázaro amigo yo, zoco cuhin
cua zandoye sii ra.

12 Tacuan ta catyi ra i casi ra: Tata, tatu
quixi ra, cua nduvaha ra.

13 Zoco i cahan ra Jesús tuhun sa sihi ra,
zoco i sica iñi ra i casi ra vatyi cahan ra
tuhun sa quixi ndisa cuii ra ta quitatu ra.

14Ta tacuan ta i catyi casi ra Jesús sihin ra:
Sa sihi ra Lázaro.

15 Ta zɨɨ cuñi vatyi yoñi ndyaa yucuan.
Vaha ca tacuan sa cuenda maa ndo vatyi
cua sino ca iñi ndo. Coho yo nu catuu ra.

16 Tacuan ta i cahan ra Tomás sa nañi
Dídimo sihin inga ra i casi ra Jesús, ta i catyi
ra: Coho tucu maa yo vatyi cuu yo ɨɨn ñi
sihin ra Jesús.

Zanandoto ra Jesús sii ra Lázaro
17Ta sa i saa ra Jesús yucuan, i sito ra vatyi

sa ñoho ra Lázaro cumi quɨvɨ sisi ñaña.
18ÑuuBetania cuanyatyi ñindyaa si sihin

ñuu Jerusalén tañi uñi kilómetro zazava.
19 Ta i saa cuaha xaan ra hebreo; cua

cuhva ra tundyee iñi sii ñaMarta tañaMaría
vatyi sihi cuhva ñu.

20 Ta sa sito ña Marta vatyi vasi ra Jesús,
cuahanña cua zatahanña sii ra. Zoco i ndoo
ñaMaría sisi vehe.

21Tacuan ta i catyi ñaMarta sihin ra Jesús:
Tata, tatu sa vatyi ndyoon ihya, ma cuu
cuhve.

22 Zoco site vatyi tandɨhɨ cuii ñi sa cua
cacon sii raNdyoo,maa raNdyoo cua cuhva
sii si suun.

23Ta i catyi ra Jesús sihin ña: Cua nandoto
cuhvon.

24 Ta i catyi ña Marta sihin ra: Site vatyi
cua nandoto ra quɨvɨ cua tyicuhva raNdyoo
sii ñiyɨvɨ.

25Ta i catyi ra Jesús sihin ña: Yuhvi cuu ra
zanandoto, ta sehi sa cundito ñiyɨvɨ. Ra sa
sino iñi sii, vazu sa sihi ra, zoco cuanandoto
ra.

26Ta ñiyɨvɨ ndito ta sino iñi ñu sii, ma cuu
ca ñu. ¿Atu sino iñun cuhva ya?

27Ta i catyi ña sihin ra: Ndisa tata. Sino iñi
vatyi ra Cristo cuun, ta Zehe ra Ndyoo cuu
suun. Ra sa cua quisi ñuu ñiyɨvɨ cuun. Catyi
ña.

Sacu ra Jesús nu ndyaa ñaña ra Lázaro
28Ta sa sa ndɨhɨ cahan ña tacuan, ta zɨquɨ

cuahan ña ta cana xehe ña sii ñaMaría cuhu
ña, ta catyi ña: Sa saa ra Maestro ta cana ra
suun.

29Ta sa i siñiñaMaría tuhun cuan, ta yatyi
xaan i nduvita ña ta cuahan ña nu ndyaa ra
Jesús.

30Ta tañaha ca cua quɨhvɨ ra Jesús sisi ñuu
cuan. Ta cuhva ndyaa ñi ra nu tahan ña
Marta sii ra.

31 Ta ra hebreo, ra ndyaa sihin ña María
vehe cuan, i ndyehe ra vatyi yatyi xaan i
nduvita ña ta i cacono ña cuahan ña. Ta i
sindyico ra sii ña vatyi catyi ra: Cuahan ña
cua vacu ña nu ndyaa ñaña ra Lázaro.

32 Tacuan ta i saa ña María nu ndyaa ra
Jesús, ta i sicuɨñɨ sɨtɨ ña nuu ra ta catyi ña:
Tata, tatu sa vatyi ndyoon ihya sihin ndi
ndya icuñuu ca, ma cuu cuhve.

33 Ta sa ndyehe ra Jesús vatyi sacu ña ta
sacu tucu ra hebreo, ra ndɨhɨ sihin ña, ta i
nducuihya xaan cuñi añima ra Jesús.

34Ta i catyi ra: ¿Ndyamaa i tyihi ndo sii ra?
Ta i catyi maa ñu sihin ra: Coho, tata, vatyi
cua ndyehun.

35Ta i sacu ra Jesús.
36 Tacuan ta zɨquɨ i catyi ra hebreo:

Ndyehe ndo cuhva cuñi xaan ra sii ra sihi
cuan.

37Zoco i catyi inga ra: Ihya ra i zandundisi
ndyehe ra cuaa cuan. ¿Ñacu ñá zavaha ra
minoo cuhva ta ma cuu ra ya?

Nandoto ra Lázaro
38 I quisi minoo sa ndahvi xaan cuñi ra

Jesús inga saha sa ndyehe ra ñaña nu ñoho
ra Lázaro. Minoo yavi yuu, i cuu si, ta ndazi
minoo yuu yuhu si.

39 I catyi ra Jesús: Tyaa siyondoyuuña. Ta
i catyi ña Marta, cuhva ra i sihi cuan: Tata,
sa iñi sahan ra vatyi sa cumi quɨvɨ sa sihi ra.

40 Ta i catyi ra Jesús sihin ña: Sa catyi
suhun vatyi tatu cua sino iñun, cua ndye-
hun vatyi cahnu xaan cuu cuhva iyo sii ra
Ndyoo, ta cuu zacuu ra tandɨhɨ.

41 Tacuan ta zɨquɨ i tyaa siyo ñu yuu nu
ñoho ndɨyɨ cuan. Ta i nandyehe ndaa ra

Jesús ityi zɨquɨ, ta catyi ra: Tyahvi ndyoo
suun Ndyoo Zuti vatyi siñun sa quehin.

42 Ta site vatyi siñun sa quehin tandɨhɨ
saha, zoco catyi tacuan sa cuenda ñiyɨvɨ sa
yucu ihya vatyi tacuan ta cua sino iñi ñu
vatyi moo i tasi sii.

43 Ta sa ndɨhɨ cahan ra tacuan, ta zɨquɨ i
cana saa ra ta catyi ra: Lázaro quita xiña.

44 Ta ra i sihi cuan, i quita ra. Zucu ra
zahma. Ta nuhñi minoo zahma nuu ra. Ta
i catyi ra Jesús sihin ñiyɨvɨ: Ndasi ndo sii ra,
naquita ra.

Nducu cahñi ñiyɨvɨ sii ra Jesús
45Tacuan ta zɨquɨ i sino iñi cuaha xaan ra

hebreo, ra ndɨhɨ sihin ñaMaría ta ndyehe ra
cuhva i zavaha ra Jesús.

46Zoco sahan zuhva ra nu yucu ra fariseo
ta nacatyi ra cuhva i zavaha ra Jesús.

47Yucuan cuenda i titahan ra zutu nahnu
sihin ra fariseo, ta catyi ra: ¿Yozo caa zacuu
yo vatyi cuaha xaan sa ndyityi zavaha ra
cuan?

48 Tatu cuhva yo sa zavaha ca ra tacuan,
cua sino xaan iñi tandɨhɨ cuii ñiyɨvɨ sii ra. Ta
cua quisi zandaru ñuu Roma ta cahñi ra sii
yo ta zatɨvɨ ra ñuu yo. Catyi ra.

49 Ta minoo ra nañi Caifás, maa ra cuu ra
cunuu sii tandɨhɨ cuii ra cu zutu cuiya cuan.
Ta i catyi ra sihin ra: Ñahñimaa sa sito ndo.

50Ña cutuñi iñindovatyi vahaca sanacuu
minoo tuhunñi ra sa cuendañiyɨvɨ, ta yɨvɨ ca
sa cuu tandɨhɨ cuii yo. Catyi ra.

51Ñá cahan ra cuan sihin sa siñi tuñi xiñi
ñi maa ra. Ra cu nuu sii tandɨhɨ cuii ra cu
zutu i cuu ra cuiya cuan. Ta vazu ña sito
ra, zoco i cahan ra profecía vatyi cua cuu ra
Jesús sa cuenda tandɨhɨ ñiyɨvɨ hebreo.

52Tayɨvɨ sa cuendasamaañimaañu, zoco
cua zandu‑ɨɨn ra sii tandɨhɨ zehe ra Ndyoo,
ñu indyacuan ta indyehe.

53 Ta ndya quɨvɨ cuan i zacasi tahan ra
hebreo, ra ndyizo tyiño cuan, tyiño vatyi
cua cahñi ra sii ra Jesús.

54 Yucuan cuenda ñá sica noo ndisi ca ra
Jesús nu yucu ra hebreo. I quita ra yucuan
ta saa ra ñuu Efraín yatyi nu ndyaa minoo
nu ndahvi xaan caa, sa catyi yo desierto. Ta
yucuan i ndoo ra sihin ra i casi ra.

55Ta sa cua tahan si quɨvɨ coo vico zuhun
cuenda ñu hebreo. Ta i quita cuaha xaan
ñu ñuu ñu, ta cuahan ñu ñuu Jerusalén cuee
ca sa tahan si quɨvɨ coo vico vatyi cuñi ñu
nduvaha ñu cuhva iyo costumbremaa ñu.

56 Ta yucuan i nanducu ñu sii ra Jesús, ta
catyiñu sihin tahanñunuñohoñuveheñuhu
cahnu: ¿Ñaa sa sica iñindo? ¿Atumaquisi ra
vico ya? Catyi ñu.

57Ra zutunahnu sihin ra fariseo, sa i saha
ra tyiño vatyi tatu yoo sa cua coto ndyamaa
ndyaara Jesús cuazacoto ra sii ra cuanvatyi
cua tɨɨn ra sii ra.

12
I tyozo minoo ñaha azetye vixi saha ra

Jesús
1 Iñu quɨvɨ ca cuee ca sa tahan si vico

zuhun cuan, i saa ra Jesús ñuu Betania nu
iyo ra Lázaro, ra sa i sihi ta i zanandoto ra
Jesús sii ra.

2Ta yucuan i zavaha ñu sa cuxiñi ra Jesús.
I tyizo ña Marta coho nu mesa, ta ndyaa ra
Lázaro sihin ra Jesúsmesa.

3 Tacuan ta zɨquɨ i quihin ña María zava
litro azetye vixi sa yahvi xaan ndyaa, ta i
tyozo ña sii si saha ra Jesús, ta i zana‑ityi ña
saha ra sihin ixi xiñi ña. Ta i situ cuii vehe
cuan sihin xico vixi.

4 Ta i catyi minoo ra i casi ra Jesús, ra sa
nañi Judas Iscariote zehe ra Simón, zuun ra
cuu ra sa cua xico tuhun sii ra Jesús. Maa ra
cuan i catyi:

5¿Ñacuñáxicoñuazetye ya? ta cuañihiñu
tañi cumimil zazava ta tyindyeeñu sii ñiyɨvɨ
ndahvi sihin si. Catyi ra.

6 Zoco ñá catyi ra tacuan vatyi cuñi xaan
ra sii ñiyɨvɨ ndahvi. I catyi ra tacuan vatyi
minoo ra zuhu cuu ra, ta ndyizo ra yɨtɨ
sa ñoho xuhun ra Jesús, ta quihin xehe ra
xuhun cuan.

7 Tacuan ta i catyi ra Jesús: Ma cahan ca
ndo sihin ña. Zavaha ña sii si cuee ca sa cui
ta cuhin nuñaña.

8 Ñiyɨvɨ ndahvi cuan, cua coo ñu sihin
ndo tandɨhɨ cuii tyiemvu. Zoco yuhvi ma
cundyei sihin ndo tandɨhɨ tyiemvu.

Cuñi cahñi ñiyɨvɨ sii ra Lázaro
9 Ta sa ñihi ñiyɨvɨ hebreo tuhun vatyi

ndyaa ra Jesús ñuu Betania, cuaha xaan ra
saa coyo. Ña ɨɨn ñi sa cuenda ra Jesús i quisi
ra, quisi ra vatyi cuñi ra ndyehe ra sii ra
Lázaro, ra i zanandoto ra Jesús.

10Zoco ra zutu nahnu i natuhun tahan ra
yozo caa ta cuu cahñi ra sii ra Lázaro.

11Vatyi sa cuendaraLázaro, ta cuahaxaan
ra hebreo zaña ra tuhun zacuaha ra cu zutu
ta sino iñi ra sii ra Jesús.

I quɨhvɨ ra Jesús ñuu Jerusalén
12Ta ingaquɨvɨ i saa cuaha xaanñiyɨvɨñuu

Jerusalén sa cuenda vico zuhun, ta sa i sito
ñu vatyi vasi ra Jesús

13 i sahndya ñu ndaha tuticaha ta i quita
coyo ñu ta cua zatahan ñu sii ra, ta cana saa
ñu ta catyi ñu: ¡Cahnu xaan cuu ra vasi sa
cuenda raNdyoo! ¡Rey, ra ndyaca ñaha sii yo
cuu ra! Catyi ñu.

14 Ta i ñihi ra Jesús minoo burro luhlu, ta
yozo ra sii tɨ tañi catyi si sisi Tuhun Ndyoo:
15Ma yuhu ndo ñiyɨvɨ ñuu Sión;
Ica rey ndo vasi ya;
Yozo raminoo burro luhlu.
Tacuan catyi si.

16Ña cutuñi iñi ra i casi ra Jesús cuhva ya
sa xihna ñi, zoco ta sa cua nanuhu ra Jesús
ndya gloria ta zɨquɨ i nacohon iñi ra i casi ra
vatyi tacuan ndyaa si sa cuenda ra Jesús, ta
i nacohon iñi ra vatyi tacuan i zavaha ñiyɨvɨ
sihin ra.

17 Ta i saha ñiyɨvɨ sa ndaa, ñiyɨvɨ sa yucu
sihin ra Jesús nu i cana ra sii ra Lázaro sisi
ñaña ta i zanandoto ra sii ra.

18 Ta yucuan cuenda cuaha xaan ñiyɨvɨ i
zatahan sii ra Jesús vatyi sa sito ñu vatyi i
zavaha ra sa ndyityi cuan.

19 Zoco i catyi ra fariseo sihin tahan ra:
Ndyehe ndo vatyi ma cuu ca zavaha yo ñaa
sa cuñi yo sihin ra vatyi sa tandɨhɨ cuii ñiyɨvɨ
sino iñi sii ra.

Nanducu ra griego sii ra Jesús
20 Ta yucu tucu zuhva ra griego, ra i saa

sihin ñiyɨvɨ vico cuan sa cua zacahnu ra sii
ra Ndyoo.

21Ta i tuhvara sii raFelipe rañuuBetsaida
nu cu si Galilea, ta i catyi ra sihin ra: Tata,
cuñi xaan ndi natuhun ndi sihin ra Jesús.

22 Ta i sahan ra Felipe, ta nacatyi ra sihin
ra Andrés. Ta zɨquɨ i sahan ra Andrés sihin
ra Felipe cua nacatyi ra sihin ra Jesús.

23 Ta i catyi ra Jesús sihin ra: Sa saa
cuhva cua cui, ta ra i quisi ndya gloria cua
cunanuhu ra ndya gloria.

24Sandisa ta sandisa catyi sihinndovatyi
minoo sɨtɨ trigo tatuma canacava si nuñuhu
macuu si, zocominoo tuhunñi si cua coo sa
tacuan. Ta tatu cua cuu si, cuaha xaan sɨtɨ si
cua nanduu.

25 Ra sa cuñi coo vaha, cunaa ra sihin si.
Ta inga ra tatu ndoo ra vaha vazu cahan
ñiyɨvɨ sii ra sa cuendaTuhunNdyoo, cua coo
vaha ra cuan ndya gloria, ta ma cuu añima
ra.

26Tatu iyondo cuñindo zatyiñondo tyiñe,
cundyico ndo sii. Ta nu cua cundyei, yu-
cuan cua cundyaa tucumaando. Ta tatu iyo
ndo sa cua zatyiño ndo tyiñe, cua zacahnu
Zuti sii ndo.

Nacatyi ra Jesús vatyi cua cuu ra
27Ta vityi ndahvi xaan cuñi añime. ¿Tañaa

sa cua catyi? ¿Atu cua catyi: “Zuti zacacun
sii, sihin tundoho sa cua ndyehi vityi”? Ma
catyi tacuan vatyi vasi ñuu ñiyɨvɨ sa cuenda
sa cua ndyehi tundoho ya.

28 Vaha ca nacatyi: “Zuti zanducahnun
zɨvun.” Tacuan i catyi ra Jesús. Ta zɨquɨ i
quisi minoo nduzu ndya andɨvɨ ta catyi si:
Sa i zanducahnumi zɨvi, ta cua zanducahni
sii si inga saha.

29 Ta i siñi ñiyɨvɨ sa yucu yucuan nduzu
cuan, ta i catyi ñu vatyi cahan zavi. Ta inga
ñu i catyi ñu vatyi cahan minoo ángel ra
Ndyoo sihin ra Jesús.

30Ta i nacahan ra Jesús ta catyi ra: Ña vasi
nduzu ya sa cuenda mi. Vasi si sa cuenda
maa ndo.

31 Ta vityi cua tasi tuñi ra Ndyoo sii ñuu
ñiyɨvɨ ya. Ta ra ndyaca ñaha sii ñuu ñiyɨvɨ ya,
vityi cua tava ra Ndyoo sii ra ityi sata.

32Ta yuhvi tatu cua tyaa ñiyɨvɨ sii nu cruz,
cuaha xaan ñiyɨvɨ cua sino iñi sii.

33Ta sa i cahan ra Jesús tuhun ya, saha ra
sa cua coto ñiyɨvɨ cuhva cua cuu ra.

34 Ta i nacahan ñiyɨvɨ ta catyi ñu: Sa siñi
ndi vatyi catyi si nuu ley ra Ndyoo vatyi
ra Cristo, tacuan ñi cua coo ra tandɨhɨ cuii
tyiemvu. ¿Ta ñacu catyun vatyi cuñi si sa
tyaa ñiyɨvɨ sii ra i quisi ndya gloria nu cruz?
¿Yoo ra cuu ra i quisi ndya gloria?

35 Tacuan ta zɨquɨ i nacatyi ra Jesús sihin
ñu: Zuhvañi ca cuhva cua coo ñúhunu yucu
ndo. Caca ndo nɨɨ ñi sa ndyaa ñúhu ya, coto
quisi sa ñaa ta ma cuu ca caca ndo. Vatyi ra
sica noo nu ñaa, ña sito ra ndya ityi cuahan
ra.

36Nɨɨ ñi sa ndyaa ñúhu sihin ndo, sino iñi
ndo sii ra. Vatyi tacuan ta cua cuu ndo zehe
ñúhu. (Cua cuu ndo ñiyɨvɨ sa zama cuhva
iyo.)

Ña sino iñi ra hebreo sii ra Jesús
Tacuan i catyi ra Jesús, ta cuahan ra ta i
quɨhvɨ xehe ra sii ñu.

37Vazu sa cuaha xaan sa ndyityi i zavaha
ra nuu ñiyɨvɨ cuan, zoco ñá sino iñi ñu sii ra

38 vatyi tacuan ta cua quita si tañi i catyi
ra Isaías, minoo ra cu profeta, quɨvɨ i catyi
ra tyehen:
Tata ¿yoo ra sino iñi sa quehin?
Ta ¿yoo sii i zañaha ra ndyaca ñaha sii yo

cuhva cuu zacuu ra?
39Yucuan cuenda ña cuu sino iñi ñu vatyi

zuun ñi i catyi tucu ra Isaías:
40 I zanducuaa ra sɨtɨ nuu ñiyɨvɨ cuan, ta i

zanduñihi ra iñi ñu.
Ta tacuan ta ma ndyehe ñu sihin sɨtɨ nuu

ñu, ta ma cutuñi iñi ñu sihin añima
ñu ta nazama ñu cuhva iyo ñu, ta ma
zanduvehi sii ñu.

Catyi ra Ndyoo.
41 I catyi ra Isaías tuhun ya quɨvɨ i ndyehe

ra vatyi cahnu xaan cuu maa ra Ndyoo ta
tyaqui xaan ra. Ta i cahan ra cuenda ra.

42 Zoco cuaha xaan ra cu tyiño ñuu cuan,
i sino iñi ra sii ra Jesús. Zoco ñá saha ra sa
ndaa vatyi yuhu ra sii ra fariseo coto tava
ndyizo ra sii ra sisi vehe ñuhu.

43Vatyi cuñi xaan ca ra cuan sa tyaa ñiyɨvɨ
yahvi sii ra, ta ña sica iñi ra tatu cua cuzɨɨ iñi
ra Ndyoo sihin ra ama cuzɨɨ iñi ra.

Tuhun cahan ra Jesús cua tyicuhva si sii
ñiyɨvɨ

44 I cana saa ra Jesús ta catyi ra: Ra sa sino
iñi sii, ña ɨɨn ñi sii mi sino iñi ra. Zoco sino
tucu iñi ra sii ra i tasi sii.

45Ta ra sandyehe sii, ndyehe tucu ra sii ra
i tasi sii.

46Vasi ñuu ñiyɨvɨ ya tañiminoo ñúhu vatyi
yoo ra sino iñi sii, ma ndoo ca ra nu ñaa.

47 Ta tatu sa siñi ñiyɨvɨ sa quehin ta ma
tyaa ñu yahvi, ma tyicuhve sii ñu vatyi ña
vasi tyicuhve. Vasi zacaqui sii ñiyɨvɨ ñuu
ñiyɨvɨ.

48Ra sa ña cuñi sii mi caña ñi, ta ña tyaa ra
yahvi tuhun quehin, sa iyo sa cua tyicuhva
sii ra. Tuhun sa i quehin, yucuan cuu sa cua
tyicuhva sii ra quɨvɨ cua tyicuhva ra Ndyoo
sii ñiyɨvɨ.

49 Vatyi ña quehin sa cuenda ñi mi. Zuti,
ra i tasi sii, i saha ra tyiño sii, tandɨhɨ cuii sa
cuu nacatyi.

50 Ta site vatyi tyiño i saha ra sii, cuu
cuhva cundito ñiyɨvɨ tandɨhɨ tyiemvu sihin
ra. Yucuancuenda tandɨhɨ cuii sa catyi sihin
ndo, quehin cuhva saha Zuti tyiño sii.

13
I nacatya ra Jesús saha ra i casi ra

1Ta sa yatyi vico zuhun, ta sa sito ra Jesús
vatyi sa cua tahan si cuhva quita ra ñuu
ñiyɨvɨ ya ta cuhun ra nu ndyaa Zutu ra. I
cuñi xaan ra sii ñiyɨvɨ sino iñi sii ra ihya ñuu
ñiyɨvɨ ta cuhva cuñi ra sii ñu, ma ndɨhɨ maa
si.

2 Ta cuhva sa cuxiñi ra, ta i quɨhvɨ cui-
hna añima ra Judas Iscariote zehe ra Simón,
vatyi cua xico tuhun ra sii ra Jesús.

3Ta sa sito ra Jesús vatyi sa i saha Zutu ra
tandɨhɨ cuii tyiño sii maa ra. Ta sa sito ra
vatyi ndya nu ndyaa ra Ndyoo i quita ra, ta
ndya indyacuan cua cunanuhu ra.

4 Ta cuhva sa cuxiñi ra i nduvita ra, ta i
tava ra zahma sa ndisi ra, ta sihñi ra minoo
toalla sisi ra.

5Ta zɨquɨ i tyihi ra ndutya sisi minoo caa,
ta quisaha nacatya ra saha ra i casi ra. Ta
zana‑ityi ra saha ra sihin toalla sa nuhñi sisi
ra.

6 Ta sa saa ra nu ndyaa ra Simón Pedro,
i catyi ra Pedro sihin ra: Tata, ¿atu cua
nacatyon sehi?

7 Ta i nacahan ra Jesús ta catyi ra: Ña
cutuñi iñun sa zavehi vityi, zoco cuee ca cua
cutuñi iñun. Catyi ra.

8 Ta i catyi ra Pedro sihin ra: Numinoo
saha ta ma nacatyon sehi caña ñi. Ta i catyi
ra Jesús sihin ra: Tatu ma nacatye sohon,
yɨvɨ ñiyɨvɨ sii cuu suun.

9 Ta i catyi ra Simón Pedro sihin ra: Tata,
ña maa ñi sehi nacatyon, nacatya tucun
ndehi ta xiñi.

10 Ta zɨquɨ i catyi ra Jesús sihin ra: Ra sa
sityi, maa ñi saha ra cuñi si ndoo vatyi sa
ndɨɨ maa ra. Ta sa ndɨɨ maa ndo, zoco ña
tandɨhɨ ndo.

11 Tacuan i catyi ra Jesús vatyi sa sito ra
yoo ra cua xico tuhun sii ra. Yucuan cuenda
i catyi ra: “Ña ndɨɨ tandɨhɨ ndo.”

12 Tacuan ta sa ndɨhɨ nacatya ra saha ra,
ta i naquihin ra zahma ra, ta sicundyaa ra
mesa. Ta zɨquɨ i nacatyi ra sihin ra: ¿Atu
cutuñi iñi ndo cuhva i zavehi sihin ndo?

13Catyimaa ndomaestro cui, ta catyi ndo
ra ndyaca ñaha cui, ta vaha cahan ndo vatyi
zuun ra cui.

14 Tatu yuhvi cuu maestro ta ra ndyaca
ñaha ta i nacatye saha ndo. Tacuan tucu
maa ndo, tahan si nacatya ndo saha tahan
ndo.

15 Vatyi sa i sehi minoo cuhva sii ndo,
ta cuñi si sa cua zavaha tucu ndo cuhva i
zavehi sihin ndo.

16Sandisa ta sandisa catyi sihinndovatyi
ña cahnu ca ra cu muzu ta zɨquɨ patrón ra.
Ta cahnu ca cuu ra tava tyiño sii ñiyɨvɨ ta
zɨquɨ ca ra cuahan sihin tyiño.

17Tatu sitondo tuhunya, zɨɨxaancuacuñi
ndo tatu zavaha ndo sii si.

18 Ña quehin sa cuenda tandɨhɨ ndo. Sa
site yoo ndo i casi. Zoco cua cuu si cuhva
catyi tutu Tuhun Ndyoo: “Ra sa sasi pan
sihin, cua nduvita ra zɨqui.”

19 Ta vityi sa nacatyi sihin ndo cuee ca sa
tahan si vatyi quɨvɨ cua tahan si ta cua sino
iñi ndo vatyi yuhvi cuu ra sa nacatyi sihin
ndo.

20Sandisa ta sandisa catyi sihinndovatyi
ra naquihin vaha sii ra tasi, naquihin vaha
ra sii. Ta ra naquihin vaha sii, naquihin
vaha ra sii ra sa tasi sii.

Zacoto ra Jesús sii ra i casi ra vatyi cua
xico tuhun ra Judas sii ra

21 Ta sa ndɨhɨ cahan ra Jesús tuhun cuan,
ta i quisi minoo sa cuihya xaan cuñi añima
ra, ta i catyi ra: Sa ndisa ta sa ndisa catyi si-
hin ndo vatyi iyominoo ndo cua xico tuhun
ndo sii.

22 Ta cuhva cuan i nandyehe ra i casi ra
Jesús sii tahan ra vatyi ña sito ra yoo ra cuu
ra cahan ra Jesús tuhun.

23 Ta minoo ra i casi ra Jesús, ra sa cuñi
xaan ra, nañaa ra sii ra Jesús.

24 Ta i saha ra Simón Pedro minoo zeña
sii ra cuan sihin ndaha ra vatyi nanducu
tuhun ra sii ra Jesús yoo ra cuu ra sa cahan
ra tuhun.

25 Ta ra yucuan, i tuhva ca ra sii ra Jesús
ta nducu tuhun ra: Tata, ¿yoo ra cuu ra sa
cohon tuhun?

26 Ta i nacahan ra Jesús ta catyi ra: Cua
zatyii pan, ta cua cuhve sii si sii minoo ra.
Yucuan ra cuu ra. Ta sa zatyii ra Jesús pan
cuan, ta i saha ra sii si sii ra Judas Iscariote,
zehe ra Simón.

27 Ta sa ndɨhɨ sasi ra Judas pan cuan, i
quɨhvɨ cuihna añima ra. Ta zɨquɨ i catyi

ra Jesús sihin ra: Cuhva sa cua zavohon,
zavohon sii si yatyi ca.

28 Zoco ña sito numinoo ra ndyaa mesa
sihin ra Jesús ñaa cuenda i cahan ra tacuan
sihin ra Judas.

29 Iyo ra i sica iñi ra vazɨquɨ i catyi ra
Jesús: “Cuahan cua zaton ñaa sa cua cuñi
si sii yo cuenda vico zuhun ya.” A catyi
ra: “Cuhvon xuhun sii ñiyɨvɨ ndahvi.” Vatyi
cumi ra Judas yɨtɨ sa ñoho xuhun ra Jesús.

30 Ta sa ndɨhɨ sasi ra Judas pan cuan, ta
zuun ñi caa cuhva cuan i nduvita ra ta cua-
han ra. Ta sa cuaa ñi cuu si.

Minoo tyiño saa saha ra Jesús, ta ñiñi
xaan si

31 Ta sa yaha cuahan ra Judas ta zɨquɨ i
catyi ra Jesús: Vityi sa tahan si cuhva vatyi
cua coto ñiyɨvɨ vatyi iyo xaan cuhva sii ra i
quisi ndya gloria ta cua zacahnuñu sii ra, ta
cua zacahnuxaanñu sii raNdyoo sa cuenda
ra.

32 Vatyi tatu ra i quisi ndya gloria zañaha
ra vatyi cahnu xaan cuu maa ra Ndyoo.
Zuun ñi cuhva cuan cua zañaha ra Ndyoo
vatyi cahnuxaan cuumaa ra cuan. Tanumi
xaan cua nacoto vaha ndo sii si.

33 Ndoho zehe luhli, zuhva ñi ca cuhva
cua cundyei sihin ndo. Cuee ca cua nan-
ducundo sii, ta tañi sa i catyi sihin rahebreo
nacatyi sihin maa ndo vityi vatyi nu cuhin
ma cuu cuhun ndo.

34 Sehi minoo tyiño saa sii ndo vatyi cuñi
ndo sii tahan ndo tañi cuñimi sii ndo.

35 Ihya cuhva cua coto tandɨhɨ ñiyɨvɨ vatyi
ndyico ndo sii, tatu cuñi ndo sii tahan ndo.

Zacoto ra Jesús sii ra i casi ra vatyi cua
catyi ra Pedro vatyi ña sito ra sii ra

36Ta i catyi ra Simón Pedro sihin ra: Tata,
¿ndyamaa cua cuhun? Ta i catyi ra Jesús sihin
ra: Nu cuhinma cuu cuhun sihin vityi, zoco
cuee ca ta cua cuhun. Catyi ra.

37 Ta i catyi tucu ra Pedro sihin ra: Tata,
¿ñaa cuenda ma cuu cuhin suhun vityi?
Cuhin vazu cui sa cuendon.

38 Ta i nacahan ra Jesús ta catyi ra: ¿Atu
cuu cuun sa cuende? Sa ndisa ta sa ndisa
catyi suhun vatyi cuee ca sa vacu saa ndɨvɨ
tyahnu ta cua catyun uñi tahan saha vatyi
ña siton sii.

14
Tañiminoo ityi cuu ra Jesús, ta cuu cuhun

yo nu ndyaa Zutu ra
1 I catyi ra Jesús: Ma caca xaan iñi ndo. Sa

sino iñi ndo sii ra Ndyoo. Sino tucu iñi ndo
sii mi.

2 Vehe Zuti, iyo cuaha xaan nu cuu
cundyaa ndo. Tatu sa ña ndisa, ma nacatyi
sihin ndo. Cuhin cua zanduvehi nu cua
cundyaa ndo.

3 Ta tatu cuhin ta zanduvehi nu cua
cundyaa ndo, cua quisi inga saha ta naqui-
hin sii ndo vatyi cuhun ndo ta cundyaa ndo
nu cua cundyei.

4 Sito ndo ndyamaa cuehin, ta sito ndo
ityi.

5Ta i catyi ra Tomás sihin ra: Tata, ña sito
ndi ndyamaa cuohon ¿ta yozo caa cuu coto
ndi ityi? Catyi ra.

6Ta i catyi ra Jesús sihin ra: Yuhvi cui ityi.
Tamaañi sandisa cuii quehin, ta sehi cuhva
cundito ñiyɨvɨ. Yoñi cuu saa nu ndyaa Zuti
tatuma sino iñi ñu sii.

7Tatu sa vatyi nacoto ndo sii, nacoto tucu
ndo sii Zuti. Ta ndya vityi sa nacoto ndo sii
ra, ta sa ndyehe ndo sii ra.

8Ta i catyi raFelipe sihin ra: Tata, zañohon
sii ra Ndyoo Zutun sii ndi. Ta sihin sa
yucuan ñi ta sa vaha ñi.

9Ta i catyi ra Jesús: Felipe, sa cuaha xaan
quɨvɨndyei sihinndo. ¿Atu ta nacoto con sii?
Ra sa ndyehe sii, sa ndyehe ra sii ra Ndyoo
Zuti. ¿Ta ñaa cuenda catyun vatyi zañehi sii
ra Ndyoo Zuti sii ndo?

10 ¿Atu ña sino iñun vatyi ndyaa ra Ndyoo
Zuti sihin ta ɨɨn ñi cui sihin ra? Ta tuhun
quehin, ña quehin sa cuenda ñimi. Quehin
tuhun ra Ndyoo Zuti, ra ndyaa sihin. Ta
tyiño zavehi, maa ra zavaha sii si.

11 Sino iñi ndo vatyi ɨɨn ñi cui sihin ra
Ndyoo Zuti ta ndyaa ra sihin. Zoco tatu ña
sino iñi ndo cuhva cuan, zoco sino iñi ndo
sa cuenda tyiño zavehi.

12 Sa ndisa ta sa ndisa catyi sihin ndo, ra
sa sino iñi sii, cua zavaha ra tyiño tañi tyiño
zavehi. Ta tyiño cahnu ca cua zavaha tucu
ra vatyi cuehin nu ndyaa ra Ndyoo Zuti.

13Ta tandɨhɨ sa cua caca ndo sii, sihin zɨvɨ
mi, cua cuhve sii si. Ta tacuan ta cua zac-
ahnu ca ñiyɨvɨ sii raNdyoo Zuti sa cuenda sa
cua zavaha Zehe ra.

14Tandɨhɨ sa cuacacando sii, sihin zɨvɨmi,
cua cuhve sii si sii ndo.

I catyi ra Jesús vatyi cua zaquisi ra sii
Tatyi Ii

15 Tatu cuñi ndo sii, zavaha ndo cuhva
catyi sihin ndo.

16 Ta cua caca tahvi sii ra Ndyoo Zuti ta
cua zaquisi ra sii inga ra cua tyindyee sii
ndo. Ta cua ndoo ra cuan sihin ndo tandɨhɨ
cuii tyiemvu.

17Tatyi Ii cuu ra, tamaa ñi sa ndisa cahan
ra. Ña cuuñihiñiyɨvɨndyavahañi sii ravatyi
ña ndyehe ñu sii ra, ta ña nacoto ñu sii ra.
Zoco sa sito maa ndo sii ra vatyi ndyaa ra
sihin ndo, ta cua coo ra sisi añima ndo.

18 Ta ma zandoi sii ndo tacuan ñi. Cua
quisi tuqui nu ndyaa ndo.

19 Zuhva ñi ca cuhva, ta ma ndyehe ca
ñiyɨvɨ ndya vaha ñi sii. Zoco maa ndo cua

ndyehe ndo sii. Cua cundite, ta yucuan
cuenda cua cundito tucumaa ndo sihin.

20 Ta quɨvɨ cuan, cua coto ndo vatyi ɨɨn ñi
cui sihin Zuti, ta ɨɨn ñi cua cuu ndo sihin ta
mi sihinmaa ndo.

21 Ta ra sa cumi vaha tandɨhɨ cuii tuhun i
nacatyi sihin ndo ta zavaha ra sii si, yucuan
ra cuu ra sa cuñi xaan sii. Ta ra sa cuñi sii,
cuñi xaan Zuti sii ra. Ta cua cuñi xein sii ra,
ta cua quisi nu ndyaa ra. Tacuan i catyi ra
Jesús.

22 Ta i catyi ra Judas, zoco yɨvɨ ra Judas
Iscariote cuu ra, ta i catyi ra sihin ra: Tata,
¿ñaa cuenda cua quisun nu ndyaa maa ndi,
tamacuhunnundyaa ingañiyɨvɨndyavaha
ñi?

23Ta i nacahan ra Jesús ta catyi ra sihin ra:
Tatu cuñiminoo ra sii mi sa ndisa, cua tyaa
ra yahvi tuhun quehin. Ta cua cuñi xaan
Zuti sii ra. Ta cua cuhun ndi nu ndyaa ra,
ta cua ndoo ndi sihin ra.

24 Zoco ra ña cuñi sii, ña tyaa ra yahvi
tuhun quehin. Ta tuhun quehin ta sa siñi
ndo, yɨvɨ tuhun ñi mi cuu si. Sa cuenda ra
Ndyoo Zuti cuu si, ra i tasi sii.

25 Ta sa nacatyi cuhva ya sihin ndo nɨɨ ñi
sa ndyei sihin ndo vityi.

26Ta ra sa cua tyindyee sii ndo, ra cu Tatyi
Ii, cua tasi ra Ndyoo Zuti sii ra sa cuenda
mi. Cua zacuaha ra sii ndo tandɨhɨ. Ta cua
zanacohon ra iñi ndo tandɨhɨ sa i catyi sihin
ndo.

27 Ta sa coo vaha ndo sehi sii ndo. Ta sa
coo vaha ndo zandoi sihin ndo. Ña sehi sii
si cuhva saha ñiyɨvɨ ñuu ñiyɨvɨ ya. Ma cuhva
ndo sa caca xaan iñi ndo, ta ma yuhu ndo.

28Ta vityi sa siñi ndo sa catyi vatyi cuhin,
ta cua quisi tuqui nu ndyaa ndo. Tatu ndisa
vatyi cuñixaanndosii, zɨɨxaancuacuñindo
vatyi cuhin nu ndyaa ra Ndyoo Zuti vatyi
cahnu ca cuumaa ra ta zɨquɨ cami.

29 Ta vityi sa nacatyi sihin ndo cuee ca sa
tahan si vatyi quɨvɨ cua tahan si ta cua sino
iñi ndo.

30 Ña cuaha ca tuhun cua quehin sihin
ndo vatyi sa vasi ra ndyaca ñaha ñuu ñiyɨvɨ
ya, ta ña ndyaca ñaha ra sii.

31Zoco sacuanacotoñiyɨvɨñuuñiyɨvɨvatyi
cuñi xein sii ra Ndyoo Zuti, yucuan cuenda
cua zavehi tyiño i tava ra sii. Ta vityi nandu-
vita yo ta cuhun yo.

15
Ra Jesús cuura tañiminooyohouvasihin

zoco tu
1 Yuhvi cui tañi minoo yoho uva, ta Zuti

cuu tañi ra zatyiño nu ndyaa tu.
2 Ta tandɨhɨ zoco yoho uva cuan sa ñahñi

yucuvixi vaha saha cua cahndya ra sii si. Ta
tandɨhɨ zoco yoho sa ndyizo yucu vixi vaha,

zanduvii ra sii si, ta tacuan ta cua cuhva si
cuaha ca.

3 Ta maa ndo sa nduvii ndo sihin tuhun
quehin sihin ndo.

4 Ɨɨn ñi cuu ndo sihin. Tañi mi ɨɨn ñi cui
sihin ndo. Tañi minoo zoco yoho, ma cuu
cuhva si yucu vixi sa maa ñimaa si, tatu ña
ɨɨn ñi cuu si sihin yoho sa cuu saha si. Ta
tacuan tucu maa ndo; ma cuu zavaha ndo
cuhva catyi sihin ndo tatu ña ɨɨn ñi cua cuu
ndo sihin.

5 Yuhvi cui tañi yoho uva cuan, ta maa
ndo cuu tañi zoco tu. Ra sa nañaa sii, nañei
sii ra. Ta cuaha xaan sa vaha zavaha ra.
Vatyi tatu ma tyindyei sii ndo ñahñimaa sa
cuu zavaha ndo.

6 Ta ra sa ña nañaa sii, cua zavite sii ra
tañi minoo zoco yoho. Ta cua na‑ityi zoco
yoho cuan, ta cuaquisi naquihinñiyɨvɨ sii si,
ta cua tyihi ra sii si nu cayu ñúhu vatyi cua
cayu si.

7 Tatu nañaa ndo sii, ta tuhun quehin iyo
vaha si sihin ndo, cua caca ndo ñaa sa cuñi
ndo ta cua ñihi ndo sii si.

8Cuhva cuan zacahnu xaan si sii Zuti tatu
cuaha xaan sa vaha zavaha ndo. Ta tacuan
ta cua cuu ndo ñiyɨvɨ ndyico sii mi sa ndisa.

9 Cuhva cuñi xaan Zuti sii, ta tacuan cuñi
siimaando. Manaa iñindo cuhva cuñi xein
sii ndo.

10 Tatu zavaha ndo tandɨhɨ sa catyi sihin
ndo, cua cuñixein sii ndo. Tañi sa i tyaaxein
yahvi tandɨhɨ sa i catyi Zuti sihin, ta cuñi
xaan ra sii.

11 Quehin cuhva ya sihin ndo vatyi cuzɨɨ
cuñi ndo tañi sa zɨɨ cuñi mi. Ta sa zɨɨ cuñi
maa ndo, ma ndɨhɨ si.

12 Ihya cuu tyiño sehi sii ndo vatyi cuñi
xaan ndo sii minoo ndo ta sii inga ndo tañi
cuñi xein sii ndo.

13 Tatu cuñi ndisa cuii yo sii inga ñiyɨvɨ,
cuhva yo sa cuu yo sa cuendañu. Ñahñi inga
ca cuhva ñihi ca cuñi yo sii ñu.

14 Maa ndo cuu ñiyɨvɨ sa cuñi xein tatu
zavaha ndo tandɨhɨ cuhva sa i catyi sihin
ndo.

15 Ndya vityi ma cahan que muzu sihin
ndo vatyi minoo muzu ña sito ra ñaa sa
zavaha patrón ra. Zoco catyi vatyi ñiyɨvɨ sa
cuñi xein cuu sii maa ndo vatyi sa i nacatyi
sihin ndo tandɨhɨ cuii sa i nacatyi Zuti sihin.

16 Ñá casi ndo sii. Yuhvi cuu ra i casi sii
ndo. Ta i sehi tyiño sii ndo vatyi cuhun ndo
ta zatyiñondo tyiñe. Ta cuaquita vaha tyiño
ndo, ta ma cunaa si. Ta tandɨhɨ sa cua caca
ndo sii Zuti sihin zɨvɨ mi cua cuhva ra sii si
sii ndo.

17Ta ihya cuu tyiño sehi sii ndo vatyi cuñi
xaan ndo sii minoo ndo ta sii inga ndo.

Cua cuxaan ñiyɨvɨ ndya vaha ñi sihin ndo

18Tatu ña cuu ndyehe ñiyɨvɨ ña sino iñi sii
ndo, sa sito ndo vatyi sa xihna ñi sii mi ña
cuu ndyehe ñu ta zɨquɨ sii maa ndo.

19 Tatu ñiyɨvɨ cuenda ñuu ñiyɨvɨ ya cuu
ndo, cua cuñi xaan ñiyɨvɨ ñuu ñiyɨvɨ ya sii
ndo. Zoco yɨvɨ ca ñiyɨvɨ ñuu ñiyɨvɨ ya cuu
ndo vatyi sa i casi sii ndo sisi ñuu ñiyɨvɨ ya.
Yucuan cuenda, ña cuu ndyehe ñiyɨvɨ ndya
vaha ñi sii ndo.

20Nacohon iñi ndo vatyi sa i nacatyi sihin
ndo vatyi ña cahnu ca cuu ra cu muzu ta
zɨquɨ ca patrón ra. Tatu sa cuxaan ñiyɨvɨ
sihinmi, cua cuxaan tucuñu sihinmaando.
Tatu zavaha ñu cuhva catyi, cua zavaha
tucu ñu cuhva catyi maa ndo.

21 Zoco tandɨhɨ cuii nuu sa ña vaha cua
zavahañu sihinmaando sa cuendamivatyi
ña sito ñu sii ra i tasi sii.

22 Tatu sa ñá quisi quehin sihin ñu, ñahñi
cuatyi ñu. Zoco vityi ñahñi cuhva cuu tyix-
ehe ñu cuatyi ñu.

23Ra sa ña cuu ndyehe sii, ña cuu ndyehe
tucu ra sii Zuti.

24Tatusañahñi sandyityi i zavehinuyucu
ñu tañi sa yoñi zavaha, ñahñi cuatyi ñu. Zoco
vityi sa i ndyehe ñu sii, ta i cuxaan ñu sihin
mi ta sihin Zuti.

25 Tacuan cua cuu si vatyi cua tahan si
cuhva catyi si sisi zuun ñi ley maa ñu nu
catyi si: “Vazu ñahñi cuatyi, zoco ma cuu
ndyehe ñu sii.” Catyi si.

26 Zoco quɨvɨ naquisi Tatyi Ii, ra cua tasi
ndya nu ndyaa ra Ndyoo Zuti, cua tyindyee
ra sii ndo, ta maa ñi sa ndisa cua cahan ra.
Ra cuan cua cuhva sa ndaa sa cuendami.

27Tamaa tucundo cua cuhvando sandaa
vatyi i sindɨhɨndo sihinndyaquɨvɨ i quisaha
zatyiñe.

16
1 Ihya tuhun i quehin sihin ndo vatyi ma

catyihi saha ndo.
2 Cua tava ndyizo ñiyɨvɨ sii ndo sata vehe

ñuhu. Ta cua saa cuhva vatyi yoo ra sa cua
cahñi sii ndo ta cua caca iñi ra vatyi tyiño ra
Ndyoo zatyiño ra.

3 Ta cua zavaha ñu cuhva ya vatyi ña sito
ñu sii ra Ndyoo Zutu yo a sii mi.

4Zocovityi sa i nacatyi cuhvaya sihinndo
vatyi quɨvɨ cua tahan si ta cua nacohon iñi
ndo vatyi sa i catyi sihin ndo.

Cuhva cua zavaha Tatyi Ii ra Ndyoo
Ñácatyi tuhunya sihinndo saxihnañivatyi
ndyei sihin ndo.

5 Zoco vityi cua cuhin ndya nu ndyaa ra i
tasi sii. Ta yoñi ndo cua nducu tuhun ndo
sii, ndyamaa cuhin.

6 Ta vityi sa nducuihya cuñi añima ndo
vatyi sa i catyi tuhun ya sihin ndo.

7 Ta catyi sa ndisa sihin ndo vatyi ñiñi
xaan cuu si sa cuhin vatyi tatuma cuhinma

quisi Tatyi Ii zɨquɨ ndo. Cua cuhin ta cua
zaquisi sii ra zɨquɨ ndo.

8 Ta quɨvɨ cua quisi ra, cua zacoto ra sii
ñiyɨvɨ vatyi iyo cuatyi ñu. Ta cua zañaha ra
vatyi iyominoo ityi ndoo. Ta cua tasi tuñi ra
Ndyoo sii ñiyɨvɨ sa ma ndu‑uu iñi cuatyi.

9 Cua catyi ra sihin ñiyɨvɨ vatyi iyo cuatyi
ñu vatyi ña sino iñi ñu sii.

10 Cua zañaha ra sii ñu vatyi iyo minoo
ityi ndoo vatyi cuhin nu ndyaa Zuti, ta ma
ndyehe ca ndo sii.

11 Ta cua zañaha ra cuhva cua tasi tuñi ra
Ndyoo vatyi cua tasi tuñi ra Ndyoo sii ra
ndyaca ñaha ñuu ñiyɨvɨ ya.

12 Iyo cuaha xaan ca sa cuñi catyi sihin
ndo, zocoma cutuñi iñi ndo sii si vityi.

13 Zoco quɨvɨ cua quisi Tatyi Ii, cua cahan
ra sa ndisa vatyi ra cahan sa ndisa cuu
ra. Maa ra cuan, cua zañaha ityi sii ndo sii
tandɨhɨ cuii sandisa. Macahan ra sa cuenda
ñi maa ra. Tandɨhɨ sa siñi ra nu ndyaa ra
Ndyoo Zutu yo, cua zacoto ra sii ndo. Ta cua
zacoto ra sii ndo ñaa sa cua coo ityi nuu ca.

14 Cua zacahnu ra sii mi vatyi cua quihin
ra tuhunquehin sihin ra, ta cua zacoto ra sii
ndo.

15 Tandɨhɨ cuii sa iyo sii Zuti ta sii mi cuu
tucu si. Yucuan cuenda catyi vatyi cua qui-
hin ra tuhun quehin sihin ra, ta cua zacoto
ra sii ndo.

Cuihyacuñi ra i casi ra Jesús, zococuee ca
ta cua nduzɨɨ cuñi ra

16 Zuhva cuii ñi ca quɨvɨ, ta ma ndyehe
ca ndo sii. Ta inga zuhva ca quɨvɨ ta cua
nandyehe ndo sii, vatyi cuhin nu ndyaa
Zuti. Catyi ra.

17Tacuan ta i quisaha natuhun tahan ra i
casi ra Jesús sihin tahan ra: ¿Ñaa tuhun cuu
si sa catyi ra sihin yo? vatyi catyi ra: “Zuhva
cuii ñi ca quɨvɨ ta ma ndyehe ca ndo sii, ta
inga zuhva ca quɨvɨ ta cua nandyehe ndo sii
vatyi cuhin nu ndyaa Zuti”. Catyi ra.

18¿Ñaacuñi si catyi si sa catyi razuhvacuii
ñi caquɨvɨ? Ña cutuñi iñiyoñaa tuhuncahan
ra. Catyi ra i casi ra Jesús.

19 Ta i tuu iñi ra Jesús vatyi cuñi nducu
tuhun ra sii ra, ta i catyi ra sihin ra: ¿Atu
nducu tuhun ndo sii tahan ndo sa cuenda
tuhun i catyi vatyi zuhva ñi ca quɨvɨ ta ma
ndyehe ca ndo sii ta inga zuhva ca quɨvɨ ta
cua nandyehe ndo sii?

20Sandisa ta sandisa catyi sihinndovatyi
cua vacu xaanndo ta cua coo xaan tucuihya
iñi sii ndo, zoco ñiyɨvɨñuuñiyɨvɨ ya, cua cuzɨɨ
xaan cuñi ñu. Ta cua nducuihya xaan iñi
maa ndo, zoco cuee ca ta cua nduzɨɨ xaan
cuñi ndo.

21 Quɨvɨ sa cua cacu zehe minoo ñaha,
ndyaa xaan ña tundoho vatyi sa saa cuhva
cacu si. Zoco tatu sa yaha cacu zehe ña, ña

nacohon ca iñi ña tundoho. Sa nduzɨɨ cuñi
ña vatyi i cacuminoo rayɨɨ ñuu ñiyɨvɨ.

22Tamaandovityi, cuihya xaan cuñindo.
Zoco cua ndyehi sii ndo inga saha, ta cua
nduzɨɨ xaan cuñi ndo. Ta yoñi cua cuu tyaa
siyo sa zɨɨ cuñi ndo.

23 Ta quɨvɨ cuan, ma nducu tuhun ca ndo
sii. Sa ndisa ta sa ndisa catyi sihin ndo,
tandɨhɨ sa cua caca ndo sii ra Ndyoo Zuti
sihin zɨvɨmi, cua cuhva ra sii si sii ndo.

24Nu vityi ta tañaha ca caca ndo sihin zɨvɨ
mi. Caca ndo ta cua ñihi ndo, ta tacuan ta zɨɨ
xaan cua cuñi ndo.

I zahacanaa ra Jesús zɨquɨ ñuu ñiyɨvɨ ya
25 I quehin tuhun ya sihin ndo sihin mi-

noo cuhva. Zoco cua saa cuhva tama cahan
que sihin ndo sihin minoo cuhva. Cua catyi
casi vehi sihin ndo cuhva iyo ra Ndyoo Zuti.

26Ta quɨvɨ cuan cua caca ndo sii ra Ndyoo
sihin zɨvi. Ta ña catyi vatyi cua caca tahvi sii
ra Ndyoo Zuti sa cuenda ndo

27 vatyi zuun ñi maa ra Ndyoo Zuti cuñi
xaan ra sii ndo vatyi cuñi xaan ndo sii, ta
sino iñi ndo vatyi i quisi ndya nu ndyaa ra
Ndyoo.

28 Ndya nu ndyaa ra Ndyoo Zuti i quite
ta vasi ñuu ñiyɨvɨ. Ta cua zandoo tuqui ñuu
ñiyɨvɨ ya ta cunanuhi nu ndyaa ra Ndyoo
Zuti inga saha.

29 Tacuan ta i catyi ra i casi ra sihin ra:
Vityi casi vaha cohon, ta ña cahan con sihin
minoo cuhva.

30 Vityi sito ndi vatyi siton tandɨhɨ, ta ña
cuñi si sa nducu tuhun numinoo ra suun
(vatyi sa siton tandɨhɨ sa sica iñi ndi). Yu-
cuan cuenda sino iñi ndi vatyi ndya nu
ndyaa ra Ndyoo i quisun.

31 Ta i catyi ra Jesús sihin ra: ¿Atu sino iñi
ndo vityi?

32 Sa cua saa cuhva, ta zuun ñi vityi cuu
si, ta cua quɨtɨ cuatyi ndominoominoo ndo
ndya vehe ndo, ta cua zandoo ndo sii, maa
tuhun ñi. Zoco ña maa tuhun ñi cua ndoo.
Ndyaa ra Ndyoo Zuti sihin.

33 I quehin tuhun ya sihin ndo vatyi
tacuan ta cua coo sa taxi añima ndo sa
cuenda mi. Ñuu ñiyɨvɨ ya cua ndyehe ndo
tundoho, zocoma yuhu ndo vatyi sa i zaha-
canei zɨquɨ ñuu ñiyɨvɨ ya.

17
Sica tahvi ra Jesús sii raNdyoo cuenda ra

i casi ra
1 I cahan ra Jesús tuhun ya, ta zɨquɨ i

nandyehe ndaa ra ityi andɨvɨ ta catyi ra:
Ndyoo Zuti, sa saa cuhva. Zacahnun sii ze-
hun ta cuhva cua cuu zacahnu zehun suun.

2 I sohon sa cundyaca ñehi zɨquɨ tandɨhɨ
ñiyɨvɨ sa iyoñuuñiyɨvɨ, ta i sohonsavatyi cuu
cuhve sa cundito ñu tandɨhɨ cuii tyiemvu,
tandɨhɨ ñu sa i sohon sii.

3Ta ihya cuu cuhva cua cuu cundito ñu si-
hin, tatu nacoto ñu suun vatyi minoo tuhun
ñi ra cuu Ndyoo sa ndisa cuii cuun. Ta sa
nacoto ñu sii yuhvi ra Jesucristo, ra i tasun.

4 I zacahni suun ñuu ñiyɨvɨ ya. I zandɨhi
tyiño sa i sohon sii.

5 Ta vityi, Ndyoo Zuti, zacahnun sii nu
ndyoon sihin cuhva sa sicoo sii, quɨvɨ i
sindyei suhun indyacuan cumañi ca sino
ñuu ñiyɨvɨ.

6 I zañehi sii ra i sohon sii, cuhva iyomoo.
Sii moo cuu sii ra, ta i sohon sii ra sii, sisi
ñuuñiyɨvɨ ya. Ta i tyaa ra yahvi tuhun cahan
moo.

7 Ta vityi sa sito ra vatyi tandɨhɨ cuii sa i
sohon sii, cuendamoo cuu si.

8Vatyi tuhun sa i sohon sii, i zañehi sii ra
ya, ta i naquihin vaha ra sii si. Ta sito ra sa
ndisa cuii vatyi ndya nu ndyaa moo i quite.
Ta sino iñi ra ya vatyi moo i tasi sii.

9 Sica tahvi suun sa cuenda ra ya. Ña sica
tahvi cuenda tandɨhɨ ñiyɨvɨ ñuu ñiyɨvɨ zoco
cuenda ñiyɨvɨ sa i sohon sii, vatyi cuenda
moo cuu sii ñu.

10Ta tandɨhɨ ñu cuu sii, sii moo cuu sii ñu.
Ta ñu cuu suun cuu tucu sii mi, ndɨhɨ ca. Ta
zacahnu ñu sii.

11 Ta vityi ma cundyaa que ñuu ñiyɨvɨ ya
vatyi quisi nanuhin nu ndyaa moo. Zoco
ra ya cua ndoo ra ñuu ñiyɨvɨ ya. Zuti, ra ii,
zacuendon sii ñu sihin zɨvɨ moo, ñu i sohon
sii, ta tacuan ta cua ndu‑ɨɨn ñu tañimaa yo.

12Nɨɨñi sa ndyei sihin ra ya, i zacuende sii
ra sihin zɨvɨ moo. I sicumi vehi sii ra ya, ta
yoñi ra cua naa zoco minoo tuhun ñi ra cua
naa tañi catyi Tuhunmoo.

13 Zoco vityi cua quisi nu ndyoon. Ta nɨɨ
ñi sa ndyei ñuu ñiyɨvɨ ya nacatyi tuhun ya,
ta tacuan ta cua coo sa zɨɨ sii mi sihin ra ya,
ta cua cuzɨɨ xaan iñi ra.

14 Sa i nacatyi Tuhun moo sihin ra, ta ña
cuu candyeheñiyɨvɨñuuñiyɨvɨ ya sii ra vatyi
yɨvɨ ca cuenda ñuu ñiyɨvɨ ya cuu ra. Tañimi
yɨvɨ ra cuenda ñuu ñiyɨvɨ ya cui.

15Ña sique suun sa tavon sii ra ñuu ñiyɨvɨ
ya. Zoco sique suun sa vatyi cua zacuendon
sii ra sisi sa ña vaha iyo ñuu ñiyɨvɨ ya coto
ndoyo ñuhu ra.

16 Yɨvɨ ca cuenda ñuu ñiyɨvɨ ya cuu sii ra.
Tañimi yɨvɨ cuenda ñuu ñiyɨvɨ ya cui.

17 Zanduvaha con cuhva iyo ra sihin
tuhun ndisa sii moo. Tuhun cahan moo,
tuhun ndisa cuii cuu si.

18Tañi i tasun sii mi ñuu ñiyɨvɨ ya, zuun ñi
tacuan tasi sii ra ya ñuu ñiyɨvɨ.

19 Tyaa siye sii, sii sa ña vaha sa cuenda
ra ya vatyi tacuan ta cua tyaa siyo tucumaa
ra sii ra sii sa ña vaha ta cundyico ra sii, sa
ndisa.

20Ña ɨɨnñi sa cuenda ra ya sica tahvi, zoco
ndya sa cuenda ñiyɨvɨ cua sino iñi sii sihin
tuhun sa cua cahan ra ya.

21Ta tacuan ta cua ndu‑ɨɨn tandɨhɨ ñu tañi
maa yo vatyi ɨɨn ñi iyon sihin, ta ɨɨn ñi iye
suhun, Ndyoo Zuti. Ta tacuan ta cua ndu‑ɨɨn
tucu maa ñu sihin yo. Ta tacuan ta cua sino
iñi ñiyɨvɨ ñuu ñiyɨvɨ vatyi i zaquisun sii.

22Ta sa vaha xaan sa sohon sii, i sehi sii ra
ya vatyi ndu‑ɨɨn ra tañimaa yo ɨɨn ñi cuu yo.

23 Yuhvi ta ra ya ɨɨn ñi cuu ndi tañi yoho
sihin mi ɨɨn ñi cuu yo, ta nandu‑ɨɨn maa ra
minoo sa ndisa cuii vatyi tacuan ta cua coto
ñiyɨvɨ ñuu ñiyɨvɨ vatyi moo i tasi sii ta cuñi
xoon sii ra ya tañi cuñun sii.

24 Ndyoo Zuti, cuñi sa vatyi ñiyɨvɨ sa i
sohon sii, cua cundyaa ñu ɨɨn ñi sihin mi nu
cua cundyei, ta tacuan ta cua ndyehe ñu sa
vaha xaan sa i sohon sii. Vatyi i cuñi xoon
sii, cumañi ca sino ñuu ñiyɨvɨ.

25 Ndyoo Zuti, ra ndoo xaan, ña nacoto
ñiyɨvɨ ñuu ñiyɨvɨ ya suun, zoco yuhvi site
suun, ta sito ra ya vatyi moo i tasi sii.

26 Sa i zacote sii ra ya cuhva iyo moo, ta
cua zacote cuaha ca sii ra. Tacuan ta cuhva
cuñi xoon sii, cua coo si sisi añima ra, ta cua
coo tucu yuhvi sisi añima ra.

18
Cuahan ra Jesús vehe caa

1 Ta sa ndɨhɨ cahan ra Jesús tuhun ya, i
quita ra sihin ra i casi ra ta cuahan ra inga
siyo yuu sa nañi Cedrón ndya minoo nu iyo
cuaha xaan yutu ta ita. Ta yucuan i quɨhvɨ
ra sihin ra i casi ra.

2Ta ra Judas, ra sa xico tuhun sii ra Jesús,
sa sito tucumaaranucuahanravatyi tuhva
xaanra Jesús sahanyucuansihin ra i casi ra.

3 Tacuan ta sa quihin ra Judas minoo ityi
zandaru ta cuaha xaan policía cuenda ra
zutu nahnu ta ra fariseo, ta cuahan ra sihin
lámpara ta yɨtɨ ta sihin ndaha tyiño xaan.

4Ta sa sito ra Jesús tandɨhɨ tundoho sa cua
tahan ra. Ta xihna ca maa ra i quita, ta i
nducu tuhun ra sii ra sa vasi cuan: ¿Yoo sii
nanducu ndo?

5Ta i nacahan ra ta catyi ra: Sii ra Jesús, ra
ñuuNazaret. Tacuan ta i catyi ra Jesús: Zuun
yuhvi cui. Catyi ra. Tandɨhɨ ra Judas sihin ra
cuan. Maa ra cuu ra i xico sii ra Jesús.

6 Ta zuun ñi caa cuhva sa i catyi ra Jesús
sihin ra: “Zuun yuhvi cui”, ta i sica sata
tandɨhɨ ra cuan, ta i nduva tandɨhɨ cuii ra nu
ñuhu.

7 Tacuan ta i nducu tuhun ra Jesús sii ra
inga saha: ¿Yoo sii nanducu ndo? Ta i catyi
ra cuan: Sii ra Jesús, ra ñuuNazaret.

8Ta i nacahan ra Jesús ta catyi ra: Sa catyi
sihin ndo vatyi zuun yuhvi cui. Tatu sii mi
nanducu ndo, cuatu ndo nacuhun xihna ra
ndɨhɨ sihin ya. Catyi ra.

9Tacuan cua cuu si, vatyi cua quita si tañi
cuhva catyi TuhunNdyoo vatyi catyi si: “Ra
sa i sohon sii, ñá zacunei numinoo ra.”

10 Tacuan ta zɨquɨ i tava ra Simón Pedro
mityi sa ndyizo ra. Ta i cañi ra sii ra cu
muzu sii ra cu nuu sii tandɨhɨ ra cu zutu, ta
i sahndya ra zoho ra siyo cuaha ra. Malco
nañi ra cumuzu cuan.

11Tacuan ta i catyi ra Jesús sihin ra Pedro:
Natyuhunmityun sisi veno si. ¿Atuña cuñun
sa ndyehi tundoho sa saha Zuti sii?

Cuahan ra Jesús nu ndyaa ra cu nuu sii
tandɨhɨ ra cu zutu

12 Tacuan ta zɨquɨ minoo ityi zandaru
cuan, sihin ra cu nuu sii ra ta ra cu policía
cuenda ra hebreo, i tɨɨn ra sii ra Jesús, ta i
sihñi ra sii ra.

13 Ta sa xihna ñi i sindyaca ra sii ra ndya
vehe ra Anás vatyi tyizo ra Caifás cuu sii ra.
Ta ra Caifás cuu ra cu nuu sii tandɨhɨ ra cu
zutu cuiya cuan.

14 Ta ra Caifás, zuun ñi ra cuu ra sa catyi
sihin ra hebreo quɨvɨ cuan vatyi vaha ca
nacuuminoo ñi ra sa cuenda tandɨhɨ, ta ma
cuu tandɨhɨ ñiyɨvɨ.

I catyi raPedrovatyi ña sito ra sii ra Jesús
15Ta i sindyico ra SimónPedro sii ra Jesús,

ta tacuan tucu inga ra. Sito ra mandoñi
sahnu Anás sii inga ra cuan, ta yucuan
cuenda i cuu quɨhvɨ ra sihin ra Jesús ndya
yuvehe ra cu nuu sii tandɨhɨ ra cu zutu.

16 Zoco i ndoo ra Pedro sata nuzama.
Tacuan ta zɨquɨ i quita inga ra. Sa sito ra cu
nuusii tandɨhɨ ra cuzutu sii ra cuan. I cahan
racuansihinñahazacuendayuvehe, ta i cuu
quɨhvɨ ra Pedro.

17 Ta ñaha sa zacuenda yuvehe cuan, i
catyi ña sihin ra Pedro: ¿Atu yɨvɨ minoo ra
ndyico sii ra cuan cuun? Ta i catyi ra Pedro:
Yɨvɨ ra cui.

18 Ta yucuan yucu muzu ta tandɨhɨ ra
policía. Sa zatahan ra ñúhu vatyi visi xaan,
ta yucuan ndyaa ra yunuhu. Tuhva ra Pe-
dro ta nandyaa ra sihin ra.

I nducu tuhun xaan ra Anás sii ra Jesús
19 Tacuan ta zɨquɨ i nducu tuhun xaan ra

mandoñi sahnu, ra Anás, sii ra Jesús yoo ra
ndyico sii ra, ta ñaa sa zacuaha ra.

20 Ta i nacahan ra Jesús, ta catyi ra sihin
ra: I quehin ityi nuu tandɨhɨñiyɨvɨ. I zacuehi
sisi vehe ñuhu tahan ñuu ta sisi vehe ñuhu
cahnu ihyanu titahan tandɨhɨñiyɨvɨhebreo.
Ta ñahñimaa sa nacatyi xehi.

21 ¿Ñaa cuenda nducu tuhun sii? Nducu
tuhun sii ñiyɨvɨ i siñi ñaa sa nacatyi sihin ñu.
Sito maa ñu ñaa sa nacatyi sihin ñu.

22 Ta sa ndɨhɨ cahan ra Jesús tacuan, ta
minoo ra cu policía sa ndyaa yatyi ñi i cati
ra sii ra Jesús sihin ndaha ra ta catyi ra:

Ña tacuan tahan si cohon sihin ra mandoñi
sahnu.

23 Ta i nacahan ra Jesús ta catyi ra: Tatu i
quehin ndya vaha ñi, catyun ñaa sa ña vaha
quehin. Zoco tatu vaha quehin ¿ñaa cuenda
catun sii? Catyi ra.

24Tacuan ta i tasi ra Anás sii ra Jesús zoco
nuhñi ra ndya nu ndyaa ra Caifás, ra cu nuu
sii tandɨhɨ ra cu zutu.

I catyi ra Pedro inga saha vatyi ña sito ra
sii ra Jesús

25 Ta nandyaa ra Simón Pedro yunuhu.
Tacuan ta zɨquɨ i catyi ñiyɨvɨ sihin ra: ¿Atu
yɨvɨ minoo ra ndyico sii ra cuan cuun? Ta
i catyi ra Pedro: Yɨvɨ ra cui. Catyi ra.

26 Minoo muzu ra cu zutu ya cahnu cuu
ñiyɨvɨ sii ra i sahndya ra Pedro zoho, ta i
catyi ra cuan sihin ra Pedro: ¿Atu yɨvun i
ndyehi sihin ra cuan yucuan nu iyo cuaha
xaan yutu?

27 Ta i catyi ra Pedro inga saha vatyi yɨvɨ.
Ta zuun ñi caa cuhva cuan i sacu saa ndɨvɨ
tyahnu.

Cuahan ra Jesús nuu ra Pilato
28 Tacuan ta i sindyaca ra sii ra Jesús

nu ñoho ra vehe ra Caifás ndya vehe tyiño
cuenda ra gobernador. Ta nu ñaha ñi cuu si.
Ta ñá quɨhvɨ ra hebreo sisi vehe tyiño vatyi
yɨvɨ vehe hebreo cuu si, ta catyi ley hebreo
vatyi tatu cua quɨhvɨ ra, cua nducuxi caa ra,
ta ma cuu ca cuxiñi ra sisi vico zuhun.

29Yucuan cuenda i quita ra Pilato ityi sata
nuyucuracuan, ta catyi ra: ¿Ñaa cuatyi tyaa
ndo sata ra ya? Catyi ra.

30 Ta i nacahan ra ta catyi ra: Tatu yɨvɨ
ra iyo cuatyi cuu ra, ma nacuhva ndi sii ra
suun.

31 Tacuan ta i catyi ra Pilato sihin ra:
Quihin maa ndo sii ra ta tyicuhva ndo sii
ra cuhva catyi ley maa ndo. Ta i catyi ra
hebreo sihin ra: Ña catyi leyndi sa cahñindi
numinoo ñiyɨvɨ. Catyi ra.

32Tacuan cua cuu si ta cuhva cua quita si
cuhva catyi ra Jesús yozo caa cua cuu ra.

33 Tacuan ta zɨquɨ i nandɨhvɨ ra Pilato sisi
vehe tyiño, ta i cana ra sii ra Jesúsnaquisi ra
nu ndyaa ra, ta i catyi ra sihin ra: ¿Atu rey
cuenda ñiyɨvɨ hebreo cuun?

34 Ta i nacahan ra Jesús ta catyi ra: ¿Atu
cohon cuhva sa sica ñi iñimooa sa iyo ñiyɨvɨ
nacatyi suhun?

35Ta i nacahan ra Pilato ta catyi ra: Yɨvɨ ra
hebreo cui. Zuun ñi ñiyɨvɨ ñuumoo sihin ra
zutu nahnu i quisi ndyaca suun sii. ¿Ñaa sa
zacuun?

36 Ta i nacahan ra Jesús ta catyi ra: Nu
ndyaca ñehi, yɨvɨ ñuu ñiyɨvɨ ya cuu si. Vatyi
tatu cuñi cundyaca ñehi ihya, cua cahñi
tahan ra ndyico sii, ta ma cuhva ra sii, sii

ñiyɨvɨ hebreo. Zoco nu ndyaca ñehi, yɨvɨ ñuu
ñiyɨvɨ ya cuu si.

37 Tacuan ta i catyi ra Pilato sihin ra:
Vazɨquɨminoo rey cuun. Ta i catyi ra Jesús:
Zuun cui cuhva catyun. Yucuan cuenda i
caqui ta vasi ñuu ñiyɨvɨ ya vatyi cua cuu
cuhve sa ndaa sa cuenda sa ndisa. Ta
tandɨhɨ ñiyɨvɨ zavaha sa vaha, tyaa ñu yahvi
sa quehin.

38Ta i catyi ra Pilato sihin ra Jesús: ¿Ñaa sa
cuu sa ndisa? Ta sa catyi ra tacuan ta i quita
tucu ra ndya ityi sata nu yucu ñu hebreo, ta
i catyi ra sihin ñu: Ñahñi maa cuatyi ra iyo
caña ñi.

39Ta iyominoocostumbre siimaandosisi
vico zuhun vatyi cua zañe sii minoo ra ñoho
vehe caa. ¿Atu cuñi ndo vatyi zañe sii ra cu
rey cuenda ñiyɨvɨ hebreo?

40 Ta i cana saa ñiyɨvɨ ta catyi ñu: Yɨvɨ ra
ihya zañon. Zañon sii ra Barrabás. Catyi ñu.
Ta ra Barrabás cuan, ra zuhu cuu ra cuan.

19
1Tayucuancuenda iquihin raPilato sii ra

Jesús, ta i saha ra sa cañixaanzandaru sii ra.
2 Ta i quihin zandaru iñu, ta zavaha ra

minoo corona, ta i tyihi ra sii si xiñi ra Jesús.
Ta i tyihi raminoo zahma cañi tyacu zahma
tixinda sii ra.

3 Ta i catyi zandaru: ¡Nacumi suun yoho
rey, ra ndyaca ñaha cahnu sii ñiyɨvɨ hebreo!
Ta i cati ra sii ra Jesús sihin ndaha ra. Ta i
sacu ndyaa ra sii ra.

4 Tacuan ta zɨquɨ i quita tucu ra Pilato
inga saha ityi sata, ta i catyi ra sihin ñiyɨvɨ
hebreo: Ndyehe ndo, vasi ndyaque sii ra sii
ndovatyi cotondovatyi ñahñimaacuatyi ra
iyo sa cuendami.

5 Ta i quita ra Jesús. Ñoho corona iñu xiñi
ra ta ñoho ra zahma tyacu tixinda cuan. Ta i
catyi ra Pilato sihin ñu: Ica ra ya.

6 Ta sa ndyehe ra zutu nahnu ta ra ndɨhɨ
sihin ra sii ra Jesús, ta i cana saa ra ta catyi
ra: Tyoon sii ra nu cruz. Tyoon sii ra nu
cruz. Zoco i catyi ra Pilato sihin ra cuan:
Quihin maa ndo sii ra ta tyaa ndo sii ra nu
cruz tatu cuñi ndo, zoco sa cuendami ñahñi
maa cuatyi ra iyo caña ñi.

7 Ta i nacahan ra hebreo ta catyi ra: Iyo
minoo ley siimaa ndi, ta catyi si vatyi tahan
si sa cuu ra vatyi catyi ra vatyi Zehe ra
Ndyoo cuu sii ra.

8 Ta sa siñi ra Pilato cuhva catyi ñu, ta i
yuhu ca ra.

9Ta i nandɨhvɨ ra sisi vehe tyiño, ta i catyi
ra sihin ra Jesús: ¿Ta ndyamaa i quisun?
Zoco ñá cahan ra Jesús sa cahan ra.

10 Tacuan ta zɨquɨ i catyi ra Pilato sihin
ra: ¿Ñacu ña cohon sa quehin? ¿Atu ña siton
vatyi iyo cuhva sii, ta cuu catyi vatyi cahñi
ñiyɨvɨ suun nu cruz, ta cuu zañe suun?

11Ta i nacahan ra Jesús, ta catyi ra: Ñahñi
maa sa cuu zavohon sihin tatu sa yɨvɨ ra
Ndyoo i saha cuhva suun. Yucuan cuenda
cahnu ca cuatyi ra saha cuenda sii suun.

12 Ta sa ndɨhɨ cahan ra Jesús tacuan, ta i
nducu ra Pilato cuhva zaña ra sii ra. Zoco i
quisaha cana saa ra hebreo ta catyi ra: Tatu
zañon sii ra ña, yɨvɨ amigo ra César cuun.
Yoo ra catyi vatyi minoo rey cuu ra, cuñi ra
quindyaa ra tyiño ra César.

13 Ta sa siñi ra Pilato cuhva cuan, ta zɨquɨ
i sindyaca ra sii ra Jesús ityi sata, ta i si-
cundyaa ra tyayu ra nu tuhva ra zandaa
tyiño,nunañi si Gabata sihin zahanhebreo.
Ta cuñi si catyi si Nu Ndava.

14 Ta quɨvɨ sa zanduvaha ñiyɨvɨ cuenda
vico zuhun i cuu si tañi maa ora, ta i catyi
ra Pilato sihin ñiyɨvɨ hebreo: Ica rey ndo ya.

15 Tacuan ta zɨquɨ i cana saa ñiyɨvɨ inga
saha, ta catyi ñu: ¡Quihin ndo sii ra! ¡Quihin
ndo sii ra! Tyaa ndo sii ra nu cruz. Ta i catyi
ra Pilato sihin ñu: ¿Atu cuñi ndo sa cahñi
sii rey ndo? Ta i nacahan ra zutu nahnu,
ta catyi ra: Yoñi ca inga rey ndi. Maa ñi ra
César.

16 Ta yucuan cuenda i saha cuenda ra
Pilato sii ra vatyi cahñi ra sii ra nu cruz. Ta
i quihin zandaru sii ra Jesús, ta cuahan ra
sihin ra.

Nu i tyaa ra sii ra Jesús nu cruz
17 Ta ndyizo ra Jesús cruz ra cuahan ra

sihin ra ndya nu nañi si Yɨquɨ Xiñi Ndɨyɨ. Ta
sihin zahan hebreo nañi si Gólgota.

18Ta yucuan i tyaa ra sii ra nuu cruz sihin
clavo. Ta inga uu tahan ra, minoo ra siyo
cuaha ta minoo ra siyo zatyi ra Jesús, ta ra
Jesúsmahñu.

19 Ta i tyaa ra Pilato minoo zɨvɨ, ta i catyi
ra vatyi cundyaa si xiñi cruz cuan ta catyi
si: “Ra Jesús ñuu Nazaret, rey cuenda ñiyɨvɨ
hebreo cuu ra.”

20 Cuaha xaan ra hebreo i cahvi tuhun sa
ndyaa xiñi cruz cuan. Vatyi nu sihi ra Jesús,
yatyi ndyaa si yuhu ñuu. Ta tuhun sa ndyaa
xiñi cruz cuan, ndyaa si sihin zahanhebreo,
zahan griego ta zahan latín.

21 Ta ra zutu nahnu i catyi ra sihin ra Pi-
lato: Ma tyoon: “Rey cuenda ñiyɨvɨ hebreo.”
Tyoon vatyi maa ra catyi vatyi rey cuenda
ñiyɨvɨ hebreo cuu ra.

22 Zoco i nacahan ra Pilato: Cuhva i tyei,
sa ndyaa si.

23Ta sa yaha i tyaa zandaru sii ra Jesúsnu
cruz, ta i quihin ra zahma ra. Sa cumi tahan
ra i quihin ra minoo minoo si. Ta minoo
zahma cañi sa ndisi ra, i cacu si ɨɨn ñi; ñahñi
nu i ndɨcuɨ ñu sii si.

24 Yucuan cuenda i catyi zandaru sihin
tahan ra: Mandata yo sii si. Nacuzɨquɨyo, ta
cua ndyehe yo yoo ra cua zahacanaa. Catyi

ra. Ta cuhva ya i quita si cuhva catyi Tutu ra
Ndyoo:
I zasa ra zahme sii tahan ra,
Ta i sizɨquɨ ra yoo ra cua ñihi zahma cañi vii.
Ta tacuan i zavaha zandaru.

25 Ta nandyaa zɨhɨ ra Jesús yatyi ñi saha
cruz nu ndyaa ra Jesús nu cruz. Ta nandyaa
tucu cuhu ña ta ñaMaría ñazɨhɨ ra Cleofas ta
ñaMaríaMagdalena tucu.

26 Ta sa ndyehe ra Jesús vatyi yatyi
nandyaa zɨhɨ ra ta minoo ra i casi ra, ra sa
cuñi xaan ra, ta i catyi ra Jesús sihin zɨhɨ ra:
Ndya vityi, ra ihya cua cuu zehun. Catyi ra.

27 Ta zɨquɨ i catyi ra sihin ra i casi ra: Ta
maa ña cua cuu zɨhun. Ta ndya cuhva cuan
i quihin ra sii ña, ta cuahan ña vehe ra.

28 Ta sa yaha cuan, ta zɨquɨ i sito ra Jesús
vatyi sa i zavaha ra tandɨhɨ ta sa i cuu
tandɨhɨ cuhvacatyi sinuuTuturaNdyoo. Ta
zɨquɨ i catyi ra: Ityi xein.

29Tayatyiñiyucuannandyaaminooquɨzɨ
situ cuii ndutya iya. Ta i zatyii zandaru
minoo sa ñahma, ta i tyaa ra sii siminoo nuu
zoco yutu sa nañi hisopo, ta i tyiñaa ra sii si
yuhu ra Jesús.

30 Ta sa i sihi ra Jesús ndutya iya cuan, ta
zɨquɨ i catyi ra: Sa ndɨhɨ tyiño. Ta i nacañi
noo ra xiñi ra, ta i nacuhva cuenda ra añima
ra.

I tusi minoo zandaru minoo caa xaan
xiin ra Jesús

31 Cumañi minoo ñi ca quɨvɨ ta cua cuu
si quɨvɨ cahnu sisi vico zuhun cuenda ñiyɨvɨ
hebreo. Ñá cuñi ra hebreo sa ndoo coño
ñuhu cuan nu cruz quɨvɨ quitatu ñiyɨvɨ vatyi
cahnu xaan quɨvɨ zacuu ñiyɨvɨ quɨvɨ cuan sa
cuenda vico zuhun. Yucuan cuenda i sica
ra tumañi iñi sii ra Pilato vatyi cuhva ra sa
cahnu zandaru yɨquɨ ndoo ra sa ndyaa nu
cruz. (Ta sa ndɨhɨ sahnu ra yɨquɨ ndoo ra
cuan ta yatyi ca cua cuu ra.) Ta cua cuu tyaa
siyo ra sii ra.

32 Tacuan ta i saa zandaru, ta i sahnu ra
yɨquɨndoominoora ta inga tucura sandyaa
inga nu cruz.

33 Zoco sa saa ra nu ndyaa ra Jesús ta i
ndyehe ra vatyi sa sihi ra, ta ñá sahnu ca ra
saha ra.

34 Zoco i tusi minoo zandaru minoo caa
xaan xiin ra Jesús, ta i quita nɨñɨ ta ndutya.

35 Ta minoo ra i ndyehe, saha ra sa ndaa,
ta sa ndisa cahan ra. Sito maa ra vatyi sa
ndisa cuu sa cahan ra. Ta nacatyi ra sii si
vatyi cua cuu sino tucu iñimaa ndo.

36Ta cuhva cuan i cuu tandɨhɨ si vatyi cua
quita si tañi catyi Tutu ra Ndyoo nu catyi si:
“Ma cahnu ñiyɨvɨ numinoo yɨquɨ ra.”

37 Ta inga tucu nu tutu ra Ndyoo catyi si:
“Cua ndyehe ñiyɨvɨ sii ra cuhva cua quɨhvɨ
minoo caa xaan xiin ra.”

I tyihi ra sii ra Jesús sisi ñaña

38 Ta sa yaha cuan, ta zɨquɨ i quisi ra José
ra ñuuArimatea. Sino iñi ra sii ra Jesús, zoco
xehe ñi vatyi yuhu ra sii ra hebreo. Ta i sica
ra tumañi iñi sii ra Pilato vatyi cuu quihin
ra coño ñuhu ra Jesús. Ta i saha ra Pilato. Ta
zɨquɨ i sahan ra, ta i quihin ra coño ñuhu ra
Jesús.

39Ta i quisi tucu raNicodemo, ra sa sahan
saxihnañinundyaa ra Jesúsminoo sa cuaa.
Ndaha ra cuaha xaan azetye vixi. Nazaca si
sihin mirra ta áloe. Tañi minoo oco usi kilo
si.

40 Tacuan ta zɨquɨ i quihin ra José ta ra
Nicodemo coño ñuhu ra Jesús, ta i cava
noo ra zahma sa cahyu ra azetye vixi cuan
cuhva iyo costumbre ñiyɨvɨ hebreo tatu cua
tyihi ñu sii minoo ñiyɨvɨ sisi ñaña.

41 Ta yatyi nu i sihi ra Jesús nu cruz sicoo
cuaha xaan yutu tyaqui, ta yucuan sicoo
minoo ñaña sa ta yoñi ca cutyiño.

42 Ta yucuan i tyihi ra sii ra Jesús vatyi
yatyi ñi ndyaa si. Ta sa cua cuu si quɨvɨ
quitatu ñiyɨvɨ hebreo.

20
I nandoto ra Jesús

1 Ta quɨvɨ tumingu ñaa ca i saa ña María
Magdalena ndya ñaña, ta i ndyehe ña vatyi
sa sɨñɨ siyo yuu sa sindazi yuñaña cuan.

2 Tacuan ta zɨquɨ i sino xaan ña ndya nu
ndyaa ra Simón Pedro ta inga ra sa cuñi
xaan ra Jesús, ta i catyi ña sihin ra: Sa sitava
ñiyɨvɨ coñoñuhu ra Jesús sisi ñaña cuan, ta ña
sito yo ndyamaa i natyihi ñu sii si.

3 Yucuan cuenda i quita ra Pedro ta inga
ra ta cuahan ra ndya ñaña.

4Nduutahanra i caconora, zocoñihixaan
ca sino inga ra ta zɨquɨ ra Pedro, ta xihna ca
ra cuan i saa ñaña.

5Ta i ndyehe noo ra sisi ñaña, ta i ndyehe
ra zahma sa i cava noo sii ra Jesús; catuu si
nu ñuhu, zoco ñá quɨhvɨ ra.

6Ta zɨquɨ i saa ra Simón Pedro, ta i quɨhvɨ
ra sisi ñaña, ta i ndyehe ra zahma sa i cava
noo sii ra Jesús; catuu si.

7 Ta zahma luhlu sa ñoho xiñi ra Jesús,
ña ɨɨn ñi catuu si sihin inga zahma cuan.
Nacuɨñɨ tahnu vaha si, ta catuu zɨɨn si.

8 Tacuan ta zɨquɨ i quɨhvɨ tucu inga ra sa
saa sa xihna ñi. Ta i ndyehe ra. Ta i sino iñi
ra.

9Zoco tañaha ca coto ra vatyi catyi Tuhun
Ndyoovatyi ndyaa si sa cuanandoto tucu ra
Jesús sa sa i sihi ra.

10Tacuan ta i quita ra i casi ra Jesús, ta cua
nuhu ra ndya vehe ra.

Iquituura JesúsnuuñaMaríaMagdalena
11 Ta i nasaa ña María ndya ñaña, ta sa

nandyaañayuhuñaña, ta cuihyaxaan i cuñi
ña, ta i sacu xaan ña. Ta cuhva sa sacu ña, ta
i nandyehe noo ña sisi ñaña.

12 Ta i ndyehe ña uu tahan ángel sa ñoho
zahma cuisi. Minoo ra ndyaa ityi nu sicaa
xiñi ra Jesús, ta inga ra ityi nu i sicaa saha ra
nu sicaa coño ñuhu ra.

13 Ta i catyi ángel sihin ña: Maha, ¿ñacu
sacu xoon? Ta i catyi ña: Vatyi i quihin ñiyɨvɨ
coñoñuhu ra Jesús, ta ña site ndyamaa i tyihi
ñu sii si.

14Ta sa ndɨhɨ cahan ña tacuan, ta i nasico
cava ña, ta ndyehe ña sii ra Jesús nandyaa
ra. Zoco ñá nacoto ña tatu zuun ra cuu ra.

15Ta i catyi ra Jesús sihin ña: Maha, ¿ñacu
sacu xoon? ¿Yoo sii nanducun? Ta ñaMaría
sica iñi ña vatyi ra zacuenda yucuan cuu ra
cahan, ta i catyi ña sihin ra: Tata, tatu yoho
i quihin coño ñuhu ra ya, nacatyun sihin
ndyamaa i tyuhun sii si vatyi cua naquihin
sii si.

16Tacuan ta zɨquɨ i catyi ra Jesús sihin ña:
María. Ta i nandyehevahaña sii ra, ta i catyi
ña sihin ra: ¡Rabboni! Zahan hebreo cuu si
cuan, ta cuñi si catyi si Maestro.

17 Ta i catyi ra Jesús sihin ña: Ma tɨun
sii vatyi tañaha ca nandaa xique ndya nu
ndyaa Zuti. Zoco cuahan nu ndyaa tandɨhɨ
ra sa cuñi xein, ta nacatyun sihin ra vatyi
cuehin nu ndyaa Zuti, ta Zutu tucumaa ndo
cuu sii ra. Ta nu ndyaa Ndyoo mi, ta Ndyoo
tucumaa ndo.

18Tazɨquɨ cuahanñaMaríaMagdalenanu
yucu ra i casi ra Jesús, ta i nacatyi ña sihin ra
vatyi sa i ndyehe ña sii ra Jesús ta i cahan ra
tuhun cuan sihin ña.

Cahan ra Jesús sihin ra i casi ra
19 Tacuan ta zɨquɨ zuun ñi quɨvɨ tumingu

cuan sa sahiñi i siyucu ra i casi ra Jesús ɨɨn
ñi, ta ndazi cutu yuvehe vatyi yuhu ra sii ra
hebreo, ta i quisi ra Jesús ta i sicuɨñɨ ndyaa
ramahñu, ta catyi ra sihin ra: Nacoo savaha
sii ndo.

20 Ta sa yaha catyi ra tacuan, ta zɨquɨ i
zañaha ra ndaha ra ta xiin ra. Ta zɨɨ xaan i
cuñi ra i casi ra sa i ndyehe ra sii ra Jesús.

21 Tacuan ta i catyi ra Jesús sihin ra inga
saha: Nacoo sa vaha sii ndo. Tañi sa tasi
Ndyoo Zuti sii, sihin tyiño ra, zuun ñi cuhva
cuan cua tasi sii maa ndo.

22 Ta sa ndɨhɨ catyi ra tacuan, ta i tɨvɨ ra
tatyi ra sii ra, ta catyi ra sihin ra: Naquihin
ndo Tatyi Ii.

23 Yoo sii cuatyi cua zandasi ndo, cua
ndasi si sa ndisa. Ta yoo sii cuatyi ma
zandasi ndo, ma ndasi cuatyi ñu. Catyi ra.

Ñihi xaan iñi ra Tomás
24 Ta ra Tomásminoo sa usi uu tahan ra i

casi ra Jesús cuu ra. Nañi tucu ra Dídimo. Ta
yoñi ra ndyaa cuhva sa quisi ra Jesús.

25 Ta i nacatyi inga ra i casi ra Jesús sihin
ra: I ndyehe ndi sii ra Jesús. Zoco i catyi ra
Tomás sihin ra: Tatu ma ndyehi nu cahvi
ndaha ra nu i quɨhvɨ clavo ta tyihi nu ndehi

yucuan, ta tatuma ndyehi xiin ra nu quɨhvɨ
caa xaan ta tyihi ndehi yucuan, ma sino iñi.
Catyi ra.

26 Ta yaha uña quɨvɨ, ta zɨquɨ ñoho ndazi
tucu ra i casi ra Jesús, ta ndyaa ra Tomás
sihin ra. Ta ndazi cutu yuvehe, zoco i quɨhvɨ
ra Jesús ta i sicuɨñɨndyaa ramahñu, ta i catyi
ra: Nacoo sa vaha xaan sii ndo.

27 Ta zɨquɨ i catyi ra sihin ra Tomás:
Zatuhvon ndohon ta tyuhun nu ndohon
ndehi, ta zatuhvon ndohon ta tyuhun sisi
xiin. Ta ma cuu con minoo ra ña sino iñi,
zoco sino iñun. Catyi ra.

28Tacuan ta i catyi ra Tomás sihin ra: Moo
cuu ra ndyaca ñaha sii. Ta moo cuu Ndyoo
sii.

29 Ta i catyi ra Jesús sihin ra: Tomás, sa
i ndyehun sii, ta yucuan cuenda sino iñun.
Vahaxaancañiyɨvɨmandyehe sii, ta sino iñi
ñu.

Iyo cuenda sa vatyi iyo libro ya
30 Ta iyo cuaha xaan inga sa ndyityi i

zavaha ra Jesús nuu ra i casi ra, ta ña ndyaa
si nuu libro ya.

31 Zoco i tyei zuhva si ihya vatyi cua cuu
sino iñindovatyi ra Jesús cuu raCristo, zehe
ra Ndyoo. Ta sihin sa sino iñi ndo, cua ñihi
ndo sa cacu añima ndo tandɨhɨ cuii tyiemvu
sa cuendamaa ra.

21
Cahanra Jesús sihinusa tahanra i casi ra

1 Ta sa yaha tandɨhɨ cuhva cuan, ta zɨquɨ
ihya cuu cuhva i cahan tucu ra Jesús inga
saha sihin ra i casi ra yumiñi sa nañi
Tiberias.

2 Ɨɨn ñi tayucu ra Simón Pedro sihin ra
Tómas, ra nañiDídimo, ta ra Natanael, ra ñuu
Caná nu cu si Galilea, ta zehe ra Zebedeo ta
inga uu tahan ra i casi ra Jesús.

3 Ta i catyi ra Simón Pedro sihin inga ra:
Cuehin cua tɨin tyiyaca. Ta i catyi inga ra
sihin ra: Cua cuhun tucumaandi suhun. Ta
cuahan ra, ta i quɨhvɨ ra minoo barco. Zoco
ñahñimaa tyiyaca i ñihi ra sa cuaa cuan.

4 Ta cuhva sa vasi cundisi, sicuɨñɨ ndyaa
ra Jesús nu ñiyɨtɨ, zoco ñá nacoto ra vatyi ra
Jesús cuu ra.

5 Ta zɨquɨ i catyi ra Jesús sihin ra: Zehe
luhli, ¿atu ñahñi tyiyaca i ñihi ndo? Ta i catyi
ra: Yoñi tɨ.

6 Ta i catyi ra Jesús sihin ra: Cañi ndo
taraya ndo siyo cuaha, ta cua ñihi ndo. Ta i
cañi ra sii si, ta zɨquɨñá cuu ca tava ra taraya
ra vatyi cuaha xaan tyiyaca ñoho.

7Ta ra sa cuñi xaan ra Jesús i catyi ra sihin
raPedro: Ra Jesús cuura. Ta sa siñi raSimón
Pedro vatyi ra Jesús cuu ra, ta i nazucu ra
zahma ra sii ra vatyi sa i tava ra sii si sa cua
tɨɨn ra tyiyaca. Ta i quɨhvɨ ra numiñi.

8Ta i quisi inga ra sihin barco luhlu. Xita
ra taraya sañoho tyiyaca vatyi ña sicandyaa
yuhumiñi tañiminoo ziendumetro ñi.

9Ta sa i quita tandɨhɨ ra nu ñuhu, i ndyehe
ra tuñuhu, ta yucuan catuuminoo tyiyaca ta
pan tucu.

10 Ta i catyi ra Jesús: Quisi ndyaca ndo
zuhva ca tyiyaca sa nacaa tɨɨn ndo.

11 Ta i sahan ra Simón Pedro ndya nu
ndyaabarco, taxita ra taraya tyiyacanahnu
cuan ndya nu ñiyɨtɨ. Ziendu uu xico usi uñi
tahan tɨ ñoho, ta ñá tahndya taraya vazu
cuaha xaan tɨ.

12 Ta i catyi ra Jesús sihin ra: Ñaha ndo
vatyi curumuza ndo. Ta yoñi ra cuñi nducu
tuhun sii ra Jesús yoo ra cuu ra vatyi sa sito
ra vatyi ra Jesús cuu ra.

13Ta i sahan ra Jesús, ta i quihin ra pan, ta
i saha ra sii si sii ra. Ta tacuan tucu tyiyaca.

14Ta ihya cuu sa cuuñi tahan saha i cahan
ra Jesús sihin ra i casi ra ta sa yaha sa
nandoto ra sisi sa i sihi ra.

Zacuendonmvee ticatyi zone
15 Ta sa yaha i curumuza ra, ta i catyi ra

Jesús sihin ra Simón Pedro: Simón, zehe ra
Jonás, ¿atu cuñi xaan con sii ta zɨquɨ ca inga
ra ya? Ta i catyi ra Pedro sihin ra: Avi, tata,
sa siton vatyi cuñi suun. Ta i catyi ra Jesús:
Cuhvon sa casi mvee ticatyi lee zone.

16 Ta zɨquɨ i catyi ra Jesús sihin ra inga
saha: Simón, zehe ra Jonás, ¿atu cuñi xoon
sii? Ta i catyi ra Pedro: Avi, tata, sa siton
vatyi cuñi suun. Ta i catyi ra Jesús sihin ra:
Zacuenda vohon sii mvee ticatyi zone.

17 Ta zɨquɨ i catyi ra Jesús sihin ra sa cu
uñi saha: Simón, zehe ra Jonás, ¿atu cuñun
sii? Ta cuihya xaan i cuñi ra Pedro vatyi
sa i nducu tuhun ra Jesús sii ra sa cu uñi
tahan saha: ¿Atu cuñun sii? Ta i catyi ra
sihin ra: Tata, sa sitomoo tandɨhɨ cuii. Siton
vatyi cuñi suun. Ta i catyi ra Jesús sihin ra:
Cuhvon sa casi mvee ticatyi zone.

18 Sa ndisa ta sa ndisa catyi suhun vatyi
quɨvɨ i culuhlun ta i cuu ndɨhvun zahmon
maa tuhun ñun, ta sohon ndyamaa cuñun
cuhun. Zoco quɨvɨ cua cusahnun cua zan-
dundoon ndohon, ta inga ra cua natyihi ra
zahmon suun. Ta cua cundyaca ra suun
nu ña cuñun cuhun. Tacuan i catyi ra Jesús
sihin ra Pedro.

19Ta sa i catyi ra Jesús tuhun cuan, i saha
ra cuhva cutuñi iñi ra yozo caa cua tahan si
sii ra Pedro sa cua cuu ra, ta cua zacahnu
ra sii ra Ndyoo cuhva cuan. Ta sa ndɨhɨ
cahan ra Jesús tacuan, ta i catyi ra sihin ra:
Cundyicon sii.

Minoo ra i casi ra Jesús, ra sa cuñi xaan
ra

20 Tacuan ta zɨquɨ i nandyehe sata ra Pe-
dro, ta i ndyehe ra vatyi ndyico inga ra i casi
ra Jesús, ra sa cuñi xaan ra Jesús. Zuun ra

cuu ra sa nañaa sii ra Jesús minoo sa cuaa
nu cua cuxiñi ra nu i nducu tuhun ra sii ra
Jesús: ¿Yoo ra cua xico tuhun suun?

21 Ta sa ndyehe ra Pedro sii ra cuan, ta i
nducu tuhun ra sii ra Jesús: Tata, ¿ta ñaa sa
cua cuu sii ra ya?

22 Ta i catyi ra Jesús sihin ra: Tatu cuñi
vatyi ndoo ra ñuuñiyɨvɨndya quɨvɨ cua quisi
¿ta ñaa sa cuenda oo? Yoho cundyicon sii.
Catyi ra.

23 Yucuan cuenda i quita tuhun ya, ta i
sica iñi tandɨhɨ ñiyɨvɨ sino iñi vatyi i catyi ra
Jesús vatyi ma cuu ra cuan, zoco ñá catyi ra
Jesús sa ma cuu ra. I catyi ra: “Tatu cuñi
vatyi ndoo ra ndya quɨvɨ cua quisi ¿ta ñaa sa
cuenda oo?”

24 Ta zuun ñimaa ra cuu ra saha sa ndaa
sa cuenda tuhun ya. Ta sito ndi vatyi ndisa
cuii sa ndaa sa saha ra.

25 Ta iyo cuaha xaan ca sa i zavaha ra
Jesús. Ta sica iñi vatyi tatu cua tyaa ñiyɨvɨ sii
siminoominoo si, ma cutahan tandɨhɨ libro
nu sisi ñuu ñiyɨvɨ. Ndɨhɨ si vityi.

Hechos
I catyi ra Jesús vatyi cua tasi ra Tatyi Ii ra

Ndyoo
1 Ta quɨvɨ cuan i tyei minoo carta suun

Teófilo. Ta yucuan carta saha cuenda
tandɨhɨ sa i zavaha ra Jesús ta tandɨhɨ sa
zacuaha ra ndya casaha zatyiño ra cuhva

2ndya quɨvɨ i ndaa xica ñi ra ta cuahan ra
gloria. Zoco cuee ca sa cuhun ra gloria ta
sihincuhva iyo sii Tatyi Ii raNdyoo i tahvi ra
Jesús tyiño nuu sa usi ɨɨn tahan ca ra apóstol
vatyi nacatyi ra tuhun ra Jesús.

3 Ta zɨquɨ i sihi ra Jesús ta sa yaha i sihi
ra ta zuun ñi maa ra Jesús i quituu nuu ra
apóstol. Uu xico quɨvɨ i quituu ra tacuan,
ta cuhva cuan i sito ñiyɨvɨ vatyi ndisa cuii i
nandoto tucu ra. Ta i zacuaha ra sii ra yozo
caa ndyaca ñaha ra Ndyoo.

4 Ta sa ndyaa ra Jesús sihin ra i catyi ra
sihin ravatyimaquita rañuu Jerusalén. Cua
cuatu ra sii sa i cahan ra Ndyoo Zutu yo
tuhun vatyi catyi ra Jesús sihin ra:

5Sa catyi sihinndovatyi ndisa cuii i zacoo
ndutya ra Juan sihin ndutya, zoco ña cuaha
ca quɨvɨ ta cua coo ndutya ndo sihin Tatyi
Ndyoo.

Cuahan ra Jesús ityi zɨquɨ
6 Tacuan ta quɨvɨ i titahan tucu ra Jesús

sihin ra apóstol i ndaca tuhun ra cuan sii
ra Jesús ta catyi ra: Tata, ¿atu sa cua cuhva
tucun sa cundyaca ñaha ñiyɨvɨ hebreo tata
maa ndi?

7 Ta i catyi ra Jesús sihin ra: Ma coto maa
ndo ñaa quɨvɨ a ñaa yoo cua cundyaca ñaha
tucu ñiyɨvɨ hebreo. Maa ñi maa ra Ndyoo
Zutu yo tahan si coto cuhva cuan.

8 Zoco cua ñihi ndo tundyee iñi sii ra
Ndyoo vatyi cua noo xica Tatyi Ii sii ndo, ta
cua cahan ndo sa cuenda mi ñuu Jerusalén,
nacahnu Judea ta nacahnu Samaria ta nac-
ahnu ñuu ñiyɨvɨ.

9Ta sandɨhɨ cahan ra Jesús tacuan ta zuun
ñi cuhva cuan i ndyehe ra apóstol vatyi i
ndaa xica ñi ra Jesús ityi andɨvɨ, ta i tyazi
minoo vico nu cuahan ra. Ta ñá ndyehe ca
ra apóstol cuan sii ra.

10Ta zuunñi cuhva sa ndyehe ra sa i ndaa
ra ityi andɨvɨ ta nuyucu ra i quituuuu tahan
ra yoco ñoho ra zahma cuisi.

11 Ta i catyi ra yoco cuan sihin ra: Ndoho
ra ñuu Galilea, ¿ñacu ndyehe xaan ndo ityi
zɨquɨ? Cuahan ra Jesús gloria, ta zuun ñi
cuhva cuahan ra cua quisi tucu ra.

Naquihin ra Matías tyiño i sindyizo ra
Judas

12 Tacuan ta zɨquɨ i quita ra apóstol yucu
Olivos cuan. Cuahan ra ñuu Jerusalén. Yatyi

ñindyaa yucu cuan sihinñuu Jerusalén, tañi
zava ora.

13 Ta sa saa ra yucuan, i quɨhvɨ ra minoo
vehe toto ndya zɨquɨ vatyi yucuan ndyaa
ra. Ra Pedro ta ra Juan, sihin ra Jacobo
ta ra Andrés ta ra Felipe. Ra Tomás ta ra
Bartolomé ta raMateo sihin ra Jacobo, zehe
ra Alfeo. Ta ra Simón Zelote ta ra Judas yañi
ra Jacobo.

14 Tandɨhɨ quɨvɨ i sica tahvi ra sii Ndyoo
yucuan ɨɨn ñi sihin ña María zɨhɨ ra Jesús
sihin inga ñu zɨhɨ ta sihin yañi ra.

15 Ta minoo quɨvɨ i titahan cuaha xaan
ñiyɨvɨ tañi ziendu oco ñu, ta i nduvita ra
Pedro (mahñu ñiyɨvɨ cuan) ta i catyi ra:

16Ndoho yañi xaa, i cuñi si sa natahan si
cuhva sa i catyi Tuhun Ndyoo nu i cahan ra
David i zacuu Tatyi Ii ta saha cuenda ra sa
cuenda ra Judas, ra i zañaha sii ra Jesús sii ra
cua tɨɨn sii ra.

17Ta ra tahan yo i cuu sii ra Judas, ta zuun
ñi tyiño zavaha yo i zavaha tucu ra.

18 I zata ra Judas cuan minoo ñuhu sihin
xuhun i ñihi ra sihin cuatyi ra. Ta zuun ñi
maa ra i cuñi cahñi sii ra. I tyihi ra minoo
yoho zucu ra, zoco i canacava ra sihin nuu
ra ta i ndata sisi ra ta i quita tandɨhɨ sɨtɨ ra.
Ta i sihi ra.

19Sito tandɨhɨ ñiyɨvɨ ñuu Jerusalén cuhva i
tahan ra Judas. Yucuan cuenda i zacunañi
ñu ñuhu cuan Acéldama sihin tuhunmaa ñu.
Cuñi si catyi si: Ñuhu nu i sati nɨñɨ ra.

20 Sisi libro Salmos catyi ra Ndyoo sa
cuenda ra Judas:
Cua ndoo ihno vehe ra.
Yoñi ñiyɨvɨ cua cundyaa yucuan.
Ta tyiño i sindyizomaaracuanaquihin inga

ra.
Catyi si.

21-22Ta zɨquɨ i catyi tucu ra Pedro: Yucuan
cuenda cua naquihin inga ra tyiño i sindy-
izo ra Judas ta cua nacatyi tucu ra sihin
ñiyɨvɨ vatyi ndisa sa i nandoto tucu ra Jesús.
Cuñi si siiminoondohora i casahasica sihin
ra Jesús quɨvɨ i zacoo ndutya ra Juan sii ra ta
cutahan ra sihin ra ndya quɨvɨ i ndaa xica
ñi ra Jesús ityi andɨvɨ. ¿Yoo ndoho cuu ndo?
Catyi ra Pedro.

23Tacuan ta iñihi rauu tahanra. Minoora
nañi ra José ta nañi tucu ra Barsabás. Justo
xiñi zɨvɨ ra. Ta inga ra nañi ra Matías.

24 Tacuan ta i sica tahvi tandɨhɨ ñu sii ra
Ndyoo ta i catyi ñu: Zutu mañi yuu, siton
añima tandɨhɨ ñiyɨvɨ. Zañohon sii ndi yoo ra
cuñimoo

25 sa naquihin ra tyiño i sindyizo ra Judas
vatyi i ndoyo ñuhu ra ta cuahan ra nu tahan
si sii maa ra sa cuhun ra, nu xaan. Catyi
ñiyɨvɨ.

26 Ta i sizɨquɨ ra zuhva cua ndyehe ra
yoo ra cua zahacanaa, ta i tahan si sii ra

Matías. Tacuan ta i nduu tucu ra cuan mi-
noo apostól sihin inga sa usi ɨɨn tahan ra.

2
I quisi Tatyi Ii ra Ndyoo

1 I saa quɨvɨ sa zacahnu ñiyɨvɨ hebreo mi-
noo vico sa nañi Pentecostés, ta i titahan
tandɨhɨ ñiyɨvɨ ndyico sii ra Jesús.

2Yatyi xaan i quisaha quisi minoo nduzu
ndya yutyi andɨvɨ. Tañi minoo tatyi cahnu,
tacuan i cuunduzu cuan, ta i situ cuii nduzu
vehe nu yucu ñu.

3Ta i ndyehe ñuminoo tañi caa yaa ñuhu.
I quɨtɨ cuatyi si ta i sicozo si xiñi ɨɨn ɨɨn ñu.

4 I situ Tatyi Ii ra Ndyoo sii tandɨhɨ ñu, ta
i quisaha cahan ñu tuhun sa ña tuhva ñu
cahan. I cahan ñu sihin cuhva saha Tatyi Ii
sii ñu.

5Ta quɨvɨ cuan i siyucu cuaha xaan ñiyɨvɨ
hebreo ñuu Jerusalén. Zɨɨn zɨɨn ñuu i quisi ra
ta saa ra ñuu Jerusalén. Ndyico vaha ra sii
costumbremaa ra.

6Ta i siñi tucumaa ra cuannduzu saquita
andɨvɨ. Yucuan cuenda i tuhva tandɨhɨ ra.
Ñá cutuñi iñi ra ñaa cuenda siñi ra sa cahan
ñiyɨvɨ. Vatyi tandɨhɨ cuhva cahan ñu, siñi ra
hebreo cuan vatyi cahan ñu cuhva cahan
ñiyɨvɨ zɨɨn zɨɨn ñuu, nu i quita ra hebreo.

7 Iyo xaan i cuñi ra hebreo cuan, ta i
quisaha catyi ra sihin tahan ra: Tandɨhɨ
ñiyɨvɨ ya, ñiyɨvɨ Galilea cuu ñu, zoco cahan
ñu cuhva cahanmaa yo.

8 Siñi yo sa cahan ñu. Cahan ñu cuhva
cahanñiyɨvɨñuunuquitamaa yo, ta zɨɨn zɨɨn
ñuu yo.

9 Ñiyɨvɨ ñuu Partia, Media, ta Elam cuu
yo sihin ñiyɨvɨ ñuuMesopotamia, Judea, Ca-
padocia, Ponto ta Asia.

10 Iyo yo cuu yo ra ñuu Frigia, Panfilia,
Egipto ta Libia yatyi ñi Cirene, ta iyo yo cuu
yo ra ñuu Roma

11 tata hebreo, ta inga yo ra ñuu Roma,
zacuaha yo costumbre ñiyɨvɨ hebreo. Iyo yo
quita ñuu Creta ta ñuu Arabia ta siñi yo sa
cahan ñu tandɨhɨ cuhva cahnu xaan zavaha
ra Ndyoo. Catyi ra cuan.

12Ta iyo xaan i cuñi ra ta ñá sito ra ñaa sa
cuu. Ta i natuhun tahan ra ta catyi ra: ¿Ñaa
sa cuu? Catyi ra.

13 Zoco inga ra i sacu ndyaa ta catyi ra:
Sihi xaan ñu ya ndixi (ta siñi ñu).

Cuhva i cahan ra Pedro sihin ñiyɨvɨ
14 Tacuan ta i nacuɨñɨ ndyaa ra Pedro

sihin sa usi ɨɨn tahan ca ra apóstol ta saa
xaan i cahan ra Pedro sihin ñiyɨvɨ cuan ta
catyi ra: Ndoho sandyaa ihyanu cu si Judea
ta tandɨhɨ inga ndo sa vasi ñuu Jerusalén ya,
tyizoho vaha ndo ta cuɨñɨ ndo sa quehin.

15 Ña siñi ndi tañi sica iñi maa ndo vatyi
nacaa cuu si caa ɨɨn sa ñaha ñi.

16 Sicoo minoo ra sinañi Joel ta tyiemvu.
I cahan ra sa cuenda ra Ndyoo ta i catyi ra
vatyi cua tahan si cuhva sandyehendovityi
vatyi i catyi ra:
17 Nu cua ndɨhɨ tyiemvu cua tasi Tatyi Ii,

catyi ra Ndyoo, ta cua noo ra zɨquɨ
tandɨhɨ ñiyɨvɨ.

Zehe ndo cua cahan ñu tuhin. Cua ndyehe
ra yoco sa cua zañehi sii ra. Ta cua
cahan ñimahna xiñi ra sahnu.

18 Ndisa, vatyi cua noo Tatyi Ii sii tandɨhɨ
ñiyɨvɨ ndyico sii mi sa ndisa, ta cua
cahan ñu cuhva cua quehin sihin ñu.

19 Ta cua zavehi sa ndyityi ityi andɨvɨ ta nu
ñuhuñuuñiyɨvɨ. Nɨñɨ ta ñuhu ta ñuhma.

20Cua nduñaa ñicandyi ta cua nducuaha yoo
tañinɨñɨ. Tacuan cua cuu si ta cua coo
minoo quɨvɨ cahnu xaan, quɨvɨ cua
tasi tuñi sii ñiyɨvɨ.

21 Ta tandɨhɨ ra cua cahan ndahvi sihin mi,
cua cacu ra.

Tacuan i catyi ra Ndyoo, i catyi ra Joel.
22Ta sa yaha nacatyi ra Pedro cuhva cuan

ta i catyi tucu ra: Ndoho, ñiyɨvɨ hebreo
tyizoho ndo tuhun ya: Ra Jesús ñuuNazaret
i sindyizo ra tyiño saha ra Ndyoo sii ra. Ta
tañi sa sito ndo i saha ra Ndyoo sa zavaha
ra cuahaxaan sandyityi ta cuahaxaan zeña
nuu ndo.

23Ta i sito ra Ndyoo vatyi cua cuhva ra sa
tyaa ñiyɨvɨ cuatyi sata ra Jesús. Tamaa ndo i
saha ndo sa cahñi ñiyɨvɨ ña sito sii ra Ndyoo
sii ra nu cruz.

24 Zoco i zanandoto ra Ndyoo sii ra Jesús,
ta i tava ra sii ra nu iyo ñɨyɨvɨ i sihi vatyi ma
cuu ndoo ra yucuan.

25 I cahan raDavid ta tyiemvu sa cahan ra
Jesús ta catyi ra:
Site vatyi ndyaa ra sahnu sihin. Tandɨhɨ cuii

tyiemvu iyo ra sihin. Yucuan cuenda
ma cuyuhi.

26 Yucuan cuenda zɨɨ xaan cuñi, ta cua
nacatyi sihin ndo vatyi zɨɨ cuñi. Site
vatyi cua nandote sisi sa i sihi.

27Ma caca xaan iñi vatyima zandoon sii, nu
caa ndɨyɨ Ndyoo Zuti. Ta ma cuhvon
sa tyahyu coñoñuhi vatyi zehe iun sii.

28 Sa zañohon sii yozo caa cua cundite
suhun. Zɨɨ xaan cua cuñi vatyi cua
cundyei suhun.

Tacuan i cahan ra David cuhva i cahan ra
Jesús sihin ra Ndyoo Zutu ra ta tyiemvu.

29Ta i cahancaraPedro tacatyi ra: Ndoho
amigos, ndoo xaan cua nacatyi sihin ndo
ñaa sa i tahan ra sahnu David, ñiyɨvɨ sii yo
ta tyiemvu. I sihi ra, ta i quɨhvɨ ra ñuhu. Ta
ihya iyo ñaña ra ndya cuhva ndya vityi. Ta
tacuan cuu cuhva sito yo vatyi yɨvɨ tuhun sa
zuun ñimaa ra cahan ra.

30 I cahan ra David cuhva i cahan Tatyi
Ii ra Ndyoo sihin ra, ta i sito ra vatyi cua
zavaha ra Ndyoo tuhun i cahan ra sihin ra

vatyi i catyi ra Ndyoo sihin ra: “Ityi nuu ca
cua cundyaca ñahaminoo ñiyɨvɨ suun. Tañi
ndyacañahamoo tacuan cua cundyacañaha
maa ra.”

31 I sito ra David tyiño cuan ta tyiemvu,
ta i catyi ra vatyi cua nandoto tucu ra Jesús.
Yucuancuenda i catyi raDavid sa cuenda ra
Cristo vatyi ma ndoo ra nu caa ndɨyɨ. Ta ma
tyahyu coño ñuhu ra. Catyi ra.

32 I zanandoto ra Ndyoo sii ra Jesús ta i
ndyehe tandɨhɨ ndi sii ra.

33 Ta cuahan ra Jesús gloria, ta saha ra
Ndyoo cuaha xaan cuhva sii ra. Ndyaa ra
ityi siyo cuaha ra Ndyoo. Ndya ta sa naha
xaan ca i catyi ra Ndyoo: “Cua saa quɨvɨ cua
cuhun Tatyi Ii vii ñuu ñiyɨvɨ.” Ta yucuan
cuenda i tasi ra Jesús sii Tatyi Ii ihya. Tatyi
Ii raNdyoo zavaha tandɨhɨ sa ndyehe ndo ta
sa siñi ndo vityi vatyi sa i saa ra. Catyi ra
Pedro.

34 Ta zɨquɨ i catyi tucu ra Pedro: I saha ra
David cuenda yozo caa cua tahan si sii ra
Jesús ityi zɨquɨ vatyi yɨvɨ ra David i sahan
gloria. Zoco i cahan ra tuhun cuhva cua
tahan si sii ra Jesús ta i catyi ra:
Moo cuu ra ndyaca ñaha sii mi.
Ta catyi ra Ndyoo Zutu yo suhun:
“Cundyoon ihya siyo cuehi.
35 Iyo cuaha xaan ra cuxaan suun, zoco cua

zahacanoon sii ra vatyi sehi cuhva
suun.”

Tacuan i catyi ra Ndyoo sihin ra Jesús, catyi
ra David.

36 Tacuan i cahan ra Pedro sihin ñiyɨvɨ
hebreo tandɨhɨ cuhva cuan, ta i catyi tucu
ra: I tyaa maa ndo sii ra Jesús nu cruz, zoco
i zanducahnu xaan ra Ndyoo sii ra, ta vityi
ndyaca ñaha maa ra, ta zacacu ra sii ñiyɨvɨ.
Yucuan cuenda tyizoho ndo ta coto ndo sa
quehin. Catyi ra.

37 Ta sa siñi ñiyɨvɨ sa cahan ra Pedro ta i
sica xaan iñi ñu, ta i catyi ñu sihin ra Pedro
ta sihin tandɨhɨ inga ra apóstol: ¿Amigo, ñaa
sa cuñi si zavaha ndi? Catyi ñu.

38 Ta i catyi ra Pedro sihin ñu: Tahan
tahan ndo ndu‑uu iñi ndo cuatyi ndo ta
coo ndutya ndo cuenda ra Jesucristo, ta cua
zandasi ra Ndyoo cuatyi ndo. Ta cua cuhva
raNdyoo sanooTatyi Ii sii ndovatyi yucuan
cuu sa cua cuhva ra Ndyoo sii ndo.

39Vatyi ta tyiemvu i saha ra Ndyoo tuhun
ra sii ndo ta sii zehe ndo ta sii tandɨhɨ cuii
ñiyɨvɨ, tandɨhɨ ñu sa cua nacana ra Ndyoo.
Cua sino iñi ñu sii ra. Ta maa ra cua cundy-
aca ñaha sii yo.

40Cuaha xaan tuhun i cahan ra Pedro ta i
saha ra sa siñi tuñi sii ñiyɨvɨ. I catyi ra sihin
ñu: Zavaha ndo sa vaha nuu ra Ndyoo coto
zanaa ra sii ndo sihin ñiyɨvɨ ña vaha. Catyi
ra.

41 Ta cuaha xaan ñiyɨvɨ i sino iñi tuhun
cahan ra Pedro ta i sicoo ndutya ñu. Yucuan

quɨvɨ i sino iñi tañi uñi mil ñiyɨvɨ sii Tuhun
Ndyoo.

42 Tandɨhɨ quɨvɨ i titahan ñu cuan. I za-
cuaha xaan ñu sihin ra apóstol. Sasi ñu pan
ta sihi ñu ndutya uva vatyi nacohon iñi ñu
vatyi sihi ra Jesús, sa cuenda maa ñu, ta ɨɨn
ñi i sica tahvi ñu sii Ndyoo tandɨhɨ quɨvɨ.

Cuhva i sicoo ñiyɨvɨ sino iñi TuhunNdyoo
ta quɨvɨ cuan

43 Cuaha xaan sa ndyityi i zavaha ra
apóstol, ta iyo xaan i cuñi ñiyɨvɨ vatyi i
ndyehe ñu sa zavaha ra cuan ta yuhu ñu
vatyi i ndyehe ñu yozo caa iyo ra Ndyoo.

44 Tandɨhɨ ñiyɨvɨ sa sino iñi, ɨɨn ñi i siyucu
ñu, ta i tyindyee tahan ñu sii tahan ñu.

45Ta tatu cumañixuhun i naxicoñuñaa sa
iyo sii ñu. I naxico ñu ñuhu ñu sihin ndaha
tyiño ñu ta i saha ñu xuhun ñihi ñu sii inga
ñiyɨvɨ sino iñi tatu cumañi si sii ñu.

46 Tandɨhɨ quɨvɨ i titahan ñu vehe ñuhu
hebreo ta vehe ñiyɨvɨ ta i sasi ñu pan ta sihi
ñu ndutya uva sa cuenda ra Jesús ta ɨɨn ñi i
sasi ñu xita tandɨhɨ quɨvɨ. Zɨɨ xaan i cuñi ñu
ta ña cuihna iñi ñu sii ñiyɨvɨ.

47 I zacahnu xaan ñu sii ra Ndyoo, ta vaha
xaan cahan tandɨhɨ ñiyɨvɨ sa cuenda ñu. Ta
tandɨhɨquɨvɨ i saha raNdyoo sa sino iñi inga
ca ñiyɨvɨ Tuhun ra.

3
Nduvahaminoo ra xii

1Minoo quɨvɨ cuahan ra Pedro ta ra Juan
vehe ñuhu hebreo cuhva caa uñi sa sahiñi.
Yucuan cuhva tuhva ñiyɨvɨ hebreo cahan
sihin ra Ndyoo.

2Ta sa cua saa ra yucuan ta i quisi ndyaca
ñiyɨvɨ sii minoo ra xii. Tacuan sindyaca ñu
sii ra tandɨhɨ quɨvɨ ta caa ra yuvehe nañi
yuvehe tyaqui vatyi caca ra caridad.

3Ta sa ndyehe ra sii ra Pedro ta ra Juan sa
cua quɨhvɨ ra vehe ñuhu ta i sica ra caridad
sii ra.

4 I ndyehe xaan ra Pedro ta ra Juan sii ra,
ta zɨquɨ i catyi ra Pedro: Ndyehun sii ndi.

5Ta i ndyehe ra xii cuanvatyi sica iñi ra sa
cua cuhva ra xuhun sii ra.

6 Zoco i catyi ra Pedro: Ñahñi xuhun ndy-
ize sa cuhve suun zoco iyo cuhva sii sa
tyindyei suun vatyi iyo cuhva sii maa ra
Jesucristo, ra ñuu Nazaret, sa tyindyee ra
suun. Sa cuenda maa ra cuan catyi suhun:
Nduviton ta cacon. Catyi ra Pedro.

7 I tɨɨn ra Pedro ndaha siyo cuaha ra, ta i
zanduvita ra sii ra. Ta zuun ñi caa cuhva
cuan ndaha i nduvaha ñi saha ra.

8 I ndava ra xii cuan ta i quisaha ra sica ra.
I quɨhvɨ ra si vehe ñuhu sihin ra Pedro ta ra
Juan. Sica ra. Ndavandavañi ra, ta zacahnu
xaan ra sii Ndyoo.

9 I ndyehe tandɨhɨ ñiyɨvɨ sa sica ra, ta i
zacahnu xaan ñu sii Ndyoo.

10Ta i nacotoñu sii ra vatyi ra sica caridad
yuvehe ñuhu cuu ra, ra sa tuhva sindyaa
yuvehe sa nañi yuvehe tyaqui. Ta iyo xaan
i cuñi ñu sihin cuhva sa tahan ra.

Cahan ra Pedro sihin ñiyɨvɨ nu cu corre-
dor ra Salomón

11Ta ñá zaña ra cuan sii ra Pedro sihin ra
Juan. Iyo xaan i cuñi ñiyɨvɨ, ta yatyi xaan i
titahan ñunundyaa ra corredor cuan. Nañi
si corredor sii ra Salomón.

12 I ndyehe ra Pedro sa titahan ñiyɨvɨ ta i
quisaha catyi ra: Iyo xaan cuñi ndo amigo
vatyi ndyehe ndo sa nduvaha saha ra ya.
Ndyehe xaan ndo sii ndi vatyi sica iñi ndo
vatyi iyo xaan cuhva sii maa ndi a sica iñi
ndo vatyi vaha xaan ñiyɨvɨ cuu ndi ta yu-
cuan cuenda i zanacaca ndi sii ra ya. Zoco
ña tacuan amigo.

13 Ñiyɨvɨ sahnu sii yo, ra Abraham, ra
Isaac, ta ra Jacob i zacahnu ra sii Ndyoo. Ta
zuun ñimaa raNdyoo i zacahnu sii ra Jesús,
zehe ra. (I saha maa ndo sii ra Jesús sii ra
ndyacañaha) ta i catyimaandonuuraPilato
vatyi ña vaha ra. Sa sica iñi ra Pilato sa cua
zaña ra sii ra Jesús, zoco ñá sahamaa ndo.

14 Ñá saha ndo sa zaña ra Pilato sii ra ta
ra ii xaan cuu ra Jesús. Ra vaha xaan cuu
maa ra. I sica ndo tumañi iñi sii ra Pilato sa
zaña ra sii inga ra cuhva iyo costumbre sa
cua zaña ra sii minoo ñiyɨvɨ quɨvɨ vico cuan.
Ta yucuan cuenda i zaña ra sii inga ra cuan,
ra sahñi sii ñiyɨvɨ.

15Cuhva cuan i sahñimaa ndo sii ra Jesús
vazumaa ra saha cuhva cundito ñiyɨvɨ sihin
Ndyoo. Zoco i zanandoto tucu ra Ndyoo sii
ra. Ñándoo ranu iyondɨyɨ. Ta i ndyehemaa
ndi sa yaha nandoto ra.

16 Sa ndyehe ndo sii ra xii ya, nacoto ndo
sii ra. Sino iñindi vatyi iyo cuhva sii ra Jesús
ta yucuan cuenda i zanduvaha ra Ndyoo
saha ra. Sino iñi ndi sii ra Jesús. Yucuan
cuenda i nduvaha ra ya, ta i ndyehe tandɨhɨ
ndo.

17Amigo. Site vatyi ña sito ndo sa zavaha
ndo sa ña vaha (sa sahñi ndo sii ra Jesús) ta
tacuan tucu ra ndyaca ñaha sii ndo.

18 Ta tyiemvu i nacatyi ra Ndyoo sihin yo
vatyi cua tahan ra Cristo tundoho. Maa ra
cuu ra i casi ra Ndyoo vatyi cua zacacu ra
sii yo, ta cua cuu ra vatyi tacuan i catyi ra
Ndyoo sihin tandɨhɨ ra profeta. Ta tacuan i
tahan si sii ra Jesús, zuun ñi cuhva i catyi ra
Ndyoo.

19 Ta vityi zandoo ndo cuatyi ndo ta nan-
ducu ndo sii Ndyoo ta cua zandasi ra cuatyi
ndo ta cuanduvahaañimando tazɨɨ cuacuñi
ndo.

20 Ta cua tasi tucu ra Ndyoo sii ra Jesús
inga saha vatyi maa ra cuu ra ndyizo tyiño i
zacuu raNdyoo. Nundyaando cua tasi tucu
ra Ndyoo sii ra.

21 Zoco vityi ndyaa ra gloria ndya quɨvɨ
cua ndusaa ñuhu ñuu ñiyɨvɨ inga saha tañi
i catyi ra Ndyoo. Vatyi tacuan i catyi ra
Ndyoo sihin ra profeta ta sa naha.

22 Ta sa naha i catyi ra Moisés: “Cua tasi
ra Ndyoo minoo ra cuu ñiyɨvɨ sii yo tañi i
tasi ra sii mi, ta cua cahan ra Tuhun Ndyoo.
Tyizoho ndo tandɨhɨ ñaa sa cua cahan ra
sihin ndo.

23Tatuma tyizohoñiyɨvɨ sa cahan ra cuan,
cua cuu ñu, ta ma cuu quɨhvɨ ñu sihin ñiyɨvɨ
i casi ra Ndyoo.” Tacuan i catyi ra Moisés i
catyi ra Pedro. Ta zɨquɨ i catyi tucu ra:

24 Ndisa vatyi tandɨhɨ ra profeta ta
tyiemvu ndya quɨvɨ i quisaha cahan ra
Samuel i catyi ra yozo caa cua quisi ra Jesús
nu cua quisi quɨvɨ. Ta sa i tahan si cuhva
catyi ra cuan.

25Tamaa yo ñiyɨvɨ hebreo cuu ñiyɨvɨ sii ra
profeta cuan, ta i saha ra Ndyoo tuhun ra
sii ñiyɨvɨ sii maa yo vatyi i catyi ra Ndyoo
sihin ra Abraham: “Cua cuhve ndatu sii
tandɨhɨ ñiyɨvɨ ñuu ñiyɨvɨ sa cuenda minoo
ñiyɨvɨ suun.” Catyi ra.

26Tayucuan cuenda i saha raNdyoo tyiño
sii ra Jesús, zehe ra. I tasi ra Ndyoo sii ra
nu iyo maa ndo sa xihna ñi vatyi cuñi ra
zavaha ra tumañi iñi sii tandɨhɨndo. Cuñi ra
sa zandoo tandɨhɨ ndo cuatyi ndo. Tacuan i
catyi ra Pedro sihin ñu.

4
Tɨɨn ra cu tyiño sii ra Pedro sihin ra Juan

1 Ta cahan ca ra Pedro ta ra Juan sihin
ñiyɨvɨ ta i quisi ra cu zutu ta ra cu nuu sii
policía sa cuenda vehe ñuhu ta ra saduceo.
(Ña sino iñi maa ra saduceo cuan vatyi cua
nandoto ñiyɨvɨ tatu sa sihi ñu.)

2Cuxaan ra cuan vatyi zacuaha ra apóstol
sii ñiyɨvɨ cuhva i nandoto tucu ra Jesús sisi
sa i sihi ra.

3 I tɨɨn ra sii ra Pedro ta ra Juan, ta i tyihi
ra sii ra vehe caa sa iyo cuenda vehe ñuhu
cuan. Ndya inga quɨvɨ cua cutuñi ra vatyi sa
cua cuaa cuhva i tɨɨn ra sii ra.

4 Cuaha xaan ñiyɨvɨ i siñi ñu tuhun za-
cuaha ra Pedro ta ra Juan ta i quisaha sino
iñi ñu sii ra Jesús. I sino iñi sa yatyi ñi ohon
mil rayɨɨ quɨvɨ cuan ta zɨɨn ñu zɨhɨ.

5 Ta inga quɨvɨ i titahan tandɨhɨ ra cu
zutu nahnu sihin ra mandoñi ta ra maestro
cuenda ley. I titahan ra cuan ñuu Jerusalén.

6 I quisi ra Anás, ra cu nuu sii zutu nahnu
sihin ra Caifás ta sihin ra Juan ta ra Alejan-
dro ta tandɨhɨ ñiyɨvɨ sii ra cu nuu sii zutu
nahnu cuan, ndɨhɨ ca.

7 I cana ra sii ra Pedro ta ra Juan ta i quɨhvɨ
ra nu yucu ra cu tyiño cuan ta i quisaha
ndaca tuhun ra cuan sii ra ta catyi ra: ¿Yozo
caa i zanduvaha ndo sii ra xii cuan? ¿Yoo ra
i saha cuhva cuan sii ndo? Catyi ra.

8 I tyindyee Tatyi Ii ra Ndyoo sii ra Pedro,
ta iquisahacatyi raPedro: Ndohorandyaca
ñaha ta ra nahnu,

9 ndaca tuhun xaan ndo sii ndi vityi sa
cuendaminoo sa vaha i zavaha ndi sihin ra
xii ndahvi ya. Cuñi ndo coto ndo yozo caa i
nduvaha ra.

10 Tatu yucuan cuñi ndo coto ndo, cua
nacatyi sihin ndo ta cua coto ndo sihin
tandɨhɨ ñiyɨvɨ hebreo vatyi i nduvaha ra
vatyi iyo xaan cuhva sii ra Jesús, ra ñuu
Nazaret. I tyaa ndo sii ra nu cruz, zoco i
zanandoto ra Ndyoo sii ra.

11 Tañi minoo ra zandaa vehe sihin yuu
cuundo ta zavita ndo yuuvaha. Tañiminoo
yuu vaha xaan cuu ra Jesús, ta i tava ndo sii
ra, ta ra ñiñi xaan cuu ra.

12Zacacu ra Jesús sii ñiyɨvɨ, ta yoñi inga ca
ra nacahnu ñuu ñiyɨvɨ sa cuu zacacu sii yo
ta ma cuhun yo andyaya. Tacuan i catyi ra
Pedro.

13Ta i ndyehe ra cu tyiño vatyi ña yuhu ra
Pedro ta ra Juan ta sito ra vatyi ñahñi zɨcuela
siñoho ra (ta yɨvɨ ra tuhva cuura). Tayucuan
cuenda iyo xaan i cuñi ra zoco i nacoto ra
vatyi ra i sica noo sihin ra Jesús cuu ra.

14 Ta i ndyehe ra cu tyiño vatyi ndyaa ra
xii cuan sihin ra. Sa nduvaha ra. Ta yucuan
cuenda ñá ñihi ca ra cuhva cahan ra.

15Tacuan ta i tava ra sii tandɨhɨ uñi tahan
ra sata vehe vatyi cuñi ra sa natuhun tahan
xihna ra.

16 I catyi ra: ¿Ñaa sa cuu zacuu yo sihin
ra ya? Ma cuu catyi yo vatyi zavaha ra sa
ña vaha vatyi i zavaha ra minoo sa ndyityi
cahnu xaan ta sito vaha tandɨhɨ ñiyɨvɨ ñuu
ya.

17Cuazayuhuyo sii ra ta cuacatyi yo: “Ma
cahan ca ndo tuhun ra Jesús.” Tacuan cua
catyi yo ta ma coto cuaha ca ñiyɨvɨ cuhva i
nduvaha ra xii. Catyi ra.

18Tacuan ta zɨquɨ i cana ra sii ra ta i catyi
ra: Ma cahan ca ndo tuhun ra Jesús, ta ma
zacuaha ca ndo sii ñiyɨvɨ. Catyi ra.

19Zoco i catyi ra Pedro ta ra Juan: Nacañi
xihna iñi ndo ta zɨquɨ catyi ndo ñaa sa cuu
sa vaha sa cuenda ra Ndyoo. ¿Atu vaha cua
tyaa ndi yahvi sa cahan maa ndo a vaha
tyaa ndi yahvi sa cahan ra Ndyoo?

20 Catyi ndi vatyi ma cuu sa cutaxi ndi
vatyi ñiñi xaan cua nacatyi ndi sa ndyehe
ndi. Cua nacatyi ndi sa siñi ndi. Tacuan i
catyi ra Pedro.

21 Tacuan i cuu si, ta i zayuhu ra cu tyiño
sii ra inga saha, ta zɨquɨ i zaña ra sii ra vatyi
ñá ñihi ra cuhva tyaa ra cuatyi sata ra coto
cuxaanñiyɨvɨñuu. Zacahnuxaanñiyɨvɨ cuan
sii raNdyoovatyi sitoñu cuhva induvahara
xii cuan.

22Vatyi sa uu xico cuiya sa ndyaa ra cuan
tundoho ta i nduvaha ra. I ndyehe ñiyɨvɨ

cuhva iyo ra Ndyoo vatyi i zanduvaha ra sii
ra xii cuan.

Sica tahvi ñiyɨvɨ sino iñi sii ra Jesús sii ra
Ndyoo vatyi ma yuhu ñu

23 I quita ra Pedro ta ra Juan ta cuahan ra
ndya nu yucu inga ñiyɨvɨ sino iñi sii ra Jesús.
I nacatyi ra sihin ñu tandɨhɨ sa i catyi ra zutu
nahnu ta ra sahnu cuan sihin ra.

24 I tyizoho ñu sa cahan ra, ta zɨquɨ ɨɨn ñi
cuhva i sica tahvi ñu sii ra Ndyoo ta catyi
ñu: Zutu mañi yo, i zavohon yutyi andɨvɨ ta
ñuhuñuuñiyɨvɨ sihin tyañuhu. Yoho i zavaha
tandɨhɨ cuii sa iyo.

25 Ta tyiemvu i cohon sihin ra David ra i
cuu muzun ta ñiyɨvɨ sahnu sii ndi. Ta i tyaa
ra cuhva i cohon:
Ndisa cuxaan xaan ñiyɨvɨ inga ñuu. Ta ndisa

vatyi cuaha xaan cuhva sica iñi ñiyɨvɨ
hebreo ta sa caha ñi cuu cuhva sica
iñi ñu.

26 Cua titahan ra cu tyiño sii ñu sihin ra cu
tyiñohebreo. Cua cuñi ra cahñi tahan
ra sihin raNdyoo ta sihin ra Cristo, ra
ndyizo tyiño ra Ndyoo.

Tacuan i tyaa ra David ta tyiemvu.
27Ta i cahan ca ñiyɨvɨ cuan sihin ra Ndyoo

ta catyi ñu: Ihya ñuu ya ndisa cuii vatyi i
titahan raHerodes ta ra Poncio Pilato ta ra i
quisi inga ñuu ta ra tata hebreo, ta i sahñi ra
sii ra Jesús, ra cuumuzu iun. Ta ra Jesús cuu
ra i tasun vatyi cua cuizo ra tyiñon.

28 Zoco tacuan i zavaha ra cuan vatyi ta
tyiemvu i tyoon cuhva yozo caa cua tahan
si.

29 Ta vityi Zutu mañi yo, cuñi ra zayuhu
ra sii ndi. Cuhvon tundyee iñi sii ndi vatyi
muzun cuu sii ndi. Ma cuhvon sa cua yuhu
ndi nu zuhva. Ta cuhvon sa cua zacotomaa
ndi sii ñiyɨvɨ Tuhunmoo.

30 Zanduvohon sii ñiyɨvɨ cuhu ta zavohon
sa ndyityi sa cuenda ra Jesús, ra cuu muzu
iun. Catyi ñu.

31 Ta sa ndɨhɨ sica tahvi ñu sii Ndyoo, ta i
taan nu yucu ñu, ta i situ Tatyi Ii ra Ndyoo
sii tandɨhɨ ñu, ta ñá yuhu ca ñu, ta i nacatyi
ñu Tuhun Ndyoo sihin ñiyɨvɨ.

Ñahñi sa i cumañi sii ñiyɨvɨ sino iñi sii ra
Jesús

32 Inuu ndita ñi i sicoo tandɨhɨ ñu sino iñi.
Numinoo ra ta ñá catyi ra vatyi iyo ndaha
tyiño ravatyi inuunditañi i sicoo tandɨhɨñu.

33 Sihin cuaha xaan cuhva i nacatyi ra
apóstol sihin ñiyɨvɨ cuhva i nandoto tucu ra
Jesús. Ta i saha xaan raNdyoo tumañi iñi sii
tandɨhɨ ñu sino iñi.

34Ñahñi i cumañi sii tandɨhɨ ñu vatyi tatu
iyoñuhuaveheñu i xicoñu sii si tatu cumañi
xuhun. Ta i quisi ndyaca ñu xuhun sa
cuyahvi si.

35Ta i saha ñu sii si sii ra apóstol, ta i saha
maa ra sii ñu nu cumañi si.

36 Tacuan i zavaha minoo ra nañi José. I
zama ra apóstol zɨvɨ ra. Bernabé i zacunañi
ra sii ra vatyi i saha xaan ra tundyee iñi sii
tandɨhɨñiyɨvɨ. RañuuChipre i cuura tañiyɨvɨ
sii ra Leví, ra i sihi ta tyiemvu.

37 I xico ra ñuhu ra, ta i quisi ndyaca ra
xuhun yahvi si, ta i saha ra sii si sii ra
apóstol.

5
Cuatyi i zavaha ra Ananías ta ña Safira

1 Ta sicoo minoo ra nañi Ananías. Ta
Safira nañi ñazɨhɨ ra. I xico tucu maa ñu
minoo ñuhu ñu.

2 I tava ra Ananías zuhva xuhun sa cuu
yahvi si, ta sito tucu ñazɨhɨ ra. Ta i sindyaca
ra tandɨhɨ ca si, sii ra apóstol ta catyi ra: Vasi
ndyaque tandɨhɨ xuhun sa cuu yahvi ñuhu i
xique.

3Ta i quisaha catyi raPedro sihin ra: Yoho
Ananías, sohon sa zatɨvɨ cuihna suun vatyi
zandavi ñohon sii Tatyi Ii. I tavon zuhva
xuhun sa cuu yahvi ñuhu cuan.

4Ndisa, ñuhumoo i cuu si, ta yoñi sa catyi
suhunvatyi xicon sii si. Tandisa vatyi yahvi
ñuhu cuan cuu sii moo sa i xicon sii si. Ta
¿ñaa cuenda sica iñun cuhva ña vaha ya?
Yɨvɨ sii ñiyɨvɨ zandavi ñohon. Sii ra Ndyoo
zandavi ñohon.

5 Ta sa siñi ra Ananías tuhun cahan ra
Pedro ta i nduva ra, ta i sihi ra. Ta tandɨhɨ
ñiyɨvɨ i sito tuhun cuan, i yuhu xaan ñu.

6 I quɨhvɨ ra yoco ta i nazucu ra zahma sii
coño ñuhu ra, ta i quihin ra sii ra, ta tyihi ra
si ñuhu.

7Ta i yaha tañiuñi ora ta i saa ñazɨhɨ ra. Ta
coto ca ña ñaa sa tahan yɨɨ ña.

8 I quisaha ndaca tuhun ra Pedro sii ña ta
catyi ra: ¿Atu ihya ñi yahvi i xico ndo ñuhu
ndo? Ta i catyi tucu maa ña: Avi. Tacuan ñi
i cuu yahvi si.

9 I catyi tucu ra Pedro sihin ña: Ña vaha
sa zacasi tahan ndo tuhun ta zandavi ñaha
ndo sii Tatyi Ii. Ndyehe, vatyi sa vasi tucu ra
yoco. Ndya sehe ca i tyihi ra sii yɨun si ñuhu.
Ta vityi vasi quihin tucu ra suun.

10 Ta ta sica cuii ñi i nduva ña saha ra
Pedro ta i sihiña. I quɨhvɨ rayoco ta indyehe
ravatyi sa i sihi ña, ta i cañihi ra sii ña ta tyihi
ra sii ña si ñuhu yatyi ñi nu i quɨhvɨ yɨɨ ña.

11 I sito tandɨhɨ ñiyɨvɨ sa tahan ñu ta yuhu
xaan ñu, ta yuhu xaan ñiyɨvɨ sino iñi sii
Ndyoo.

Zavaha ra apóstol cuaha xaan sa ndyityi
12Zavaha raapóstol cuahaxaan sandyityi

nu yucu ñiyɨvɨ. Tandɨhɨ ñiyɨvɨ sino iñi sii
ra Jesús i titahan ñu sisi vehe ñuhu hebreo
minoo corredor nañi si Corredor sii ra Sa-
lomón.

13Yoñi inga ñiyɨvɨ i cahan ndya vaha ñi sii
ñu vatyi i sito tandɨhɨ ñiyɨvɨ vatyi vaha xaan
ñiyɨvɨ cuu ñu sino iñi.

14 Ta vazu i yuhu ñiyɨvɨ, zoco cuaha xaan
ca ñu i sino iñi sii ra Jesús. I sino iñi rayɨɨ ta
tacuan tucu ñu zɨhɨ.

15 Ta sa cuenda tyiño ra apóstol i saqui
ñiyɨvɨ sii ñiyɨvɨ cuhu ityi, nu sito a nu yuu
vatyi tatu cua yaha ra Pedro vazu xiñahñu
ñi ra cua nañi sii ñu ta cua nduvaha ñu.

16 Ta ñiyɨvɨ inga ñuu yatyi ñi Jerusalén i
quisi ndyaca tucu ñu sii ñiyɨvɨ cuhu ta ñiyɨvɨ
iyo tatyi cuihna añima, ta i nduvaha tandɨhɨ
ñu.

Tahan ra Pedro ta ra Juan tundoho
17Tacuan ta i cucuihna xaan iñi ra cu nuu

sii ra cu zutu ta cuaha xaan ra saduceo sii ra
apóstol.

18 Yucuan cuenda i tɨɨn ra sii ra, ta i tyihi
ra sii ra vehe caa.

19Zoco sa cuaa cuan i quisiminoo ángel ra
Ndyoo, ta i nuña rayuvehe caa cuan ta i tava
ra sii ra apóstol. Ta i catyi ra sihin ra:

20 Cuahan ndo vehe ñuhu hebreo ta
nacatyi ndo sihin ñiyɨvɨ yozo caa cuu
nduvaha añima ñu. Catyi ángel cuan.

21 I tyaa ra apóstol yahvi sa cahan ra.
Ta sa vasi cundisi i quɨhvɨ ra vehe ñuhu ta
zacuaha ra sii ñiyɨvɨ. Tacuan ta i cana ra
cu nuu sii ra cu zutu ta ra zutu nahnu sii
tandɨhɨ ramandoñivatyi cua titahan ra. Ta i
tasi ra tyiño ndya vehe caa vatyi cua tava ra
sii ra apóstol vatyi cua quisi ra nu yucu ra.

22 Zoco sa saa ra policía ndya vehe caa
cuan, ta ñá nañihi ca ra sii ra apóstol ta cua
nanuhu tucu ra ndya nu yucu ra cu tyiño, ta
i catyi ra:

23 I sahanmaa ndi vehe caa ta ndyehe ndi
vatyi ndazi cutu yuvehe ta yucu tandɨhɨ ra
zacuenda yuvehe. Zoco sa nuña ndi yuvehe
cuan ta ñá nañihi ndi numinoo ñiyɨvɨ sisi si.

24 Ta sa siñi ra cu nuu sii policía sihin
ra zutu nahnu ta ra cu nuu sii ra cuhva i
nacatyi ra ta iyo xaan i cuñi ra ta sica iñi ra
yozo ca caa cua cuu ra cuhva cuan.

25 Tacuan ta i quɨhvɨ minoo ra ta catyi
ra: Ra i tyihi ndo si vehe caa cuan, vityi
nandyaa ra sisi vehe ñuhu ta zacuaha ra sii
ñiyɨvɨ.

26 Tacuan ta cuahan ra cu nuu sihin
policía ra, ta i tava ra sii ra apóstol. Vii ñi i
tava ra sii ra coto cuxaan ñiyɨvɨ ta cañi ñu sii
ra policía sihin yuu.

27 I sindyaca ra sii ra apóstolndyanuyucu
ra cu tyiño, ta i cahan ra cunuu sii ra cu zutu
sihin ra ta catyi ra:

28 Sa saha maa ndi cuenda sii ndo vatyi i
catyindivatyimazacuahacandosacuenda
ra Jesús. Ta vityi ñihi ca zacuaha ndo. Nac-
ahnu Jerusalén sito ñiyɨvɨ tuhun ya, ta tyaa
ndo cuatyi satamaa ndi vatyi i sihi ra Jesús.

29 Ta zɨquɨ i catyi ra Pedro ta inga ra
apóstol: Ñiñi xaan ca sa tyaa ndi yahvi sii
Ndyoo ta yɨvɨ sii ñiyɨvɨ.

30 I tyaa xaan ñiyɨvɨ sahnu sii yo yahvi
sii Ndyoo. Ta zuun ñi ra Ndyoo cuan i
zanandoto ra sii ra Jesús. Tamaando cuu ra
i sahñi sii ra vatyi i tyaa ndo sii ra nu cruz.

31 Ta vityi zanducahnu xaan ca ra Ndyoo
sii ra Jesús. Yucuan cuenda ndyaca ñaha ra
tandɨhɨ, ta cuu cacu ñiyɨvɨmaa ñi sa cuenda
maa ra ta zanduvaha ra añima yo, maa yo
ñiyɨvɨ hebreo. Ta zandasi ra cuatyi yo.

32 Zacuaha maa ndi tuhun ya vatyi sito
ndi vatyi tuhunndisa cuu si. Ta tacuan tucu
zacuaha Tatyi Ii, ra saha ra Ndyoo sii ñiyɨvɨ
tyaa yahvi sii ra.

33 Ta sa siñi ra cu tyiño sa catyi ra, ta i
cuxaan xaan ra, ta i cuñi ra sa cahñi ra sii
ra apóstol.

34Zocominoo ra fariseo nañi ra Gamaliel
ta i nduvita ra zavamahñu. Minoomaestro
cuu ra cuenda ley ra Moisés, ta i tyaa xaan
ñiyɨvɨ yahvi sii ra. I catyi ra vatyi natava ra
cu tyiño sii ra apóstol.

35Ta zɨquɨ i catyi ra sihin inga ra cu tyiño:
Amigo, tandɨhɨ inga ndoho ra ndyizo tyiño,
cuñi si zacuenda xaan yo ñaa sa zavaha yo
sihin rayɨɨ ya.

36Nacohon iñindovatyi quɨvɨ cuan i sicoo
minoo ra nañi Teudas. I sica iñi ra vatyi ñiñi
xaan ra, ta cuaha xaan ra i cutahan sihin ra,
tañi cumi ziendu ra. Zoco i sahñiñiyɨvɨ sii ra
Teudas ta iquɨtɨ cuatyi tandɨhɨ ra sindyico sii
ra, ta i naa cuhva sa zacuu ra sihin ñiyɨvɨ.

37 Ta zɨquɨ zuun ñi quɨvɨ sa i cahvi ñiyɨvɨ
sii ñiyɨvɨ ɨɨn ɨɨn vehe ñu ta i sicoo minoo ra
nañi Judas, ra ñuu Galilea. I zatitahan ra sii
cuaha xaan ñiyɨvɨ. Zoco zuun ñi i sihi tucu
ra cuan, ta i quɨtɨ cuatyi ra sindyico sii ra.

38Ta vityi catyi sihin ndo vatyi nazaña yo
sii rayɨɨ ya ta cuhva yo sa zavaha ra cuhva
cuñi ra. Tatu zavaha ra cuhva cuñi ñiyɨvɨ ñi,
cunaa tyiño ra.

39 Zoco tatu zavaha ra cuhva cuñi ra
Ndyoo, ma cuu zanaa yo sa zavaha ra.
Nazaña yo sii ra coto cuxaan ra Ndyoo sihin
yo.

40 Tacuan i catyi ra Gamaliel, ta i tyaa ra
cu tyiño yahvi sa cahan ra. Tacuan ta i cana
ra cu tyiño sii ra apóstol. I cañi ra sii ra, ta
ñihi xaan i catyi ra sihin ra vatyi ma cahan
ca ra tuhun ra Jesús, ta zɨquɨ i zaña ra sii ra.

41 I quita ra apóstol nu yucu ra cu tyiño
cuan. Zɨɨ xaan i cuñi ra vatyi saha ra Ndyoo
sa ndyehe ra ticahan nuu sa cuenda ra
Jesús.

42 Ta tandɨhɨ quɨvɨ i zacuaha ra sii ñiyɨvɨ
vehe ñiyɨvɨ ta vehe ñuhu hebreo. I zacuaha
ra sii ñu vatyi sa i quisi ra Jesús ta i sihi ra sa
cuenda cuatyi maa ñu.

6
Tyaa tyiño ra sii usa tahan ra cua

tyindyee sii ra apóstol
1 Ta quɨvɨ cuan i nducuaha ca ñiyɨvɨ sino

iñi sii ra Jesús. Tandɨhɨ ñu i cuu ñu ñu
hebreo, zoco i cuu ñu ñiyɨvɨ cahan zahan
griego ta ñiyɨvɨ cahan zahan hebreo. I
quisaha cuxaan ñiyɨvɨ cahan griego ta catyi
ñu vatyi ñañihiñundahviñu tahanñu,ñu sihi
yɨɨ, xuhun i zasa ra apóstol.

2 Tacuan ta i cana sa usi uu tahan ra
apóstol sii tandɨhɨ ñiyɨvɨ sino iñi sii ra Jesús
vatyi cua titahan ñu ta i catyi ra sihin ñu: Ña
vaha sa zaña maa ndi tyiño sa zacuaha ndi
sii ñiyɨvɨ Tuhun Ndyoo ta zasa ndi xuhun.

3 Yucuan cuenda, ndoho amigo, nducu
ndo usa tahan ra tahan ndo. Ra iyo xaan
Tatyi Ii ra Ndyoo añima ta ra iyo sa siñi tuñi
vaha xiñi. Ta cua cuizo maa ra tyiño ya sa
zasa ra xuhun.

4 Ta maa ndi, tandɨhɨ tyiemvu cua caca
tahvi ndi sii ra Ndyoo ta cua zacuaha ndi sii
ñiyɨvɨ.

5 Tacuan, ta vaha nduu cuñi tandɨhɨ ñu
sihin cuhva i cahan ra apóstol, ta i casi ñu
sii ra Esteban vatyi vaha xaan sino iñi ra sii
ra Jesús ta iyo xaan Tatyi Ii ra Ndyoo sihin
ra. Ta i casi tucu ñu sii ra Felipe, ra Prócoro,
ra Nicanor, ra Timón, ra Parmenas, ta ra
Nicolás. Ra ñuuAntioquía cuu ra Nicolás. Ta
quɨvɨ ta coto ca ra sii ra Jesús i tyaa xaan ra
yahvi sii costumbre ñiyɨvɨ hebreo. Zoco yɨvɨ
ra hebreo cuu ra.

6 I yaha sa usa tahan ra cuan ityi nuu ra
apóstol, ta i sica tahvi ra sii ra Ndyoo, ta i
tyizo ra ndaha ra sii ra vatyi cua cuizo tyiño
ra cuan.

7 I nducahnu ca tyiño ra Ndyoo. I ndutuu
xaan ñiyɨvɨ sino iñi sii ra Jesús ñuu Jerusalén
ta sino iñi tucu cuaha ra cu zutu.

Tɨɨn ra cu tyiño cuenda vehe ñuhu sii ra
Esteban

8 I tyindyee xaan ra Ndyoo sii ra Esteban
ta i zavaha xaan ra sa ndyityi. Ta vaha xaan
ñiyɨvɨ i cuu ra. Ta cuaha xaan sa ndyityi ta
zeña i zavaha ra nu yucu ñiyɨvɨ.

9 Zoco zuhva ra i cuxaan ra sihin ra. Mi-
noo ityi ra nañi ra ra libre. Ñiyɨvɨ hebreo
ñuuCirene ta ñuuAlexandría cuu ra. Maa ra
sihin inga ra hebreo nu cu si Cilicia ta nu cu
si Asia i quisaha cahan ra sihin ra Esteban.

10 Zoco i saha Tatyi Ii cuaha xaan sa siñi
tuñi sii ra Esteban, ta tatu sa cahan ra Este-
ban ña ñihi ca inga ra cuhva cahan ra.

11 Yucuan cuenda i tyiyahvi inga ra cuan
sii racuacatyi: “Siñindi sacahanraEsteban
ndya vaha ñi sii ra Moisés ta sii ra Ndyoo.”
Ta tacuan i catyi inga ra cuan.

12 Ta yucuan cuenda i nduxaan ñiyɨvɨ. I
cuxaan ra mandoñi ta ra maestro cuenda

ley ra Moisés. I sahan ra nu ndyaa ra Este-
ban, ta i tɨɨn ra sii ra ta i sindyaca ra sii ra nu
yucu ra cu tyiño.

13 Ta zɨquɨ i ñihi ra sii ra cu sa ndaa sii ra
vatyi cua cahan ra cuendu zɨquɨ ra Esteban.
I catyi ra cuan: Ihya rayɨɨ, cahan xaan ra
ndya vaha ñi sii vehe ñuhumaa yo ta sii ley
raMoisés.

14 Sa siñi ndi vatyi catyi maa ra vatyi cua
zanduva ra Jesús, ra ñuuNazaret, vehe ñuhu
ya ta cua zanaa ra costumbre i zacuaha ra
Moisés. Tacuan i catyi ra cu sa ndaa cuan,
ra cahan cuendu cuan.

15 I ndyehe xaan tandɨhɨ ra cu tyiño sii ra
Esteban ta i ndyehe ra vatyi ndisi xaan i
nduu nuu ra tañi cuhva caa nuu ángel.

7
Cuhva i cahan ra Esteban

1 Ta i ndaca tuhun ra cu nuu sii zutu sii
ra Esteban ta catyi ra: ¿Atu ndisa ra cuan sa
cahan ra?

2 Tacuan ta i catyi ra Esteban sihin ra cu
tyiño cuan: Amigos. Tyizohondo saquehin.
Ñiyɨvɨ sahnusii yo i cuumaaraAbraham. Ta
tyiemvu i ndyehe ra sii ra Ndyoo ra cahnu.
Ndyaa ra Abraham ñuuMesopotamia quɨvɨ
cuan, ta cuhun ca ra ñuu Harán ta i ndyehe
ra sii ra Ndyoo.

3 I cahan ra Ndyoo sihin ra Abraham ta
catyi ra: “Quiton ñuun ta ñiyɨvɨ suun ta cua
cuhun inga ñuu sa cua zañehi suun.”

4Tacuan ta i quita raAbrahamñuuCaldea
ta cuahan ra cua cundyaa ra ñuu Harán.
Ta sa sihi zutu ra Abraham ta i zaquisi ra
Ndyoo sii ra Abraham ihya ñuu nu ndyaa
ndo vityi.

5Ñá saha raNdyoo ñuhu cuan nu zuhva si
sii ra Abraham, zoco saha ra Ndyoo tuhun
ra vatyi cua cuhva ra sii si sii ra, ta sii maa
ra cua cuu si ta sii ñiyɨvɨ sii ra sa i sihi ra. Ta
quɨvɨ cuan ta coo ca zehe ra Abraham.

6 Ihya cuu cuhva i cahan ra Ndyoo sihin
ra: “Cua cundito ñiyɨvɨ suun inga ñuu nu iyo
inga ñiyɨvɨ. Cumi ziendu cuiya cua zatyiño
ñu tyiño ñiyɨvɨ ñuu cuan sihin tundoho vatyi
cua cañi ñiyɨvɨ ñuu cuan sii ñu.

7 Zoco cua tasi tuñi sii ñiyɨvɨ ñuu cuan, ta
sa yaha cuhva cuan ta cua quita ñiyɨvɨ suun
ñuu cuan, ta cua zacahnu ñu sii mi ihya.”

8 Tacuan i catyi ra Ndyoo, ta zɨquɨ i saha
ra sii ra Abraham minoo costumbre sa cua
tahndya ñɨɨ xiñi xuu lee. Tacuan ta cua coo
minoo cuhva sii ñiyɨvɨ cuan ta cua nacohon
iñi ñu vatyi saha ra Ndyoo tuhun ra sii ñu.
Ta sa yaha cacu ra Isaac zehe ra Abraham
ta i zavaha Abraham costumbre cuan sihin
ra Isaac sa quita uña quɨvɨ ra. Ta tacuan
tucu i zavaha ra Isaac sihin ra Jacob zehe ra,
ta i zavaha tucu ra Jacob sii si sihin tandɨhɨ

sa usi uu tahan zehe ra. Maa ra cuu ñiyɨvɨ
sahnu sii yo.

9 Ta zuun ñi ra Esteban cuan cahan sihin
ra cu tyiño cuan ta catyi ra: Ta minoo zehe
ra Jacob, nañi ra José. Ta i cucuihna iñi
tandɨhɨ yañi ra sii ra. Yucuan cuenda i xico
ra sii ra sii ra inga ñuu. Cuahan ra ñuu
Egipto, zoco ñá zandoo ra Ndyoo sii ra José.

10 I tyindyee xaan ra Ndyoo sii ra José
vazu indyehe ra tundoho. Quɨvɨ i saa ra José
nu ndyaa ra Faraón, ra cu rey ñuu Egipto,
i saha ra Ndyoo sa siñi tuñi sii ra José ta i
tahan iñi ra Faraón sii ra ta i saha ra Faraón
tyiño sii ra José sa cuu ra gobernador sii
tandɨhɨ ñuu cuan ta cuhva ndya vehe ra
Faraón.

11 Tacuan ta i quisi minoo tama nacahnu
nu cu si Egipto sihin nu cu si Caanán, ta i
ndyehe xaan ñiyɨvɨ tundoho. Ñá ñihi ñiyɨvɨ
sahnu sii yo sa casi ñu.

12 I sito ra Jacob vatyi iyo trigo ñuu Egipto,
ta i tasi ra sii zehe ra, zuun ñi ra cu ñiyɨvɨ
sahnu sii yo. Yucuan cuu sa xihna ñi saha
i sahan ra.

13 Ta sa cu uu saha i sahan ra, i zacoto ra
José sii ra vatyi yañi ra cuu sii ra. Ta yucuan
quɨvɨ i quisaha sito ra Faraón sii ñiyɨvɨ sii ra
José.

14 Ta zɨquɨ i tasi ra José tyiño sii ra Jacob
zutu ra vatyi quisi ra sihin tandɨhɨ ñiyɨvɨ sii
ra. Ta sa tandɨhɨ ñiyɨvɨ sii ra, uñi xico sahun
tahan ñu.

15 Ta cuahan ra Jacob ñuu Egipto. Ta
yucuan i ndoo ra cuhva ndya i sihi ra, ta
tacuan tucu tandɨhɨ zehe ra i sihi ra yucuan.
Ñá sananuhu ca ra ñuu ra.

16 Ta i saa quɨvɨ sa sindyaca ñiyɨvɨ yɨquɨ
ra Jacob ta yɨquɨ zehe ra ndya ñuu Siquem.
Yucuan i quɨhvɨ ra ñuhu vatyi sa i nazata ra
Abraham ñuhu cuan sii zehe ra Hamor.

17 Ta ñiyɨvɨ sii ra Abraham i nducuaha
xaan ñu ñuu Egipto, ta sa cua saa quɨvɨ cua
cuhva ra Ndyoo ñuhu sii ñu tañi sa i catyi ra
sihin ra Abraham.

18Ta i quisaha sindyaca ñaha inga rey ñuu
Egipto cuan, rey ra ñá sito sii ra José.

19 I zandyehe xaan ra tundoho sii ñiyɨvɨ
sahnu sii yo. Quiñi xaan cuu cuhva i zavaha
ra sihinñuvatyi i catyi ravatyi tatu cua cacu
zehe ñu cua zavita ñu sii si. Tacuan i catyi ra
vatyi cuñi ra sa cuu si.

20 Ta zuun ñi tyiemvu cuan i cacu ra
Moisés ta ndasa xaan ra nuu ra Ndyoo. I
tyixehe zɨhɨ ra sii ra sisi vehe uñi yoo.

21 Ta minoo quɨvɨ ñá cuu ca tyixehe ña
sii ra ta i tyihi ña sii ra sisi minoo tyica ta
saqui ña sii ra sisi tuyoo caxtyila yuyuu. Ta
yucuan nañihi zehe ra Faraón sii ra. I nduu
zehe ra sii ña. Maa ña i zacuahnu sii ra.

22 Yucuan cuenda i cahvi ra Moisés
tandɨhɨ cuhva i sito ñiyɨvɨ Egipto. I

nducahnu xaan ra. Vaha xaan i cuu cahan
ra ta cuaha sa vaha i zavaha ra.

23Zuun ñi ra Esteban cuan cahan sihin ra
cu tyiño cuan ta catyi ra: Ta sa i ndusi ra
Moisés uu xico cuiya ra ta i cuñi ra sa cua
ndyehe ra sii ñiyɨvɨ sii ra, ñiyɨvɨ hebreo.

24Tacuan taminoo quɨvɨ i ndyehe ra vatyi
i cañi minoo ra Egipto sii minoo ra hebreo,
ta cuahan ra Moisés cua tyindyee ra sii ra
hebreo cuan, ta i sahñi ra sii ra Egipto.

25 Sica iñi ra vatyi cua coto ñiyɨvɨ sii ra
vatyi i tasi ra Ndyoo sii ra sa zacacu ra sii ñu
sii ñiyɨvɨ Egipto. Zoco ñá cutuñi iñi ñu.

26 Ta inga quɨvɨ i ndyehe ra Moisés vatyi
sahñi tahan uu tahan ra hebreo, ta i nducu
ra Moisés cuhva sa coo vaha ra cuan ta ma
cahñi tahan ca ra ta catyi ra: “Tyizoho ndo,
amigo. Ña vaha cahñi tahan ndo.”

27Zocominoo ra sahñi tahan cuan i quiñi
ndaha ra sii ra Moisés ta catyi ra: “¿Yoo ra
catyi suhun vatyi cundyaca ñohon sii ndi?

28 Cuñun cahñun sii, tañi i sahñun sii ra
Egipto icu.”

29Ta sa siñi raMoisés cuhva cuan, ta i sino
ra ta cuahan ra ndya inga ñuu vatyi yuhu
xaan ra. I quita ra Egipto ta cuahan ra ndya
Madián. Yucuan i sicoo ñazɨhɨ ra, ta i cacu
uu tahan zehe ra.

30 I yaha uu xico cuiya. Tacuan ta minoo
quɨvɨñoho raMoisés sisi cuhu, ta i ndyehe ra
minoo taca iñu yatyi ñi yucu Sinaí. Cayu tu
zoco ñá ndɨhɨ tu. Tacuan ta i quituu minoo
ángelmahñu tu.

31 Iyo xaan i cuñi ra Moisés sa ndyehe ra,
ta i tuhva ra nu ndyaa taca iñu cuan vatyi
cua ndyehe vaha ra. Ta i siñi ra vatyi cahan
ra Ndyoo sihin ra ta catyi ra Ndyoo:

32 “Yuhvi cui Ndyoo. I zacahnu ñiyɨvɨ
sahnun sii. Ra Abraham, ra Isaac, ta ra
Jacob i zacahnu tandɨhɨ ra sii.” Nɨhɨ tacuan
ñi ca ra Moisés, ta i yuhu xaan ra sa ndyehe
ca ra.

33 Ta zɨquɨ i catyi ra Ndyoo sihin ra:
“Tavon ndison vatyi ihya nu nandyoon
ñuhu ii cuu si vatyi ihya ndyei.”

34Tazɨquɨ catyi tucu raNdyoo: “Sandyehi
ta site vatyi tahan xaan ñiyɨvɨ i casi tundoho
nu iyo ñu ñuu Egipto cuan. Siñi sa cahan ñu
ta site vatyi ña cundyee ca iñi ñu tundoho.
Ta vityi noo xique vatyi cua zacaqui sii ñu.
Ñaha. Coho yo ñuu Egipto.” I catyi ra Ndyoo.

35 Ta zuun ñi ra Moisés cuan cuu ra sa
cahan ñiyɨvɨ sihin ta catyi ñu: “¿Yoo ra catyi
suhun vatyi cuun juez sii ndi ta cundyaca
ñohon sii ndi?” Catyi ñu. Ta vityi zuun
ñi maa ra cuu ra i tasi ra Ndyoo vatyi cua
zacacu ra sii ñiyɨvɨ cuan ta cua cundyaca
ñaha ra sii ñu. Vatyi tacuan i catyi ángel sa
cahan si sihin ra sisi taca iñu cuan.

36 I tava ra Moisés sii ñiyɨvɨ ñuu Egipto. I
zavaha ra cuaha xaan sa ndyityi ñuu Egipto

ta Tyañuhu Cuaha. Ta i zavaha tucu ra sa
ndyityi nu i sica noo ñiyɨvɨ cuan minoo nu
yoñi ñiyɨvɨ iyo sisi sa uu xico cuiya.

37ZuunñimaaraMoisés cuan i catyi sihin
ñiyɨvɨ hebreo: “Cua tasi ra Ndyoo sii minoo
ra cua cahan Tuhun Ndyoo. Tañi i tasi ra
sii mi, tacuan tucu cua quisi ra. Minoo ra
hebreo cua cuu ra.” Catyi ra Moisés.

38 Ta maa ra Moisés cuan cuu ra i sica
sihin ñiyɨvɨ sa sica noo ñu nu yoñi ñiyɨvɨ iyo.
Sihin maa ra i cahan ángel cuan yucu Sinaí
cuan. Yucuan i siyucu ra sihin ñiyɨvɨ sahnu
sii yo, ta i ñihi ra Ley ra Ndyoo sa saha ra sii
yo.

39 Maa ra Esteban cuu ra cahan tandɨhɨ
cuhva ya sihin ra cu tyiño ta catyi ra: Zoco
ñá tyaa ñiyɨvɨ sahnu sii yo yahvi sii ra
Moisés. Ñá cuñi ñu tyizoho ñu sa cahan ra.
I cuñi ñu sa cunanuhu tucu ñu ndya ñuu
Egipto.

40 Ta quɨvɨ sa ñoho ra Moisés xiñi yucu
Sinaí i catyi ñu sihin ra Aarón: “Zavohon
inga ndyoo sii ndi vatyi cua zañaha si sii ndi
ityi. Ña sito ndi ndya ma cua naa ra Moisés,
ra i tava sii ndi ñuu Egipto.”

41 Yucuan cuu nu i zavaha ñu minoo
ndyoo. Tañi caa minoo zɨndɨquɨ luhlu caa
si, ta i zacahnu ñu minoo vico cuenda si,
ta sahñi ñu quɨtɨ vatyi cua zacahnu ñu vico
ndyoo ñu. Ta i sica tahvi ñu sii si. Ta zɨɨ xaan
i cuñi ñu sihin cuhva i zavaha ñu.

42 Yucuan cuenda i saha ra Ndyoo sa
zavaha ñu cuhva cuñi maa ñu. Saha ra
sa zacahnu ñu ñicandyi ta luna ta tiñoo. I
zavaha ñu cuhva catyi minoo profeta ta
tyiemvu. I catyi ra cuan vatyi catyi ra
Ndyoo:
Ndoho ñiyɨvɨ hebreo.
Yɨvɨ sii mi i zacahnu ndo sa sica noo ndo sa

uu xico cuiya cuan.
43 I cuñi ca ndo sii ndyoo sa yɨvɨ Ndyoo

cuu sa ndisa. Nacahnu nu i sica noo
ndo i sica noo tucu minoo vehe ñɨɨ sa
cuenda raMoloc.

Ta ingandyoo sindyizondo caa si cuhva caa
tiñoo. Nañi si Renfán.

Maa ndo i zavaha sii ndyoo cuan, ta maa
ndo i zacahnu sii si. Ta yucuan
cuenda cua tasi sii ndo sica xaan.

Cua yaha ndo ñuu Babilonia.
Tacuan i catyi ra Ndyoo sihin ñiyɨvɨ cuan.

44 Ta i cahan ca ra Esteban sihin ñiyɨvɨ
ta catyi ra: Ñiyɨvɨ sahnu sii yo, i sica noo
minoo vehe ñɨɨ sihin ñu nu i sica noo ñu nu
yoñi ñiyɨvɨ iyo. Ta sisi si i zacahnu ñu sii
ra Ndyoo. I zañaha ra Ndyoo sii ra Moisés
cuhva cua sino si, ta zuun cuhva i catyi ra
Ndyoo, tacuan i sino si.

45Ta quɨvɨ i sindyaca ñaha ra Josué i quisi
ndyaca ñiyɨvɨ vehe cuan ihya ñuu Jerusalén,
ta sahñi tahan ñu sihin ñiyɨvɨ ihya ta i tava

ra Ndyoo sii ñu. Tacuan i ñihi ñiyɨvɨ sahnu
sii yo ñuhu nu ndyaa yo vityi vatyi saha ra
Ndyoo sa zahacanaa ñu. Ta sisi vehe ñɨɨ
cuan i zacahnu ñu sii Ndyoo ndya ta quɨvɨ
ra rey David.

46 I sahaxaan raNdyoondatu sii raDavid.
Tacuan ta i sica ra David minoo tumañi
iñi sii Ndyoo sa cua zandaa ra minoo vehe
vaha sa cuenda Ndyoo. Zuun ñi Ndyoo ra i
zacahnu ra Jacob ta tyiemvu cuu ra.

47 Ta ñá saha ra sa zandaa ra David vehe
ra. Maara reySalomón cuura i zandaavehe
ra Ndyoo.

48 Zoco ña ndyaa ra Ndyoo sisi vehe
zavaha ñiyɨvɨ. I catyi minoo profeta:
49Catyi ra Ndyoo: Yuhvi ndyaca ñehi andɨvɨ

ta ñuu ñiyɨvɨ.
Ma cuu zavaha ndo minoo vehe vaha xaan

ta cua cundyei sisi si vatyi ña cuñi si
nu cua cundyei ta nu cua quitati.

50 Yuhvi cuu ra i zavaha tandɨhɨ. Catyi ra
Ndyoo.

51 Ta zɨquɨ i catyi tucu ra Esteban sihin
ñiyɨvɨ cuan: Ñihi xaan iñi ndo. Inuu cuii ñi
caa ndo tañi i cuu ñiyɨvɨ sahnu sii yo. Ña
saha ndo sa cundyaca ñaha ra Ndyoo añima
ndo. Ña tyisaha ndo sa ndisa. Sahñi tahan
ndo sihin Tatyi Ii ra Ndyoo.

52 I cañiñiyɨvɨ sahnu sii ndo sii tandɨhɨ cuii
ra i cuu profeta. I sahñi ñu sii tandɨhɨ ra i
nacatyi vatyi nu cua quisi quɨvɨ ta cua quisi
minoo ra vaha xaan. Ta sa quisi ra vaha
xaan cuan, ra Jesús cuu ra. Ta maa ndo i
tyaa ndo cuatyi sata ra, ta i sahñi ndo sii ra.

53 Maa ndo cuu ra ñihi ley Ndyoo i saha
ángel sii ndo, taña tyaandoyahvi sii si. Catyi
ra Esteban.

Sihi ra Esteban
54 I siñi ra cu tyiño sa cahan ra Esteban,

ta i cuxaan xaan ra sihin ra ndya cuhva sasi
quihñi noho ra.

55 Zoco i situ cuii Tatyi Ii sii ra Esteban.
I nandyehe ndaa ra Esteban ityi zɨquɨ, ta i
ndyehe ra sii ra Ndyoo cahnu, ta i ndyehe
ra sii ra Jesús nandyaa ra ityi siyo cuaha ra
Ndyoo.

56 Ndyehe ndo, catyi ra. Ndyehi sa nuña
gloria ta ndyehi sii ra i quisi ndya gloria.
Nandyaa ra ityi siyo cuaha ra Ndyoo.

57Tacuan ta i tyazi ndaha ra cu tyiño cuan
zoho ra. I cana saa xaan ra vatyi cuxaan
ra. Yatyi cuii ñi i tuhva ra nu iñi ndyaa ra
Esteban vatyi cuñi ra queen ra sii ra.

58 I tavara sii raEstebanndyayuñuuvatyi
cua cañi ra sii ra sihin yuu ta cua cahñi ra
sii ra. I zandoo ra cu tyiño cuan zahma
cahnu ndisi ra sihin minoo ra yoco nañi
Saulo vatyi cua cucumi ra sii si.

59 Ta i cañi ra sii ra Esteban sihin yuu, ta
maa ra Esteban i sica tahvi xaan ra sii ra

Ndyoo ta catyi ra: Jesús yoho ndyaca ñohon
sii. Nacuhun añime suhun.

60 Ta yucuan i sicuɨñɨ sɨtɨ ra Esteban, ta i
cana saa ra: Jesús,ma tyoon cuatyi ndyicuu
ra ya zɨquɨ ra. Tacuan i cahan ra Esteban ta
i sihi ra.

8
Sahñi tahan ra Saulo sihin ñiyɨvɨ sino iñi

sii ra Jesús
1-2Tahan xaan iñi ra Saulo sa i sahñiñiyɨvɨ

sii ra Esteban. Tacuan ta i quisi zuhva ra
ndyico sii ra Jesús, ta i tyihi ra sii ra Esteban
si ñuhu. Sacu ra vatyi i sihi ra Esteban. Ta
zuun ñi quɨvɨ cuan i sahñi tahan ñiyɨvɨ ña
sino iñi sihin ñiyɨvɨ sino iñi sii ra Jesús ñuu
Jerusalén cuan. Ta i sino ñiyɨvɨ sino iñi.
Zuhva ñu i sino ndya nu cu si Judea, ta inga
ñu i sino ñu ndya Samaria. Zoco sa usi uu
tahan ra apóstol ñá sino ra cuan.

3 Ta ra Saulo cuan i zayanga xaan ra sii
ñiyɨvɨ ndyico sii ra Jesús. Cuaha xaan nu i
quɨhvɨ ra vehe ñiyɨvɨ ta cañoho ra sii rayɨɨ a
sii ñu zɨhɨ, ta tyihi ra sii ñu vehe caa.

Cuhva i sitoñiyɨvɨnucusi SamariaTuhun
Ndyoo

4Ta sa i quita ñiyɨvɨ ñuu Jerusalén cuan sa
i sino ñu ta i zacoto ñu sii ñiyɨvɨ tandɨhɨ ñuu
nu i yaha ñu Tuhun Ndyoo.

5Taminoo ra sa nañi Felipe i saa ra nu cu
si Samaria, ta i quisaha ra nacatyi ra sihin
ñiyɨvɨ tuhun ra Jesús.

6 I titahan ñiyɨvɨ, ta vaha xaan i tyizoho
tandɨhɨ ñu sa cahan ra Felipe, ta i ndyehe ñu
sa ndyityi i zavaha ra.

7Vatyi i tavaracuahaxaan tatyi cuihnasii
ñiyɨvɨ. I cana saa xaan tatyi cuihna sa quita
si sii ñiyɨvɨ, ta zɨquɨ i nduvaha ñu. Cuaha
xaan ra xii i nduvaha ta ra coxo.

8 Yucuan cuenda i tahan xaan iñi tandɨhɨ
ñiyɨvɨ ñuu cuan.

9 Zoco minoo ra sinañi Simón, i cuu ra ra
tazi ñuu cuan, ta i zandavi ñaha ra sii cuaha
xaan ñiyɨvɨ ityi Samaria vatyi catyi ra vatyi
ra ñiñi xaan cuu ra. Iyo xaan i cuñi tandɨhɨ
ñiyɨvɨ sa cuendamaa ra quɨvɨ cuan.

10Ta tandɨhɨ ñiyɨvɨ cuca cuhva ndya ñiyɨvɨ
ndahvi i tyizoho ñu sa cahan ra ta catyi ñu:
Cahnu xaan cuu cuhva ra ya vatyi maa ra
Ndyoo cuu ra saha cuhva cuan sii ra.

11Ta i tyizohoñu sa cahanravatyi sanaha
xaan i zandavi ñaha ra sii ñu sihin cuhva i
zavaha ra.

12 Tacuan ta i saa ra Felipe, ta i zacuaha
ra sii ñiyɨvɨ cuhva ndyaca ñaha ra Ndyoo
ta cuhva cahnu xaan iyo cuhva sii ra Jesu-
cristo. Tacuan ta i sino iñi ñu sa cahan ra
Felipe. Ta i sicoo ndutya cuaha rayɨɨ ta ñu
zɨhɨ.

13Ta i sino tucu iñi ra Simón, ra tazi cuan,
ta i sicoo ndutya ra ta ndutahan ra sihin ra

Felipe. Iyo xaan i cuñi ra sihin sa ndyityi
nahnu i zavaha ra Felipe.

14 Ta ra apóstol i ndoo ra ñuu Jerusalén ta
sa siñi ra vatyi sino iñi ñiyɨvɨ ñuu Samaria
sii ra Jesús ta zɨquɨ i tasi ra sii ra Pedro ta ra
Juan ndya indyacuan.

15 I saa ra Pedro ta ra Juan ta i sica tahvi ra
sii Ndyoo sa natasi ra Tatyi Ii ra añima ñiyɨvɨ
sino iñi sii ra Jesús indyacuan.

16 Vatyi i sicoo ndutya ñiyɨvɨ cuan maa
ñi sa cuenda ra Jesús ta tañaha ca noo xica
Tatyi Ii sii ñu.

17 Tacuan ta i tyizo ra Pedro ta ra Juan
ndaha ra sii ñu ta i quɨhvɨ Tatyi Ii añima ñu.

18 I ndyehe ra Simón cuhva i tyizo ra
apóstol ndaha ra sii ñiyɨvɨ cuan ta i quisi
Tatyi Ii sii ñu ta i catyi ra Simón:

19 Cua tyiyahvi sii ndo tatu cuhva ndo
cuhva cuan sii, vatyi yoo ra cua tyize ndehi
ta cua quɨhvɨ Tatyi Ii añima ra.

20Tacuan i catyi ra. Ta catyi raPedro sihin
ra: Nacunaa moo sihin xuhun vatyi sica
iñun vatyi cuu zaton sa sahamaa ra Ndyoo.

21 Ma cuu zatyiño moo tyiño ya vatyi ña
vaha añimon sihin ra Ndyoo.

22 Zañon cuhva sa quiñi xaan sica iñun
ta caca tahvun sii Ndyoo sa cua zandasi ra
cuatyun.

23 Vatyi site yozo caa iyon. Vatyi cucui-
hna xaan iñun. Tañaha ca zandoon cuatyi
zacuun. Ta cua zatɨvɨ si suun.

24 Tacuan i catyi ra Pedro, ta i catyi ra
Simón sihin ra: Caca tahvi ndo sii ra Ndyoo
sa cuenda mi vatyi ma tahan si sii cuhva sa
catyi ndo. Catyi ra.

25 Tacuan i cuu. Ta sa yaha zacuaha ra
Pedro ta ra Juan Tuhun Ndyoo, ta i saha
ra cuenda yozo caa zavaha ra Ndyoo, ta
nacatyi ra sihin ñiyɨvɨ yozo caa cuu cacu ñu
tamacuhunñuandyaya. NacahnuSamaria
i sahan ra, ta zɨquɨ i sinanuhu ra ndya ñuu
Jerusalén.

Natuhun ra Felipe sihin minoo ra ñuu
Etiopía

26 Ta sa yaha cuhva cuan ta zɨquɨ i cahan
minooángel raNdyoo sihin raFelipe ta catyi
si: Nduviton ta cuahan ityi tyañuhu ityi
quita ñuu Jerusalén ya ta cuhun ndya nu cu
siGaza. Ityi cuan cuunuyoñimaañiyɨvɨ iyo.

27 I nduvita ra Felipe ta cuahan ra. Ta ityi
cuahan ra i ñihi tahan ra sihinminoo ra ñuu
Etiopía. Ra yucuan, ica iyo ra. Ta ndyizo
ra minoo tyiño cahnu sa sicumi ra tandɨhɨ
xuhun ña Candace, ñaha ndyaca ñaha sii
ñiyɨvɨ ñuu Etiopía cuan. Sahan ra cuan ñuu
Jerusalén vatyi tuhvamaa ra zacahnu sii ra
Ndyoo tañi zavaha ñiyɨvɨ hebreo.

28Ñoho ra cuan sisi carreta ra sa cuanuhu
ra. Ta cahvi ra tuhun i tyaa ra Isaías,minoo
profeta ta tyiemvu.

29Tacuan ta i catyi Tatyi Ii sihin ra Felipe:
Cuahan cua zatohon sii ra vasi sihin carreta
cuan.

30Ta sa tuhva ra Felipe nu vasi ra ta i siñi
ra sa cahvi ra nuu libro ra Isaías, ta i ndaca
tuhun ra Felipe sii ra ta catyi ra: ¿Atu cutuñi
iñun sa cahvun?

31Ta i catyi ra cuan sihin ra: Ña cutuñi iñi
vatyi yoñi ra cuu nacatyi sihin ñaa cuñi si
catyi si. Ta i cahan ra sihin ra Felipe sa ndaa
ra ta cundyaa ra sihin ra.

32 Ihya cuu tuhun i cahvi ra cuan:
Quihin ñiyɨvɨ siimvee ticatyi ta yoco ñu ixi tɨ

ta ñahñi sa cahan tɨ.
Ta quihin ñu sii tɨ, ta cua cahñi ñu sii tɨ ta

ñahñi sa cahan tɨ.
Ta tacuan tucu maa ra, cua ndyehe ra tun-

doho ta ñahñi cua catyi ra.
33Cua vacu ndyaa xaan ñu sii ra ta ña ndoo

cua zandaa ñu tyiño cuenda ra.
Cuacaca iñiñiyɨvɨzavahandyavahañi sihin

ra vatyi yoñi zehe ra cua coo vatyi
sahñi ñu sii ra.

Yucuan cuu tuhun cahvi ra cuan.
34 Tacuan ta i catyi ra Etiopía sihin ra

Felipe: Nacatyun sihin sa ndyoo ñi. ¿Yoo sii
cuenda cahan ra Isaías? ¿Atu zuun ñi tuhun
maa ra cahan ra? a ¿atu cahan ra sii inga ra?

35 Yucuan ta zuun ñi sihin tuhun cuan i
quisaha ra Felipenacatyi ra, ta i sityiño tucu
ra ingaTuhunNdyoo, nucahansi sa cuenda
ra Jesús. Ta i zacuaha ra sii ra vatyi ra Jesús
cuu ra cua zacacu sii ñiyɨvɨ. Ra sa ndatu
xaan ñu.

36Tasacuayaharanu iyondutya ta i catyi
ra Etiopía: Ndyehe, ihya iyo ndutya. ¿Atu
cuu coo ndutye?

37Ta catyi ra Felipe sihin ra: Cuu tatu sino
iñun sii ra Jesús sihin tandɨhɨ cuii añimon. Ta
i catyi ra cuan: Sino iñi vatyi ra Jesús, zehe
ra Ndyoo Zutu yo cuu sii ra.

38 Tacuan ta i catyi ra Etiopía vatyi
nanacuɨñɨ carreta, ta i noo nduu tahan ra.
Ta i sicoo ndutya ra i zacuu ra Felipe sisi
ndutya cuan.

39Ta sa cuaquita ra sisi ndutya, ta i quihin
Tatyi Ii sii ra Felipe. Ñá ndyehe ca ra Etiopía
cuan sii ra Felipe, ta zɨɨ xaan i cuñi ra Etiopía
sa ñihi ra cuhva cuenda ra Jesús.

40 Ta i sindyaca Tatyi Ii sii ra Felipe ndya
ñuu Azoto. Yucuan sahan ra minoo minoo
ñuu sa zacuaha ra sii ñiyɨvɨ sa cuenda ra
Jesús ta cuhva cua cacu ñiyɨvɨ ta ma cuhun
ñu andyaya. Ta cuhva cuan cuahan ra ndya
cuhva ndya i saa ra Cesarea.

9
Cuhva i nazama ra Saulo cuhva iyo ra

1 Ta ra Saulo tañaha ca cua zaña ra cuhva
sa sahñi tahan ra sihin ñiyɨvɨ ndyico sii ra
Jesús, ta ñá zaña ra sa nducu cahñi ra sii ñu.

Ta yucuan cuenda sahan ra nu ndyaa ra cu
nuu sii ra cu zutu.

2Ta i sica ra Saulo sa tyaa ra cu nuu carta
sa cuhun sihin ra ñuu Damasco ndya vehe
ñuhu hebreo. Ta tacuan cua ñihi ra Saulo
cuhvavatyi tatunañihi ra sii ñiyɨvɨndyico sii
ra Jesús ta cua cuu tɨɨn ra sii ñu cundyaca ra
sii ñu vehe caa ñuu Jerusalén, tandɨhɨ ñu, ñu
zɨhɨ ta rayɨɨ.

3 Ta i quihin ra Saulo ityi cuahan ra. Ta
sa cua saa ra ñuu Damasco ta zuun ñi caa
cuhva cuan i ndyehe ra minoo ñúhu cahnu
xaan. I zandisi si nacahnu nu cuahan ra.

4 Ta i nduva ra nu ñuhu ta i siñi ra nduzu
ra Jesús sa cahanra sihin ra ityi zɨquɨ ta catyi
ra sihin ra: Saulo, Saulo. Sahñi tohon sihin
mi.

5 Ta i catyi ra Saulo: ¿Yoo sa cahan, tata?
Ta i catyi ra Jesús sihin ra: Yuhvi cui Jesús.
Sahñi tohon sihin mi, zoco zuun ñi sii moo
zañicuehun.

6 Tacuan ta i yuhu xaan ra Saulo ta catyi
ra: ¿Ñaa sa cuñun zavehi? Ta i catyi ra
Jesús sihin ra: Nduviton ta cuhun ndya ñuu
ya, ta cua nacatyi ñiyɨvɨ suhun ñaa sa cua
zavohon.

7Ta ra ndɨhɨ sihin ra Saulo iyo xaan i cuñi
randya cuhvañá cuu ca cahan ravatyi i siñi
ra nduzu sa cahan, zoco yoñiñiyɨvɨ i ndyehe
ra.

8 I nduvita ra Saulo, ta i nuña ra nuu ra,
zoco ñá cuu ca ndyehe ra. Yucuan cuenda i
tɨɨn amigo ra ndaha ra, ta i sindyaca ra sii ra
ndya ñuu Damasco cuan.

9 Yaha uñi quɨvɨ sa ñá cuu ndyehe ra
Saulo. Ñá sasi maa ra, ta nu ñá sihi ra
ndutya.

10 Ta zuun ñi ñuu Damasco cuan iyo mi-
noo ra nañi Ananías. I sindyico ra sii ra
Jesús. Minoo saha i cahan ra Ndyoo sihin ra
sisi ñimahna ta catyi ra: ¡Yoho Ananías! Ta i
catyi ra Ananías: ¿Ñaa sa cuñun sihin, tata?

11 Ta i catyi ra Ndyoo Zutu yo sihin ra:
Nduvita ta cuhun calle sa nañi ɨɨn ndoo
ndita ñi. Ta sisi vehe ra Judas cuananducun
sii minoo ra ñuu Tarso. Nañi ra Saulo ta sica
tahvi ra sii mi vityi.

12 Sa tahan tucu maa ra Saulo ñimahna
ta sisi ñimahna i ndyehe ra vatyi vasun. I
ndyehe ra vatyi quɨhvun ta tyizon ndohon
sii ra vatyi cua nandyehe tucu ra. Tacuan i
catyi ra Ndyoo sihin ra Ananías.

13 Ta sa siñi ra Ananías cuhva cuan ta i
catyi ra: Ndyoo Zuti, sa cuaha xaan ñiyɨvɨ i
nacatyi ñu sihin mi vatyi cuaha xaan sa ña
vaha i zavaha ra cuan sihin ñiyɨvɨ sino iñi
suun ñuu Jerusalén.

14 Ta vityi vasi ra ihya ta iyo cuhva sii ra
sihin ra cu nuu sii zutu nahnu vatyi cua tɨɨn
ra sii tandɨhɨñiyɨvɨ sica tahvi suun ta tyihi ra
sii ndi vehe caa.

15 Zoco i catyi ra Ndyoo sihin ra Ananías:
Cuahanvatyi i casimi sii ra Saulo cuanvatyi
cuacahanrasacuendami sihinñiyɨvɨ sayɨvɨ
ñiyɨvɨ hebreo cuu, ta sihin rey ñiyɨvɨ cuan
ta cua zacuaha ra sii ñiyɨvɨ hebreo, ñiyɨvɨ sii
ndo, ndɨhɨ ca.

16 Ta cua zañehi sii ra cuhva cua tahan ra
tundoho sa cuendami.

17Tacuan ta zɨquɨ cuahan raAnaníasndya
vehe nu iyo ra Saulo. I quɨhvɨ ra ta i tyizo ra
ndaha ra sii ra ta i catyi ra: Amigo Saulo, ra
Jesús cuu ra ndyaca ñaha sii yo. Ta i quituu
ranuumoo ityi vasun. Tavityi i tasi ra siimi
ihya vatyi cua nandyehun inga saha ta cua
quɨhvɨ Tatyi Ii añimon.

18 Ta zuun ñi caa cuhva cuan i quita mi-
noo sa quita tañi caa zoo tyiyaca sɨtɨ nuu ra
Saulo. Ta zɨquɨ i cuu nandyehe ra. Tacuan
ta cuahanraSaulo ta i sicoondutya ra (vatyi
cua cundyico ra sii ra Jesús).

19Ta zɨquɨ i sasi ra xita, ta i nacoo tundyee
iñi sii ra. Ta indoorazuhvaquɨvɨ sihinñiyɨvɨ
sino iñi sii ra Jesús ñuu Damasco.

Zacuaha ra Saulo Tuhun Ndyoo sii ñiyɨvɨ
ñuuDamasco

20Tacuan i cuu ta zɨquɨ i quisaha ra Saulo
zacuaha ra sii ñiyɨvɨ tandɨhɨ vehe ñuhu he-
breo ñuu Damasco. I nacatyi ra sihin ñu
vatyi ra Jesús, zehe Ndyoo cuu sii ra.

21Ta sa siñi ñiyɨvɨ sa cahan ra, ta iyo xaan
i cuñi tandɨhɨ ñu. Ta i quisaha catyi ñu sihin
tahanñu: Zuunñi ra ihya cuura sahñi tahan
xaan sihin ñiyɨvɨ sino iñi sii ra Jesús ñuu
Jerusalén. Ta i saa ra ihya vatyi cua tɨɨn ra sii
ñiyɨvɨ sino iñi sii ra Jesús ñuu ya ta cundyaca
ra sii ñu ndya nu ndyaa ra cu nuu sii zutu
nahnu. Catyi ñu.

22 Zoco ñá zaña ra Saulo sa zacuaha ra sii
ñiyɨvɨ. I zacuaha ra sii ñu vatyi ra Jesús cuu
ra cu Cristo sa ndisa. Ta ñá ñihi ca ñiyɨvɨ
hebreo ñuu Damasco cuhva cahan ñu inga
cuhva.

I sino xehe ra Saulo
23 Naha zuhva ta zɨquɨ i zacasi tahan ra

hebreo, ra ña sino iñiTuhunNdyoo, tyiño sa
cua cahñi ra sii ra Saulo.

24 Zoco i sito ra Saulo cuhva sa sica iñi
ra cuan. Ta ñuu cuan sicoo minoo nuzama
siconduu. Ñiyaca ta ndyiyaca i sicumi xaan
ra hebreo cuan tandɨhɨ yuvehe si vatyi cua
tɨɨn ra sii ra Saulo tatu cua yaha ra ta cua
cahñi ra sii ra.

25 Zoco i zacacu amigo ra Saulo sii ra
minoo sa cuaavatyi i zanoo ra sii ranuzama
cuan sisi minoo tyica cahnu, ta i sino ra
Saulo.

Cuahan ra Saulo ñuu Jerusalén
26Cuahan ra Sauloñuu Jerusalén. I cuñi ra

sa cua ndutahan ra sihin ñiyɨvɨ sino iñi sii ra
Jesús yucuan, zoco yuhu xaan ñu sii ra. Ñá

sino iñi ñu sa cua cundyico ra sii ra Jesús sa
ndisa cuii.

27 Tacuan ta i quihin ra Bernabé sii ra
Saulo ta sindyaca ra sii ra ndya nu ndyaa
ra apóstol ta catyi ra sihin ra: Ica ra Saulo
ya i ndyehe ra sii ra Jesús ityi, ta i cahan ra
Jesús sihin ra. Ta zɨquɨ vaha xaan i zacuaha
ra Saulo sii ñiyɨvɨñuuDamasco sa cuenda ra
Jesús ta ñá yuhu ra. Catyi ra Bernabé.

28 Tacuan ta i ndoo ra Saulo sihin ñiyɨvɨ
sino iñi sii ra Jesús.

29 Ta nacahnu ñuu Jerusalén i zacuaha ra
sii ñiyɨvɨ tuhun ra Jesús. Ta i natuhun xaan
ra Saulo sihin ñiyɨvɨhebreo, ra cahan zahan
griego. Ta i cuñi ra cuan sa cahñi ra sii ra
Saulo (vatyi ñá sino iñi ra sa cahan ra).

30 Ta sa sito ra sino iñi sii ra Jesús cuhva
cuan ta i sindyaca ra sii ra Saulo ndya ñuu
Cesarea. Ta yucuan i tyihi ra sii ra Saulo sisi
minoo barco ta natasi ra sii ra ityi ñuu ra,
ñuu Tarso.

31 Tacuan ta i ndutaxi nu yucu ñiyɨvɨ sino
iñi sii ra Jesús nacahnu nu cu si Judea ta
Galilea ta Samaria. Ta ñá cuxaan inga ñiyɨvɨ
sihin ñu. Ta cuaha xaan ca ñiyɨvɨ i quisaha
sino iñi ñu Tuhun Ndyoo, ta i tyindyee xaan
Tatyi Ii sii tandɨhɨ ñu. Ta i yuhu ñu sa ma
tyaa ñu yahvi sii Ndyoo.

Nduvaha ra Eneas
32 Cuahan ra Pedro nacahnu ñuu nu iyo

ñiyɨvɨ sino iñi sii ra Jesús. Ta i saa ra ñuu
Lida.

33 Yucuan i ndyehe ra sii minoo ra xii.
Nañi ra Eneas. Sa uña cuiya caa ra vatyi ñá
cuu caca ra.

34 Tacuan ta i catyi ra Pedro sihin ra:
Eneas, zanduvaha ra Jesucristo suun. Ndu-
viton ta natuun yuun. Tacuan ta i nduvita
ra Eneas vatyi sa i nduvaha ra.

35 Tandɨhɨ ñiyɨvɨ ñuu Lida cuan sihin ñu
ñuu Sarón i ndyehe ñu sa nduvaha ra Eneas.
Ta i sino iñi ñu sii ra Jesús. Ta i zandoo ñu
costumbre sahnu sii ñu.

Nandoto tucu ñaDorcas
36Ta ñuu Jope cuan sicoominoo ñahanañi

ña Tabita. Ta sihin zahan griego nañi ña
Dorcas. Sino iñi ña sii ra Jesús, ta tandɨhɨ
quɨvɨ i zavaha ña sa vaha, ta i tyindyee ña sii
ñiyɨvɨ ndahvi.

37Ta quɨvɨ cuan i quihin cuehe sii ña Dor-
cas, ta i sihi ña, ta i zacutyi ñiyɨvɨ sii coño
ñuhu ña, ta i saqui ñu sii ña si vehe ña, sa cu
uu vehe toto ndya zɨquɨ.

38 Ta sa ñihi ñiyɨvɨ tuhun vatyi ndyaa ra
Pedro inga ñuu nañi Lida yatyi ñi ñuu Jope
cuan. Ta i tasi ñu sino iñi sii uu tahan ra cua
zañiñi ra sii ra sa quisi ra.

39 Tacuan, ta cuahan ra Pedro sihin ra
cuan. Ta sa saa ra yucuan ta i sindyaca ñu
sii ra ndya nu caa ndɨyɨ sisi vehe toto cuan
ndya zɨquɨ. Yucu tandɨhɨ ñu ndahvi, ñu sihi

yɨɨ, sisi vehe cuan. Sacu xaan ñu. Zañaha
ñu tandɨhɨ vestido, tandɨhɨ coto i zavaha ña
Dorcas ta ndito ña.

40Tacuan ta i tava ra Pedro sii tandɨhɨ ñu,
ta i sicuɨñɨ sɨtɨ ra, ta i sica tahvi ra sii Ndyoo.
Ta zɨquɨ i catyi ra sihin ñaha cuan: Nduviton
maha Tabita. Tacuan ta nandyehe ña. I
ndyehe ña sii ra Pedro ta nacundyaa ña.

41 I tɨɨn ra Pedro ndaha ña ta i zanacuɨñɨ
ndyaa ra sii ña. Tacuan ta i cana ra sii ñu
sino iñi ta sii ñu ndahvi, ñu sihi yɨɨ cuan,
vatyi sa nandoto ña.

42 Ta i sito tandɨhɨ ñiyɨvɨ ñuu Jope. Ta
cuaha xaan ñu i sino iñi sii ra Jesús.

43 Ta i ndoo ra Pedro zuhva ca quɨvɨ ñuu
cuan vehe ra nañi Simón. Ta ra Simón
zatyahyu ra ñɨɨ vatyi yucuan cuu tyiño ra.

10
Ra Pedro sihin ra Cornelio

1 Ñuu Cesarea i sicoo minoo ra nañi Cor-
nelio. Ra cu nuu i cuu ra sii minoo ziendu
zandaru. Ra Italia i cuu zandaru sa ndyaca
ñaha ra.

2 Vaha xaan ra i cuu ra Cornelio sihin
tandɨhɨ ñiyɨvɨ sii ra. I zacahnu ra sii Ndyoo,
ta yuhu ra sa ma tyaa ra yahvi sii ra. I
tyindyee xaan ra sii ñiyɨvɨ hebreo sihin
xuhun ra. Ta i cahan ra sihin ra Ndyoo
tandɨhɨ cuhva.

3 Minoo saha tañi caa uñi sa sahiñi i
ndyehe raminoo ángel. I quɨhvɨ si nu ndyaa
ra ta catyi si: ¡Cornelio!

4Yuhu xaan ra Cornelio ta i ndyehe xaan
ra sii ángel cuan ta catyi ra: ¿Ñaa sa cuñun
sihin, tata? Tacuan ta i catyi ángel cuansihin
ra: Sa siñi ra Ndyoo tandɨhɨ cuhva i cohon
sihin ra. Ta zɨɨ cuñi ra vatyi tyindyee xoon
sii ñiyɨvɨ ndahvi.

5 Ta vityi cuñi si sa tasun uu a uñi tahan
muzun ndya ñuu Jope. Indyacuan iyo mi-
noo ra nañi Simón. Ta zuun ñi nañi tucu ra
Pedro. Cua canon sii ra vatyi quisi ra ihya.

6 Ndyaa ra vehe inga ra nañi Simón. Ra
zatyahyu ñɨɨ cuu ra. Yuhu tyañuhu iyo vehe
ra. Cua catyi maa ra Pedro cuan ñaa sa cua
zavohon. Tacuan i catyi ángel cuan.

7 Ta sa cuahan ángel cuan ta i cana ra
Cornelio sii uu tahan muzu ra sihin minoo
zandaru ra cumi sii ra. Sino iñi zandaru
cuan sii Ndyoo.

8 I nacatyi ra Cornelio sihin ra tandɨhɨ sa
ndyehe ra ta zɨquɨ i tasi ra sii ra ndya ñuu
Jope.

9 Ta inga quɨvɨ i quihin ra ityi cuahan ra.
Ta sa cua saa ra ñuu Jope tañi maa ora ta
zuun ñi caa cuhva cuan i ndaa ra Pedro xiñi
vehe ra vatyi cua cahan ra sihin Ndyoo.

10 Sizoco ra ta cuñi ra sa cuzama ra zoco
nɨɨ ñi sa zavaha ñu sa casi ra i ndaa ra

xiñi vehe. Tacuan ta i quisaha zandyehe ra
Ndyoo sii ra minoo sa ndyehe ra.

11 I ndyehe ra vatyi nuña yutyi andɨvɨ ta
i noo xica minoo tañi minoo zahma yuu
cahnu. I noo si sihin cumi tahan sɨquɨ si.

12 Sisi zahma yuu cuan ñoho tandɨhɨ cuii
nuu quɨtɨ sa iyo cumi tahan saha sihin coo
nahnu ta sihin zaa.

13 Tacuan ta i siñi ra Pedro sa cahan
ra Ndyoo ta catyi ra: Nduviton Pedro ta
cahñun sii tɨ ta casun.

14Zoco i catyi ra Pedro: Ma cuu tata vatyi
ña tuhve casi tandɨhɨ ñaa sa ica cuenda cos-
tumbremaa ndi.

15 Inga saha i catyi tucu raNdyoo sihin ra:
Ña vaha catyi moo vatyi ica sa sehi suun.

16 Ta tacuan i cahan tucu ra Ndyoo sihin
ra. Ta sa cu uñi saha i cahan ra tacuan ta
zɨquɨ i nandaa tucu zahma cuan ityi zɨquɨ.

17 Ta i sica iñi ra Pedro ñaa cuhva cuu si
cuan, ta zuun ñi caa cuhva cuan i saa sa uñi
tahan ra i tasi ra Cornelio yuvehe. Vatyi i
ndaca tuhun ra sii ñiyɨvɨ ta tacuan i nañihi
ra vehe ra Simón.

18 Ta sa saa ra yuvehe cuan, i cana saa ra
ta catyi ra: ¿Atu iyo minoo ra nañi Simón
Pedro ihya?

19Ta zuunñi cuhva cuan, sica iñi ra Pedro
ñaa sa ndyehe ra ta i catyi Tatyi Ii sihin ra:
Nanducu uñi tahan ra suun.

20 Cua noon ta cua cuhun sihin ra. Ma
caca iñun vazu yɨvɨ ñiyɨvɨ hebreo cuu ra
vatyi yuhvi cuu ra i tasi sii ra nu ndyoon.

21 Tacuan ta i noo ra Pedro nu yucu ra i
tasi ra Cornelio ta catyi ra: Zuun yuhvi cui
ra nanducu ndo. ¿Ñaa cuenda vasi ndo?

22 Ta i catyi inga ra cuan: Vasi maa ndi
cuenda ra Cornelio. Minoo ra vaha xaan
cuura. Tacuñixaanra siiNdyoorazacahnu
ndoho ñiyɨvɨ hebreo. Sa catyi minoo ángel
Ndyoo sihin ra vatyi vaha cua cana ra suun
sa cuhun ndya vehe ra. Ta cua tyizoho ra
ñaa sa cua nacatyun sihin ra.

23Tacuan ta i quɨhvɨ ra cuan sisi vehe. Ta
i ndoo ra sihin ra Pedro minoo ñuu. Ta inga
quɨvɨ cuahan ra Pedro sihin ra ta cuahan
tucuzuhvara sino iñi sii ra Jesús, rañuu Jope
cuan.

24Ta sa cuuuquɨvɨ i saa ra ñuuCesarea nu
i ndatu ra Cornelio sii ra sihin cuaha xaan
ñiyɨvɨ sii ra sihin amigo ra vatyi i cana ra
Cornelio sii tandɨhɨ ra.

25 Ta sa saa ra Pedro vehe ra ta i quita ra
Cornelio si vehe ra ta i sicuɨñɨ sɨtɨ ra nuu ra
vatyi cua zacahnu ra sii ra.

26Zoco i zanduvita ra Pedro sii ra ta catyi
ra: Nduviton vatyi ñiyɨvɨ cuumi tañimoo.

27Ta zɨquɨ i quisahanatuhun ra ta i quɨhvɨ
ra sisi vehe ra Cornelio. I ndyehe ra Pedro
vatyi tuu xaan ñiyɨvɨ yucu.

28 Ta i catyi ra Pedro: Sito maa ndo vatyi
ña saha costumbremaa ndi ñiyɨvɨ hebreo sa
titahanndi sihin ra sa yɨvɨñiyɨvɨhebreo cuu,
nu sa quɨhvɨ ndi vehe ra. Zoco i zañaha ra
Ndyoo sii vatyi ña vaha cua catyi vatyi cuxi
caa iyo ndo ta ña vaha cua catyi vatyi ma
cuu titehin sihin ndo.

29Yucuancuendayatyi xaanvasi sa i cana
ndo sii. Ta ñá catyi sa ma cuu quisi. Ta vityi
cuñi cote ¿ñaa cuenda i cana ndo sii?

30Tacuan i cahan ra Pedro ta zɨquɨ i catyi
ra Cornelio: Sa yaha cumi quɨvɨ ta zuun ñi
tyehen cuhva i sica tahvi sii ra Ndyoo sisi
vehi vatyi tacuan tuhve zacuu sa sahiñi, ta
i quituuminoo ra nui. Cuisi xaan zahma ra.

31Ta i catyi ra cuan sihin: “Cornelio, i siñi
ra Ndyoo sa cohon sihin ra ta nacohon iñi
ra tandɨhɨ sazavohon tacuhva tyindyeunsii
ñiyɨvɨ ndahvi.

32 Vityi cua tasun tyiño ndya ñuu Jope
vatyi cua canon sii minoo ra sa nañi Simón
Pedro. Ndyaa ra vehe minoo ra zatyahyu
ñɨɨ. Nañi tucu ra cuan Simón. Yuhu tyañuhu
iyo vehe ra. Naquisi maa ra ta cua zacuaha
ra suun.”

33 Tacuan i cuu si, ta yatyi i tasi tyiño sa
nanducuñiyɨvɨ suun. Tavahavatyi i quisun.
Ta vityi yucu yo ihya nuu ra Ndyoo, ta cuñi
ndi tyizoho ndi tandɨhɨ cuii cuhva tasi ra
Ndyoo suun sa zacoton sii ndi.

Cuhva i cahan ra Pedro vehe ra Cornelio
34 Tacuan ta i quisaha cahan ra Pedro ta

catyi ra: Vityi cutuñi iñi vatyi inuu ñi cuñi
ra Ndyoo sii tandɨhɨ cuii ñiyɨvɨ. Ñahñi sa zɨɨn
iyo yo cuhva cuñi ra sii yo.

35 Ta tandɨhɨ ñuu cuñi ra Ndyoo sii yoo ra
zavaha sa vaha, sii yoo ra yuhu ta tyaa ra
yahvi sii ley ra Ndyoo.

36 I cahan ra Ndyoo sihin nduhvi ñiyɨvɨ
hebreo, ta nacatyi ra sihin ndi vatyi cua coo
sa taxi ñi añima yo sa cuenda ra Jesucristo.
Ta maa ra cuu ra ndyaca ñaha sii tandɨhɨ sa
iyo.

37 Sito vaha maa ndo ñaa sa sicoo ñuu ra
hebreo. I quisaha si ñuu sa nañi Galilea.
Xihna ca i zacoo ndutya ra Juan sii ñiyɨvɨ, ta
i zacuaha ra sii ñu.

38Ta zɨquɨ i quita ra Jesús, ra ñuuNazaret,
ta saha ra Ndyoo cuhva sii ra sa cuenda
Tatyi Ii. Ta i sica noo ra Jesús, ta i zavaha
ra sa vaha, ta i zanduvaha ra sii ñu ndyehe
tundohocuendacuihna. Tacuan i zavahara
vatyi i tyindyee ra Ndyoo sii ra.

39Tamaa ndi cuu ra cu sa ndaa sa cuenda
tandɨhɨ sa i zavaha ra Jesús nu cu si Judea ta
ñuu cahnu Jerusalén. Ta i tyaa ñu sii ra nu
cruz, ta i sahñi ñu sii ra.

40Zoco sa yaha uñi quɨvɨ ta i zanandoto ra
Ndyoo sii ra. Ta i saha ra sa ndyehemaa ndi
sii ra Jesús.

41Ñá quituu ra nuu tandɨhɨ ñiyɨvɨ. Maa ñi
nuu maa ndi, ra i casi ra Ndyoo vatyi cua
cuu ndi sa ndaa. Sasi ndi sihin ra ta sihi ndi
ndutya sihin ra ta sa yahanandoto ra sa sihi
ra.

42 Ta i tasi ra sii ndi sa nacatyi ndi sihin
ñiyɨvɨ. Ta sa ndaa cuu ndi vatyi vityi i saha
ra Ndyoo tyiño sii ra Jesús sa cuu ra juez sii
ñiyɨvɨ ndito ta sii ñiyɨvɨ i sihi.

43 Sa cuenda ra Jesús i cahan tandɨhɨ ra
profeta ta tyiemvu ta catyi ra vatyi tandɨhɨ
ñiyɨvɨ sino iñi sii ra Jesús cua zandasi ra
cuatyi ñu.

Cuhva i quɨhvɨ Tatyi Ii añima ñiyɨvɨ sa yɨvɨ
ñiyɨvɨ hebreo cuu

44Ta zuun ñi cuhva sa cahan ra Pedro ta i
noo Tatyi Ii sii tandɨhɨ ñu tyizoho.

45 Ta ra hebreo sa sino iñi Tuhun Ndyoo,
ra i quisi sihin ra Pedro, iyo xaan i cuñi ra
vatyi saha ra Ndyoo Tatyi Ii ra sii inga ñiyɨvɨ
sa yɨvɨ ñiyɨvɨ hebreo cuu.

46Vatyi siñi ra sa cahan ñu inga tuhun sa
ña tuhva ñu cahan ta zacahnu ñu sii Ndyoo.

47Tacuan ta i catyi ra Pedro: Sa i saa Tatyi
Ii sii ñiyɨvɨ ya cuhva i saa ra sii maa yo.
Ta vityi yoñi ra cua catyi vatyi ma cuu coo
ndutya ñu.

48Tacuan, ta i catyi ra Pedro vatyi cua coo
ndutya ñu sa cuenda ra Jesucristo. Ta sa
yaha sicoo ndutya ñu ta i sica ca ñu sa ndoo
ra Pedro zuhva ca quɨvɨ ñuu ñu.

11
Saha ra Pedro cuenda sii ra ndyizo tyiño

nu iyo ñiyɨvɨ sino iñi ñuu Jerusalén
1 Ra apóstol ta inga ra sino iñi Tuhun

Ndyoo nu cu si Judea i ñihi ra tuhun vatyi
sino iñi ñiyɨvɨ Tuhun Ndyoo. Ta yɨvɨ ñiyɨvɨ
hebreo cuu ñu.

2 Ta sa naquita ra Pedro ñuu Jerusalén ta
ra hebreo ra sino iñi sii ra Jesús i cahan ra
sii ra Pedro vatyi ra hebreo cuan ñihi xaan
ndyico ra costumbreñiyɨvɨhebreo ta sica iñi
ra vatyi ñiñi xaan sa tahndya ñɨɨ xiñi xuu
rayɨɨndɨhɨ ca, ta tacuan ta cua cacuañima ra,
sica iñi ra cuan.

3 Ta i catyi ra: ¿Ñaa cuenda sohon vehe
ñiyɨvɨ cuan ta yɨvɨ ñiyɨvɨ hebreo cuu ñu? ¿Ta
ñaa cuenda sasun sihin ñu ta ña ndyico ñu
costumbremaa yo?

4Tacuan ta inacatyi raPedro tandɨhɨ sihin
ra ndya cuhva quisaha tyiño cuan ta catyi
ra:

5Ta sindyaami ñuu Jope ta zuun ñi cuhva
sa sica tahvi sii ra Ndyoo ta i ndyehi minoo
sa ndyehi. I noo minoo tañi minoo zahma
yuu cahnu. I noo si sihin cumi tahan sɨquɨ si
ndya nu ndyei.

6 Ta i ndyehe vehi vatyi cua ndyehi ñaa
sa ñoho sisi si, ta i ndyehi vatyi ñoho tandɨhɨ

nuu quɨtɨ iyo cumi tahan saha ta ñoho coo ta
ñoho zaa.

7 Ta i siñi sa cahan ra Ndyoo ta catyi ra:
“Nduviton Pedro. Cahñun sii tɨ ta casun.”

8Zoco i catyi: “Ma cuu tata vatyi tañaha ca
casi sa cuxi caa.” (Ta ica casi quɨtɨ cuan sa
cuenda costumbremaa yo.)

9Tacuan ta zɨquɨ i cahan tucu ra Ndyoo ta
catyi ra: “Ma catyun vatyi ica sa sehi suun.”

10 Tacuan i cuu si uñi tahan saha, ta zɨquɨ
i nandaa tucu si ityi zɨquɨ.

11 Ta zuun ñi caa cuhva cuan i saa uñi
tahan ra vehe nu ndyei. I tasi ñiyɨvɨ sii ra
ndya ñuu Cesarea vatyi cua nanducu ra sii.

12 Ta i tasi Tatyi Ii sii sa cuhin sihin ra ta
i catyi si sihin vatyi ma caca xaan iñi. Ta i
sahan tucu maa ra ihya sa iñu tahan ca ra
sino iñi Tuhun Ndyoo. Tandɨhɨ ndi i quɨhvɨ
ndi vehe ra sa i cana sii ndi.

13 Ta i nacatyi maa ra sihin ndi cuhva
i ndyehe ra minoo ángel sisi vehe ra.
Nandyaa si ta catyi si: “Tasun sii ra cua cana
sii ra Simón Pedro ndya ñuu Jope.

14 Ta cua nacatyi ra Pedro cuan suhun
yozo caa cua cacun sihin ñiyɨvɨ suun.”
Tacuan i catyi ángel cuan sihin ra.

15 Ta sa quisehi quehin sihin ñu ta i noo
Tatyi Ii sii ñu tañi i noo ra siimaayo saxihna
ñi.

16 Tacuan ta i nacohon iñi cuhva i catyi
ra Jesús: “Ndisa i zacoo ndutya ra Juan sii
ñiyɨvɨ sihin ndutya, zoco sihin Tatyi Ii cua
coo ndutyamaa ndo.”

17 Ta vityi tatu ɨɨn ñi cuhva saha tucu ra
Ndyoo sii ñu inuu ñi tañi saha ra sii maa yo
ra sino iñi sii ra Jesucristo, ¿ñaa cuenda ma
tahan iñi yo cuhva zavaha raNdyoo? I catyi
ra Pedro.

18Tacuan i cuu ta sa siñi ra sino iñi Tuhun
Ndyoo ñuu Jerusalén cuhva cuan, ta ñá ca-
han ca ra, ta i zacahnu ra sii ra Ndyoo. Ta i
catyi ra: Saha ra Ndyoo sa sino tucu iñi inga
ñiyɨvɨvazuyɨvɨñiyɨvɨhebreo cuuñu. Tavityi
cua zama ñu cuhva iyo ñu, ta tacuan ta cua
ñihi ñu sa cundito ñu tandɨhɨ cuii tyiemvu.

Ñiyɨvɨ sino iñi Tuhun Ndyoo ñuu Antio-
quía

19 Ta sa i sahñi ñiyɨvɨ sii ra Esteban ta
zɨquɨ i quisaha sicoo tundoho sii inga ñiyɨvɨ
sino iñi Tuhun Ndyoo. Ta tandɨhɨ ñu i sitya
cuatyi. Zuhva ñu i saa nu cu si Fenicia ta
ñuu Antioquía ta inga ñu i saa minoo ñuhu
sa nañi Chipre sa ndyaamahñu tyañuhu. Ta
i nacatyi maa ñu TuhunNdyoomaa ñi sihin
ñiyɨvɨ hebreo.

20Zoco zuhvañu sino iñi,ñiyɨvɨñuuChipre
ta ñuu Cirene, cuahan ñu ndya ñuu Antio-
quía ta i nacatyi maa ñu TuhunNdyoo sihin
ñiyɨvɨ sa yɨvɨ ñiyɨvɨ hebreo cuu. I nacatyi ñu
sihin ñu tuhun ra Cristo Jesús.

21 I saha xaan ra Ndyoo cuhva sii ñu, ta
cuaha xaan ñiyɨvɨ i sino iñi ta i zandoo ñu
costumbre sahnu sii ñu. Ta i sindyico ñu sii
ra Jesús.

22 I saa tyiño ya ndya nu yucu ñu sino iñi
ñuu Jerusalén, ta i tasiñu sii raBernabéndya
ñuu Antioquía.

23 Ta sa saa ra, ta i ndyehe ra vatyi ndisa
i tyindyee xaan ra Ndyoo sii ñiyɨvɨ cuan. Zɨɨ
xaan i cuñi ra, ta i saha ra tyiño sii ñu sa tyaa
xaan ñu yahvi sii ra Jesús ta cundyico ñu sii
ra sihin tandɨhɨ cuii añima ñu.

24Vaha xaan ra cuu ra Bernabé, iyo xaan
Tatyi Ii sii ra, ta nɨɨ xaan iñi ra. Ta cuaha
xaan ñiyɨvɨ i sino iñi sii ra Jesús sa cuenda
maa ra.

25 Tacuan ta zɨquɨ cuahan ra Bernabé
ndya ñuu Tarso vatyi cua nanducu ra sii ra
Saulo.

26Ta sa nañihi ra sii ra, i sindyaca ra sii ra
ndya ñuu Antioquía. Ta minoo maa cuiya i
sindyaa nduu tahan ra sihin ñiyɨvɨ sino iñi
yucuan, ta i zacuahara sii cuahaxaanñiyɨvɨ.
Ta ñuu Antioquía cuan cuu ñuu sa xihna ñi
nu i zacunañi ñiyɨvɨ cristiano sii ñu ndyico
sii ra Cristo.

27 Ta quɨvɨ cuan i quita zuhva ra profeta
ñuu Jerusalén ta cuahan ra ndya ñuu Antio-
quía.

28Minoo ra nañi raAgabo. I nduvita ra nu
yucu ra sino iñi Tuhun Ndyoo ta i cahan ra
cuhva catyi Tatyi Ii sihin ra. I catyi ra vatyi
cua quisi minoo tama cahnu xaan nacahnu
ñuu ñiyɨvɨ. Ta tacuan i tahan si cuhva i
catyi ra zuun ñi sisi quɨvɨ i sindyaca ñaha ra
emperador Claudio.

29 Tacuan ta ñu sino iñi ñuu Antioquía
i sica iñi ñu vatyi cua tasi ñu xuhun ta
tyindyee ñu sii ñu sino iñi nu cu si Judea.
Cua tasi tahan tahan ñu yozo cuhva sa
cundyee iñi ñu.

30Ta tacuan i zavaha ñu. I tasi ñu xuhun i
zacasi tahan ñu sihin ra Bernabé ta ra Saulo
ndya nu ndyaa ra ndyizo tyiño nu yucu ñu
sino iñi Tuhun Ndyoo ñuu cuan.

12
Sihi ra Jacobo taquɨhvɨ raPedrovehe caa

1Ta zuunñi tyiemvucuan i quisaha ra rey
Herodes zavaha ra sa ña vaha sihin ñiyɨvɨ
sino iñi Tuhun Ndyoo.

2 Sahñi ñiyɨvɨ sii ra Jacobo yañi ra Juan
sihinminoomityi i zacuu ra Herodes.

3Ta sa ndyehe ra Herodes vatyi tahan iñi
ñiyɨvɨ hebreo sa tacuan ta zɨquɨ i tɨɨn ra sii
ra Pedro. Ta i cuu si quɨvɨ vico zavaha ñiyɨvɨ
hebreosanacohon iñiñuquɨvɨ i quitañuñuu
Egipto. Ta vico cuan tuhva ñu casi pan ña
ndaa.

4 Ta i tɨɨn ra Herodes sii ra Pedro ta i
tyihi ra sii ra vehe caa. Cumi ityi zandaru

i sicumi sii ra. Ta cumi tahan zandaru i cuu
tahan tahan ityi ra. Sa cumi tahan zandaru
i sicumi sii ra tahan tahan ora. Sica iñi ra
Herodes vatyi ndya sa yaha vico tacuan ta
zɨquɨ cua cutuñi ra Pedro ta cua cuu ra nuu
ñiyɨvɨ hebreo vatyi tacuan ta zɨɨ cua cuñi ñu.

5 Ñoho ra Pedro vehe caa ta sicumi xaan
zandaru sii ra, zoco ñiyɨvɨ sino iñi Tuhun
Ndyoo sica tahvi xaan ñu sii ra Ndyoo sa
cuenda ra.

Zacacu ra Ndyoo sii ra Pedro sisi vehe
caa

6 Tacuan ta zuun ñi sa cuaa cuan sica iñi
ra Herodes vatyi inga quɨvɨ cua tasi ra sii
ra Pedro cunahma ra nu yucu ñiyɨvɨ. Ta sa
cuaa cuan i quixi ra Pedro tɨcuɨ uu tahan
zandaru. Nuhñi ra sihin uu tahan cadena.
Ta cumi inga zandaru yuvehe caa cuan.

7 Ta ta sica ñi i quɨhvɨ minoo ángel Ndyoo
sisi vehe caa ta i ndundisi. I tɨɨn ángel cuan
zoco ra Pedro vatyi cua zandoyo ra sii ra. Ta
i catyi ra sihin ra: Zanumi. Nduviton. Ta ta
sica ñi i ndasi cadena ndaha ra Pedro.

8 Ta i catyi ángel sihin ra: Nacuhñi vaha
sisun tanatyuhunzapato sohon. Ta tacuan i
zavaha ra. Ta i catyi ángel sihin ra: Nazucun
zahmon suun. Ta quisi ndyicon sii.

9 I sindyico ra Pedro sii ángel cuan sisi
vehe caa cuan. Ña sito ra a sa ndisa zacuu
ángel a ñimahna tahan ra.

10 I yaha nduu tahan ra sa xihna ñi nu
cumiminoo zandaru, ta zɨquɨ i yaha ra sa cu
uu nu cumi inga ra ta i saa raminoo yuvehe
cahnu. Vee xaan si. Maa caa cuu si. Ta
yucuan yuvehe quita si ndya calle. I nuña
ñi maa yuvehe cuan ta i quita ra. I sica ra
zuhva ca ta i zandoo ángel sii ra Pedro.

11 Tacuan ta zɨquɨ i sito ra Pedro sa ndisa
ta i catyi ra: Vityi site vatyi ndisa cuu si. I
tasi ra Ndyoo minoo ángel ta i zacacu ra sii
mi si ndaha ra Herodes ta cuhva sa ña vaha
sa cuñi ñiyɨvɨ hebreo zavaha ñu sihin.

12 Tacuan i sica iñi ra Pedro ta cuahan
ra ndya vehe ña María zɨhɨ ra Juan Marcos.
Yucuan siyucu cuaha xaan ñiyɨvɨ. Sica tahvi
ñu sii Ndyoo.

13 I cati ra Pedro yuvehe nuzama. Ta i
quisi minoo ña cumuzu. Nañi ña Rode.

14 I nacoto ña nduzu ra Pedro sa cahan ra,
ta zɨɨ xaan i cuñiña ta nu yuveheñánuñaña.
Sinoña i sinacatyiña sihinñiyɨvɨvatyindyaa
ra Pedro yuvehe cuan.

15Zocoñiyɨvɨ cuan i catyi ñu sihinña: Zana
tahan xiñun. Ta i catyi maa ña vatyi ndisa
cuii vatyi maa ra cuu ra. Ta zɨquɨ i catyi
ñiyɨvɨ: Ángel sa zacuenda sii ra cuu si.

16 Ta ra Pedro ndita ñi i cati ra yuvehe
cuan. Tacuan ta i nuña ñu yuvehe ta iyo
xaan i cuñi ñu sa nandyehe ñu sii ra Pedro.

17Ta saha raPedro zeña sii ñu sihinndaha
ra nacutaxi ñu, ta i nacatyi ra sihin ñu yozo

caa i tava ra Ndyoo sii ra vehe caa. Ta
catyi ra sihin ñu: Tacuan nacatyi ndo sihin
ra Jacobo ta sihin inga ra sino iñi Tuhun
Ndyoo, i catyi ra. Tacuan i cahan ra ta zɨquɨ
cuahan ra.

18 Ta sa vasi cundisi ta sica xaan iñi
tandɨhɨ zandaru vatyi ña sito ra ndyamaa
cuahan ra Pedro.

19 I tasi ra Herodes tyiño sa cua nan-
ducu ra sii ra Pedro, zoco ñá nañihi ra sii
ra. Tacuan ta zɨquɨ i zanahma xaan ra
Herodes sii zandaru cuan. Ñá ñihi zandaru
cuhva nacatyi ra. Tacuan i cuu, ta i catyi
ra Herodes vatyi cua cuu tandɨhɨ zandaru
cuan. Tacuan ta cuahan ra Herodes inga
ñuu sa nañi Cesarea cua cundyaa ra.

Sihi ra Herodes
20Xaan xaan cuñi ra Herodes sihin ñiyɨvɨ

ñuu Tiro ta ñiyɨvɨ ñuu Sidón ta ñá cuñi ra
tyindyee ra sii ñu. Ta zɨquɨ i saa ñiyɨvɨ ñuu
cuan nu iyo ra ta i cahan ñu sihin ra Blasto.
Minoo ra ndyizo tyiño nuu ra Herodes cuu
ra. I tyiyahvi ñiyɨvɨ sii ra sa cuu ra yuhu ñu
nuu ra Herodes. I sica ñiyɨvɨ cuan sa coo sa
taxi ñi sihin raHerodes ta sihin ñuuñu vatyi
tandɨhɨ sa sasi ñu quita si ñuhu nu ndyaca
ñaha ra Herodes.

21 Ta i sata ra Herodes quɨvɨ sihin ñu. Ta
sa saa quɨvɨ i ndɨhvɨ ra zahma vaha ra ta i
sindyaa ra tyayucahnura ta i cahanra sihin
ñu.

22Ta sandɨhɨ cahanra ta tandɨhɨ cuii ñiyɨvɨ
i catyi: Yɨvɨ ñiyɨvɨ cuu ra cahan ya. Ndyoo
cuu ra.

23 Zuun ñi caa cuhva cuan i quihin cuehe
sii ra Herodes i zacuu minoo ángel Ndyoo
vatyi tahan iñi ra Herodes sa catyi ñiyɨvɨ
vatyi Ndyoo cuu maa ra. Cahnu xaan tun-
doho i ndyehe ra vatyi sasi tindacu sii ra ta
sihi ra.

24 Tacuan i cuu ta Tuhun Ndyoo cuahan
ca nducahnu ca si. Nacatyi xaan ca ñiyɨvɨ
Tuhun Ndyoo sihin inga ñiyɨvɨ.

25 Sa ndɨhɨ tyiño ra Bernabé ta ra Saulo
ñuu Jerusalén, ta i ndisi nanuhu ra ndya ñuu
Antioquía. I quihin ra sii ra Juan Marcos ta
vasi ra sihin ra.

13
Zatyiño tucu ra Bernabé ta ra Saulo tyiño

Ndyoo
1 Ihya cuu zɨvɨ ra profeta ta ra zacuaha

Tuhun Ndyoo sii ñiyɨvɨ ñuu Antioquía. Mi-
noo ra nañi ra Bernabé, inga ra nañi ra
Simón, ra nengu cuu inga zɨvɨ ra. Inga ra
nañi ra Lucio ra ñuu Cirene sihin ra Saulo ta
raManaén. Ɨɨnñi i sahnu raManaén sihin ra
Herodes ra ndyaca ñaha nu cu si Galilea.

2Minoo quɨvɨ i siyucu tandɨhɨ ra cuan. Ta
ñá sasi ra xita vatyi zacahnu ra sii ra Ndyoo
ta zɨquɨ i catyi Tatyi Ii sihin ra: Cua tasi ndo

sii ra Bernabé sihin ra Saulo nu cua zatyiño
ra sa cuendami vatyi cua cuhve tyiño sii ra.

3 Tacuan ta i sica tahvi ca ra cuan sii
Ndyoo ta ñá sasi ra xita, ta zɨquɨ i tyizo ra
ndaha ra sii ra vatyi cua cuizo tyiño ra ta i
tasi ra sii ra.

Nacatyi ra Pablo Tuhun Ndyoo nu cu si
Chipre

4Tacuan i tavaTatyi Ii tyiño sii raBernabé
sihin ra Saulo ta cuahan ra ndya Seleucia,
ta indyacuan i quihin ra barco vatyi cua
cuhun ra ndyaminooñuhu sa ndyaamahñu
tyañuhu, nañi si Chipre.

5Ta yucuan i saa ra, minoo yuhu tyañuhu
nu nañi si Salamina ta i quisaha zacuaha
ra Tuhun Ndyoo sii ñiyɨvɨ vehe ñuhu ñiyɨvɨ
hebreo. Ta cuahan tucu ra Juan sihin ra cua
tyindyee ra sii ra.

6 I sicanooranacahnuñuhuChipre ta i saa
rañuuPafos. Indyacuan i tahan ra siiminoo
ranañiBarjesús. Minoora tazi cuura. Vatya
xaan ra ta catyi ra vatyi cahan ra sa cuenda
ra Ndyoo.

7Ndyaa ra cuan sihin ra Sergio Paulo, ra
cu gobernador. Casi xaan iñi ra Sergio cuan.
I cana ra sii raBernabé ta raSaulovatyi cuñi
ra tyizoho ra Tuhun Ndyoo.

8 Zoco ra tazi cuan, Elimas cuu inga zɨvɨ
ra. Ñá saha ra sa tyizoho ra gobernador sa
cahan ra Saulo vatyi ñá cuñi ra sa cua sino
iñi ra sii ra Jesús.

9 Ta ra Saulo, ta nañi tucu ra Pablo, situ
xaan Tatyi Ii sii ra ta ñihi xaan i ndyehe ra
sii ra ta catyi ra:

10 Ra zandavi ñaha cuun. Tandɨhɨ cuii sa
ña vaha zavohon. Zehe cuihna cuu suun ta
numinoo sa vaha ña zavohon. Ta zamon
cuhva cahan ra Ndyoo sa ndisa ta nacatyun
sa vatya.

11 Ta vityi cua tasi tuñi ra Ndyoo suun.
Cuacuoonzuhvaquɨvɨ, tamandyehunñuhu
ñicandyi. Ta ta sica ñi i cuaa ra. Ta i nducu
ra yoo ra tɨɨn ndaha ra ta cundyaca ra sii ra
vatyi ña cuu ndyehe ra.

12 Ta sa ndyehe ra gobernador sa tahan
ra tazi cuan ta i sino iñi ra sii ra Jesús vatyi
iyo xaan i cuñi ra sa ndyehe ra yozo caa iyo
tuhun sa cuenda ra Jesús.

Cuahan ra Pablo ta ra Bernabé ndya ñuu
Antioquía sa cuu cuenda Pisidia

13 I quita ra Pablo sihin ra tahan ra ñuu
Pafos sihin barco ta cuahan ra ndya ñuu
Perge sa iyo cuenda Panfilia. Yucuan i zan-
doo ra Juan sii ra ta cuananuhu randyañuu
Jerusalén.

14 Ta zɨquɨ i quita ra Pablo ñuu Perge ta
cuahan ra minoo ñuu cahnu sa nañi Antio-
quía sa cuu cuenda Pisidia. Ta yucuan sa-
han raveheñuhuñiyɨvɨhebreoquɨvɨquitatu
ñiyɨvɨ, ta i sicundyaa ra.

15Sa xihna ñi i cahvi ñiyɨvɨ zuhva sa i tyaa
ra Moisés ta zɨquɨ i cahvi ñu sa tyaa inga ra
profeta ta tyiemvu. Tacuan i cuu ta zɨquɨ i
tasi ra cu nuu sii vehe ñuhu cuan tyiño sii ra
Pablo ta catyi ra: Yañi xaa, tatu iyo minoo
tuhun sa cuñi ndo zacoto ndo sii ñiyɨvɨ. Cuu
nacatyi ndo sihin ndi vityi.

16 Tacuan ta i nduvita ra Pablo ta saha
ra minoo zeña sihin ndaha ra sa cua cutaxi
ñiyɨvɨ ta catyi ra: Tyizoho ndo yañi xaa,
ndoho ra hebreo, ta tandɨhɨ inga ndoho, ra
yuhu sii ra Ndyoo.

17 Ra cu Ndyoo sii maa yo ñiyɨvɨ hebreo i
casi ra sii ñiyɨvɨ sahnu sii yo. Ta i tyindyee
ra sii ñu, ta i nduuñuminoo ityi ñiyɨvɨ cahnu
xaan vazu i sica noo ndahvi ñu ñuu Egipto.
Ta zɨquɨ sihin cuhva iyo sii maa ra i tava ra
sii ñu ñuu cuan.

18 I cundyee xaan iñi ra Ndyoo sihin ñu
tañi uu xico cuiya sa sica noo ñu nu yoñi
maañiyɨvɨ iyo ta i zavahañu cuhvacuñimaa
ñu.

19Ta i zanaa ra usa tahan ityi ñiyɨvɨ nu cu
si Canaán vatyi cua cuhva ra ñuhu cuan sii
ñiyɨvɨ sahnu sii yo.

20 Ta zɨquɨ cumi ziendu uu xico usi cuiya
saha ra Ndyoo sa cundyaca ñaha juez sii
ñiyɨvɨ ndya quɨvɨ i naquihin ra Samuel tyiño
cuan. Ta ra Samuel i cuu tucu ra minoo ra
cu profeta.

21 Ta zɨquɨ i sica ñiyɨvɨ minoo rey, ra cua
cundyaca ñaha sii ñu. Ta i saha ra Ndyoo
sii ra Saúl zehe ra Cis sii ñu. Ñiyɨvɨ sii ra
Benjamín i cuu sii ra. I sindyacañaha ra Saúl
sii ñu uu xico cuiya.

22Ta i tava ra Ndyoo sii ra. Ta zɨquɨ i saha
ra sii ra David sa cuu ra rey, ta sa cuenda
maa ra i catyi ra Ndyoo: “Site sii ra David
zehe ra Isaí. Zɨɨ xaan cuñi sihin ra vatyi cua
zavaha ra tandɨhɨ cuii sa cuñi.”

23 Ta ñiyɨvɨ sahnu sii ra Jesús i cuu sii ra
David. Ta i tasi ra Ndyoo sii ra Jesús vatyi
cua zacacu ra sii ñiyɨvɨ hebreo tañi sa i catyi
ra Ndyoo ta tyiemvu.

24Cumañi ca saa ra Jesús ta i nacatyi xaan
ra Juan sihin tandɨhɨ ñiyɨvɨ hebreo vatyi
ndu‑uu iñi ñu cuatyi ñu ta coo ndutya ñu.

25 Ta sa cuñi ndɨhɨ tyiño ra Juan ta i catyi
ra: “Ndatu ndo sii minoo ra cahnu xaan. Ta
sica iñi ndo vatyi zuun ra cui. Zoco yɨvɨ ra
cui. Ra i tasi ra ityi nuu cui. Ra vaha xaan
ca cuu maa ra, ta ñiñi xaan ra, ta yucuan
cuendama cuu tyindyei sii ra nu zuhva tañi
sa ndasi tyiendu ndisa ra.” Tacuan i catyi ra
Juan.

26 Ta cahan ca ra Pablo ta catyi ra: Yañi
xaa, ndoho ñiyɨvɨ ra Abraham ta tandɨhɨ
inga ndo, ra yuhu sii ra Ndyoo. Saha ra
Ndyoo cuhva cacu ndo.

27 Ñiyɨvɨ ñuu Jerusalén sihin ra ndyaca
ñaha sii ñu, ñá sito ñu yoo ra cuu ra Jesús

vatyi zehe Ndyoo cuu sii ra, ta ñá ñihi
ñu cuhva sihin tuhun i tyaa ra profeta ta
tyiemvu vazu cahvi ñu sii si vehe ñuhu ñu
tahan xiñi vitya. Ta zuun ñi ñiyɨvɨ cuan i
tyaa cuatyi sata ra Jesús. Ta tacuan i nata-
han si tañi sa catyi ra profeta.

28 Ta vazu ñá ñihi ñiyɨvɨ cuhva sa tyaa ñu
cuatyi sata ra Jesús sa ndisa cuii, zoco i sica
ñu sii ra Pilato sa cuu ra.

29 Ta sa yaha zavaha ñu tandɨhɨ cuhva
catyi Tuhun Ndyoo sa cuenda ra Jesús ta
zɨquɨ i zanoo ñu sii ra nuu cruz ta tyihi ñu
sii ra ñaña sisi minoo yavi yuu.

30 Zoco i zanandoto ra Ndyoo sii ra sisi sa
i sihi ra.

31 Ta cuaha xaan quɨvɨ i quituu ra Jesús
nuu ñiyɨvɨ i quisi sihin ra ndya Galilea ta
ñohoñuñuu Jerusalén. Ta vityimaa ñu cu ñu
nacatyi sihin ñiyɨvɨ vatyi i ndyehe ñu sii ra.

32 Ta vityi nacatyi maa ndi minoo cuhva
vaha sihin ndo vatyi tañi sa sito ndo vatyi
ta tyiemvu saha ra Ndyoo cuenda sii ñiyɨvɨ
sahnu sii yo yozo caa cua zavaha ra nu
cuahan quɨvɨ.

33Tavityi sito yovatyi sa zavaha raNdyoo
cuhva catyi ra vatyi saha ra tundyee iñi sii
ra Jesús, ta i nandoto tucu ra. I tyaa raDavid
salmo número uu. I tyaa ra David cuhva i
cahan ra Ndyoo sa cuenda ra Jesús ta catyi
ra: “Zehe mi cuu suun, ta vityi cua ndyehe
ñiyɨvɨ vatyi sehi sa cua nandoton.”

34 Iyo inga nu catyi tucu ra Ndyoo sa
cuenda ra Jesús: “Cua tyindyei suun sa
ndisa, cuhva i catyi sihin ra David.” Tacuan
i catyi ra Ndyoo vatyi cua zanandoto ra sii
ra Jesús sisi sa i sihi ra. Ma cuhva ra Ndyoo
sa tyahyu coño ñuhu ra Jesús.

35 Yucuan cuenda catyi tucu inga salmo:
“Ma cuhvon sa tyahyu coño ñuhu ra tyaa
xaan yahvi suun.”

36 Sa ndisa cuu si vatyi i zavaha ra David
cuhva cuñi raNdyoo sa sindito ra ñuuñiyɨvɨ,
ta zɨquɨ i sihi ra ta i tyihi ñiyɨvɨ sii ra sisi ñaña
ta i tyahyu coño ñuhu ra.

37 Zoco coño ñuhu ra i zanandoto ra
Ndyoo, ña tyahyu si.

38 Yañi xaa, cuñi si sa coto ndo vatyi sa
cuenda ra Jesús ta cua zandasi ra Ndyoo
cuatyi ndo.

39Manduvahaañimandovazu cumi vaha
xaan ndo ley i saha ra Ndyoo sii ra Moisés.
Vatyi ma nduvaha añima ndo sa tacuan ñi.
Ra Jesús cua zanduvaha añima ndo tatu cua
sino iñi ndo sii ra.

40 Zacuenda vaha ndo sii ndo coto cua
tahan ndo cuhva i tyaa ra profeta ta
tyiemvu. I catyi ra:
41Ndyehe ndoho, ra ña sino iñi.
Cu‑iyo xaan ndo ta cua cunaa ndo.
Vatyi cua zavehi minoo cuhva. Ta iyo xaan

cua cuñi ndo.
Tama sino iñi ndo

Numaa nacatyi xaan ñiyɨvɨ sito sihin ndo.
Ta ihya i ndɨhɨ sa cahan ra Pablo sihin ñiyɨvɨ.

42 Ta sa quita ra Pablo sihin ra tahan ra
sisi vehe ñuhu hebreo cuan. Ta i sica ñiyɨvɨ
sa yɨvɨ ñiyɨvɨ hebreo cuu sii ra Pablo vatyi
cua zacuaha tucu ra sii ñu ingaquɨvɨquitatu
ñiyɨvɨ.

43 Ta sa quita tandɨhɨ ñiyɨvɨ vehe ñuhu ta
cuaha xaan ñiyɨvɨ hebreo ta ñiyɨvɨ tyaa xaan
yahvi ley ñiyɨvɨ hebreo, i sindyico ñu sii
ra Pablo ta ra Bernabé. Ta i nacatyi xaan
ra Pablo ta ra Bernabé sihin ñu vatyi ma
naa iñi ñu sa nacatyi ra sihin ñu ta nacañi
vaha iñi ñu yozo caa zavaha xaan ra Ndyoo
tumañi iñi sii ñu.

44 Ta inga vitya quɨvɨ quitatu ñiyɨvɨ i tita-
han sa yatyi tandɨhɨ ñiyɨvɨ ñuu cuan vatyi
cua tyizoho ñu Tuhun Ndyoo.

45Zoco sa ndyehe ñiyɨvɨhebreo, ra ña sino
iñi, vatyi i titahan cuaha xaan ñiyɨvɨ ta i
cucuihna iñi ra. Ta i quisaha catyi ra vatyi
ña vaha sa cahan ra Pablo ta i cahan randya
vaha ñi sii ra.

46 Zoco ñá yuhu ra Pablo ta ra Bernabé
ta i quisaha catyi ra sihin ñu: Cuñi si sa
nacatyi ndi Tuhun Ndyoo xihna ca sihin
maa ndo vatyi ñiyɨvɨ hebreo cuu ndo, zoco
ña cuñi ndo tyizoho ndo. Ta cuhva zavaha
ndo zañaha ndo vatyi ña cuñi ndo sa cuhun
ndo gloria. Ta yucuan cuenda cua cuhun
ndi nu iyo inga ñiyɨvɨ sa yɨvɨ ñiyɨvɨ hebreo
cuu.

47 Tacuan cua zavaha ndi vatyi ndya ta
tyiemvu i catyi maa ra Ndyoo: “Tañiminoo
ñúhu cua cuu maa ndo sii tandɨhɨ ñiyɨvɨ ñuu
ñiyɨvɨ vatyi cua nacatyi ndo sihin tandɨhɨ
cuii ñiyɨvɨ yozo caa cua nduvaha añima ñu.”
Ta i cahan ra Ndyoo cuhva cuan sa cuenda
maa ndi.

48Ta sa siñi ñiyɨvɨ, ñu sa yɨvɨ ñiyɨvɨ hebreo
cuu, ta zɨɨ xaan i cuñi ñu, ta i quisaha catyi
ñu vatyi vaha xaan cuu Tuhun Ndyoo. Ta
tandɨhɨ ñu i casi ra Ndyoo vatyi cuhun ñu
gloria, i sino iñi ñu.

49 Tacuan i cuu ta i sitya Tuhun Ndyoo
tandɨhɨ ñuu yucuan.

50 Zoco i cahan ra hebreo, ra ña sino iñi,
sihin minoo ityi ñu zɨhɨ, ñu zacahnu sii ra
Ndyoo cuhva iyo costumbre maa ñu, ta i
cahan tucu ra hebreo sihin ra ñiñi ñuu cuan
ta i quisaha ra cuatyi cuhva ndya i tava ra
sii ra Pablo ta ra Bernabé ñuu cuan.

51 Tacuan ta zɨquɨ i quɨzɨ ra Pablo ta ra
Bernabé saha ra ta i tava ra ñiyaca ñuu cuan
vatyi ma ndoo ca ra sihin ñiyɨvɨ ñuu cuan ta
cuahan ra ndya minoo ñuu cahnu sa nañi
Iconio.

52 Zoco zɨɨ xaan i cuñi ñu sino iñi ñuu
Antioquía cuan, ta i sicoo xaan Tatyi Ii sihin
ñu.

14
Ñoho ra Pablo ta ra Bernabé ñuu Iconio

1Ñoho ra Pablo ta ra Bernabé ñuu Iconio
ta i quɨhvɨ ra vehe ñuhu ñiyɨvɨ hebreo. Vaha
xaan i cahan ra yucuan ndya cuhva ndya i
sino iñi cuaha xaan ñiyɨvɨ, ñu hebreo ta inga
ñiyɨvɨ.

2Zoco ra hebreo, ra ña sino iñi, i cahan ra
ndya vaha ñi sii ra sino iñi Tuhun Ndyoo ta
i zasino ra iñi ñiyɨvɨ sa yɨvɨ ñiyɨvɨ hebreo cuu
minoo cuhva ña vaha.

3 Yucuan cuenda i ndoo ra Pablo ta ra
Bernabé naha xaan indyacuan. Ñá yuhu ra
ta cahan ra TuhunNdyoo vatyi nɨɨ cuu iñi ra
sii Ndyoo. Ta i saha ra Ndyoo cuhva sii ra
sa zavaha ra sa ndyityi vatyi tacuan ta cua
coto ñiyɨvɨ vatyi cahan ra sa ndisa sa catyi
ra vatyi cuñi xaan ra Ndyoo sii ñu.

4Ñá ndu‑ɨɨn ñiyɨvɨ ñuu Iconio cuan. Iyo ñu
sino iñiñu sa cahan rahebreo, ra ña sino iñi,
ta iyo ñu sino iñi ñu sa cahan ra apóstol.

5 Tacuan ta zɨquɨ ra hebreo ta inga ra sa
yɨvɨ ra hebreo cuu i ndu‑ɨɨn ra sihin ra cu
tyiño vatyi cua zavaha randya vahañi sihin
ra Pablo ta ra Bernabé. Ta cua cañi ra sii ra
sihin yuu ndya cua cuu ra.

6Zoco i ñihi ra Pablo ta ra Bernabé tuhun
cuan, ta sa sito ra sii si i sino ra ta cuahan ra
ndya ñuu Listra ta ndya ñuu Derbe nu cu si
Licaonia ta tandɨhɨ inga ñuu iyo yucuan.

7 Ta i nacatyi ra sihin ñiyɨvɨ yozo caa cua
zacacu ra Ndyoo sii ñu.

Cañi xaan ñiyɨvɨ sii ra Pablo sihin yuu ñuu
Listra

8Ñuu Listra sicoo minoo ra coxo. Ñá cuu
caca ra. Maa sa ndyaa ñi ra vatyi coxo ra
cacu ra.

9 I tyizoho ra coxo sa cahan ra Pablo ta
ndyehe ra Pablo sii ra ta nacoto ra vatyi nɨɨ
cuu iñi ra ta cua nduvaha ra.

10 Tacuan ta ñihi xaan i cahan ra Pablo ta
catyi ra: Nacuɨñɨ ndyaa vohon. Tacuan ta i
nduvita ra ta i quisaha sica ra.

11 Ta sa ndyehe ñiyɨvɨ sa zavaha ra Pablo
ta i quisaha cana saañu sihin zahanmaañu,
zahan ñuu Licaonia ta catyi ñu: Sa vasi uu
tahan ndyoo ihya nu iyo yo. Caa ra cuhva
caamaa yo. Catyi ñu.

12Ta tyiemvu sica iñiñiyɨvɨ vatyi ra Júpiter
ta ra Mercurio cuu ra cuu Ndyoo. Yucuan
cuenda i catyi ñu vatyi minoo ndyoo nañi
Mercurio cuu ra Pablo vatyi maa ra cuu ra
cahan. Ta ra Bernabé cuu ra ndyoo sa nañi
Júpiter.

13Ta i sicoo minoo zutu cuenda ra Júpiter.
Ta i sicumi ra vehe ñuhu yu ñuu cuan. I
sindyaca rauu tahan zɨndɨquɨ. Ta i sindyaca
ra corona ita. I cuñi maa ra ta i cuñi ñiyɨvɨ
sa zacahnu ñu vico nu saa ra Pablo ta ra
Bernabévatyi sica iñiñuvatyiNdyoocuura.

Ta yucuan cuenda cua cahñi ñu sii zɨndɨquɨ
cuan.

14 Zoco sa sito ra Pablo ta ra Bernabé
tuhun cuan ta i ndata ra zahma ndisi ra
vatyi ñá tahan iñi ra sa zacuu ñiyɨvɨ Ndyoo
sii ra. Ta cacono ra quɨhvɨ ra ndya mahñu
ñiyɨvɨ ta i cana saa ra Pablo ta catyi ra:

15 Ndoho tata, ¿ñaa cuenda zavaha ndo
tacuan ta ñiyɨvɨ cuu ndi tañi maa ndo? ta
vasi nacatyi ndi sihin ndo vatyi zandoo
ndo sa zavaha ndo cuhva ya vatyi ñahñi
tyindyee si. Sino iñi ndo sii ra Ndyoo sa
ndisa cuii vatyi maa ra i zavaha andɨvɨ, ñuu
ñiyɨvɨ ta tyañuhu ta tandɨhɨ sa iyo.

16 Ndya ta tyiemvu ta ndya vityi saha ra
Ndyoo sa zavaha tandɨhɨ ñiyɨvɨ cuhva cuñi
maa ñu

17vazu zañaha ra sii ñu yoo ra cuu ra vatyi
zavaha ra cuaha xaan sa vaha. Saha ra sa
coon zavi ta sa coo vaha itu tandɨhɨ cuiya.
Saha ra sa casi yo ta sa cuzɨɨ iñi yo. Catyi ra
Pablo.

18 Zoco vazu i nacatyi ra Pablo tuhun
cuan, yɨɨ xaan ta i ñihi ra cuhva zandumazu
ra iñi ñiyɨvɨ ta ma cahñi ñu zɨndɨquɨ cuan ta
ma zacahnu ñu vico sa cuenda ra.

19Tacuan ta i saaminoo ityi ñiyɨvɨhebreo,
ra ña sino iñi. Ra ñuu Antioquía ta ra ñuu
Iconio cuu ra. I sino iñi ñiyɨvɨ sa cahan ra
ndya vaha ñi sii ra Pablo. Ta i cañi xaan ñu
sii ra Pablo sihin yuu cuhva ndya sica iñi ñu
vatyi sa sihi ra, ta i xita cañoho ñu sii ra i
sindyaca ñu sii ra ndya zava yu ñuu.

20 Ta i titahan ra sino iñi Tuhun Ndyoo
siconduu nu caa ra Pablo, ta i nduvita ra ta
nandɨhvɨ tucu ra ñuu cuan. Ta inga quɨvɨ
i quita ra yucuan sihin ra Bernabé, cua
cuhun ra ñuu Derbe.

21Ta sa yaha nacatyi ra TuhunNdyoo ñuu
Derbe ta i sino iñi cuaha xaan ñiyɨvɨ, ta zɨquɨ
cua nanuhu tucu ra ndya ñuu Listra, ñuu
Iconio ta ñuu Antioquía.

22 Indyacuan saha tucu ra tundyee iñi sii
tandɨhɨ ñiyɨvɨ sino iñi Tuhun Ndyoo. Ta
i catyi ra sihin ñu: Sino vaha iñi ndo sii
ra Jesús, ta ma zaña ndo sii ra. Cua coo
tundoho sii yo, zoco tacuan ta cua quɨhvɨ yo
nu ndyaca ñaha ra Ndyoo, catyi ra.

23 Tacuan i cuu ta i tyaa tyiño ra sii uu
a uñi tahan ra tahan tahan ñuu nu sino iñi
ñiyɨvɨ Tuhun Ndyoo vatyi cua zacuenda ra
sii ñu. Ta ñá sasi ra Pablo ta ra Bernabé
xita ta i sica tahvi ra sii Ndyoo sa cuenda ra
cuan. Ta zɨquɨ i catyi ra: Sa sino iñi ndo sii
ra Ndyoo. Maa ra cuu ra cua cucumi vaha
sii ndo. Catyi ra.

Cua nanuhu tucu ra Pablo ta ra Bernabé
ñuuAntioquía, nu cu si Siria

24 Tacuan ta zɨquɨ i yaha tucu ra nu cu si
Pisidia, ta saa ra nu cu si Panfilia.

25 I nacatyi ra sihin ñiyɨvɨ Tuhun Ndyoo
ñuu cahnu sa nañi Perge, ta zɨquɨ cuahan ra
ndya Atalia.

26 Yucuan i quɨhvɨ ra minoo barco ta cua
nanuhu ra ndya ñuu Antioquía nu i quita ra
sa xihna ñi. Yucuan cuu ñuu nu i sica ñiyɨvɨ
tumañi iñi sii ra Ndyoo sa xihna ñi sa cua
tyindyee ra sii ra Pablo ityi cuahan ra. Ta
vityi ndɨhɨ tyiño ra.

27Ta sa saa ra ñuuAntioquía i zatitahan ra
sii ñiyɨvɨ sino iñi Tuhun Ndyoo ta i nacatyi
ra sihin ñu tandɨhɨ sa i zavaha ra Ndyoo ta
cuhva i tyindyee ra Ndyoo sii ra. Ta cuhva
i saha ra Ndyoo sa sino iñi inga ñiyɨvɨ vazu
yɨvɨ ñiyɨvɨ hebreo cuu ñu.

28 Tacuan cuu ta i ndoo ra Pablo ta ra
Bernabé naha ca sihin ñiyɨvɨ sino iñi ñuu
cuan.

15
Cuhva i titahan ra apóstol ñuu Jerusalén

1 Ta sa ndyaa ra Pablo ta ra Bernabé ñuu
Antioquía sihin ñu sino iñi Tuhun Ndyoo,
ta i saa minoo ityi ñiyɨvɨ, ra i quita nu cu
si Judea. Ta i quisaha zacuaha ra sii ñiyɨvɨ
vatyi tatu cuñi rayɨɨ sa cacu añima ra cuñi si
vatyi yɨvɨ sa sino ñi iñi ra sii ra Jesús zoco
cua cuhva ra sa tahndyañɨɨxiñixuu ravatyi
tacuan i catyi ley raNdyoo ta tyiemvucuhva
i tyaa raMoisés.

2Ñihi xaan i natuhun ra Pablo ta ra Bern-
abé sihin ra vatyi ñá ndu‑ɨɨn ra sihin ra,
cuhva cuan. Tacuan ta zɨquɨ i saha ñiyɨvɨ
tyiño sii ra Pablo ta ra Bernabé ta sii zuhva
ca ra cua cuhun ra ñuu Jerusalén vatyi cua
natuhun ra sihin ra apóstol ta sihin ra ndy-
izo tyiño nu iyo ra sino iñi indyacuan. Vatyi
tacuan ta cua nacoto ra yozo caa cua ndun-
doo tyiño cuan.

3 Ñiyɨvɨ sino iñi Tuhun Ndyoo ñuu Antio-
quía cuu ñu i tasi sii ra. Ta sa cuahan ra i
yaha ra nu cu si Fenicia, ta nu cu si Samaria.
Ta i nacatyi ra sihin ñiyɨvɨ yozo caa i zandoo
ñiyɨvɨ sa yɨvɨ ñiyɨvɨ hebreo cuu costumbre
sahnu ñu. Ta vityi tyaa ñu yahvi sii Ndyoo.
Ta zɨɨ xaan i cuñi tandɨhɨñu, sa siñiñu tuhun
cuan.

4 Ta sa saa ra Pablo ta ra Bernabé ñuu
Jerusalén ta i ndyehe vaha ra apóstol ta ra
ndyizo tyiño nu iyo ra sino iñi nu saa ra.
Ta tacuan tucu i zavaha tandɨhɨ ñiyɨvɨ sino
iñi Tuhun Ndyoo yucuan. Tacuan ta zɨquɨ i
quisaha nacatyi ra Pablo tandɨhɨ sa zavaha
ra Ndyoo tandɨhɨ ñuu nu sahan ra.

5Tacuan i zavaha ra ta i nduvita uu, a uñi
tahan ra. Ra fariseo cuu ra, ta sa sino iñi
ra sii ra Jesús. Maa ra cuan i catyi: Cuñi
si sa tahndya ñɨɨ xiñi xuu tandɨhɨ ra quɨhvɨ
cuenda ra Jesús ta nacatyi yo sihin ra vatyi
tyaa tucu ra yahvi sii ley i saha raMoisés.

6 Tacuan ta i titahan tandɨhɨ ra apóstol
sihin ra ndyizo tyiño nu iyo ñiyɨvɨ sino iñi
vatyi cuanacañi iñi rañaa sa cuñi si sandisa.

7 Sa naha xaan natuhun ra ta i nduvita ra
Pedro ta catyi ra: Yañi xaa, sito ndo vatyi sa
iyo quɨvɨ i casi ra Ndyoo sii, sihin maa ndo
vatyi cua nacatyi Tuhun Ndyoo sihin ñiyɨvɨ
sa yɨvɨ ñiyɨvɨ hebreo cuu vatyi cua coto ñu ta
cua sino iñi ñu.

8 Ta maa ra Ndyoo, sito ra añima tandɨhɨ
ñiyɨvɨ, ta zañaha ra sii yo vatyi cua quihin ra
sii ñu vatyi saha ra Tatyi Ii sii ñu inuu ñi tañi
saha ra sii maa yo.

9 Ta ña catyi ra Ndyoo sihin yo vatyi ña
vaha maa ñu ta vaha xaan maa yo. Zandu-
vaha ra añima ñu vatyi sino iñi ñu sii ra.

10 Vityi caca iñi yo cuhva cuñi ra Ndyoo.
Ña vaha sa cua cuhva yo tundoho sii ñiyɨvɨ
sino iñi sii ra ta cua catyi yo vatyi cua
zavaha ñu costumbre i saha ra Moisés. Sito
yo vatyi ñá cuu cundyee iñi ñiyɨvɨ sahnu sii
yo sa zavaha ñu tandɨhɨ sa catyi ra Moisés,
ta sito yo vatyi ñá cundyee tucu iñi maa yo
zavaha yo sii si.

11 Ña tacuan ta nduvaha añima yo. Sito
yo vatyi nduvaha añima yo vatyi iyo xaan
tumañi iñi sii ra Jesús. Ta ñahñi ca cuhva
nduvaha añima ñiyɨvɨ.

12 Taxi ñi i nduu tandɨhɨ ñiyɨvɨ sa siñi
ñu cuhva nacatyi ra Pablo ta ra Bernabé
tandɨhɨ sa i cuu ta tandɨhɨ sandyityi i zavaha
ra Ndyoo nu sahan ra nu iyo ñiyɨvɨ sa yɨvɨ
ñiyɨvɨ hebreo cuu.

13Ta sandɨhɨ cahan ra ta i cahan ra Jacobo
ta catyi ra: Tyizoho ndo, yañi xaa.

14 Sa saha ra Simón Pedro cuenda yozo
caa i quisaha ra Ndyoo zasino ra iñi inga
ñiyɨvɨ vatyi sii maa ra Ndyoo cua cuu ñu
vazu yɨvɨ ñiyɨvɨ hebreo cuu ñu.

15Ta zuun ñi cuhva ya cuu cuhva i cahan
TuhunNdyoo ta tyiemvu vatyi i tyaaminoo
ra profeta cuhva cahan ra Ndyoo:
16Nu vasi quɨvɨ cua quisi ra Cristo vatyi cua

cuhve tyiño sii ra.
Quɨvɨ i sicoo ra reyDavid i zacahnuñiyɨvɨ sii

sa ndisa cuii.
Zoco zuhva ñi quɨvɨ ta i zaña tucu ñu sii.
Cuhva i zacahnuñu sii, ta quɨvɨ raDavid cua

zacahnu tucuñiyɨvɨhebreo sii nuvasi
quɨvɨ.

17 Ta sa cuenda maa ñu hebreo ta tacuan
tucu cua zavaha inga ñiyɨvɨ, ñu yɨvɨ
ñiyɨvɨ hebreo cuu, ta cua sino iñi ñu
sii.

18 Tacuan i catyi ra Ndyoo vatyi sa sito
ra vatyi cua zavaha ra cuhva cuan
cumañi ca sino ñuu ñiyɨvɨ. Ta yucuan
cuenda i catyi ra tacuan.

19 Tacuan ta zɨquɨ i catyi tucu ra Jacobo
sihin ñiyɨvɨ: Sica iñi vatyi vaha cama cuhva
yo tundoho sii ñiyɨvɨ, ñu yɨvɨ ñiyɨvɨ hebreo

cuu tatu sa i zandoo ñu costumbre sahnuñu
ta ndyico ñu sii Ndyoo sa ndisa cuii.

20Vaha ca tatu cua tyaa yominoo carta sii
ñu ta catyi yo sihin ñu vatyi ma casi ñu sa
saha ñiyɨvɨ sii zandu ta naquihin tucuñu. Ta
cua coo minoo rayɨɨ sihin minoo ñi ñaha ta
minoo ñi ñaha sihin minoo ñi rayɨɨ. Ta inga
cuhva cua cahan yo sihin ñu sa ma casi ñu
coño quɨtɨ tatu ña sati vaha nɨñɨ tɨ ta ma casi
ca ñu nɨñɨ quɨtɨ.

21 Vatyi ndya ta tyiemvu xaan iyo ra
tandɨhɨ ñuu, ra cahvi ley saha ra Moisés sisi
vehe ñuhu hebreo. Tahan tahan vitya cahvi
ra sii si quɨvɨquitatu ñiyɨvɨ. Tacuan i catyi ra
Jacobo.

22Tacuan i cuu si, ta i catyi ra apóstol ta ra
ndyizo tyiño nu iyo ñiyɨvɨ sino iñi ta tandɨhɨ
inga ñiyɨvɨ sino iñi Tuhun Ndyoo yucuan
vatyi cua tasi ra sii auu, auñi tahanra tahan
ra, cua cuhun ra ndya ñuu Antioquía sihin
ra Pablo ta ra Bernabé. Ta i saha ra tyiño
cuan sii ra Judas. Nañi tucu ra Barsabás ta
sii ra Silas. Nduu tahan ra cuu ra ndyizo
tyiño cahnu nu iyo ñiyɨvɨ sino iñi.

23 Ihya cuu sa catyi carta i tasi ra sihin
ra ndya nu iyo ñiyɨvɨ sa yɨvɨ ñiyɨvɨ hebreo
cuu ñuuAntioquía ta nu cu si Siria ta Cilicia.
Catyi si: “Maandi cuu raapóstol ta randyizo
tyiño nu iyo ñiyɨvɨ sino iñi ta sihin tandɨhɨ
ñu sino iñi Tuhun Ndyoo ityi ya. Saha ndi
minoo ndyoo nacucumi sii maa ndo.

24Ñihi ndi tuhun vatyi sahan ñiyɨvɨ ñuu ya
ndya ñuu ndo, ta yɨvɨmaa ndi saha tyiño sii
ñu ta i zayangañu sii ndovatyi catyi ñu sihin
ndovatyi cuñi si sa cahndyandoñɨɨxiñixuu
tandɨhɨ rayɨɨ ta tyaa ndo yahvi ley raMoisés.

25Yucuancuendasica iñi tandɨhɨndivatyi
cua tasi ndi sii zuhva ra iyo ihya vatyi cua
cuhun ra nundyaando sihin ra tahan yo, ra
Bernabé ta ra Pablo, ra sa cuñi xaan ndi.

26Sa cuaha xaan saha cuñi cahñi ñiyɨvɨ sii
ra sa cuenda tyiño ra Jesucristo.

27 Tacuan cuu. Ta yucuan cuenda i tava
ndi tyiño sii ra Judas ta ra Silas vatyi cuhun
ra ta nacatyi ra sihin ndo tandɨhɨ sa i tyaa
ndi nuu carta ya.

28Vatyi sa ndu‑ɨɨn ndi sihin Tatyi Ii ta sica
iñi ndi vatyi ma zavaha ndo cuaha xaan
cuhva. Ihya ñi cuu cuhva ñiñi cua zavaha
ndo:

29Ma casi ndo sa saha ñiyɨvɨ sii zandu ta
naquihin tucu ñu. Ma casi ndo nɨñɨ quɨtɨ, ta
ma casi ndo coño quɨtɨ tatu ñá sati vaha nɨñɨ
tɨ. Ta minoo ñi ñaha cua coo sii minoo rayɨɨ
taminoo ñi rayɨɨ sihinminoo ñaha. Tatu cua
cucumi vahando cuhva ya, vaha tacuanñi.”

30 Tacuan i tyaa ra cuan nuu carta ta ra
ndyizo tyiño cuan i quihin ra ityi cuahan ra
ndya ñuu Antioquía. Ta yucuan i zatitahan
ra sii tandɨhɨñiyɨvɨ sino iñiTuhunNdyoo. Ta
i saha ra carta cuan sii ñu.

31 Ta sa cahvi ñu sii si, zɨɨ xaan i cuñi ñu
vatyi vaha xaan cuu cuhva cahan si cuñiñu.

32 Ta ra Judas ta ra Silas i cuu cahan ra
profecía, ta i quisaha cahan ra, ta i tyindyee
xaan ra sii ñiyɨvɨ ta zɨɨ xaan i cuñi ñu.

33 Ta sa yaha zuhva quɨvɨ ta cua nanuhu
tucu ra. Ta i catyi ñiyɨvɨ sino iñi Tuhun
Ndyoo sihin ra: Ndyoo cua tyindyee sii ndo
ityi cuahan ndo.

34Zoco i cuñi ra Silas sa ndoo ra.
35 Tacuan tucu ra Pablo ta ra Bernabé i

ndoo ra ñuu Antioquía. Maa ra cuan sihin
cuaha ca ñiyɨvɨ sito TuhunNdyoo, i zacuaha
ra sii ñiyɨvɨ ta i nacatyi ra Tuhun Ndyoo
sihin ñu.

Quihin tucu ra Pablo ityi cuahan ra vatyi
cua nacatyi ra TuhunNdyoo

36 I yaha zuhva ca quɨvɨ ta zɨquɨ catyi
ra Pablo sihin ra Bernabé: Coho tucu yo
tandɨhɨ ñuu nu i sahan yo. Cua ndyehe yo sii
ra tahan yo, tandɨhɨ ñiyɨvɨ i sino iñi Tuhun
Ndyoo nu i nacatyi yo sihin ñu. Cua ndyehe
yo yozo caa iyo ñu.

37 I cuñi raBernabé sa cuhun tucu ra Juan,
ra sa nañi tucuMarcos sihin ra.

38Zoco i sica iñi ra Pablo vatyi vaha cama
quihin ra sii ra vatyi ñá ndoo ra sa sahan ra
sihin ra sa xihna ñi. Quɨvɨ cuan i zandoo ra
JuanMarcos sii ra Pablo ta raBernabénucu
si Panfilia ta i sinuhu ra.

39Ñanacasi tahan sa cahan ra Bernabé si-
hin ra Pablo sa cuenda tyiño cuan. I cuxaan
ra zuhva. Tacuan ta zɨquɨ i cuzɨɨn tahan ra.
I quihin ra Bernabé sii raMarcos ta i quɨhvɨ
raminoobarco ta cuahanranucu si Chipre.

40Ta i quihin ra Pablo sii ra Silas. Ta i sica
ñiyɨvɨ tumañi iñi sii Ndyoo sa tyindyee ra sii
ra Pablo inga saha. Ta zɨquɨ cuahan ra.

41 I yaha ra nu cu si Siria. I yaha ra Cilicia.
Ta i saha ra tundyee iñi sii ñiyɨvɨ sino iñi
Tuhun Ndyoo yucuan.

16
Cuahan ra Timoteo sihin ra Pablo ta ra

Silas
1 I saa ra Pablo ta ra Silas ndya ñuu Derbe

tañuuListra. Yucuan i nañihi ra siiminoo ra
sino iñi. Nañi ra Timoteo. Ñiyɨvɨ hebreo cuu
zɨhɨ ra ta sino iñi ña sii ra Jesús. Ta zutu ra,
ra cahan zahan griego cuu ra.

2 Vaha ñiyɨvɨ cuu ra Timoteo catyi ñiyɨvɨ
sino iñi Tuhun Ndyoo ñuu Listra ta ñuu Ico-
nio.

3 I cuñi ra Pablo sa cuhun ra Timoteo
sihin ra. Zoco i quihin xihna ra sii ra ta i
sahndya ra ñɨɨ xiñi xuu ra coto cahan xaan
ñiyɨvɨ hebreo ñuu cuan vatyi sito ñu vatyi
ra griego cuu zutu ra ta ña tuhva ra zavaha
costumbremaa ñu.

4 Tacuan ta sahan ra tahan tahan ñuu. I
nacatyi ra sihin ñiyɨvɨ tuhun i nacatyi ra

apóstol ta ra ndyizo tyiño nu iyo ñiyɨvɨ sino
iñi ñuu Jerusalén vatyi tacuan ta cua za-
cuenda ñu sii ñu cuhva i tyaa ra nuu carta
cuan.

5 Tacuan ta sicoo ca tundyee iñi sii ñiyɨvɨ
sino iñi Tuhun Ndyoo, ta vaha xaan ca sino
iñi ñu sii ra Ndyoo ta tandɨhɨ quɨvɨ i ndutuu
ca ñu.

Tahan ra Pablo ñimahna ta ndyehe ra sii
minoo ra nu cu siMacedonia

6 Ñá saha Tatyi Ii sa nacatyi ra Pablo
Tuhun Ndyoo sihin ñiyɨvɨ nu cu si Asia. Yu-
cuancuenda i yahañi randyanucusi Frigia
ta Galacia.

7 Ta i saa ra nu cu si Misia. Ndya indy-
acuan cua cuhun ra ndya nu cu si Bitinia
sica iñi ra, zoco ñá saha tucu Tatyi Ii sa
cuhun ra yucuan.

8 Tacuan ta i yaha ra nu cu si Misia, ta i
quɨhvɨ ra ñuu Troas sa cuu cuendaMisia. Ta
Troas cuan ndyaa si yuhu tyañuhu.

9 Yucuan i tahan ra Pablo ñimahna ta sisi
ñimahna i ndyehe ra sii minoo ra nu cu si
Macedonia. Ta i sica ra cuan tumañi iñi sii
ra Pablo ta catyi ra: “Quisun ndya Macedo-
nia ta tyindyeun sii ndi.”

10 Ta sa yaha ndyehe ra Pablo ñimahna
cuan ta yuhvi ra Lucas sihin ra Pablo ta
inga ra i zanumi ndi sa cuhun ndi ndya
Macedonia vatyi sito ndi vatyi sa tasi ra
Ndyoo sii ndi sa cua nacatyi ndi tuhun ra
indyacuan.

Ndyaa ra Pablo ta ra Silas ñuu Filipos
11 I quɨhvɨ ndi barco ñuu Troas ta sa ndoo

ñi cuahan ndi ndya cuhva ndya saa ndi
minoo ñuhu mahñu tyañuhu. Nañi si Samo-
tracia ta inga quɨvɨ i saa ndi ñuuNeápolis.

12Ndya indyacuan iquisaha sicandi sihin
saha ndi ndya ñuu Filipos. Cahnu xaan ñuu
cuan. Ñahñi inga ca ñuu ñiñi ca iyo yucuan.
Ndyaca ñaha ñiyɨvɨ romana sii si. Yucuan i
ndoo ndi zuhva quɨvɨ.

13 Minoo quɨvɨ quitatu ñiyɨvɨ i quita ndi
sata ñuu ndya nu iyo minoo yuu vatyi yu-
cuan tuhva ñiyɨvɨ sahan ta sica tahvi ñu sii
Ndyoo. Yucuan i sindyaa ndi ta i nacatyi
ndi Tuhun Ndyoo sihin ñu zɨhɨ, ñu i titahan
yucuan.

14Minoo ña nañi ña Lidia. Ñuu Tiatira cuu
ñuu ña. Xico ña zahma vaha, zahma yuhva
tixinda, vatyi yucuan cuu tyiñoña. Zacahnu
ña sii raNdyoo cuhva zacahnuñiyɨvɨhebreo
sii ra. I tyizoho ña sa cahan ra Pablo, ta i
nuña ra Ndyoo sa siñi tuñi sii ña, ta i sino iñi
ña sa catyi ra Pablo.

15 Sicoo ndutya ña sihin ñiyɨvɨ sii ña, ta
zɨquɨ i catyi ña: Sa sito ndo vatyi ndisa cuii
sino iñi sii ra Jesús, yucuan cuenda cuhun
ndo ta cua ndoo ndo zuhva quɨvɨ vehi. Catyi
ña ta i zañiñi ña sii ndi ta cuahan ndi vehe
ña.

16 Minoo quɨvɨ sahan ndi nu sica tahvi
ñiyɨvɨ sii Ndyoo ta tahan ndi sii minoo ña
yoco. Ñoho tatyi cuihna sii ña, ta cuunacatyi
ña ñaa sa cua tahan ñiyɨvɨ nu cuahan quɨvɨ.
Cuhva cuan i zahacanaa ña xuhun ta ñihi
sitoho ña xuhun cuan.

17 I quisaha ndyico ña sii ra Pablo ta sii
maa ndi ta i cana saa ña ta catyi ña: Ra ihya
zavaha ra cuhva cuñi ra Ndyoo cahnu. Ta
vasi nacatyi ra sihin ndo yozo caa cua cacu
añima ndo ta ma cuhun ndo andyaya. Catyi
ña.

18 Tacuan i zavaha ña cuaha xaan quɨvɨ
cuhva ndya ñá cundyee ca iñi ra Pablo, ta
zɨquɨ i nandyehe sata ra ta i catyi ra sihin
tatyi cuihna cuan: Yuhvi catyi vatyi quiton
añimaña ya vatyi iyo tundyee iñi sii ra Jesús.
Catyi ra. Ta zuun ñi caa cuhva cuan i quita
tatyi cuihna añima ña.

19 Ta sa sito sitoho ña vatyi ma ñihi ca ra
xuhun sihin ña vatyi sa i quita tatyi cuihna
añima ña ta i tɨɨn ra sii ra Pablo ta ra Silas ta
sindyaca ra sii ra ndya vehe tyiño.

20 I sindyaca sitoho ña sii ra nuu ra juez
ta catyi ra sihin ra juez: Ra ihya zatɨvɨ tyiño
ñuu yo ta ñiyɨvɨ hebreo cuu ra.

21 Zacuaha ra costumbre sa ma cuu sino
iñi yo ta ma cuu zavaha yo vatyi ñiyɨvɨ ro-
mano cuu yo. Tacuan i catyi ra cuan.

22 Tacuan ta i tyaa tandɨhɨ ñiyɨvɨ cuatyi
sata ra Pablo ta ra Silas. Ta i tava ra cu tyiño
tyiño saquita zahmaraPablo ta raSilas. Ta i
catyi ra sihin ra policía: Cañi vaha vaha ndo
sii ra sihin yutu.

23Ta sa yaha cañi xaan ra sii ra ta i tyihi ra
sii ra vehe caa ta catyi ra sihin ra cumi vehe
caa vatyi nacucumi vaha xaan ra sii ra.

24Ta sa ñihi ra cumi vehe caa cuan tuhun
cuan ta i tyihi ra sii ra vehe nu cutu ca, ta i
tyihi ra saha ra sisi vitu.

25 Tañi cuhva maa ñuu sata ra Pablo ta ra
Silas yaa Ndyoo ta sica tahvi ra sii Ndyoo ta
i tyizoho inga ra ñoho si vehe caa cuan.

26 Ta ta sica cuii ñi i taan minoo sa ñihi
xaan. Ñihi xaan i quɨzɨ si vehe caa cuan.
Ta zuun ñi caa cuhva cuan i nuña tandɨhɨ
yuvehe ta i ndasi cadena sa nuhñi ra ñoho
vehe caa cuan.

27 I natahvi iñi ra cumi vehe caa cuan. Ta
ndyehe ravatyi nuña tandɨhɨyuvehe, ta sica
iñi ra vatyi sa sino tandɨhɨ ra ñoho si vehe
cuan. Yucuan cuenda i tava ra mityi ra ta
cua cahñi ra zuun ñi sii maa ra.

28 Zoco i catyi ra Pablo: Ma cahñun suun.
Ñoho tandɨhɨ ndi ihya.

29 I sica ra cumi vehe caa cuan ñúhu ta i
cacono ra sisi vehe cuan. Nɨhɨ tacuan ñi ca
ra vatyi yuhu xaan ra. I sicuɨñɨ sɨtɨ ra nuu ra
Pablo ta ra Silas.

30Ta zɨquɨ i tava ra sii ra ta i ndaca tuhun
ra sii ra: ¿Ñaa sa cuñi si zavehi, tata, ta cua
cacu añime?

31Ta i catyi ra Pablo sihin ra: Sino iñun sii
ra Jesús, ta cua cacun, yoho ta tandɨhɨ ñiyɨvɨ
suun.

32 Tacuan ta zɨquɨ i nacatyi ra Pablo
Tuhun Ndyoo sihin ra ta sihin tandɨhɨ ñiyɨvɨ
vehe ra.

33 Ta zuun ñi sa cuaa cuan i nacatya ra
cumi vehe caa cuan nu ñicuehe nduu tahan
ra. Ta i sicoo ndutya ra cumi vehe caa cuan
sihin tandɨhɨ ñiyɨvɨ sii ra.

34 Tacuan ta i quihin ra sii ra Pablo ta
cuahan ra sihin ra ndya vehe ra, ta saha ra
sa casi ra. Ta zɨɨ xaan i cuñi ra ta ñiyɨvɨ sii
ra vatyi sa sino iñi ñu sii ra Jesús. (Tacuan
ta zɨquɨ i nandɨhvɨ tucu ra Pablo ta ra Silas
vehe caa cuan coto cuxaan ra cu tyiño sihin
ra cumi vehe caa.)

35 Ta inga quɨvɨ sa ñaha ñi i tasi ra juez sii
ra policía ta catyi ra sihin ra cumi vehe caa:
Zaña ndo sii ra cuan.

36Ta tacuan i catyi ra cumi vehe caa cuan
sihin ra Pablo vatyi sa cuu quita ra sihin ra
Silas.

37 Zoco i catyi ra Pablo: Ra ñuu Roma cuu
nduhvi. Ta ñahñi cuhva iyo sii ra ihya sa
cañi ra sii ndi nuu ñiyɨvɨ ta tyihi ra sii ndi
vehe caa. Ta ñá saha ra sa cahan ndi ta nu
sa ñá cutuñindi. Ta vityi cuñi ra sa cua zaña
xehe ra sii ndi. Ña tacuan cuu si. Nacatyi
ndo sihin ra juez vatyi naquisi tava maa ra
sii ndi ta cua cuhun ndi. Tacuan i catyi ra
Pablo.

38 Ta tacuan i nacatyi ra policía sihin ra
juez. Ta i yuhu ra juez sa ñihi ra tuhun vatyi
ra ñuu Roma cuu ra Pablo ta ra Silas.

39 Yucuan cuenda sahan ra nu ñoho ra
Pablo sihin ra Silas ta i sica ra tumañi iñi sii
ra sama cuxaan ra, ta zɨquɨ i tava ra sii ra, ta
i catyi ra sihin ra vatyi sa ndyoo ñi naquita
ra ñuu cuan.

40Ta sa quita ra Pablo ta ra Silas vehe caa
ta cuahan ra vehe ña Lidia. Ta i ndyehe ra
sii inga ñiyɨvɨ sino iñi Tuhun Ndyoo ta saha
ra tundyee iñi sii ñu ta zɨquɨ i quita ra ñuu
cuan.

17
Siñi ñiyɨvɨ ñuu Tesalónica TuhunNdyoo

1 I yaha ra Pablo ta ra Silas ñuu Anfípolis
ta ñuu Apolonia ta cuahan ra minoo ñuu
cahnu. Nañi si Tesalónica. Yucuan iyo mi-
noo vehe ñuhu hebreo.

2 Ta tañi sa tuhva ra Pablo sahan, tacuan
i sahan ra yucuan. Uñi quɨvɨ, quɨvɨ quitatu
ñiyɨvɨ, i zacuaha ra sii ñiyɨvɨ cuhva catyi
Tuhun Ndyoo.

3 Tyehen i catyi ra: I catyi Tuhun Ndyoo
vatyi cua ndyehe ra Cristo tundoho. Cua

cuu ra, ta zɨquɨ cua nandoto tucu ra. Yuhvi
catyi vatyi ra Jesús cuu ra cu Cristo vatyi
tacuan i tahan si sii ra. Ta cua zacacu ra sii
ñiyɨvɨ nu iyo ñu ndyehe tundoho. Tacuan i
catyi ra Pablo.

4Ta ñiyɨvɨ i tyizoho, cuaha ñu i sino iñi. Ta
cuaha ca ra, ra griego cuu ra. Ta sa sino iñi
ra cuhva zacuaha ñiyɨvɨ hebreo. Ta inga ñu
cuu ñu ñazɨhɨ ra cuca ñuu cuan.

5 Tacuan ta sa ndyehe ra hebreo, ra ña
sino iñi, vatyi sino xaan iñi ñiyɨvɨ ta i cucui-
hna iñi ra sa cuenda si. I quihin ra siiminoo
ityi ra sicanooñi, raña zatyiño, ta ra yucuan
i zatitahan sii ñiyɨvɨ, ta i zanduvaa ra sii ñu.
Sahan ra vehe ra Jasón sa nanducu ra sii ra
Pablo vatyi cua cundyaca ra sii ra nu yucu
tandɨhɨ ñiyɨvɨ.

6 Zoco ñá nañihi ra sii ra. Tacuan ta zɨquɨ
i xita cañoho ra sii ra Jasón ta sii zuhva ca ra
sino iñi nuu ra cu tyiño. Ta i cana saa ra ta
catyi ra: Ra ihya zayanga sii ñiyɨvɨ nacahnu
ñuu ñiyɨvɨ ta vityi vasi zayanga ra sii ñiyɨvɨ
ñuu yo.

7 I saha ra Jasón ya sa cundyaa ra cuan
vehe ra. Catyi ra ya vatyi ra Jesús cuu ra cu
rey ta yɨvɨ ra César. Cuatyi cuu si sa tacuan
vatyi ra César cuu rey sii maa yo.

8 Tacuan i cahan ra cuñi cuatyi cuan
cuhva ndya zanduvaa xaan ra sii ñiyɨvɨ si-
hin ra cu tyiño.

9 Zoco i saha ra Jasón ta inga ra zuhva
xuhun, ta i quita ica ra.

Cuahan ra Pablo ta ra Silas ñuu Berea
10 Zuun ñi sa cuaa cuan i zanumi ra sino

iñi Tuhun Ndyoo sii ra Pablo ta ra Silas ta
cuahan ra ndya ñuu Berea. Ta cuhva sa saa
ra yucuan, i sahan ra vehe ñuhu hebreo.

11 Ñiyɨvɨ hebreo ñuu cuan vaha ca ñiyɨvɨ
cuu ñu. Ñá zavaha ñu cuhva i zavaha ñiyɨvɨ
hebreo ñuu Tesalónica. Cuñi xaan ñiyɨvɨ
ñuu Berea sa tyizoho ñu Tuhun Ndyoo. Ta
tandɨhɨ quɨvɨ i cahvi ñu Tuhun Ndyoo vatyi
cuñiñu coto ñu tatu ndisa sa cahan ra Pablo.

12Yucuan cuenda i sino iñi cuaha xaan ra
hebreo, ta cuaha ñuzɨhɨ griego, ñu ñiñi.

13Zoco sañihiñiyɨvɨhebreoñuuTesalónica
tuhun vatyi zacuaha ra Pablo TuhunNdyoo
ñuu Berea ta zɨquɨ sahan ra cua zanduvaa
ra sii ñiyɨvɨ ñuu Berea ta cua cahñi ñu sii ra
Pablo.

14 Yatyi xaan i tasi ñiyɨvɨ sino iñi Tuhun
Ndyoo sii ra Pablo ndya yuhu tyañuhu. Ta
i ndoo ra Silas ta ra Timoteo ñuu Berea.

15 Cuahan uu tahan ñiyɨvɨ sihin ra Pablo.
Sindyaca ra sii ra ndya ñuu Atenas. Ta zɨquɨ
i tasi ra Pablo tyiño sihin ra sa nacatyi ra
sihin ra Silas ta ra Timoteo vatyi zanumi ra
ta cuhun ra nu iyo ra Pablo.

Ndyaa ra Pablo ñuuAtenas
16 I ndatu ra Pablo ñuu Atenas ndya cua

quisi ra Silas ta ra Timoteo. Ta sica xaan iñi

ra Pablo vatyi ndyehe ra vatyi cuaha xaan
zandu yutu iyo ñuu cuan.

17 Yucuan cuenda sahan ra vehe ñuhu
vatyi cua natuhun ra sihin ñiyɨvɨ hebreo
ta sihin inga ñiyɨvɨ sino iñi sii Ndyoo. Ta
tandɨhɨ quɨvɨ i nacatyi ra sihin ñiyɨvɨ i
ndyehe ra nuyahvi.

18 Ta zɨquɨ i natuhun tahan ñiyɨvɨ cuhva i
cahan ra Pablo. Iyo ñu zacuaha ñu tuhun ra
Epicúreo ta iyo ñu zacuaha ñu tuhun ñiyɨvɨ
estoico. Ta zuhva ñu i catyi: ¿Ñaa tuhun cuu
si sa nacatyi xaan ra ya vatyi cahan xaan ra
tuhun inga ndyoo, ra ña sito yo? Tacuan i
catyi ra cuan vatyi cahan ra Pablo tuhun ra
Jesús ta cuhva i nandoto ra Jesús.

19 Tacuan ta zɨquɨ i sindyaca ñu sii ra
PablondyaxiñiyucuAreópagonu titahan ra
ndyizo tyiño ñuu cuan ta i catyi ra sihin ra
Pablo: Cuñi ndi coto ndi ñaa tuhun cuu si sa
zacuohon sii ñiyɨvɨ.

20Tucu xaan cuu tuhun nacatyun, ta cuñi
ndi coto ndi ñaa sa cuu si. Tacuan i catyi ñu.

21 Vatyi tandɨhɨ ñiyɨvɨ ñuu Atenas sihin
ñiyɨvɨ inga ñuu, ñu iyo ñuu Atenas cuan,
ñahñi tyiño zavaha ñu. Maa ñi sa tyizoho ñu
ta sa nacatyi ñu ñaa cuhva saa iyo.

22Tacuan i cuu ta zɨquɨ i nduvita ra Pablo
mahñu nu yucu ra cuan xiñi yucu Areópago
ta i catyi ra sihin rañuuAtenas cuan: Ndoho
ra ñuu Atenas, ndyehi vatyi zacahnu xaan
ndo ndyoo sii maa ndo sihin tandɨhɨ cuii
añima ndo.

23 Vatyi sehin sa ndyehi nu zacahnu ndo
sii ndyoo ndo ta i ndyehi minoo altar ta
ndyaa letra. Tyehen catyi si: “Cuenda
ndyoo sa ña sito yo.” Zacahnu ndo sii ra
vazu ña sito ndo sii ra. Ta vityi cua nacatyi
sihin ndo yoo ra cuu ra.

24 Ndyoo, ra zavaha ñuu ñiyɨvɨ cuu ra. I
zavaha ra tandɨhɨ sa iyo. Sitoho yutyi andɨvɨ
ta ñuhu ñuu ñiyɨvɨ cuu sii ra. Ña iyo maa ra
sisi vehe ñuhu zavaha ñiyɨvɨ.

25 Ña cuñi si sa cua tyindyee ñiyɨvɨ sii ra
vatyi ñahñi sa cumañi sii ra vatyi zuun ñi
maa ra saha tandɨhɨ sa iyo. Saha ra sa
cundito yo. Saha ra sa coo tatyi yo.

26Minoo tuhunñiñiyɨvɨ i zavaha raNdyoo
saxihnañi. Tacuan i cuu ta zɨquɨ i ndutuu ca
ñiyɨvɨ ta i catyi ra Ndyoo vatyi cua coo ñiyɨvɨ
nacahnu ñuu ñiyɨvɨ. I catyimaa ra ndyamaa
cua coo sa zɨɨn zɨɨn tata ñiyɨvɨ ñuu ñiyɨvɨ, ta
i saha ra ñaa ñuhu cua cuu sii ñu. Ta i catyi
ra ñaa ñiyɨvɨ cua cundyaca ñaha sa zɨɨn zɨɨn
ñuhu ta ama cua cundyaca ñaha ñu.

27 Tacuan i zavaha ra Ndyoo vatyi cua
nanducu ñiyɨvɨ sii ra. Sica iñi ra vatyi ña yɨɨ
ta cua nañihi ñu sii ra. Vatyi ña sica iyo ra
sihin yo.

28Vatyi sa cuendamaa ra ta ndito yo, cuu
caca yo ta cuu coo yo cuhva iyo yo. Tañi
sa i tyaa minoo ra ñuu ndo ta tyiemvu vatyi

catyi ra: “Maa ra Ndyoo i zavaha sii yo.”
Catyi ra.

29 Ta ndisa vatyi i zavaha ra sii yo, ta
yucuan cuenda ña vaha caca iñi yo vatyi
caa ra tañi caa minoo ndyoo xuhun cuaan
a xuhun cuisi, a yuu a ñaa sa zavaha ñiyɨvɨ
cuhva caa ra.

30 Ta tyiemvu ñá sito maa ñiyɨvɨ ñaa sa
zavaha ñu. Ta ñá cuxaan ra Ndyoo sihin
ñiyɨvɨ quɨvɨ cuan vatyi ñá sito ñu. Zoco vityi
catyi ra vatyi nazandoo ñiyɨvɨ nacahnu ñuu
ñiyɨvɨ cuatyi zavaha ñu.

31Vatyi sa sata ra quɨvɨ sa cua tasi tuñi ra
sii ñiyɨvɨ ñuu ñiyɨvɨ sihin sa ndoo. Ta saha
ra tyiño sii minoo ra sa cua ndyehe ra a sa
vaha zavaha ñiyɨvɨ a sa ña vaha. I zañaha ra
Ndyoo sii yovatyi iyo cuhva sii ra cuanvatyi
i zanandoto ra sii ra.

32Tasa siñiñiyɨvɨvatyi catyi raPablovatyi
i nandoto minoo ñiyɨvɨ ta zuhva ñu tyizoho
cuan, i sacu ndyaa ñu sii ra Pablo. Zoco
inga ñu i catyi ñu: Cuñi ndi sa tyizoho ndi sa
cohon inga saha.

33 Tacuan ta i quita ra Pablo nu titahan
ñiyɨvɨ.

34Ta zuhva ra cuan i sino iñi ra ta i titahan
ra sihin ra Pablo. Minoo ra nañi ra Dionisio.
Ra ndyizo tyiño ñuu cuan cuu ra. Ta minoo
ñaha sino iñi, nañi ña Dámaris. Ta iyo ca ñu
sino iñi ndɨhɨ ca.

18
Cuahan ra Pablo ñuu Corinto

1 Tacuan ta zɨquɨ i zandoo ra Pablo ñuu
Atenas ta cuahan ra ñuu cahnu Corinto.

2 Yucuan i nañihi ra sii minoo ra hebreo
tañi maa ra. Aquila nañi ra. Ñuu Ponto i
cacu ra. Ta cunaha ca sa quita ra nu cu
si Italia sihin ñazɨhɨ ra. Nañi ña Priscila. I
quita ñu ñuu cuan vatyi i tava ra ndyaca
ñaha Claudio sii tandɨhɨ ñiyɨvɨ hebreo ñuu
Roma nu sindyaa ñu. Sahan ra Pablo vehe
ñu nu ndyaa ñu ñuu Corinto.

3Yucuan i ndoo ra Pablo ta i zatyiño ra si-
hin ñu vatyi sa tuhva ra zatyiño tañi zatyiño
maañu. I zavaha ñu vehe zahma. Ta tacuan
i zahacanaa ñu xuhun.

4 Ta i natuhun ra Pablo sihin ñiyɨvɨ vehe
ñuhu hebreo tandɨhɨ quɨvɨ sa cu quɨvɨ qui-
tatu ñiyɨvɨ. I natuhun tahan ra sihin ñiyɨvɨ
hebreo ta i natuhun tahan ra sihin ñiyɨvɨ
griego vatyi cuñi ra sa cua sino iñi ñu sii ra
Jesús.

5 Ta sa quita ra Silas ta ra Timoteo ñuu
Macedonia ta i saa ra nu ndyaa ra Pablo,
ta zɨquɨ i zaña ra Pablo inga tyiño ra ta
tandɨhɨ tyiemvu i zacuaha ra TuhunNdyoo.
I nacatyi ra sihinñiyɨvɨhebreo vatyi ra Jesús
cuu ra sa ndatu ñu, ra cua tasi ra Ndyoo.
Ta cua zacacu ra sii ñiyɨvɨ nu iyo ñu ndyehe
tundoho.

6Tacuan ta zɨquɨ i quisaha nduxaan ñiyɨvɨ
hebreo cuan sihin ra Pablo ta i cahan ñu
ndya vaha ñi sii ra Jesús. Tacuan i cuu si ta i
naquɨzɨ ra Pablo zahma ra vatyi ña cundyee
ca iñi ra sa cahan ñu. I catyi ra sihin ñu:
Cuatyimaandocuu tamacuhunndogloria.
Yɨvɨ cuatyi mi. Ta vityi cuhin cua nacatyi
Tuhun Ndyoo maa ñi sihin ñiyɨvɨ, sa yɨvɨ
ñiyɨvɨ hebreo cuu.

7 I quita ra vehe ñuhu hebreo ta cuahan
ra vehe minoo ra nañi Justo vatyi zacahnu
maa ra Justo sii Ndyoo. Ta iyo vehe ra yatyi
ñi xiin vehe ñuhu.

8 Sino iñi minoo ra nañi Crispo Tuhun
Ndyoo. Ra cu nuu sii vehe ñuhu hebreo cuu
ra. Sino iñi tandɨhɨ ñiyɨvɨ vehe ra. Ta i sino
tucu iñi cuaha xaan inga ñiyɨvɨ ñuu Corinto
sa siñi ñu Tuhun Ndyoo. Ta i sicoo ndutya
ñu.

9 Tacuan ta minoo sa cuaa i ndyehe ra
Pablo sii ra Jesús sisi ñimahna ta i catyi ra
Jesús sihin ra: Ma yuhun Pablo, ta ma cu-
taxun. Zacuohon Tuhun Ndyoo.

10Vatyi zacuendami suun. Yoñiñiyɨvɨ cuu
tɨɨn suun sa zaha ñu maña suun vatyi iyo
cuaha xaan ñiyɨvɨ ñuu ya sa cua sino iñi sii.

11 Yucuan cuenda i ndoo ra Pablo minoo
cuiya zazava ñuu Corinto sa zacuaha ra sii
ñiyɨvɨ Tuhun Ndyoo.

12 Zoco tyiemvu sa cuu ra Galión gober-
nador nu cu si Acaya, i ndu‑ɨɨnñiyɨvɨ hebreo
sa ña sino iñi, ta i tɨɨn ñu sii ra Pablo. I
sindyaca ñu sii ra nuu ra ndyaca ñaha.

13 Ta i catyi ñu sihin ra Galión: Ra ihya,
nacatyi xaan ra sihin ñiyɨvɨ cuhva zacahnu
ñu sii Ndyoo, zoco yɨvɨ cuhva catyi ley ndi
cuu si cuan.

14SacuacahanraPablo ta i catyi raGalión
sihin ñiyɨvɨ hebreo: Tyizoho ndo. Ñahñi sa
i zavaha ra ya. Tatu zavaha ra sa ña vaha
a cuatyi cua zayange sii ta cua tyizohi sa
cahan ndo. Zoco ña tacuan cuu si vatyi
ñahñi sa zavaha ra. Ta ma tyizohi sa cahan
ndoho ñiyɨvɨ hebreo.

15 Cuñi ndo cuatyi sihin ra vatyi zacuaha
ra inga tuhun. Inga tuhunnacatyi ra ta tucu
iyo ley maa ndo. Ma ndyehi tyiño cahan
ndo. Catyi ra.

16 Tacuan ta i tava ra sii ra hebreo sata
vehe.

17 Tandɨhɨ ñiyɨvɨ griego, i tɨɨn ñu sii ra
Sóstenes. Racunuusii veheñuhuhebreocuu
ra. I cañi xaanñu sii ra zuunñi yuvehe tyiño
vatyi cuñi ñu cuatyi sihin ñiyɨvɨ hebreo. Ta
ñá cahanmaa ra gobernador Galión.

Sa nanuhu tucu ra Pablo ndya ñuuAntio-
quía ta zɨquɨ i quihin tucu ra ityi cuahan ra sa
cu uñi saha

18Cuaha ca quɨvɨ i ndoo ra Pablo yucuan.
Tacuan ta zɨquɨ i cuzɨɨn tahan ra sihin ñiyɨvɨ
yucuan. Ta cuahan ra ñuu Cencrea. I zatya

tyehe ra Pablo xiñi ra vatyi cua zavaha ra
minoo cuhva sa catyi ra sihin ra Ndyoo. Ta
zɨquɨ i quɨhvɨ ra barco vatyi cua cuhun ra
ityi Siria sihin ña Priscila ta ra Aquila. Yɨɨ
maa ña Priscila sii ra Aquila.

19 Ta sa saa ñu ñuu Efeso i zandoo ra sii
ra Aquila ta sii ña Priscila ta cuahan ra vehe
ñuhu hebreo ta cahan ra sihin ñu hebreo ñu
titahan yucuan.

20 I sica ñu sii ra sa ndoo ra naha ca, zoco
ñá cuñi ra.

21 Tacuan ta zɨquɨ cua cuzɨɨn tahan ra
sihin ñiyɨvɨ ta catyi ra: Cuñi si sa cuhin ñuu
Jerusalén sa cuenda vico. Zoco tatu cuhva
raNdyoo cua quisi tuqui nu ndyaa ndo. Ta i
quihin ra ityi cuahan ra. I quita rañuuEfeso
sihin barco.

22Ta sa saa ra Pablo ñuu Cesarea i quihin
ra ityi cuahan ra ñuu Jerusalén, ta i saa ra
nu iyo ra ndyizo tyiño cuenda ñiyɨvɨ sino iñi
Tuhun Ndyoo yucuan. Ta i nacatyi ra Pablo
sihin ra tandɨhɨ sa i zavaha ra nu sahan ra.
Ta zɨquɨ cuahan ra ñuu Antioquía.

23 I ndoo ra zuhva quɨvɨ ñuu Antioquía
cuan ta zɨquɨ i quihin tucu ra ityi cuahan ra
nu cu si Galacia ta nu cu si Frigia. Tahan
tahanñuu sahan ra ta saha ra tundyee iñi sii
ñiyɨvɨ sino iñi Tuhun Ndyoo.

Zacuaha ra Apolos sii ñiyɨvɨ Tuhun
Ndyoo ñuu Efeso

24 I quisiminoo ra hebreo ñuu Efeso. Nañi
ra Apolos. Ra ñuu Alejandría cuu ra. Casi
xaan zacuaha raTuhunNdyoo. Sito xaan ra
Tuhun Ndyoo, tutu sahnu.

25 Zacuaha ra yozo caa iyo ra Ndyoo. Za-
cuaha ra sihin tandɨhɨ cuii añima ra. Vaha
xaan zacuaha ra cuhva sito ra sa cuenda ra
Jesús, zoco ta coto ca ra tandɨhɨ sa cuenda ra
Jesús. Sito ramaañi cuhva i zacuahara Juan
sa zacoo ndutya ra sii ñiyɨvɨ.

26Ñá yuhu raApolos ta i quisaha zacuaha
xaan ra sii ñiyɨvɨ sisi vehe ñuhu hebreo. I
siñi ña Priscila ta ra Aquila sa cahan ra. Ta
zɨquɨ i quihinñu sii ra ta sahanñundya zava
ta i nacatyi ñu sihin ra tandɨhɨ sa cumañi
ca coto ra, tandɨhɨ sa i zavaha ra Ndyoo ta
cuhva zacacu ra sii ñiyɨvɨ sa cuenda ra Jesús,
i nacatyi ñu sihin ra.

27 Tacuan ta i cuñi ra Apolos sa cuhun ra
ndya nu cu si Acaya, ta i tyindyee ñiyɨvɨ sino
iñi Tuhun Ndyoo sii ra vatyi saha ñu xuhun
ta i tyaa ñu minoo carta sii inga ñiyɨvɨ sino
iñi Tuhun Ndyoo ityi cuan vatyi cua nacoto
ñu sii ra. Ta sa saa ra Apolos nu cu si Acaya
i tyindyee xaan ra sii ñiyɨvɨ yucuan. Sa sino
iñi ñu sii ra Jesús vatyi iyo xaan tumañi iñi
sii ra Ndyoo.

28 I ndyehe tandɨhɨ ñiyɨvɨ yucuan vatyi
vaha xaan cahan ra Apolos sihin ñiyɨvɨ he-
breo sa ña sino iñi vatyi saha xaan raNdyoo
cuhva sii ra. Ta i zañaha ra cuhva catyi

Tuhun Ndyoo. I catyi ra sihin ñu: Ndatu
ndo sii ra Cristo. Yuhvi catyi vatyi ra Jesús
cuu ra vatyi i tava ra Ndyoo tyiño sii ra sa
cua zacacu ra sii ñiyɨvɨ nu iyo ñu ndyehe
tundoho. Catyi ra Apolos.

19
Sahan tucu ra Pablo ñuu Efeso

1 Ta sa ndyaa ra Apolos ñuu Corinto ta i
yaha ra Pablo ityi yucu nu cu si Asia cuan
ta cuahan ra ñuu Efeso. Yucuan nañihi ra sii
zuhva ra sino iñi Tuhun Ndyoo.

2 Ta i ndaca tuhun ra Pablo sii ra ta catyi
ra: ¿Atu i naquihin ndo Tatyi Ii quɨvɨ i sino
iñi ndo Tuhun Ndyoo? Ta i catyi ra cuan
sihin ra Pablo: Tañaha cama coto ndi tuhun
sa cuenda Tatyi Ii.

3 Ta i catyi ra Pablo: ¿Ta yozo caa i sicoo
ndutya ndo? Ta i catyi ra sihin ra Pablo: I
sicoo ndutya ndi cuhva catyi ra Juan.

4Ta zɨquɨ i catyi ra Pablo sihin ra: I zacoo
ndutya ra Juan sii ñiyɨvɨ sa yaha ndu‑uu iñi
ñu cuatyi ñu. I nacatyi ra sihin ñu vatyi cua
quisi inga ra cuee ca ta sii maa ra cuan cua
sino iñi ñu. Ra yucuan cuu Jesús. Tacuan i
zacuaha ra Juan, catyi ra Pablo.

5 Ta sa siñi ra cuan tuhun cuan ta i sicoo
ndutya ra sa cuenda ra Jesús.

6Tazɨquɨ i tyizo raPablondaharazɨquɨ ra,
ta i noo xica Tatyi Ii sii ra, ta i quisaha cahan
ra inga zahan sa ña tuhva ra cahan ta i zaha
ra profetizar, ndɨhɨ ca.

7Tañi usi uu tahan ra cahan tacuan.
8 I sahan raPablo veheñuhuñiyɨvɨhebreo.

Uñi yoo i zacuaha ra sii ñiyɨvɨ yucuan. Ñá
yuhu ra ta i natuhun tahan xaan ra sihin
ñiyɨvɨ hebreo sa ña sino iñi. Ta i nacatyi ra
sihin ñu cuhva ndyaca ñaha ra Ndyoo. Ta i
zañiñi ra sii ñuvatyi ndu‑uu iñiñu cuatyi ñu.

9 Zoco zuhva ñiyɨvɨ yucuan ñihi xaan iñi
ñu. Ñá cuñi ñu sa sino iñi ñu. Ta quiñi
xaan i cahan ñu sii tuhun ra Jesús nuu ñiyɨvɨ
yucuan. Tacuan ta i zandoo ra Pablo sii ñu.
I quihin ra sii ñu sino iñi, ta tandɨhɨ quɨvɨ i
natuhun tahan xaan ra sihin ñu sa cuenda
Tuhun Ndyoo nu iyo zɨcuela ra maestro
nañi Tiranno.

10 Ta tacuan i sicoo tyiño uu cuiya cuhva
ndya tandɨhɨ ñiyɨvɨ hebreo ta tandɨhɨ inga
ñiyɨvɨ nacahnu Asia i siñi ñu tuhun ra Jesús.

11Cuahaxaan sandyityi i zavaha raPablo
i zacuu ra Ndyoo.

12Cuhva ndya pañitu a ñaa zahma cua tɨɨn
ra Pablo ta cuhun si sihin ñiyɨvɨndya nu caa
ñu cuhu ta i quita cuehe a ñaa tatyi cuihna
ñoho añima ñu.

13 Tacuan ta sicoo minoo ityi ñiyɨvɨ he-
breo. Ndɨhvɨ noo ñu ta catyi ñu vatyi cuu
tava ñu tatyi cuihna sii ñiyɨvɨ, ta i cuñi ñu sa
cua cutyiño ñu zɨvɨ ra Jesús. I cahan ñu cuan
sihin tatyi cuihna ta catyi ñu: Catyi xaan ra

Pablo yozo caa iyo ra Jesús. Cuenda ra Jesús
cuan catyi ndi vatyi cua quiton. Catyi ñu.

14 Tacuan i zavaha usa tahan ñiyɨvɨ, zehe
ra Esceva, minoo ra cu zutu cahnu sii ñiyɨvɨ
hebreo. Usa tahan ñu i zavaha tacuan.

15 Zɨvɨ ra Jesús i cahan ñu sihin tatyi cui-
hna ta catyi si sihin ñu: Nacote sii ra Jesús.
Ta nacote sii ra Pablo, zoco ña nacote yoo
ndohocuundovatyiñahñicuhva iyosiindo.
Catyi si.

16 Tacuan ta i ndava ra ñoho tatyi cuihna
zɨquɨñuñihi xaan. I tɨɨn ra sii ñu ta cañi xaan
ra. Zañicuehe ra sii ñu. I sahndya ra zahma
ñu ta i sino ñu vehe ra.

17Tacuan i cuu si ta i sito tandɨhɨñiyɨvɨñuu
Efeso cuhva i tahan ñu. I sito ñu hebreo ta
tandɨhɨ inga ñiyɨvɨ. Ta yuhu xaan ñu. Ta i
quisaha catyi ñu vatyi cahnu xaan cuu ra
Jesús.

18 Cuaha xaan ñiyɨvɨ sa sino iñi Tuhun
Ndyoo i quisi nahma ñu nuu ra Pablo
tandɨhɨ sañavaha i zavahañuvatyi i zatyiño
ñu sihin tuhun tazi.

19 I sahmi ñu libro sa sityiño ñu sa zatazi
ñu sii ñiyɨvɨ. Ta i sahmi ñu tandɨhɨ sa sityiño
ñu sa cuenda tyiño cuan. Ta sa yaha sahmi
ñu tandɨhɨ libro ñu ta i zaha ñu cuenda yozo
xuhun i siquɨhɨ si ta catyi ñu vatyi siquɨhɨ si
uu xico usi mil xuhun cuisi.

20Tacuan i nducahnu ca TuhunNdyoo, ta
cuaha ca ñiyɨvɨ sino iñi ñu, ta saha xaan ca
Ndyoo tundyee iñi sii ñu (sa cundyico ñu sii
ra).

21Tacuan ta i sica iñi ra Pablo sihin añima
ra vatyi cua yaha tucu ra nu cu si Macedo-
nia. Cua yaha tucu ra nu cu si Acaya, ta
cua cuhun tucu ra ñuu Jerusalén vatyi catyi
ra: Cua cuhun xihne ñuu Jerusalén. Ta zɨquɨ
cuñixaan si sa cuhun tuquiñuuRoma. Catyi
ra.

22 I tasi ra Pablo sii ra Timoteo sihin ra
Erasto, uu tahan ra zatyiño sihin ra, ityi nu
cu siMacedonia. Ta i ndoo ca ra Pablo nu cu
si Asia.

Cuhva i cuvaa xaan ñiyɨvɨ ñuu Efeso
23 Ta tyiemvu cuan sicoo sa sahñi tahan

ñiyɨvɨ ñuu Efeso sa cuenda Tuhun Ndyoo.
24 Minoo ra nañi Demetrio quisaha si-

hin si vatyi cuaha xaan ñiyɨvɨ sino iñi
TuhunNdyoo. Maa raDemetrio cuan tuhva
zavaha inga ndyoo xuhun cuisi, nañi si Di-
ana. Ta sihin tyiño zavaha ra cuaha xaan
zahacanaa ra sihin ra zatyiño sihin ra.

25 Yucuan cuenda i cana ra sii tandɨhɨ ra
sihin inga ra zatyiño tañi zatyiño maa ra ta
i catyi ra sihin ra: Yañi xaa, sito ndo vatyi
vaha xaan zahacanaa yo sihin tyiño ya.

26Ta vityi sa ndyehe yo ta sa siñi yo cuhva
cahan raPablo. Catyi ra vatyi ndyoo zavaha
ñiyɨvɨyɨvɨndyoo cuu si. Ta cuahaxaanñiyɨvɨ

sa sino iñi sa cahan ra ihya ñuu Efeso ta
nacahnu Asia.

27 Tatu tacuan cua cuu si, ta ma zata ca
ñiyɨvɨ sa zavahayo. Ta tatu cuazañañiyɨvɨ sa
zacahnu ñu sii vehe ñuhu ña Diana, ña vaha
sa tacuan vatyi cahnu xaan ndyoo cuu ña.
Vityi zacahnu tandɨhɨ ñiyɨvɨ nu cu si Asia ta
tandɨhɨ ñiyɨvɨ ñuu ñiyɨvɨ sii ña. Ta nu cuahan
quɨvɨmazacahnucañu sii ña tatu sino iñiñu
sa cahan ra Pablo. Catyi ra Demetrio.

28 Ta sa siñi inga ra sa nacatyi ra ta i
cuxaan xaan ra ta i cana saa ra ta catyi
ra: Cahnu xaan ndyoo cuu ña Diana ña cu
sitoho yo ñuu Efeso ya.

29 Tacuan i cuu ta i cuvaa ñiyɨvɨ nacahnu
ñuu cuan. I tɨɨnñu sii raGayo ta raAristarco.
Uu tahan ra tahan ra Pablo cuu ra, ra ñuu
Macedonia, ta sica noo ra sihin ra Pablo. Ta
i xita cañohoñiyɨvɨ sii randyanucuacundaa
tyiño.

30 I cuñi ra Pablo cuhun ra nu cuvaa ñiyɨvɨ
ta cahan ra sihin ñu, zoco ñá saha inga ra
sino iñi Tuhun Ndyoo.

31Tazuhvaracu tyiño cuendaAsia, amigo
ra Pablo cuu sii ra. Ta i tasi tucu ra cu tyiño
cuan tyiño ta catyi ra vatyi ma cuhun ra
Pablo.

32 Ta nu titahan ñiyɨvɨ iyo ñu cana saa
minoo cuhva ta ingañu cana saa inga cuhva
vatyi cuaha xaan ñu cuvaa. Ta cuaha xaan
ñu ñá sito ñu ñaa cuenda titahan ñu.

33Tacuan ta i tyaa ñiyɨvɨ hebreo sii minoo
ra nañi Alejandro ityi nuu, ta i nacatyi ñu
sihin ra ñaa sa cua cahan ra. Vatyi ñá sito
tucu maa ra cuan ñaa sa cuu. Tacuan ta i
saha ra Alejandro minoo zeña sihin ndaha
ra vatyi cua cutaxi ñiyɨvɨ vatyi cuñi ra catyi
ra vatyi ñahñi cuatyi ndyicuu ñiyɨvɨ hebreo.
Zoco inga ñiyɨvɨ i cuvaa xaan ca ñu.

34 Ta sa sito ñu vatyi ra hebreo cuu ra ta
quisaha cana saa tandɨhɨ ñu vatyi ñá tahan
iñi ñu. Tañi uu ora i cana saa ñu ta catyi ñu:
¡CahnuxaanndyoocuuñaDianaña cusitoho
yo ñuu Efeso ya! Tacuan ñi i cana saa ñu.

35 Tacuan ta cuee ca i zacutaxi ra cu sec-
retario sii ñiyɨvɨ ta i catyi ra: Ndoho ra
ñuu Efeso, sito tandɨhɨ ñiyɨvɨ ñuu ñiyɨvɨ vatyi
cumi vaha yo vehe ñuhu ña Diana vatyi
cahnu xaan ndyoo cuu ña. Ta cumi yo sii ña
vatyi i quisi ña ndya ityi zɨquɨ ta i canacava
ña.

36Yoñi ñiyɨvɨ cua catyi vatyi ña ndisa. Cu-
taxi ndo. Ta ñahñi ca sa zavaha ndo tatuma
nacañi vaha iñi ndo sa xihna ñi.

37Vatyi nduu tahan ra sindyaca ndo ihya,
ñahñi cuatyi i zavaha ra, ta ñahñi ndya vaha
ñi i cahan ra sii ndyoo yo.

38Yucuan cuenda catyi tatu cuatyi cuñi ra
Demetrio ta inga ra zatyiño sihin ra. Cuu
cutyihi ra cuatyi saha ra nuu ra cu tyiño.
Yucuan cuenda iyo ra juez ta iyo ra cu tyiño.
Cuu zandaa ra sihin ra.

39 Ta tatu inga tyiño cuñi ndo. Titahan
tucu ndo cuhva catyi ley.

40 Ta sa cuenda sa ndyicuu ndo vityi cuu
tyaa ñiyɨvɨ cuatyi sata ndo nuu ra cu tyiño.
Cuu catyi ñiyɨvɨ vatyi cuñi ndo cahñi tahan
ndo sihin ra cu tyiño vatyi i titahan maa
ndo tacuan ñi. Tatu cuñi ra cu tyiño coto
ra ñaa cuenda cuvaa xaan ndo, ma ñihi yo
cuhva cahan yo sihin ra. Tacuan i catyi ra
secretario cuan.

41 Tacuan i catyi ra ta natasi ra sii ñu
nacunuhu ñu ndya vehe ñu.

20
Yaha raPablo nu cu siMacedonia ta cua-

han ra nu cu si Grecia
1Ta sa cutaxi ñiyɨvɨ ta zɨquɨ i cana ra Pablo

sii tandɨhɨ ñiyɨvɨ sino iñi Tuhun Ndyoo. I
tahvi ra tyiño nuu ñu, ta saha ra tundyee
iñi sii ñu. Ta zɨquɨ i catyi ra vatyi cuhun
ra. Ta i quita ra ta cuahan ra ndya nu cu si
Macedonia.

2 I saa ra nu cu si Macedonia, ta saha ra
tundyee iñi sii ñiyɨvɨ sino iñi Tuhun Ndyoo.
Ta zɨquɨ cuahan ra Grecia.

3Yucuan i ndoo ra uñi yoo, ta zɨquɨ sa cuñi
quɨhvɨ ra barco ta cuhun ra nu cu si Siria,
zoco i ñihi ra tuhun vatyi cuñi ñu hebreo, sa
ña sino iñi, cahñi ñu sii ra. Yucuan cuenda i
sica iñi ra vatyi vaha ca cua cunuhu ra ityi
nu ñuhu ndya nu cu si Macedonia.

4 Ihya cuu ra cutahan sihin ra. Ra Sópater,
ra ñuu Berea cuu ra, ra Aristarco ta ra Se-
gundo. Ra ñuu Tesalónica cuu nduu tahan
ra. Ra Gayo, ra ñuu Derbe cuu ra ta ra
Timoteo. Ra Tíquico ta ra Trófimo. Nduu
tahan ra cuan i cacu nu cu si Asia.

5Xihna ca tandɨhɨmaa ra cuahan ityi nuu
ta ndatu ra sii ra Pablo ta sii mi ñuu Troas.
(Ra Lucas cuu ra tyaa tutu ya.)

6Maa ndi, i ñoho ndi zuhva ca quɨvɨ ñuu
Filipos ndya sa yaha vico sa sasi ñiyɨvɨ pan
ña ndaa, ta zɨquɨ i quita ndi ñuu cuan sihin
barco. Ta sa yaha ohon quɨvɨ ta zɨquɨ i ñihi
tahan ndi sihin inga ra ñuu Troas. Yucuan i
ndoo ndi usa quɨvɨ.

Sindyehe ra Pablo nu yucu ñiyɨvɨ sino iñi
ñuu Troas

7Quɨvɨ tumingu i tatahan tandɨhɨ ñu sino
iñi Tuhun Ndyoo. Sasi ñu pan ta sihi ñu
ndutya uva vatyi cua nacohon iñi ñu cuhva
sihi ra Jesús sa cuenda ñu. Ta i zacuaha ra
Pablo sii ñu cuhva ndya maañuu vatyi cua
cuhun ra inga quɨvɨ.

8 I titahan ndiminoo vehe toto ndya zɨquɨ
nu cayu cuaha xaan lámpara (cuhva cuu
ndyehe ndi).

9Ta ndyaa minoo ra yoco, nañi ra Eutico,
ventana vehe sa cu uñi toto cuan. Ta naha
xaan i cahan ra Pablo ta cuñi xaan ra Eutico
cuzu ra. Ta i quixi ra ta i canacava ra ndya

nu ñuhu. Ta ndaha sihi ra, ta i naquihin ñu
sii ra.

10 Tacuan ta i noo ra Pablo ndya nu can-
dyaa ra. Ta sa cunumi ra sii ra ta i catyi
ra sihin ñu sino iñi Tuhun Ndyoo: Ma yuhu
ndo. Sa nandoto ra.

11 Tacuan ta i nandaa tucu ra Pablo ndya
zɨquɨ cuan. Sasi ra sihin ñu, ta naha ca i za-
cuaha ra sii ñu cuhva ndya sa vasi cundisi.
Ta zɨquɨ cuahan ra.

12 Ta ra yoco cuan, i nduvaha ra, ta
cuanuhu ra ndya vehe ra. Ta zɨɨ xaan i cuñi
tandɨhɨ ñiyɨvɨ.

Quita ra ñuu Troas ta cuahan ra ñuu
Mileto

13 Ta maa ndi yatyi ca cuu ndi nuu. Cua-
han ndi sihin barco ndya ñuu Asón. Yucuan
cua ñihi tahan ndi sihin ra Pablo, ta cua
cuhun ra sihin ndi. Vatyi maa ra cuñi ra
cuhun ra ityi nu ñuhu ndya ñuu Asón.

14Ta sa ñihi tahan ndi sihin ra ñuu Asón, i
quɨhvɨ ra sisi barco ta cuahan ra sihin ndi
ndya minoo ñuhu mahñu tyañuhu. Nañi si
Mitilene.

15 I quita tucu ndi yucuan, ta inga quɨvɨ
i yaha ndi Quío, sa cuu inga ñuhu mahñu
tyañuhu. Ta inga tucu quɨvɨ i saa ndi Samos
minoo ñuhu mahñu tyañuhu. I quitatu ndi
ñuu Trogilio nu cu si Asia ta inga quɨvɨ i saa
ndi Mileto.

16 I yaha ñi ndi ñuu Efeso vatyi ñá cuñi
ra Pablo ndoo ra naha Asia cuan. Tacuan
i zavaha ra vatyi numi ra. Tatu cua cuu,
cuñi ra zacahnu ra vico Pentecostés ndya
ñuu Jerusalén.

Natuhun ra Pablo sihin ra ndyizo tyiño
cuenda ñiyɨvɨ sino iñi ñuu Efeso

17 I cana ra Pablo sii ra ndyizo tyiño
cuenda ñiyɨvɨ sino iñi ñuu Efeso ndya ñuu
Mileto nu ndyaa ra.

18 Ta sa saa ra cuan i catyi ra Pablo sihin
ra: Sa sito ndo yozo caa i cui ta sindyei sihin
ndo quɨvɨ i sei sa xihna ñi Asia ya.

19 I zatyiño xein tyiño ra Ndyoo. Ñá zac-
ahni sii. Cuihya xaan i cuñi añime sa ndyehi
cuhva zavaha ñiyɨvɨ. I ndyehe xein tundoho
ta cuaha xaan sa cuñi zavaha ñiyɨvɨ hebreo,
ñu ña sino iñi cuan, sihin.

20 Sito ndo vatyi ñá yuhi ta nacatyi sihin
ndo tandɨhɨ cuhva ñaa sa cua tyindyee sii
ndo. I zacuehi sii ndo nu titahan ndo. Ta i
zacuehi sii ndo ndya vehe ndo.

21 I nacatyi sihin ñiyɨvɨ hebreo ta sihin
ingañiyɨvɨvatyi cuñi si sa zamañu cuhva iyo
ñu. Nazandoo ñu cuatyi ñu ta nasino iñi ñu
sii ra Jesucristo.

22 Ta vityi cuehin ñuu Jerusalén vatyi
tacuan catyi Tatyi Ii sihin. Ña site ñaa sa cua
cuu sii yucuan.

23Zoco tandɨhɨñuu yehi catyi Tatyi Ii sihin
vatyi cuahaxaan tundohocuandyehi ta cua
quɨhi vehe caa.

24 Zoco nu ña sica iñi sa cuenda cuan ta
vazu cui ñahñi sa cuu. Cuñi xein zavehi
tyiño saha ra Jesús sii. Tacuan tanduzɨɨ cuñi.
Cuñi xein zacote cuhva saha xaan ra Ndyoo
tumañi iñi sii ñiyɨvɨ.

25 Ta sa i nacatyi xein sihin ndo cuhva
ndyaca ñaha ra Ndyoo, ta site vatyi ma
ndyehe ca ndo sii.

26 Yucuan cuenda cuñi nacatyi sihin ndo
vatyi yɨvɨ ca cuatyi mi cuu tatu ña cuñi ndo
sino iñi ndo sii ra Jesús.

27 Vatyi i nacatyi tandɨhɨ cuii sa cuñi ra
Ndyoo zavaha ndo. Ñahñi sa i tyixehi.

28 Yucuan cuenda zacuenda ndo sii ndo
ta zacuenda ndo sii tandɨhɨ ñiyɨvɨ sino iñi
Tuhun Ndyoo vatyi maa Tatyi Ii saha tyiño
cuan sii ndo vatyi i zata ra Jesús sii ñiyɨvɨ
sino iñi sii ra sihin nɨñɨ ra.

29 Site vatyi tatu sa cuehin cua quisi inga
ñiyɨvɨ, ta ma tahan iñi ñu sa sino iñi ndo
Tuhun Ndyoo. Ta tañi zavaha ina nduvahu
maña sii mvee ticatyi tacuan cua zavaha ñu
maña sii ndo.

30Ta cuhva ndya nu yucumaa ndo ta cua
coo ñu zacuaha sa ña ndisa vatyi cuñi ñu sa
cundyico ndo sii ñu.

31Zacuenda xaan ndo sii ndo sihin ñu. Ta
nacohon iñi ndo vatyi uñi cuiya i sindyei
sihin ndo, ta i zacuehi sii ndo ñiyaca ta
ndyiyaca ndya cuhva sacu ñi que vatyi cuñi
xein sa zavaha ndo sa vaha.

32 Ta vityi, yañi xaa, zandoi sii ndo sihin
ra Ndyoo ta zandoi Tuhun ra sihin ndo
vatyi cuñi xaan ra sii ndo, ta cuu cuhva ra
tundyee iñi sii ndo. Ta cua cuhva ra tandɨhɨ
sa cuñi ra cuhva ra sii ndo vatyi zehe ra
sii ndo sihin tandɨhɨ ñiyɨvɨ sa zanduvaha ra
añima.

33 Ñá quihin xuhun ndo, ta nu zahma ta
ñá sique sii ndo.

34Sito vahandovatyi i zatyiñe sihinndehi
tañihi tandɨhɨ sa siñiñuhu sa cuendami ta sa
cuenda ra ndɨhɨ sihin.

35Tandɨhɨ tyiemvu i zacuehi sii ndo vatyi
cuñi si sa zatyiño ndo ta tyindyee ndo sii
ñiyɨvɨ ndahvi ca. Nacohon iñi ndo vatyi
zuun ñi maa ra Jesús i catyi: “Zɨɨ cua cuñi
ndo tatu tyindyee ñiyɨvɨ sii ndo, zoco zɨɨ
xaan ca cua cuñi ndo tatu tyindyee ndo sii
ñiyɨvɨ.”

36 Ta sa ndɨhɨ cahan ra Pablo ta i sicuɨñɨ
sɨtɨ tandɨhɨ ñiyɨvɨ ta i sica tahvi ra Pablo sii
Ndyoo sa cuenda tandɨhɨ ñu.

37 Ta tandɨhɨ ñu i sacu xaan ñu ta i sicun-
umi ñu sii ra Pablo ta sihi ñu xɨtɨ ra.

38 Cuihya xaan cuñi ñu vatyi sa catyi ra
vatyi ma ndyehe ca ñu sii ra. Ta zɨquɨ i
sindyaca ñu sii ra ndya nu ndyaa barco.

21
Cuahan tucu ra Pablo ñuu Jerusalén

1Ta zandoo ndi sii ñiyɨvɨ ñuu Efeso ta cua-
han ndi sihin barco. Ta sa ndoo ñi cuahan
ndi ta saa ndi minoo ñuhu mahñu tyañuhu
nañi si Cos. Ta inga quɨvɨ cuahan ndi inga
ñuhu mahñu tyañuhu sa nañi Rodas. Ta
yucuan i quita ndi ta cuahan ndi ñuu Pátara.

2 Ta ñuu Pátara cuan i quɨhvɨ ndi inga
barco, yutu cuahannucu si Fenicia. I quɨhvɨ
ndi sii tu ta cuahan ndi.

3 Ta sa yaha ndi, ndyehe ndi minoo ñuhu
luhlu nañi si Chipre. I yaha ndi sii si ityi
siyo zatyi ndi ta cuahan ndi ndya nu cu si
Siria. Ta zɨquɨ cuahan barco ñuu Tiro vatyi
cua zandoo tu carga. Ta yucuan cuenda i
ndoo ndi ñuu Tiro cuan.

4 I nanducu ndi sii ñiyɨvɨ sino iñi Tuhun
Ndyoo, ta i ndoo ndi sihin ñu usa tahan
quɨvɨ. Ta maa ñu i nacatyi ñu sihin ra Pablo
vatyi ña vaha cuhun ra ñuu Jerusalén vatyi
tacuan catyi Tatyi Ii sihin ñu.

5Zoco sa ndɨhɨ sa usa quɨvɨ cuan ta i quita
ndi. Tandɨhɨ ñiyɨvɨ sino iñi Tuhun Ndyoo ta
ñu zɨhɨ ta sa ndyihi i cutahan ñu sihin ndi i
sindyaca ñu sii ndi ndya yuñuu cuan. Ta i
sicuɨñɨ sɨtɨndi yuhu tyañuhu ta sica tahvi ndi
sii Ndyoo.

6 Tacuan ta i nacahan ndi sihin ñu. I
quɨhvɨ ndi barco ta cuanuhu tandɨhɨ ñu
ndya vehe ñu.

7 I quita ndi ñuu Tiro ta cuahan ndi ñuu
Tolemaida. Ta yucuan i zandoondi barco ta
i sahan ndi nu ndyaa ñiyɨvɨ sino iñi Tuhun
Ndyoo yucuan. Minoo ñi quɨvɨ i ndoo ndi
sihin ñu.

8 Ta inga quɨvɨ i quita ra Pablo ta tandɨhɨ
ndi, ra ndɨhɨ sihin ra, ta cuahan ndi ñuu
Cesarea. Yucuan i saa ndi vehe minoo ra
sa nacatyi xaan Tuhun Ndyoo sihin ñiyɨvɨ.
Nañi ra Felipe. Maa ra cuu minoo sa usa
tahan ra i casi ñiyɨvɨvatyi cua tyindyee ra sii
ra apóstol.

9Ta iyo cumi tahan zehe zɨhɨ ra Felipe. Ñu
yoco cuu ñu. Ta i zaha ñu profetizar.

10 Ta sa yucu ndi ñuu cuan zuhva quɨvɨ ta
i saa minoo ra ndya nu cu si Judea. Nañi ra
Agabo. Ta i zaha tucumaa ra profetizar.

11 I quisi ndyehe ra sii ndi. Ta sa i saa ra
i quihin ra ñɨɨ ñoho sisi ra Pablo ta i sihñi
ra saha ra ta i sihñi ra ndaha ra ta i catyi
ra: Catyi Tatyi Ii vatyi ñuu Jerusalén cua
cunuhñi sitoho ñɨɨ ya tañi nuhñi mi, ta cua
cuhva ñu sii ra sii ñiyɨvɨ sa yɨvɨ ñiyɨvɨ hebreo
cuu.

12 Ta sa siñi ñiyɨvɨ sa cahan ra cuan ta
maa ndi ra ndɨhɨ sihin ra Pablo ta ñiyɨvɨ ñuu
Cesarea i catyi xaan ndi sihin ra Pablo vatyi
sa ndyoo ñima cuhun ra ñuu Jerusalén.

13 Zoco i catyi ra Pablo: ¿Ñacu sacu xaan
ndo? ¿Ñaa cuenda sahando tucuihya iñi sii?

Vatyi yuhvi sa ndyaa listi yɨvɨ sa cunuhñi ñi
sehi ta vazu cui ñuu Jerusalén sa cuenda ra
Jesús vatyi maa ra ndyaca ñaha sii.

14 Tacuan i catyi ra, ta ñá cuu zama ndi
cuhva sica iñi ra. Yucuan cuenda i zandoo
ndi tyiño cuan ta catyi ndi: Nazavaha maa
ra Ndyoo cuhva cuñi ra.

15Ta zɨquɨ i tyihi vaha ndi ndaha tyiñondi
ta cuahan ndi ñuu Jerusalén.

16Cuahan zuhva ra ñuu Cesarea sihin ndi,
ra sino iñi Tuhun Ndyoo. Ta cuahan mi-
noo ra ñuu Chipre. Mnasón nañi ra. Sa
iyo cuiya sino iñi ra sii ra Jesús. Vehe ra
Mnasón sindyaca ra cuan sii ndi vatyi cua
cundyaa noo ndi sihin ra nu iyo vehe ra ñuu
Jerusalén.

Natuhun ra Pablo sihin ra Jacobo
17 Ta sa saa ndi ñuu Jerusalén zɨɨ xaan i

cuñi tandɨhɨ ñu sino iñi Tuhun Ndyoo sa
ndyehe ñu sii ndi.

18 Ta inga quɨvɨ sahan ndi sihin ra Pablo
vatyi cua natuhun ra sihin ra Jacobo. Ta
i titahan tandɨhɨ ra ndyizo tyiño sa cuenda
ñiyɨvɨ sino iñi.

19 Ta i catyi ra Pablo: Nacumi sii maa
ndo. Ta zɨquɨ i nacatyi ra tandɨhɨ cuii cuhva
i zavaha raNdyoo. Ta i saha ra cuenda yozo
caa i tyizoho ñiyɨvɨ sa yɨvɨ ñiyɨvɨ hebreo cuu
Tuhun Ndyoo tandɨhɨ ñuu nu sahan ra.

20Ta sa siñiñu cuhva cuan i zacahnuxaan
ñu sii Ndyoo. Ta i catyi ñu sihin ra Pablo:
Vaha yañi xaa, zoco sa siton vatyi iyo cuaha
xaan ñiyɨvɨ hebreo sa sino iñi sii ra Jesús
vityi. Tandɨhɨ ñu catyi vatyi ñiñi xaan cua
cundyico yo tandɨhɨ ley saha raMoisés.

21 Ta catyi xaan ñiyɨvɨ sihin ñu vatyi moo
zacuaha sii tandɨhɨ ñiyɨvɨ hebreo, ñu iyo ñuu
nu iyo inga ñiyɨvɨ, vatyi nazaña ñu tandɨhɨ
costumbre i saha ra Moisés. Catyi ñu vatyi
moo catyi sihin ñu vatyi ma tahndya ca ñɨɨ
xiñi xuu lee ta ma zavaha ca ñu costumbre
sahnu ñu.

22Yucuan cuenda ñañihindi cuhva ñaa sa
cua zavaha yo vatyi cua titahan ñiyɨvɨ tatu
sa ñihi ñu tuhun vatyi saa ndo.

23Yucuan cuenda vaha tatu cua zavohon
cuhva catyi ndi. Iyo cumi tahan ra tahan yo
ihya. Cua zavaha raminoo cuhva sa catyi ra
sihin Ndyoo.

24 Ta catyi maa ndi vatyi vaha xaan tatu
cua cuhun sihin ra vehe ñuhu hebreo. Ta
cua coo ica moo sihin ra sa cuenda ra
Ndyoo. Cua tyiyahvun yahvi cuenda mvee
ticatyi sa cua cahmi ra sa cua cuhva ra sii
Ndyoo. Ta cua zatya tyehe xiñi ra cuhva
iyo costumbre. Tacuan ta cua coto ñiyɨvɨ sii
yo vatyi yɨvɨ sa ndisa cuu sa cahan ñiyɨvɨ sa
cuendon. Cua ndyehe ñu vatyi cumi vaha
moo costumbremaa yo.

25Ta sa cuenda ñiyɨvɨ sa yɨvɨ ñiyɨvɨ hebreo
cuu ta sino iñi ñu Tuhun Ndyoo. Sa tyaa ndi

carta sii ñu ta catyi ndi vatyi ma caca iñi ñu
cuenda costumbre hebreo. I catyi ndi maa
ñi sa ma casi ñu coño sa saha ñiyɨvɨ sii inga
ndyoo. Ma casi ñu nɨñɨ quɨtɨ ta ma casi ñu
coño quɨtɨ tatu ñá sati vaha nɨñɨ tɨ. Ta ña
vaha cua coo minoo ñaha sihin ndya vaha
ñi rayɨɨ tatu yɨvɨ yɨɨ ñu cuu. Ta tacuan tucu
rayɨɨ. Tacuan i catyi ra cuan sihin ra Pablo.

Tɨɨn ñiyɨvɨ sii ra Pablo vehe ñuhu hebreo
26 Tacuan cuu ta i quihin ra Pablo sii sa

cumi tahan ra cuan. Ta inga quɨvɨ cuahan
ra vehe ñuhu hebreo vatyi cua coo ica ra
sa cuenda ra Ndyoo. Cuahan ra vehe ñuhu
hebreo vatyi cua zacoto ra sii ra cu zutu
hebreo ñaa quɨvɨ cua ndɨhɨ sa coo ica ra ta
ñaa quɨvɨ cua cuhva ra ofrenda sii ra Ndyoo
(vatyi tacuan i cuu costumbre sii ñiyɨvɨ he-
breo).

27 Zoco sa cuñi ndɨhɨ ra sihin sa usa quɨvɨ
sa iyo ica ra ta i quisi minoo ityi ñiyɨvɨ he-
breo, ñuña sino iñi,ñuAsia ta i ndyeheñu sii
ra Pablo sisi vehe ñuhu hebreo, ta i zacuvaa
ñu sii ñiyɨvɨ. Ta i tɨɨn ñu sii ra Pablo.

28 I cana saa ñu ta catyi ñu: Ñiyɨvɨ ñuu
Israel, tyindyee ndo sii ndi. Ra ihya cuu ra
zacuaha sii tandɨhɨ ñiyɨvɨ ñuu ñiyɨvɨ ta catyi
ra vatyi ña vaha ley saha ra Moisés ta ñahñi
tyindyee vehe ñuhu ya. Ta vityi i tyihi ra
sii ra griego vehe ñuhu ya ta zatɨvɨ ra ihya
ta ii xaan cuu ihya. Ta ña zacahnu ra sii ra
Ndyoo sa ndisa cuii.

29 Tacuan i cahan ñu vatyi sa ndyehe ñu
vatyi ndɨhɨ ra Trófimo ra ñuu Efeso sihin ra
Pablo si ñuu ta sica iñi ñu vatyi sindyaca ra
Pablo sii ra sisi vehe ñuhu hebreo, zoco ña
tacuan.

30Tacuan ta iquisahacuvaa tandɨhɨñiyɨvɨ,
ta i cacono ñiyɨvɨ ndya vehe ñuhu cua
ndyehe ñu ñaa sa cuu. Ta yucuan i tɨɨn ñu
sii ra Pablo ta i xita cañoho ñu sii ra cuhva
ndya sata vehe ñuhu ta ta sica ñi i nacazi ñu
yuvehe.

31 I cuñi ñu cahñi ñu sii ra ta i saa tuhun
cuan ndya nu ndyaa ra cu nuu sii minoo
mil zandaru vatyi i cuvaa nacahnu ñuu
Jerusalén.

32 Ta ta sica cuii ñi i quihin ra cu nuu
sii zandaru sii inga ra ñiñi cuenda zandaru
sihin zandaru ra. Ta i cacono tandɨhɨ ra
ndya nu yucu tuu ñiyɨvɨ. Ta sa ndyehe ñiyɨvɨ
vatyi vasi zandaru ta i zaña ñu sa cañi ñu sii
ra Pablo.

33 I tuhva ra cu nuu cuan nu ndyaa ra
Pablo, ta i tava ra tyiño vatyi cua tɨɨn zan-
daru sii ra ta cua cuhñi ra sii ra sihin uu
tahan cadena. Ta zɨquɨ i ndaca tuhun ra cu
nuu sii ra Pablo yoo ra cuu ra. Ta i ndaca
tuhun ra ñaa cuatyi i zavaha ra.

34 Zoco i cana saa xaan ñiyɨvɨ. Zɨɨn zɨɨn
cuhvacahanñu tañá siñi ra cunuusacahan
ñu vatyi cuvaa xaan ñu. Ta zɨquɨ i tava ra

tyiño sii zandaru vatyi cundyaca ra sii ra
Pablo ndya vehe nu ndyaa zandaru.

35Ta sa saa zandaru nu iyo cuayu yuvehe
ra ta i cañihi ra sii ra Pablo ndyizo ra vatyi i
nduxaan xaan ñiyɨvɨ.

36Ndyico tandɨhɨ ñu sii ra ta cana saa ñu:
¡Nacuu ra cuan! Catyi ñu.

Nacatyi ra Pablo cuhva i zavaha ra
37 Sa cua quɨhvɨ ra sisi vehe ra zandaru

ta i quisaha cahan ra Pablo sihin ra cu nuu
sii zandaru ta catyi ra: Cuñi quehin minoo
tuhun suhun. Ta iyo xaan i cuñi ra cu nuu
ta catyi ra: Aan, zɨquɨ cuu cahanmoo zahan
griego.

38 Vazɨquɨ yɨvɨ yoho cuu ra i quisi ndya
Egipto, ra cuñi cahñi tahan sihin ra ndyaca
ñaha quɨvɨ cuan, ra i zandu‑ɨɨn sisi cuhu
cumimil ra cahñi sii ñiyɨvɨ.

39 Tacuan i cahan ra ta i catyi ra Pablo:
Yɨvɨ yuhvi. Ra hebreo cui. Ra ñuu Tarso
sa iyo cuenda Cilicia cui. Cahnu xaan ñui.
Sa ndyoo ñi cuhvon minoo tumañi iñi sii,
naquehin sihin ñiyɨvɨ yucu ihya.

40 I saha ra cu nuu cuan permiso vatyi
cahan ra Pablo. Ta i sicuɨñɨ ndyaa ra Pablo
nu iyo cuayu ta saha ra zeña sihin ndaha ra
vatyi cua cutaxi ñiyɨvɨ. Ta sa cutaxi ñu ta
zɨquɨ i cahan ra sihinñu sihin zahanhebreo.
Zahan cahan maa ñu cuu si cuan. Ta catyi
ra:

22
1 Ndoho tata sahnu ta ndoho yañi xaa,

tyizoho ndo tuhun cua quehin sihin ndo
vityi vatyi ñahñi cuatyi i zavehi. Catyi ra.

2 Ta sa siñi ñiyɨvɨ vatyi cahan ra zahan
hebreo ta i cutaxi ca ñu. Ta i catyi ra Pablo.

3Ra hebreo cui tañimaa ndo. I caqui ñuu
Tarso, ñuu iyo cuenda Cilicia, zoco ñuu ya
i sahnu mi vatyi i zacuehi sihin ra sahnu
Gamaliel. Vaha xaan i zacuaha ra sii, cuhva
iyo ley sa cuendañiyɨvɨ sahnu sii yo. Tandɨhɨ
quɨvɨ sica iñi cuhva cua tyei yahvi sii Ndyoo
sihin tandɨhɨ cuii añime tañi sica iñi tucu
maa ndo.

4 Ta quɨvɨ cuan i sahñi tahan xein sihin
ñiyɨvɨ sino iñi sii ra Jesús, ta iyo ñu i sahñi.
Ta i quihin sii rayɨɨ ta sii ñu zɨhɨ, ta i tyihi sii
ñu vehe caa.

5 Sa ndaa cuu ra cu nuu sii zutu sihin
tandɨhɨ ra sahnu vatyi maa ra cuu ra i saha
tutu sii, sa sindyize ta sehin nu ndyaa ra
hebreo yañi yo ñuu Damasco. Sehin sa
nanduqui sii ñu sino iñi sii ra Jesús cua quisi
ndyaque sii ñu ihya ñuu Jerusalén vatyi cua
ndoho ñu.

Nacatyi ra Pablo yozo caa i zama cuhva
iyo ra

6 Ta cuehin ta maa ora sa cuñi sei ñuu
Damasco. Ta ta sica ñi i quituu minoo ñúhu
ndisi xaan. Siconduu si sii.

7 I nduve nu ñuhu. Ta zɨquɨ i siñi sa cahan
minoo ra cahan ta catyi ra: “Saulo, Saulo.
Ña vaha sa cahñi tohon sihinmi,” catyi ra.

8 Ta i ndaca tuhin ta catyi: “¿Yoo ra cuun,
tata?” Ta i catyi ra: “Yuhvi cui ra Jesús, ra
ñuu Nazaret. Sihin mi sahñi tohon.” Catyi
ra Jesús.

9 I yuhu xaan ra ndɨhɨ sihin vatyi ndyehe
ra ñúhu cuan, zoco ña siñi ra sa cahan ra
cahan sihin.

10 Tacuan ta i catyi: “¿Ñaa sa cuñun za-
vehi tata?” Ta i catyi ra Jesús: “Nduviton
ta cuhun ñuu Damasco. Indyacuan cua
nacatyi ñiyɨvɨ suhun tandɨhɨ sa cua zavo-
hon.”

11Zocoñá cuundyehi. Ndaha i cuei zacuu
ñuhu cuan. Yucuan cuenda i tɨɨn ra ndɨhɨ
sihin ndehi, ta i sindyaca ra sii ndya ñuu
Damasco.

12Yucuan iyominoo ranañiAnanías. Zac-
ahnu ra sii Ndyoo tañi catyi ley saha ra
Moisés. Tandɨhɨ ñiyɨvɨ hebreo iyo yucuan
catyi ñu vatyi ra vaha xaan cuu ra.

13 Saa ra Ananías nu ndyei ta i quisaha
catyi ra: “Yoho yañi Saulo, cua ndundisi
tucu ndyehun vityi.” Catyi ra. Ta zuun ñi
caa cuhva cuan i ndundisi tucu ndyehi. Ta i
cuu ndyehi sii ra Ananías.

14 Ta i catyi ra sihin: “Ndya ta sa naha
ta cuhva ndya vityi i zacahnu ñiyɨvɨ sahnu
sii yo sii ra Ndyoo, ta zuun ñi maa ra i casi
suun ta tyiemvu vatyi cua coton ñaa sa cuñi
ra zavohon ta cua ndyehun sii ra Jesús, ra
ñahñi cuatyi iyo. Ta i saha ra Ndyoo sa cuɨñɨ
moo tuhun cahan ra suhun.

15 Ta vityi cua nacatyun sihin ñiyɨvɨ nac-
ahnu ñuu ñiyɨvɨ cuhva iyo ra. Cua nacatyun
tandɨhɨ sa i ndyehun ta tandɨhɨ sa i tyizohon.

16Ta vityi ma cuatu con. Nduviton ta coo
ndutyon cuenda ra Jesús. Ta cua zandasi ra
cuatyun.”

Nacatyi ra Pablo cuhva i sahan ra inga
ñuu nu iyo ñiyɨvɨ sa yɨvɨ ñiyɨvɨ hebreo cuu

17 Tacuan i tahan si sii tañi sa nacatyi
sihin ndo ta zɨquɨ i quisi nanuhi ndya ñuu
Jerusalén ya. Sehin vehe ñuhu hebreo cua
caca tahvi sii Ndyoo, ta i ndyehi sii ra Jesús.

18 Ta i cahan ra sihin ta catyi ra: “Zanu-
mon, ta quiton yatyi ñi ñuu Jerusalén. Vatyi
ma sino iñi ñiyɨvɨ ya sa nacatyun sihin ñu sa
cuendami.”

19 Tacuan ta i catyi sihin ra: “Tata, sito
ñiyɨvɨ vatyi i sehin tandɨhɨ vehe ñuhu he-
breo. Ta i tɨin sii ñiyɨvɨ sino iñi suun, ta i tyihi
sii ñu vehe caa. Ta i cañi sii ñu.

20Ta sito ñiyɨvɨ cuhva i sihi ra Esteban, ra i
cahan xaan sa cuendamoo. Ta sito ñu vatyi
tahanxaan iñi sa sahñiñiyɨvɨ sii ra. Ta yuhvi
cuu ra i sicumi zahma ndisi ra sahñi sii ra.”

21Zoco i catyi tucu ra Jesús sihin: “Cuahan
vityi vatyi mi tava tyiño suun sa cohon sa

cuenda mi, ta cua cuhun nu sica ca nu
iyo inga ñiyɨvɨ, ñu yɨvɨ ñiyɨvɨ hebreo cuu.”
Tacuan i nacatyi ra Pablo sa cahan ra sihin
ñiyɨvɨ yuvehe nu ndyaa zandaru.

Cuhva i zavaha ra cu nuu sii zandaru
sihin ra Pablo

22 I tyizoho ñiyɨvɨ sa cahan ra Pablo sa
xihna ñi, zoco ñá tyizoho ca ñu sa quisaha
cahan ra sa cuenda inga ñiyɨvɨ, ñu yɨvɨ ñiyɨvɨ
hebreo cuu. I quisaha cana saa ñu ta catyi
ñu: ¡Nacuu ra ya vatyi yɨvɨ sa vaha zavaha ra!

23 I cana saa ñu, ta i zavico ñu zahma ñu,
ta i cañi ihno ñu ñiyɨtɨ ityi zɨquɨ.

24 Tacuan ta i catyi ra cu nuu sii zandaru
vatyi nacundyaca zandaru sii ra Pablo sisi
vehe. I catyi ra cu nuu sihin inga zandaru
vatyi cua cañi ra sii ra sihin cuarta ndya cua
nacatyi ra ñaa cuenda cana saa xaan ñiyɨvɨ.
Cuñi ra cunucoto rañaa cuatyi cuñiñu sihin
ra Pablo.

25 I sihñi zandaru sii ra Pablo sihinminoo
yutu sihin ñɨɨ. Ta zɨquɨ i quisaha catyi ra
Pablo sihinminoo ra cu capitán: Ña saha ley
ndo sa cañi ndo sii minoo ra ñuu Roma. Ta
tañaha ca cuhin nuu ra juez, ndɨhɨ ca.

26 Ta sa siñi ra capitán sa cahan ra Pablo
ta cuahan ra nu iyo ra cu nuu sii zandaru ta
catyi ra: Zacuendoncuhvazavohonvatyi ra
yucuan, ra ñuu Roma cuu ra.

27Tacuan ta cuahan ra cunuu sii zandaru
nu ndyaa ra Pablo ta i ndaca tuhun ra sii ra
ta catyi ra: ¿Atundisa cuii vatyi ra ñuuRoma
cuun? Ta i catyi ra Pablo: Zuun.

28 Ta zɨquɨ i catyi ra cu nuu sii zandaru:
Cuahaxaanxuhun i tyiyahvi ta i ndui rañuu
Roma. Ta i catyi ra Pablo: Yuhvi, ra cuenda
ñuu Roma cui vatyi i caqui minoo ñuu nu
ndyaca ñaha ñuu Roma.

29 Tacuan i catyi ra Pablo, ta yatyi xaan i
zandɨhɨ zandaru tuhun sa cua cañi ra sii ra.
Ta i yuhu xaan ra cu nuu sii zandaru sa sito
ra vatyi ra ñuu Roma cuu ra Pablo. Ta sa
saha ra sa cuhñi zandaru sii ra.

SahanraPablonuutandɨhɨrañiñihebreo
30 Cuñi ra cu nuu sii zandaru coto ra ñaa

cuatyi cuñi ñiyɨvɨ hebreo sihin ra Pablo.
Yucuan cuenda inga quɨvɨ i zatitahan ra sii
ra zutu nahnu sihin tandɨhɨ inga ra ñiñi.
Tacuan ta i ndasi zandaru sii ra Pablo ta
sindyaca ra sii ra nu titahan ra cuan.

23
1 Ta sa saa ra Pablo nu yucu ra cuan, ta

i ndyehe ra sii tandɨhɨ ra hebreo, ra ñiñi
ñuu cuan, ta i catyi ra sihin ra: Tandɨhɨ
ndoho tata sahnu, yuhvi catyi vatyi iyo vehi
sa cuenda ra Ndyoo ndya cuhva ndya vityi
vatyi ñahñi cuatyi i zavehi. Tacuan i catyi ra
Pablo.

2 Tacuan ta i catyi ra Ananías, ra cu nuu
sii ra cu zutu, sihin ra ndyaa yatyi ñi nu

nandyaa ra Pablo vatyi cua cati ra yuhu ra
Pablo.

3 Tacuan i cuu ta i catyi ra Pablo sihin
ra cu nuu sii ra cu zutu: Yoho, zaha xoon
tuhun vatyi vaha xoon, zoco ña ndisa. Cua
zandyehe ra Ndyoo tundoho suun. Ihya
ndyoon ta catyun vatyi cua tasi tuñun sii,
cuhva catyi ley. Ta ¿ñaa cuenda catyun
vatyi cua cati ra cuan yuhi? Ñahñi cuhva sa
tacuan catyi ley.

4Tacuan i cahan ra Pablo ta i catyi inga ra
yucu yucuan: Ña vaha cohon ndya vaha ñi
sihin ra cunuu sii ra cu zutuvatyi ra zatyiño
tyiñoNdyoo cuu ra.

5Tazɨquɨ i catyi tucuraPablo sihin tandɨhɨ
ra: Yañi xaa, ñá site vatyi ra cu nuu sii ra cu
zutu cuu ra. Tatu sa site ma quehin tacuan
vatyi catyi TuhunNdyoo vatyi ma cahan yo
ndya vaha ñi sihin ra ndyaca ñaha sii yo.

6 Tacuan i cuu ta zɨquɨ i nacoto ra Pablo
vatyi zɨɨn zɨɨn iyo cuhva sii ra cu tyiño cuan.
Zuhva ra iyo cuenda ley saduceo ta inga ra
cuu cuenda ley fariseo. Ña inuu ñi sino iñi
ra. Yucuan cuenda i cana saa ra Pablo nu
yucu ra ta catyi ra: Ndoho tata sahnu ta
ndoho yañi xaa, yuhvi ra fariseo cui. Ta ra
fariseo i cuu zuti. Cua tasi tuñi ndo sii, ihya
saha savatyi sino iñivatyi cuanandoto tucu
ñiyɨvɨ i sihi.

7 Ta sa catyi ra Pablo tacuan ta ta sica ñi
i quisaha natuhun tahan ra fariseo sihin ra
saduceo, ta ñá ndu‑ɨɨn ra.

8Catyi ra saduceo vatyi ma nandoto tucu
ñiyɨvɨ tatu sa i sihi ñu ta yoñi ángelNdyoo iyo
ta ñahñi tatyi cuihna iyo catyi ra cuan. Ra
fariseo cuu ra catyi vatyi cua nandoto tucu
ñiyɨvɨ i sihi. Ta iyo ángel Ndyoo ta iyo tatyi
cuihna cuñi ra. Tacuan cuu ta ñá ndu‑ɨɨn ra
sihin ra tahan ra.

9 Tacuan ta zɨquɨ saa xaan i nduu cahan
tandɨhɨ ra, ta zuhvara fariseo, ra cumaestro
cuenda ley, i nduvita ra ta ñihi xaan cahan
ra ta catyi ra: Ñahñi cuatyi i zavaha ra ya.
Vazɨquɨ cahan minoo ángel sihin ra. Tatu
tyaa yo cuatyi sata ra sahñi tahan yo sihin
Ndyoo. Catyi ra.

10Ñihi ca i nduu sahñi tahan ñiyɨvɨ. Nama
tahan ra sii ra Pablo, ta i yuhu xaan ra cu
nuu sii zandaru coto cahñi ra sii ra Pablo.
Yucuan cuenda i tasi ra sii zandaru cua tava
sii ra Pablo tɨcuɨ ñiyɨvɨ cuan ta cundyaca ra
sii ra ndya vehe zandaru.

11Tacuan i cuu si. Ta zuunñiquɨvɨ cuan ta
sacuaa iquituura JesúsnuuraPablo. I quisi
ra nu ndyaa ra Pablo ta catyi ra sihin ra:
Zandyeun iñun. I cohon sa cuenda mi ihya
ñuu Jerusalén, ta cua cahan tucun cuenda
mi ñuu Roma.

Ndu‑ɨɨn rahebreovatyi cua cahñi ra sii ra
Pablo

12 Inga quɨvɨ i ndu‑ɨɨn ra hebreo vatyi cua
cahñi ra sii ra Pablo. I sihñi tahan ra tuhun
sihin ra tahan ra ta catyi ra: Ma casimaa yo
tama coho yo ndya cuhva ndya cahñi yo sii
ra Pablo. Cua cahñi yo sii ra vazu cuxaan ra
Ndyoo sii yo.

13Yahauuxico tahanrandu‑ɨɨnsa tacuan.
14 Tacuan ta cuahan ra nu iyo ra zutu

nahnu ta catyi ra sihin ra: Sa sihñi tahanndi
tuhun vatyi ñahñi maa cua casi ndi cuhva
ndya cahñi ndi sii ra Pablo. Cua cahñi ndi
sii ra vazu cuxaan ra Ndyoo sii ndi.

15Tamaando ta ramandoñi cuñi si sa tasi
ndo tyiño nu ndyaa ra cu nuu sii zandaru
vatyi cua quisi ndyaca ra sii ra Pablo nuu
ndo ihya. Catyi ndo vatyi cua nducu tuhun
vaha ndo sii ra. Cua cundyaa listo maa ndi
ityi vasi ra ta cua cahñi ndi sii ra cuee ca sa
saa ra ihya. Tacuan i catyi ra cuan.

16 Tacuan i cuu si, ta i siñi minoo zasi ra
Pablo, zehe cuhva ra, cuhva cahan ra cuan
yozocaacuacahñi ra sii raPablo. Tacuahan
ra ndya vehe zandaru cua nacatyi ra sihin
ra Pablo.

17Tacuan ta i canaraPablo siiminoora cu
capitán ta catyi ra sihin ra: Zavohon minoo
tumañi iñi sii sa ndyoo ñi. Cundyacon sii
ra luhlu ya nuu ra cu nuu vatyi iyo sa cua
nacatyi ra sihin ra.

18 I quihin ra capitán sii ra sindyaca ra sii
ra nu iyo ra cu nuu sii zandaru ta i catyi
ra capitán sihin ra cu nuu: Ra Pablo, ra
ñoho vehe caa, i cana sii, ta catyi ra vatyi
quisi ndyaque sii ra luhlu yavatyi iyo sa cua
nacatyi ra suhun.

19 Ta zɨquɨ i tɨɨn ra cu nuu sii zandaru
ndaha ra luhlu cuan ta sahan ra ndya zava.
Ta i ndaca tuhun ra sii ra: ¿Ñaa sa cuñun
nacatyun sihin?

20Ta i quisaha nacatyi ra luhlu cuan sihin
ra ta catyi ra: Sa ndyaa tuhun sa cua caca ra
hebreo tumañi iñi suun. Cuñi ra sa cuhun ra
Pablo ityaan nu cua titahan ra cu tyiño. Cua
catyi ra vatyi cuñi ra sa cua ndaca tuhun
vaha ca ra sii ra Pablo.

21Ma tyoon yahvi sa cahan ra vatyi yaha
uu xico tahan ra cua quɨhɨ xehe ta cua cuatu
ra sii ra Pablo ityi cuhun ra. Sa sihñi tahan
tandɨhɨ ra tuhun sa ma casi ra ta ma coho
ra ndya cuhva ndya cahñi ra sii ra Pablo.
Sa ndyaa listo ra vatyi sica iñi ra vatyi cua
cuhva moo sa cuhun ra Pablo nu titahan
ra cu tyiño. Tacuan i nacatyi ra luhlu cuan
sihin ra cu nuu.

22 Ta zɨquɨ i catyi ra cu nuu sihin ra: Ma
nacatyun nu sihin minoo ñiyɨvɨ tuhun sa
zacoton sii vityi. Ta zɨquɨ i natasi ra sii ra
luhlu cuan.

Tasi zandaru sii raPablonu iyo ragober-
nador Félix

23 Tacuan ta i cana ra cu nuu sii zandaru
sii uu tahan ra cu capitán ta catyi ra sihin
ra: Cua tyihi vaha ndo ndaha tyiño ndo
vatyi cua cuhun ndo ñuu Cesarea. Caa ɨɨn
sa sa cuaa cua quita ndo ihya. Uu ziendu
zandaru cua cuhun sihin saha ra, inga uñi
xico usi tahan ra cua cozo ra caballo, ta inga
uuzienduracuacuñaa ra lanza iñu ta cuhun
ra.

24Cuhva ndo uu a uñi tahan caballo cozo
ra Pablo vatyi sica xaan nu cuhun ra ta
cucumi vaha ndo sii ra ndya cua saa ra nuu
ra gobernador Félix. Tacuan i catyi ra sihin
ra.

25 Ta zɨquɨ i tyaa ra cu nuu sii zandaru
minoo carta cua tasi ra sii ra Félix. Ihya cuu
sa catyi ra nuu carta cuan:

26 “Nacumi suun tata gobernador Félix
catyi yuhvi ra Claudio Lisias.

27 Ihya cuu minoo cuhva cuñi quehin
suhun. I tɨɨn ñiyɨvɨ hebreo sii ra ya ta cuñi
ñu cahñi ñu sii ra. Zoco i ñihi tuhun vatyi
ra ñuu Roma cuu ra, ta yucuan cuenda i tasi
zandaru ta i zacaqui sii ra.

28 Cuñi cote ñaa cuu cuatyi tyaa ñiyɨvɨ he-
breo sata ra. Yucuan cuenda i sindyaque
sii ra nu titahan ra ndyaca ñaha sii ñiyɨvɨ
hebreo.

29 Ta yucuan i site vatyi tyaa ra cuatyi
sata ra cuenda ley hebreo ñi. Ñahñi cuatyi
zavaha ra ta cahñi yo sii ra sa cuenda ley
maa yo. Ta nu ñahñi sa zavaha ra ta tyihi yo
sii ra vehe caa.

30 Zoco i ñihi tuhun vatyi sa sica iñi ra he-
breo cuhva cahñi ra sii ra. Yucuan cuenda
tasi sii ra nu ndyoon, ta i catyi sihin ñiyɨvɨ
hebreo vatyi cua quisi nacatyi ra sihin moo
ñaa cuu cuatyi cuñi ra sihin ra. Tacuan ñi
tyei vityi.” Ta tacuan i ndɨhɨ carta i tyaa ra
Claudio.

31Tacuan ta i quihin zandaru ityi cuahan
ra cuhva sa catyi ra Claudio sihin ra. I
quihin ra sii raPablo sa sa cuaa ta i sindyaca
ra sii ra ndya ñuu Antípatris.

32 Ta inga quɨvɨ cua nanuhu zandaru, ra
sahan sihin saha ra, ta maa ñi ca ra yozo
caballo cuahan sihin ra Pablo.

33Ta sa saa ra ñuu Cesarea i saha ra carta
i tasi ra Claudio sii ra gobernador Félix, ta i
nacuhva cuenda ra sii ra Pablo sii ra.

34 I cahvi ra gobernador cuan carta cuan.
Ta zɨquɨ i ndaca tuhun ra ndya cuu ñuu ra
Pablo. Ta sa sito ra vatyi ra cuenda Cilicia
cuu ra.

35 Ta zɨquɨ i catyi ra sihin ra Pablo: Ndya
quisi xihna ra tyaa cuatyi saton ta zɨquɨ cua
tyizohi ñaa sa cua catyun sihin. Tacuan i
cahan ra ta zɨquɨ i catyi ra vatyi cua cucumi
zandaru sii ra sisi vehe tyiño i zandaa ra
Herodes ta sa naha.

24
Cuhva i nacatyi ra Pablo nuu ra Félix

1 I yaha ohon quɨvɨ ta zɨquɨ i saa ra
Ananías, ra cu nuu sii ra cu zutu. I saa ra
ñuu Cesarea sihin inga uu, a uñi tahan ra
sahnu ca ta sihin minoo ra nañi Tértulo. Ra
Tértulo cutahansihinñiyɨvɨhebreo ta tyaara
cuatyi sata raPablovatyi sitoxaanraTértulo
ley romana. Ta cua cuu ra yuhu ra hebreo
cuan tañi minoo abogado. Ta cua tyiyahvi
ra hebreo sii ra. Cuahan tandɨhɨ ra nuu ra
gobernador Félix vatyi cua tyaa ra cuatyi
sata ra Pablo.

2Tazɨquɨ i tasi raFélix tyiñovatyi cuaquisi
ndyaca zandaru sii ra Pablo. Ta sa i saa ra i
quisaha tyaa ra Tértulo cuatyi sata ra. I catyi
ra Tértulo sihin ra Félix: Tata Félix, nacuhva
ndi tyahvi ndyoo suun vatyi vaha xaan iyo
ndi. Sito xaan moo ta yucuan cuenda iyo
sa taxi ñi vityi tandɨhɨ ñuu nu iyo ndi. Vaha
xaan ndyaca ñohon.

3 Tandɨhɨ nduhvi ra hebreo nacuhva ndi
uu xico tyahvi ndyoo suun. Ta zacahnu
xaan ndi suun tata Félix.

4 Ta vityi zandyeun iñun zuhva ta tyizo-
hon minoo tuhun cua cahan ndi vatyi ña
naha xaan cua cahan ndi.

5 Sa ñihi ndi cuhva vatyi yɨvɨ ra vaha cuu
ra Pablo ya. Zayanga xaan ra vatyi zacuvaa
ra sii ñiyɨvɨ hebreo nacahnu ñuu ñiyɨvɨ. Ta
maa ra cuu ra ñiñi sa cuenda minoo ityi
ñiyɨvɨ ndyico sii ra Jesús, ra ñuuNazaret.

6 Ta i cuñi ra zavaha ra ndya vaha ñi sisi
vehe ñuhu cahnu ndi. Zoco i tɨɨn ndi sii ra.
Cuñi ndi tasi tuñi ndi sii ra cuhva catyi ley
maa ndi.

7 Zoco i quisi ra Lisias, ra cu nuu sii zan-
daru. Ñihi xaan i tyaa siyo ra sii ndi, ta i
quihin ra sii ra Pablo.

8Ta i catyi ra vatyi tatu cua tyaandi cuatyi
sata ra cuñi si sa quisi ndi nuu moo. Tatu
cua zanahma moo sii ra cua coton vatyi
sa ndisa cuu cuhva tyaa ndi cuatyi sata ra.
Tacuan cuu cuhva cahan ra Tértulo.

9 Ta tandɨhɨ ra hebreo i catyi ra vatyi sa
ndisa cuu tandɨhɨ sa nacatyi ra.

10 Tacuan ta i catyi ra gobernador vatyi
nacahan ra Pablo. Ta i quisaha cahan ra
Pablo sihin ra ta catyi ra: Zɨɨ cuñi vatyi moo
cuu ra cua tyizoho cuhva cua quehin. Site
vatyi sa cuaha cuiya ndyaca ñaha moo sii
ñiyɨvɨ hebreo.

11 Tatu cua ndaca tuhun cua coton vatyi
iyousi uuquɨvɨñi sa sei ñuu Jerusalén. Sehin
yucuan vatyi cua zacahni sii ra Ndyoo.

12Ñá natuhun tahan xein nu sihinminoo
ñiyɨvɨ. Ta ñá zacuvei sii ñiyɨvɨ vehe ñuhu
cahnu. Ñá zacuvei sii ñiyɨvɨ vehe ñuhu ndy-
ihi. Ta ñahñi zacuvei sii ñiyɨvɨ sisi ñuu cuan.

13Ñahñi cuhva cuu tyaa ra ya cuatyi sate
vatyi yɨvɨ sa ndisa cahan ra.

14 Zoco ndisa cua catyi suhun vatyi zac-
ahni sii ra Ndyoo. Zuun ñi Ndyoo ra i zac-
ahnu ñiyɨvɨ sahnu sii ndi ta sa naha cuu ra.
Sino iñi tandɨhɨ tuhun i tyaa ra Moisés sa
cuu ley ndi. Ta sino iñi tandɨhɨ tuhun i tyaa
tandɨhɨ ra profeta. Ndisa vatyi zacahni sii ra
Ndyoo cuhva catyi ra Jesús. Ta cuhva cuan
ña vaha catyi ñiyɨvɨ hebreo.

15 Sino iñi vatyi cua zanandoto ra Ndyoo
sii tandɨhɨñiyɨvɨnucuahanquɨvɨ. Ta yucuan
cuhva sino iñi ñiyɨvɨ hebreo, ndɨhɨ ca. Cua
nandoto ñiyɨvɨ vaha, ta cua nandoto ñiyɨvɨ
ña vaha.

16 Yucuan cuenda nducu xein cuhva coo
vaha mi sihin ra Ndyoo ta sihin ñiyɨvɨ
tandɨhɨ cuhva.

17 Cuaha cuiya i ñohi inga ñuu ta zɨquɨ i
nasei ñui vatyi cua tyindyei sii ñiyɨvɨ ndahvi
ta cua cuhve ofrenda sii ra Ndyoo.

18 Tacuan ñi zacui, vatyi sa sicoo ique
sa cuenda ra Ndyoo, ta i nduvaha tuqui
cuenda ra cuhva catyi costumbre maa ndi.
Ta i nañihi ñiyɨvɨ hebreo sii sisi vehe ñuhu
cuan. ÑiyɨvɨñuuAsia cuuñu i tɨɨnsii. Zocoñá
ñohi sihincuahaxaanñiyɨvɨ sisi veheñuhu ta
ñá cuvaa ndi.

19 Cuñi si sa quisi ñu Asia cuan ta tyaa ñu
cuatyi sate tatu iyocuatyi sandisa cuii. Zoco
ñá quisi ñu cuan.

20Vaha, vityi cuñi si sa nacatyi ra ihya ñaa
cuatyi i zavehi. Sa ndaca tuhun ra sii, quɨvɨ
i sehin nu titahan ra.

21 Ñahñi cuatyi i zavehi, zoco iyo minoo
tuhun i quehin sihin ra quɨvɨ cuan. Tyehen
i catyi sihin ra: “Vityi cua tasi tuñi ndo sii
vatyi catyi vatyi cua nandoto tucu ñiyɨvɨ.”
Tacuan i catyi sihin ra cuan, catyi ra Pablo
sihin ra Félix.

22Sito vaha ra Félix yozo caa iyo cuhva sii
ñiyɨvɨ sino iñi sii ra Jesús. Yucuan cuenda
i catyi ra sihin ra Pablo ta sihin tandɨhɨ
inga ra cuan: Vaha ñi vityi. Sa cuu cuhun
ndo. Naquisi xihna ra Lisias, ra cu nuu sii
zandaru, ta zɨquɨ cua catyi yozo caa cundoo
tyiño ya. Catyi ra.

23 Tacuan ta i catyi ra Félix sihin ra cu
capitán vatyi cucumi ra sii ra Pablo vehe
caa, zoco catyi tucu ra: Cuu tava ndo zuhva
sii ra Pablo. Cuhva ndo sa quisi ñiyɨvɨ nu
ñoho ra vatyi quisi ndyaca ñu ñaa sa siñi
ñuhu sii ra.

24 I yaha zuhva quɨvɨ ta i sahan tucu ra
Félix sihin ñazɨhɨ ra ndya vehe tyiño. Nañi
ñazɨhɨ ra Drusila. Ñaha hebreo cuu ña. I
cana ra Félix sii ra Pablo. Ta i tyizoho ra sa
cahan ra Pablo cuhva sino iñi ñiyɨvɨ sii ra
Jesucristo.

25 Ta i cahan tucu ra Pablo sa cuenda
cuhva cua zavaha ñiyɨvɨ sa vaha ta cuhva
cua zacuenda vaha ñu sii ñu ta ma zavaha
ca ñu sa ndya vaha ñi, cuhva cuñimaa ñu. I

nacatyi ra Pablo vatyi ña cuaha ca quɨvɨ ta
cua tasi tuñi ra Ndyoo sii ñiyɨvɨ. Tacuan ta i
quisaha yuhu ra Félix ta i catyi ra sihin ra:
Sa cuu cuhun vityi. Nacuyatyi inga saha ta
cua cana tuqui suun.

26Cuñi raFélix sa tyiyahvi raPablo sii ra ta
cua zaña ra sii ra. Yucuan cuenda i cana ra
Félix sii ra cuaha saha. Ta i natuhun ra sihin
ra.

27Tacuan ta i yahauucuiya ta zɨquɨ i quita
ra Félix tyiño gobernador cuan. Cuñi ra sa
coo vaha ra sihin ñiyɨvɨ hebreo. Yucuan
cuenda i zanandoo ra sii ra Pablo vehe caa.
Ta i quɨhvɨ inga ra nañi Porcio Festo tyiño
gobernador.

25
Cuahan ra Pablo nuu ra Festo

1 Tacuan ta i saa ra Festo ta i quihin ra
tyiño gobernador. I yaha uñi quɨvɨ ta i quita
ra ñuu Cesarea ta cuahan ra ñuu Jerusalén.

2Yucuan i cahan ra zutu nahnu ta inga ra
ñiñihebreo sihin ra. I catyi rañaa cuucuatyi
i tyaa ra sata ra Pablo.

3 Sica xaan ra hebreo tumañi iñi sii ra
Festo sa natasi ra sii ra Pablo ñuu Jerusalén.
Sica iñi rahebreovatyi cuaquɨhvɨxehe ra ta
cua cahñi ra sii ra Pablo ityi vasi ra.

4 Zoco i catyi ra Festo: Cua ndoo ra Pablo
ñuu Cesarea vatyi ña naha ca ta cunanuhi
yucuan.

5 Yucuan cuenda catyi vatyi nacuhun ra
ndyizo tyiño sii ndo indyacuan. Natyaa ra
cuatyi sata ra Pablo indyacuan tatu ndisa
vatyi iyo cuatyi ra. Tacuan i catyi ra Festo.

6Ta sindyaa raFestouña, ausi tahanquɨvɨ
ñuu Jerusalén ta zɨquɨ i sinanuhu ra ndya
ñuu Cesarea. Ta inga quɨvɨ cuahan ra vehe
tyiño ta i tava ra tyiño sa cua quisi ndyaca
zandaru sii ra Pablo.

7Tacuan ta i quɨhvɨ ra Pablo nu ndyaa ra,
ta sa yucu ra hebreo. Sa quisi ra ndya ñuu
Jerusalén. I tuhva ra hebreo ta i tyaa xaan
ra cuatyi sata ra Pablo. Zoco ñá cuu cuhva
cuñi ra vatyi ña ndisa ra.

8Tacuan ta i catyi ra Pablo sihin ra Festo:
Ñahñi numinoo cuatyi i zavehi. Ñá zavehi
cuatyi cuenda ley ñiyɨvɨ hebreo. Ñá zavehi
cuatyi cuenda vehe ñuhu cahnu ndi. Ta
ñahñi cuatyi i zavehi cuenda ra César, ra cu
tyiño cahnu ñuu Roma. Tacuan i catyi ra
Pablo.

9 Cuñi ra Festo sa coo vaha ra sihin ñiyɨvɨ
hebreo ta yucuan cuenda i ndaca tuhun ra
sii ra Pablo: ¿Atu cuñun sa cuhun tucun ñuu
Jerusalén? Tayucuan cua catyi yozo caa cua
cundoo tyiño ya. Catyi ra.

10Ta i catyi raPablo sihin ra: Sandyeinuu
moo ta moo cuu ra ndyaca ñaha cuenda ra
César, ra cu tyiño cahnu. Ihya cuu nu cuñi
si sa cundoo tyiño ya vatyi ra ñuu Roma cui.

Sito vohon vatyi ñahñi cuatyi i zavehi sihin
ñiyɨvɨ hebreo.

11 Zoco tatu minoo cuatyi cahnu i zavehi
ta saha si cuhva cahñi ñiyɨvɨ sii, ma nduqui
cuhva caqui. Zoco tatu ña ndisa cuhva
cahan ra hebreo, ma cuu cuhvon sii, sii ra.
Yuhvi catyi vatyi nacatyi maa ra César yozo
caa cua cundoo tyiño ya. Catyi ra.

12 Tacuan ta zɨquɨ i natuhun tahan ra
Festo sihin ra ndyizo tyiño sihin ra ta zɨquɨ
i catyi ra: Sa catyun vatyi cuñun sa cua catyi
raCésaryozo caa cua cundoo tyiñoya. Vaha,
cua cuhun nuu ra.

Cuahan ra Pablo nuu ra rey Agripa
13 I yaha zuhva quɨvɨ ta zɨquɨ i quisi ra

Agripa, ra cu rey cuenda ñiyɨvɨhebreo. I saa
ra sihin ña Berenice ñuu Cesarea cuan. Vasi
zaha ñu saludar sii ra Festo.

14 Cuaha quɨvɨ i ndoo ñu yucuan ta zɨquɨ
i nacatyi ra Festo sihin ra rey cuan ñaa sa
cuu sa cuenda ra Pablo. Tyehen i catyi ra:
Iyo minoo ra zandoo ra Félix vehe caa quɨvɨ
i quita ra sa cuu ra ra cu tyiño.

15Ta sa sehin ñuu Jerusalén i quisi ra zutu
nahnu ta rañiñi sii ñiyɨvɨhebreonundyei ta
i nacatyi xaan ra sihin sa cuenda ra Pablo ta
cuñi xaan ra sa cua cahñi sii ra.

16 Zoco i nacatyi sihin ra yozo caa iyo
cuhva sii maa ndi. Vatyi ra cu tyiño cuenda
ñuu Roma cui. I catyi sihin ra vatyi ña tuhva
ndi cahñi sii ñiyɨvɨ tatu ñá cundaa vaha
tyiño. Tasahandi sazacacuñiyɨvɨ sii ñuyozo
caa tyaa ñiyɨvɨ cuatyi sata ñu.

17 Tacuan ta i quisi tucu ra hebreo cuan
ihya. Yucuan cuenda ñá ndatu que. Inga
quɨvɨ i sehin vehe tyiño. Ta i tasi tyiño vatyi
cua quisi ndyaca zandaru sii ra Pablo.

18 Sica iñi vatyi cahnu xaan cuu cuatyi
i zavaha ra, zoco ña tacuan cuu cuatyi ra
cuhva catyi ra hebreo.

19 Cuñi ra hebreo cuatyi sihin ra vatyi ña
sino iñi ra cuhva iyo costumbre maa ndo
hebreo. Cahan ra hebreo cuenda minoo ra
nañi Jesús. Catyi ravatyiñandito ca ra Jesús,
zoco catyi ra Pablo vatyi ndito ra.

20 Tacuan ta ñá ñihi cuhva ñaa sa cua za-
vehi vatyi zɨɨnzɨɨncahanra. Yucuancuenda
i nducu tuhin sii ra Pablo tatu ña cuñi ra sa
cuhun ra ndya ñuu Jerusalén vatyi yucuan
cua cutuñi ra sa cuenda tyiño ya.

21 Zoco i sica ra sa ndoo ra vehe caa
ndya cua cuu cuhun ra ta cutuñi ra nuu ra
César ñuu Roma. Yucuan cuenda ñoho ca ra
vehe caa ndya cua cuu tasi sii ra ñuu Roma.
Tacuan i catyi ra Festo.

22 Ta zɨquɨ i catyi ra Agripa sihin ra: Cuñi
tucumi tyizohi ñaa sa cua catyi ra Pablo. Ta
i catyi ra Festo sihin ra: Zuun ñi ityaan cua
tyizohon sa cahan ra.

23 Inga quɨvɨ i quisi ndyaca ñiyɨvɨ sii ra
Agripa sihin ña Berenice. Tyaqui xaan

zahma ndisi ñu. I quɨhvɨ ñu vehe nu cua
tyizoho ñu sa cahan ra Pablo. I quɨhvɨ tucu
zandaru ra ndyizo tyiñonahnu ta tandɨhɨ ra
mandoñi ñuu cuan. Tacuan ta i tasi ra Festo
tyiño vatyi cua quisi ndyaca zandaru sii ra
Pablo. Ta sa saa ra yucuan

24 ta zɨquɨ i cahan ra Festo sihin tandɨhɨ
ñiyɨvɨ yucu yucuan ta catyi ra: Yoho rey
Agripa ta tandɨhɨ ndoho ra yucu ihya, ica
ndo sii ra ya. Cuaha xaan ra hebreo cuñi
cuatyi sihin ra ityi ñuu Jerusalén. Ta tacuan
tucu ñu ihya. Ña zaña ñu cuhva sa catyi ñu
sihin, vatyi nacuu ra.

25 Sica iñi vatyi ñahñi cuatyi ra sa cua cuu
ra, zoco maa ra Pablo i catyi vatyi nacatyi
maa ra César yozo caa cua cundoo tyiño ya.
Yucuan cuenda sica iñi vatyi cua tasi sii ra
nu iyo ra César.

26Cua tasiminoocarta sii raCésar. Zocoña
ñihi cuhva ñaa sa cua catyi sihin ra. Yucuan
cuenda catyi vatyi cua quisi ra Pablo nuu
moo tata Agripa ta nuu inga ndoho, ndɨhɨ
ca. Cua tyizoho ndo ñaa sa cua catyi ra, ta
cua nacatyi ndo sihin yozo caa sica iñi ndo.
Tacuan ta cua cote ñaa tuhun cua tasi sii ra
César.

27 Sica iñi vatyi ña vaha cua tasi sii minoo
ra nuhñi, nuu ra cu tyiño cuan tatu ma
nacatyi sihin ra cu tyiño ñaa cuatyi ra iyo.
Tacuan i catyi ra Festo.

26
Cuhva i cahan ra Pablo nuu rey Agripa

1Tacuan ta i catyi raAgripa sihin raPablo:
Sa cuu cahan moo vityi. Ta zɨquɨ i zaha ra
Pablo saludar sii ra rey Agripa sihin ndaha
ra ta i quisaha catyi ra sihin ra Agripa:

2Yoho rey Agripa, zɨɨ xaan cuñi vityi vatyi
saha moo sa nacatyi suhun. Cuaha xaan
cuatyi cuñi ñiyɨvɨ hebreo ra tahan yo sihin.

3 Zoco zɨɨ cuñi vatyi sito moo tandɨhɨ cos-
tumbre iyo sii maa yo ñiyɨvɨ hebreo. Ta sa
sica iñun sa cuenda tandɨhɨ sa sino iñi maa
yo hebreo. Yucuan cuenda sique tumañi iñi
suun sa nacoo tundyee iñi suun ta tyizohon
tandɨhɨ cuii sa cua quehin suhun.

NacatyimaaraPabloyozocaa i cuura ta
ta coto ca ra sii ra Cristo

4 Ta cahan ca ra Pablo sihin ra Agripa
ta catyi ra: Tandɨhɨ ñiyɨvɨ hebreo sito vaha
ñu vatyi i sahnu mi cuhva iyo costumbre
maa yo. Sito ñu yozo caa i cui ndya ta luhli
ndya ñui. Ta sito ñu yozo caa i cui ndya ñuu
Jerusalén.

5 Cuaha xaan cuiya sa sito ñu sii. Tatu
cua cuhva ñu cuenda cua catyi ñu vatyi ra
fariseo cui ndya ta luhli. Ta ra fariseo, ñihi
ca zatyiño ra sa tyaa ra yahvi sii tandɨhɨ ley
hebreo ta zɨquɨ tandɨhɨ inga ra hebreo.

6 Ta vityi cuñi ñiyɨvɨ hebreo cuatyi sihin
vatyi sino iñi vatyi sa quisi minoo ra cua

zacacu sii yo tañi sa catyi ra Ndyoo sihin
ñiyɨvɨ sahnu sii yo ta tyiemvu.

7 Zoco ña sino iñi tandɨhɨ sa usi uu tahan
ityi ñiyɨvɨ hebreo vatyi sa i quisi ra ta ndatu
ca ñu sii ra. Yucuan cuenda zacahnu ñu
sii Ndyoo ta zavaha ñu tyiño ra ñiyaca ta
ndyiyaca. Ta zuun ñi cuenda cuan tyaa ñu
cuatyi sate vatyi catyi vatyi sa yaha quisi ra
zacacu sii yo.

8 ¿Ñacu ña cuu sino iñi ndo vatyi i zanan-
doto ra Ndyoo sii ra sisi sa i sihi ra?

Nacatyi ra Pablo yozo caa i sahñi tahan
ra sihin ñiyɨvɨ ndyico sii ra Jesús ta quɨvɨ ca

9 Ta cahan ca ra Pablo sihin ra Agripa ta
catyi ra: Ta quɨvɨ ca zuun ñimi sica iñi vatyi
vaha cua zavehi ndya vaha ñi sihin ñiyɨvɨ
sino iñi sii ra Jesús, ra ñuuNazaret.

10 Tacuan i zavehi ñuu Jerusalén. Saha
ra zutu nahnu tundyee iñi sii sa cua tyihi
cuaha xaan ñiyɨvɨ ndyico sii ra Jesús vehe
caa. Ta i tahan iñi sa sahñi ñiyɨvɨ sii ñu.

11Cuaha xaan saha i cañi sii ñiyɨvɨ tatuma
zaña ñu tuhun ra Jesús. Sehin vehe ñuhu
hebreo nu zacahnu ñu sii Ndyoo ta i cañi
sii ñu. I cuxaan xein sihin ñu ndya cuhva i
sehin inga ñuu nu cuahan ñu ta i cañi sii ñu
indyacuan.

Nacatyi ra Pablo yozo caa zama cuhva
iyo ra

12 Cahan ca ra Pablo sihin ra Agripa ta
catyi ra: Tacuan ta zɨquɨ i ñihi cuhva sihin
ra zutunahnu. Saha ra tundyee iñi sii sa cua
tyihi sii ñiyɨvɨ vehe caa, ta yucuan cuenda i
quihin ityi cua cuhin ñuu Damasco.

13 Yoho rey, yuhvi catyi vatyi zuun ñi ityi
cuehin ta maa ora i ndyehi minoo ñúhu
ityi andɨvɨ. Ñihi ca si ta zɨquɨ ñuhu ñicandyi.
Nacahnu ndundisi ityi cuehin sihin inga ra
ndɨhɨ sihin.

14 Tacuan ta i nduva tandɨhɨ ndi nu ñuhu
ta siñi sa cahan ra cahan. Cahan ra zahan
hebreo ta catyi ra sihin: “Saulo, Saulo. Ña
vaha cahñi tohon sihin mi. Zuun ñi sii moo
zañicuehun. Tañi minoo burro sañi ndyaa
tatu cañi sitoho tɨ sii tɨ.”

15 Tacuan ta zɨquɨ i catyi: “¿Yoo sa cahan,
tata?” Ta i catyi ra: “Ra Jesús cui. Sahñi
tahan xoon sihin.

16 Vityi nduviton. Nacuɨñɨ ndyoon. I
quitui nuun vatyi cua zatyiñon tyiñe, ta cua
nacatyun sihin ñiyɨvɨ cuhva sa ndyehun sii
vityi ta cuhva cua ndyehun sii cuee ca.

17Cua zacuendami suun sii ñiyɨvɨ hebreo
ta sii ingañiyɨvɨ. Tavityi cua tasi suunnu iyo
ñiyɨvɨ sa yɨvɨ ñiyɨvɨ hebreo cuu.

18 Cua zañohon sii ñu minoo sa ndisa cuii
ta cua zaña ñu sa zavaha ñu ndya vaha ñi ta
cua sino iñi ñu sii. Ma zavaha ca ñu cuhva
cuñi cuihna, ta cua zavaha ñu cuhva cuñi
mi. Tacuan ta cua ndasi cuatyi ñu ta cua coo

vaha ñu sihin mi tañi iyo ñiyɨvɨ sino iñi sii.”
Tacuan i catyi ra Jesús sihin. Catyi ra Pablo.

Nacatyi ra Pablo vatyi tyaa ra yahvi sa
catyi ra Ndyoo sihin ra

19 Cahan ca ra Pablo sihin rey Agripa ta
catyi ra: I tyei yahvi sa cahan ra Jesús sihin,
yoho rey Agripa, vatyi i ndyehi sii ra.

20 I nacatyi sihin ñiyɨvɨ vatyi cuñi si sa
ndu‑uu iñi ñu cuatyi ñu ta tyaa ñu yahvi sii
Ndyoo. Nazavaha ñu sa vaha cuhva zavaha
ñiyɨvɨ sino iñi sii ra Jesús. Tacuan i quehin
sa xihna ñi ñuuDamasco. Ta tacuan i cahan
tuqui ñuu Jerusalén. Zuun ñi tuhun cuan i
quehinnucusi Judea ta ingañuunu iyo inga
ñiyɨvɨ, ñu yɨvɨ ñiyɨvɨ hebreo cuu.

21Yucuan cuenda i tɨɨn ra hebreo sii, vehe
ñuhu cahnu ta nducu ra cuhva cahñi ra sii.

22 Zoco ndya quɨvɨ cuan ta cuhva ndya
vityi tyindyee ra Ndyoo sii. Nacatyi sihin
ñiyɨvɨ ñiñi ta nacatyi sihin ñiyɨvɨ ndahvi
Tuhun Ndyoo. Ɨɨn ñi cuhva quehin tañi i
cahan ra profeta ta tyiemvu ta tañi i cahan
raMoisés, ndɨhɨ ca. Ña zamami sii si.

23Vatyi i catyi ra cuan vatyi cua tahan ra
Cristo tundoho ta cua cuu ra. Ta maa ra
cuu ra cua nandoto sa xihna ñi sisi sa i sihi
ra. Ta cua nacatyi ra sihin ñiyɨvɨ hebreo ta
sihin inga ñiyɨvɨ yozo caa cua cacu añimañu.
Tacuan i catyi ra Pablo cuhva i nacatyi ra
Tuhun Ndyoo.

Catyi ra Pablo vatyi nasino iñi ra Agripa
sii ra Jesús

24 Tacuan i cahan ra Pablo ta zɨquɨ ñihi
xaan i cana saa ra Festo ta catyi ra: Yoho
Pablo, zana xiñun. Cuaha xaan i cahvun
ndya cuhva ndya sa nduzana xiñun.

25Ta i catyi ra Pablo: Tata sahnu Festo, ña
zanaxiñi. Ta tuhunquehin,maañi sandisa,
maa ñi sa vaha cuu si.

26 Sito vaha rey Agripa ya tuhun quehin.
Ña sica iñi ta quehin tuhun ya sihin maa
ra vatyi site vatyi sa sito ra tandɨhɨ tuhun
nacatyi sihin ndo. Sito ra vatyi sito tandɨhɨ
ñiyɨvɨ cuhva i cuu ra Jesús. Ñahñi sa xehe i
sicoo.

27Tacuan i catyi ra Pablo sihin ra Festo ta
zɨquɨ i cahan tucu ra sihin rey Agripa: Yoho
rey Agripa, site vatyi sino iñun sa i tyaa ra
profeta ta tyiemvu.

28Ta i catyi reyAgripa sihin ra Pablo: ¿Atu
sica iñun vatyi ta sica ñi cua sino iñi sii ra
Jesús?

29 Ta i catyi ra Pablo: Nacuhva ra Ndyoo
vatyi cua sino iñun sii ra Jesús a vityi a cuee
ca. Cuñi xein sa cua sino iñi tandɨhɨ ndo.
Cuñi xein sa cua coo ndo cuhva iyomi, zoco
ña cuñi sa cua quɨhɨ ndo vehe caa cuhva
ñohi. Catyi ra.

30 Ta sa yaha cahan ra Pablo ta zɨquɨ i
sicuɨñɨ ndyaa ra rey sihin ra gobernador

cuan sihinmaha Berenice ta tandɨhɨ inga ra
yucu yucuan.

31 I quita ñu vatyi cua natuhun tahan ñu
tuhun sa siñi ñu. Ta i catyi ñu: Ñahñi sa i
zavaha ra cuan ta cua cuu ra. Ta ñahñi sa i
zavaha ra ta cua ndoo ra vehe caa. Catyi ñu.

32 Ta i catyi ra Agripa sihin ra Festo: Sa
xihna ñi cuu zaña moo sii ra Pablo, zoco
vityima cuu ca vatyi sa sica ra sa cua cutuñi
ra nuu ra César.

27
Tasi ra cu tyiño sii ra Pablo ñuu Roma

1Tacuan ta zɨquɨ i nacasi tahan tyiñovatyi
cua cuhun ra Pablo nu cu si Italia nuu ra
César. Ta i quihin minoo ra cu capitán sii ra
Pablo sihin zuhva ca ra ñoho vehe caa tañi
cuhva i catyi ra cu tyiño. Julio nañi capitán
cuan ta iyo ra cuenda zandaru ra Augusto.
Yuhvi ra Lucas cuehin sihin ra Pablo.

2 Cuahan tucu ra Aristarco, ra ñuu
Tesalónica. Cuenda Macedonia cuu ñuu
Tesalónica cuan. I quɨhvɨndiminoobarco sa
i quita ñuu Adramitio minoo ñuu sa ndyaa
yuhu tyañuhu. Cua nanuhu tu, ta yaha
tu ñuu sa iyo yuhu tyañuhu nu cu si Asia.
Tacuan i quita ndi sihinmaa tu.

3 Inga quɨvɨ i saa ndi ñuu Sidón. Vaha
zavaha ra Julio sihin ra Pablo vatyi saha ra
sa cua cuhun ra nu iyo amigo ra ñuu cuan.
Ta i saha ñu ñaa sa siñi ñuhu sii ra.

4Tacuan ta zɨquɨ i nandɨhvɨ tucundibarco
cuan ta i zandaa ra zahma sa zacuhun sii
barco cuan sihin tatyi ta cuahan ndi. I yaha
tu minoo ñuhu sa ndyaa mahñu tyañuhu sa
nañi Chipre. I yaha ndi tɨcuɨ Chipre ta ñuhu
cahnuvatyi ñihixaanquiñindaha tatyi inga
siyo cuan ta ñá cuu yaha ndi yucuan.

5 I yaha ndi ityi yuhu tyañuhu nu cu si
Cilicia. Ta i yaha ndi ityi yuhu tyañuhu ñuu
Panfilia. Ta zɨquɨ i saa ndi ñuu Mira sa iyo
cuenda Licia.

6 Ta ñuu Mira cuan i nañihi capitán cuan
inga barco, yutu sa quita ñuu Alejandría.
Cua cuhun tu ndya nu cu si Italia. Ta i catyi
ra capitán vatyi cuhun ndi sihin tu cuan.

7 Tacuan ta i quita tucu ndi cuahan ndi.
Cuaha quɨvɨ cuahan barco cuee cuee ñi,
ta sihin tundoho i saa tu yatyi inga ñuhu
mahñu tyañuhu sa nañi Gnido. Ñá cuu ca
cuhun barco ityi nuu vatyi ñihi xaan caa
tatyi. Yucuan cuenda i yaha ndi tɨcuɨminoo
ñuhu mahñu tyañuhu sa nañi Creta ta inga
sa nañi Salmón. Ña ñihi xaan ñoho tatyi
yucuan.

8 Cuahan barco yuhu yuhu tyañuhu ñi
yuhu ñuhu Creta cuan. Tacuan ta i quɨhvɨ
barco yatyi ñi ñuu Lasea nu nañi si Nu Vaha
Cua Nacuɨñɨ Barco.

9 Sa yaha xaan quɨvɨ, ta sa yaha minoo
vico sii ñiyɨvɨ hebreo nu ñahñi maa sasi ñu,

ta zɨquɨ ñá cuu ca cuhun barco vatyi sa cua
saa quɨvɨ cua nduñihi xaan tatyi vatyi sa
cuñi noo zavi. Ta ña vaha cuhun barco coto
ndyee tu. Yucuan cuenda i catyi ra Pablo
sihin ra zacaca barco cuan:

10Tata, cutuñi iñi vatyi tatu cua cuhun yo
cua coo xaan tundoho sii yo. Cua ndyee
barco sihin ndaha tyiño ta cua cuu ñiyɨvɨ.

11Ñá tyaa ra capitán cuan yahvi sa cahan
ra Pablo, zoco i tyaa ra yahvi sa cahan ra
zacaca barco ta sa cahan ra cu sitoho tu.

12 Ña vaha cua ndoo barco nu sicuɨñɨ
tu vatyi cua coon xaan zavi ta ñihi xaan
cua quɨhɨ tatyi quɨvɨ cuan. Yucuan cuenda
tandɨhɨ ra i catyi: Naquita yo ihya ta nducu
yo cuhva cuhun yo ñuu Fenice sa iyo zuun
ñi cuenda Creta ya. Tatu cuu saa yo yucuan,
vaha cua ndoo barco. Ña ñihi xaan caa
tatyi yucuan ta ndyaa ñuu cuan siyo caña
ñicandyi. Ta cua yaha yo vico zavi yucuan.
Tacuan i catyi ra.

Ñihi xaan caa tatyi nu tyañuhu
13 Tacuan ta zɨquɨ i quisaha caa tatyi ityi

tyañuhu zoco ña ñihi xaan. Yucuan cuenda i
sica iñi ravatyi cuacuucuhunracuhvacuñi
ra. Tacuan ta i tava ra minoo caa vee xaan
sa ñoho sisi ndutya sa ña saha caca barco
ta zɨquɨ cuahan ndi. Yatyi ñi yuhu tyañuhu
cuan cuahan ndi nu iyo ñuhu Creta.

14 Zuhva ñi cuahan ndi ta zɨquɨ ñihi xaan
quisaha caa tatyi. Ityi caña ñicandyi ta ityi
yucu quisi tatyi cuan.

15Ñá cuu ca caca barco ityi nuu vatyi ñihi
xaan caa tatyi. Yucuan cuenda i saha ra
cuhun tu sihin tatyi nu yɨvɨ ityi cuhun ra.

16 Tacuan i cuu ta i yaha ndi minoo ñuhu
luhlu mahñu tyañuhu nañi si Clauda. Siyo
zatyi i yaha ndi sihin barco vatyi ñihi ca caa
tatyi inga siyo. Ña ñihi xaan caa tatyi nu
yaha ndi yucuan. Cuu, i natyihi ra lancha
luhlu sisi barco vatyi cuñi ndyee xaan lan-
cha.

17 I tyihi ra sii tu sisi barco coto cunaa tu.
Tacuan ta i cava ra yoho nahnu sii barco
cahnucuan. I sihñi ra sii tu coto tahvi cuatyi
tu. Tacuan ta i quisaha yuhu ra coto cañi
ndutya sii barco nu ñiyɨtɨ yuhu tyañuhu nu
cu si Sirte. Yucuan cuenda i zanoo ra zahma
sa iyo sii barco sa quiñi ndaha tatyi ta saha
ra sa cuhun tu ndya vaha ñi.

18 Inga quɨvɨ zuun ñi ñihi xaan coon zavi
ta ñihi xaan quiñi ndaha tatyi sii barco.
Yucuan cuenda i casaha zavita ra carga tu
sisi tyañuhu.

19Ta quɨvɨ cu uñi cuan i zavita ndi ndaha
tyiño barco cuan.

20 Cuaha xaan quɨvɨ ñá ndyehe ndi
ñicandyi ta ñá ndyehe ndi tiñoo. Tacuan ta i
sica iñi ndi vatyi ma cacu ca ndi vatyi ñihi
xaan caa tatyi ta coon xaan zavi.

21 Cuaha xaan quɨvɨ ñá sasi ndi. Tacuan
ta i catyi ra Pablo sihin tandɨhɨ ra: Ndoho
amigo, vaha xaan ca tatu sa i tyizoho ndo
sa quehin quɨvɨ cuan ta ñá quita yo nu cu
si Creta. Vatyi ndyehe, cahnu xaan tundoho
ndyehe yo vityi, ta cuaha xaan ndaha tyiño
cua naa.

22 Zoco vityi catyi vatyi zanduzɨɨ ndo iñi
ndo. Yoñimaa cua naa. Barco ñi cua naa.

23 Sito ndo vatyi ndyaca ñaha ra Ndyoo sii
ta zatyiñe tyiño ra. Cuñi i quisi minoo ángel
Ndyoo nu ndyei.

24 Ta catyi ra: “Ma yuhun Pablo. Cuñi
ra Ndyoo sa cua nacatyi moo tuhun ra nu
ndyaa ra César. Catyi ra Ndyoo vatyi cua
zavaha ra tumañi iñi suun. Cua zacacu ra
suun ta sa cuenda moo cua cacu tandɨhɨ
inga ra ñoho sisi barco ya.” Tacuan i catyi
ángel cuan.

25Yucuancuendacatyi vatyi zanduzɨɨndo
iñi ndo, xaa. Sino iñi mi sii ra Ndyoo. Site
vatyi cua zavaha ra cuhva catyi ángel cuan
sihin.

26 Iyo minoo ñuhu nu cua catyihi barco
ya, ñuhu sa iyo mahñu tyañuhu ya. Catyi ra
Pablo.

27 Sa yaha uu vitya sa sica ndi tacuan.
Ityi cuan ityi ya cuahan barco zacuu tatyi.
Ta minoo sa cuaa cuahan barco tyañuhu sa
nañi Adria. Ta maañuu i nacoto ra zacaca
barco vatyi yatyi ñi ndya ñuhu yucuan.

28Tacuan tazɨquɨ i tyicuhvarayozocuhva
saconoñohondutyanuyahandi. Tandyehe
ra vatyi oco sahun ɨɨn metro. Cuahan ndi
zuhva ca ityi nuu, ta i tyicuhva tucu ra ta
ndyehe ra vatyi oco usametro ñoho ndutya.

29 Yuhu xaan ra zacaca barco coto tahvi
cuatyi tu tatu nañi tu nu yuu. Yucuan
cuenda i zanoo ra cumi tahan caa vee xaan
sisi ndutya ityi zuhma tu vatyi zanacuɨñɨ si
sii barco. Tacuan ta i ndatu ra ta cuñi xaan
ra sa cundisi.

30Nducu xaan zuhva ra zatyiño sisi barco
cuhva cono xehe ra. Yucuan cuenda i
quisaha zanoo ra lancha. I catyi ra vatyi
cua zanoo ra caa nahnu ityi xiñi barco zoco
zandavi ñaha ra.

31 Tacuan ta i catyi ra Pablo sihin ra
capitán ta sihin inga ra cu zandaru: Tatuma
ndoo ra ya sisi barco sihin maa yo ma cacu
ndo. Catyi ra.

32 Tacuan ta i sahndya zandaru yoho
nuhñi lancha cuan. Cuahan ñi tu.

33 Sa vasi cundisi ta catyi ra Pablo sihin
tandɨhɨ ra: Casi ndo. Vityi sa iyo uu vitya sa
ñá sasi ndo ta ñá quixi ndo.

34 Catyi sihin ndo vatyi sa ndyoo ñi casi
ndo vatyi tacuan ta cua coo tundyee iñi sii
ndo. Ta yoñimaa cua tahan tundoho ndaha
ñi. Catyi ra.

35 Ta sa yaha cahan ra Pablo tacuan ta i
quihin ra minoo pan. Saha ra tyahvi ndyoo

sii Ndyoo nuu tandɨhɨ ra yucu yucuan. Ta
zɨquɨ i sahnu ra sii si ta quisaha sasi ra.

36 Tacuan ta i nduzɨɨ ca iñi inga ra ta sasi
ra.

37 Uu ziendu uñi xico sahun ɨɨn tahan
nduhvi ra ñoho sisi barco cuan.

38 Sasi ndi ndya sa ndaha iñi ndi ta zɨquɨ
i zavita ra sɨtɨ trigo sisi tyañuhu vatyi cua
nduñahma ca barco.

Cuhva i ndyee barco
39Tacuan ta zɨquɨ i cundisi, ta i ndyehe ra

zacaca barco vatyi yatyi ñi iyo ñuhu, zoco ñá
sito ra ñaa ñuhu cuu si. I ndyehe ra minoo
ityi nu cuu quɨhvɨ barco, ta vaha xaan iyo
yuhu tyañuhu yucuan. Yucuan cuenda cuñi
ra tyihi ra barco yucuan.

40 Tacuan ta i sahndya ra yoho nuhñi caa
sa zacuɨñɨ sii barco cuan. Ta zɨquɨ i ndasi ra
yoho sa sinuhñi vitu sa zavico cava barco.
Ta i zandaa tucu ra zahma tu vatyi cua za-
cuhun tatyi sii tu. Tacuan ta zɨquɨ i quisaha
cuahan barco ndya ñuhu cuan.

41 Zoco i sicuɨñɨ barco nu ñiyɨtɨ, ta i ndoo
tu. Ñá cuu canatava rabarco vatyi sa ndyee
ityi xiñi tu sisi ñiyɨtɨ, ta ityi yɨɨ tu i quisaha
tahvi cuatyi tyañuhu vatyi ñihi xaan quiñi
ndaha si sii barco.

42 I cuñi zandaru cahñi ra sii ra ñoho vehe
caa, ra cuahan sihin ra, coto cua zutya ra ta
quita ra nu ñuhu ityi ta cono ra.

43 Zoco ñá saha ra capitán sa cahñi zan-
daru sii ra ñoho vehe caa vatyi ñá cuñi ra
sa cuu ra Pablo. I catyi ra vatyi naquɨhvɨ
xihna ra cuu zutya tyañuhu, ta cua saa ra
ndya ñuhu ityi sa xihna ñi.

44 Ta zɨquɨ cua cuhun inga ra ityi sata ra
nu vitu vaha a nu vitu barco sa tahvi cuatyi.
Ta tacuan cuu cuhva i cacu tandɨhɨ ndi ta i
quita ndi nu ñuhu ityi.

28
Iyo ra Pablo minoo ñuhu mahñu tyañuhu

sa nañiMalta
1 Tacuan cuu cuhva i cacu ndi. I catyi

ñiyɨvɨ yucuan vatyiMalta nañi ñuhu cuan sa
iyomahñu tyañuhu.

2 I cundahvi iñiñiyɨvɨ sii ndi ta zatahan ñu
ñúhu vatyi coon xaan zavi ta visi xaan ndi.
Tacuan i tyindyee ñu sii ndi.

3 I naquihin ra Pablo zuhva nducu ndyihi
cua tyihi ra nu ñúhu. Ta zɨquɨ i quita minoo
coo xaan sihin sa ihñi. Ta i tɨɨn tɨ ndaha ra ta
ñá zaña tɨ.

4 I ndyehe ñiyɨvɨ yucu yucuan vatyi ñá
zaña tɨ ndaha ra Pablo, ta i quisaha catyi
ñu sihin tahan ñu: Ra sahñi sii ñiyɨvɨ cuu ra
ya. Sa cacu ra sisi tyañuhu, zoco ña saha ra
Ndyoo sa cundito ra ñuu ñiyɨvɨ ya. Catyi ñu.

5Tacuan ta zɨquɨ i naquɨzɨ ra Pablo ndaha
ra ta i canacava coo cuan sisi ñúhu, ta ñahñi
sa tahan ra Pablo.

6 I ndatu ñiyɨvɨ ta sica iñi ñu tatu zandaa
si sii ra Pablo a ta sica ñi cua cuu ra. Naha
xaan i ndatu ñu, ta i ndyehe ñu vatyi ñahñi i
tahan ra. Tacuan ta i sica iñi ñu inga cuhva
ta catyi ñu: Minoo ndyoo cuu ra.

7 Yatyi ñi nu i siyucu ndi ndyaa terreno
minoo ra nañi Publio. Ra ndyaca ñaha yu-
cuan cuu ra. I saha ra sa cundyaa ndi vehe
ra. Ta vaha xaan i siyucu ndi uñi quɨvɨ i
zacuu ra.

8Ñihi xaan caa zutu ra Publio vatyi cuhu
ra. Zaa ra ta siyo ra nɨñɨ. Cuahan ra Pablo
nu caa ra. Sica tahvi ra sii Ndyoo ta tyizo ra
ndaha ra sii ra ta zanduvaha ra sii ra.

9 I ndyehe ñiyɨvɨ vatyi tacuan i cuu si, ta
zɨquɨ i quisi tandɨhɨñiyɨvɨ cuhu iyoñuu cuan.
Ta i nduvaha ñu.

10 Ta zɨquɨ cuaha xaan sa saha maa ñu sii
ndi. Ta quɨvɨ i quita tucu ndi sihin barco i
saha maa ñu tandɨhɨ sa siñi ñuhu sii ndi sa
cuenda ityi.

Saa ra Pablo ñuu Roma
11 Uñi yoo i sindyaa ndi Malta cuan, ta

zɨquɨ i quɨhvɨ ndi minoo barco sa iyo yu-
cuan. Yucuan i ndoo tu vico zavi. Yutu
sa quita ñuu Alejandría cuu tu, ta ndyaa uu
tahan ndyoo, ra nañi Cástor ta ra nañi Pólux
sa zanandacu ñiyɨvɨ xiñi barco.

12 I quɨhvɨ ndi sisi tu ta cuahan ndi ñuu
Siracusa. Ta yucuan i ndoo ndi uñi quɨvɨ.

13 Ta zɨquɨ i quita ndi yucuan ta cuahan
ndi ñuu Regio. Inga quɨvɨ i quisi minoo tatyi
ityi yuhu tyañuhu ta i sica barco uu quɨvɨ ca
ta i saa ndi ñuu Puteoli.

14Ñuu cuan i nañihi ndi zuhva ñiyɨvɨ sino
iñi sii ra Jesús. I sicañu sa cuandoondi sihin
ñu minoo vitya. Tacuan ta zɨquɨ i quita ndi
ta cuahan ndi ñuu Roma sihin saha ndi.

15Tasañihiñiyɨvɨ sino iñi sii ra Jesús tuhun
vatyi vasi ndi ta i quita ñu ñuu Roma ta i
quisi zatahan ñu sii ndi ityi vasi ndi. Zuhva
ñu i quisi, ñihi tahan ñu sihin ndi minoo
nuyahvi nu nañi si Foro Apio. Ta inga ñu
quisi, ñihi tahan ñu sihin ndi nu nañi si Uñi
Tahan Vehe Posada. Sa ndyehe ra Pablo sii
ñu ta saha ra tyahvi ndyoo siiNdyoo ta sicoo
ca tundyee iñi sii ra ta zɨɨ ca cuñi ra.

16 Tacuan ta i saa ndi ñuu Roma. Saha
cuenda ra capitán sii ra Pablo ta sii inga ra
sindyacara sii ra cumivehecaa. I tyaa ica ra
cuan sii ra Pablo. Ndyaa zɨɨn raminoo vehe,
ta minoo ñi zandaru cumi sii ra.

Zacuaha ra Pablo Tuhun Ndyoo ñuu
Roma

17 I yaha uñi quɨvɨ ta zɨquɨ i cana ra Pablo
sii tandɨhɨ ra ñiñi hebreo. Ta sa titahan ra i
catyi ra sihin ra: Yañi xaa, ñahñi cuatyi i za-
vehi sihin ñiyɨvɨ hebreo ñu tahan yo. Ñahñi
sa ña vaha i zavehi sa cuenda costumbre
sahnu sa zavaha ñiyɨvɨ sahnu sii yo ta sa
naha. Zoco i tɨɨn ñiyɨvɨ sii, ñuu Jerusalén ta

saha ñu sii, sii ra ndyaca ñaha cuenda ñuu
Roma.

18 I tasi tuñi ra cuan sii, ta zɨquɨ i cuñi zaña
ra sii, vatyi ñahñi cuatyi i zavehi ta cui.

19 Zoco ñá saha ra hebreo sa zaña ra ndy-
aca ñaha ñuu Roma sii. Yucuan cuenda i
catyi vatyi cua cuhin nuu ra César ta cua
cundaa tyiño ya. Tacuan i catyi vazuña cuñi
cuatyi sihin ñiyɨvɨ hebreo.

20 Yucuan cuenda i sique sa ndyehi sii
ndo ta sa quehin sihin ndo. Cuñi zandei
sihin ndo vatyi sino iñi vatyi sa yaha quisi
ra cua zacacu sii tandɨhɨ yo. Maa ra cuu ra
sa ndatu xaan tandɨhɨmaa yo ñiyɨvɨ hebreo.
Ta yucuan cuenda nuhñi sihin cadena ya.
Tacuan cuu cuhva i catyi ra Pablo.

21Tacuan ta zɨquɨ i nacatyi rahebreo cuan
sihin ra Pablo: Ñahñi carta i tasi ra hebreo
sii ndi sa cuenda moo. Ta ñiyɨvɨ hebreo ñu
tahan yo, ñu i quita ñuu Jerusalén ta saa ñu
ihya, ñahñi ndya vaha ñi i cahan ñu suun.

22Cuñi ndi tyizoho ndi sa cohon. Cuñi ndi
coto ndi yozo caa sica iñimoo vatyi sito ndi
vatyi catyi ñiyɨvɨ nacahnu ñuu ñiyɨvɨ vatyi
ña vaha ñiyɨvɨ cuu ñiyɨvɨ ndyico sii ra Jesús.
Tacuan i catyi ra hebreo cuan.

23 Tacuan i cahan ra, ta zɨquɨ i sata ra he-
breo cuan minoo quɨvɨ cua titahan tucu ra
sihin ra Pablo. Ta quɨvɨ cuan tuu xaan ñiyɨvɨ
i quisi vehe nu ndyaa ra Pablo. Ndyiyaca
cuii i nacatyi tucu ra Pablo sihin ñu yozo
caa cuñi ra Ndyoo cundyaca ñaha ra sii yo.
I catyi ra vatyi nacatyi ra Moisés ndya ta
tyiemvu yozo caa cua cuu ra Jesús. Ta zuun
ñi cuhva cuan i cahan raprofeta ta tyiemvu,
catyi ra Pablo. Tacuan i nacatyi xaan ra
Pablo sihin ñu vatyi cuñi xaan ra sa cua sino
iñi ñu sii ra Jesús.

24 Ta sicoo zuhva ñu sino iñi sa cahan ra
Pablo, ta inga ñu ñá sino iñi ñu.

25Ñándu‑ɨɨnñu. Ta sanumiñu cunuhuñu
ndya vehe ñu ta zɨquɨ i catyi ra Pablominoo
ca cuhva sihin ñu. Catyi ra: Ndisa cuii cuu si
cuhva i cahan ra Isaías sa cahan ra cuenda
Ndyoo i zacuuTatyi Ii ta tyiemvusihinñiyɨvɨ
sahnu sii yo.

26Vatyi i catyi ra:
Cua cuhun nu iyo ñiyɨvɨ ya ta cua catyun

sihin ñu:
“Tyizoho xaan ndo Tuhun Ndyoo, zoco ña

cutuñi iñi ndo sa tyizoho ndo.
Ndisa, ndyehe ndo yozo caa iyo ra Ndyoo,

zoco ña sito ndo ñaa sa cuu sa ndyehe
ndo.”

27 Ta cahan ca Tatyi Ii sihin ra Isaías ta
tyiemvu ta catyi ra:
Ndisa cuii zanduñihi xaan ñiyɨvɨ iñi ñu coto

cua nduvaha añima ñu.
Ña cuñi ñu tyizoho ñu coto cua cutuñi iñi ñu.

Ña cuñiñu sanducuñu cuhva, coto cuaquisi
ñu sii ta cua zame cuhva iyo ñu ta
zanduvehi sii ñu.

Tacuan i catyi Tatyi Ii sihin ra Isaías.
28Ta zɨquɨ i catyi tucu ra Pablo sihin ñiyɨvɨ

yucu yucuan: Nacoto vaha ndo vatyi ndya
vityi cua nacatyi ndi Tuhun Ndyoo sihin
ñiyɨvɨ, ñu sa yɨvɨ ñiyɨvɨ hebreo cuu. Cua ty-
izoho ñu cuhva zanduvaha ra Ndyoo añima
ñiyɨvɨ, ta cua sino iñi ñu. Tacuan i catyi ra
Pablo.

29 Ta sa yaha cahan ra Pablo tacuan ta
i quita tandɨhɨ ñu hebreo. Sahñi tahan ñu
zuhva vatyi ñá ndu‑ɨɨn ñu sihin tahan ñu sa
cuenda cuhva cahan ra Pablo.

30Uucuiya indoo raPabloñuu cuan. I sica
noo ra minoo vehe ta tyiyahvi ra yahvi si.
Ta vaha xaan i cahan ra sihin tandɨhɨ ñiyɨvɨ
i saa vehe ra.

31 I nacatyi ra sihin ñu yozo caa cuñi ra
Ndyoo cundyaca ñaha ra sii yo. Ta i zacuaha
ra sii ñu yozo caa iyo ra Jesús. Ñá yuhu ra ta
nacatyi ra, ta yoñi i zayanga sii ra.

Carta Sa I Tyaa Ra San
Pablo Sii Ñiyɨvɨ Sino Iñi Sii

Ra Ndyoo Ñuu Roma
I tyaa ra Pablo carta ya sii ñiyɨvɨ sino iñi

sii ra Ndyoo ñuu Roma
1 Yuhvi ra Pablo tasi carta ya sii ndo.

Minoo muzu ra Jesucristo cui. I casi ra
Jesucristo sii, ta i saha ra tyiño sii vatyi cui
minoo ra sa cua zacoto Tuhun Vaha ra sii
ñiyɨvɨ, cuhva cacu ñu.

2 Ta ihya Tuhun Vaha cuu zuun ñi tuhun
sa i catyi raNdyoo ta sa naha vatyi cua quisi
si. I cahan ra Ndyoo sa cuenda si quɨvɨ i
cahan ra profeta ta sa naha.

3 Cuenda zehe ra Ndyoo cuu tuhun ya. I
zacacuminooñaha sii ra cuhvacacumaayo.
Ta ñiyɨvɨ ra rey David i cuu sii ra.

4Ta i sihi ra Jesús, ta i zanandoto raNdyoo
sii ra. Ta cuhva cuan i zavaha ra Ndyoo
minoo sa cahnu xaan, ta i zañaha ra vatyi
zehe ra cuu sii ra Jesús. Ta ii xaan cuu ra
Jesús, ra ndyaca ñaha sii yo, tañi ii maa ra
Ndyoo.

5 Sa cuenda ra Jesús i cundahvi iñi ra
Ndyoo sii, ta i saha ra tyiño sii sa zacote
Tuhun ra. Ta tacuan ta cua sino iñi ñiyɨvɨ sa
yɨvɨ ñiyɨvɨ hebreo cuu, ta cua tyaa ñu yahvi.
Ta cua zacahnu ñu sii ra Jesucristo.

6Ta zuunñiñiyɨvɨ cuan cuu tucumaando.
I casi raNdyoosiindovatyi cuundoñiyɨvɨ sii
ra Jesucristo.

7 Tyei carta ya sii maa ndo, ra sino iñi
ñuu Roma. Cuñi xaan ra Ndyoo sii ndo, ta
i casi ra sii ndo vatyi cuu ndo ñiyɨvɨ ra. Cuñi
vatyi nacundahvi xaan ca iñi ra Ndyoo ta
ra Jesucristo sii ndo, ta nacuhva ra sa coo
sa taxi añima ndo. Ta ra Jesucristo, cuu ra
ndyaca ñaha sii yo.

Cuñi ra Pablo cuhun ra ñuu Roma
8 Sa xihna ñi sehi tyahvi ndyoo sii ra

Ndyoo, ra zacahni. Sehi tyahvi ndyoo sii ra
sa cuenda sa i zavaha ra Jesucristo ta vityi
sino iñi tandɨhɨ ndo. Ta cuhva sa sino xaan
iñi maa ndo, sa sito ñiyɨvɨ nacahnu cuhva
sino iñi ndo.

9 Muzu maa ra Ndyoo cui. Tyaa xein
yahvi sii ra sihin tandɨhɨ cuii añime, ta za-
cote Tuhun ra sa cuenda Zehe ra. Ta sito
vaha ra vatyi ña zañe sa quehin sihin ra
cuenda ndo.

10 Ta sique sii ra vatyi tatu cuñi maa ra,
nacuhva ra vatyi cuhin cundyehi sii ndo. Sa
naha xaan cuñi ndyehi sii ndo, ta ñá cuu.

11 Cuñi xein cuhin nu yucu ndo, ta cua
nacatyi que Tuhun Ndyoo sihin ndo, ta cua
sino ca iñi ndo.

12 Cuñi cuhve tundyee iñi sii ndo, ta cua
cuhva tucu maa ndo tundyee iñi sii. Cua
tyindyee tahan yo sii yo sihin cuhva sino iñi
yo sii maa ra Ndyoo.

13Cuñi sa cotondoyañixaavatyi sa cuaha
xaan saha cuñi cuhin nu yucu ndo, zoco
ndya vityi ta ña cuu cuhin. Cuñi cuhin vatyi
cuñi zacote Tuhun Ndyoo nu yucu ndo, ta
cua sino ca iñi ndo, ta cua nducuaha ca
ndoho ra sino iñi sa yɨvɨ ñiyɨvɨ hebreo cuu.

14Ñiñi xaan cuñi si zacote sii ñiyɨvɨ cahan
zahangriego tañiyɨvɨña cahanzahangriego
ta sihin ñiyɨvɨ sito ta ñiyɨvɨ ña cuaha sito.

15 Cuñi si sa zacote sii tandɨhɨ ñiyɨvɨ, ta
yucuan cuenda cuñi xein zacote sii maa
ndo, ra ndyaa ñuu Roma.

Iyo xaan tundyee iñi sihin TuhunVaha ra
Ndyoo

16Ña cahan nui sa cuenda Tuhun Vaha ra
Ndyoo vatyi cuhva cuu si sii maa ra Ndyoo,
ta cua zacacu si sii yoo ra sino iñi. Sa xihna
ñi i saa si nu iyo ñiyɨvɨ hebreo, ta cuee ca i
saa si nu iyo inga ñiyɨvɨ.

17 Vatyi cuhva zacacu ra Ndyoo sii ñiyɨvɨ
zañaha si vatyi zandasi ra cuatyi ñu ta zan-
duvaha raañimañu sihin sa sino iñiñu sii ra.
Tañi cuhva catyi Tuhun Ndyoo: “Minoo ra
sa zanduvaha ra Ndyoo añima, cua cundito
ra tandɨhɨ cuii tyiemvu vatyi i sino iñi ra.”

Iyo xaan cuatyi ñiyɨvɨ ñuu ñiyɨvɨ
18 Zoco cuxaan xaan ra Ndyoo sa cuenda

cuatyi ñiyɨvɨ, ta cua tasi tuñi ra sii ñu sa
cuenda tandɨhɨ sañavahazavahañu. Cuaha
xaan cuatyi ñiyɨvɨ iyo, ta cuatyi ñu cuan cuu
ta ña cuu sino iñi inga ñiyɨvɨ.

19 Ta cuhva cuu coto ñiyɨvɨ cuhva iyo ra
Ndyoo, casi xaan iyo si vatyi i zañaha maa
ra sii yo, ta sa sito ñiyɨvɨ.

20Ndya ta sino ñuu ñiyɨvɨ ta casi xaan cuu
ndyehe ñiyɨvɨ cuhva iyo ra Ndyoo. Tandɨhɨ
sa i zavaha ra zañaha si vatyi iyo xaan cuhva
sii ra, ta cuaha xaan ca sa siñi tuñi iyo sii
maa ra ta zɨquɨ sii maa yo. Ndyoo cuu ra sa
ndisa. Ta sito ñiyɨvɨ vatyi iyo ra Ndyoo vazu
ña cuu ndyehe yo sii ra. Zoco cuu sino iñi yo
sii ra. Yucuan cuendama cuu catyi ñiyɨvɨ sa
ndisa vatyi ña sito ñu ñaa sa cuu sa vaha.

21 Sa i sito ñiyɨvɨ vatyi iyo ra Ndyoo, zoco
ñá cuñi ñu zacahnu ñu sii ra tañi tahan si
zacahnu yo sii ra. Ta ñá saha ñu tyahvi
ndyoo sii ra. I quisaha sica iñi ñu tuhun sa
ña ñiñi, ta i naa sa siñi tuñi vaha sii ñu.

22 Catyi ñu vatyi sa cuaha xaan i cutuhva
ñu ta siñi tuñi xaan ñu, catyi ñu, zoco i nduu
ñu ñiyɨvɨ ñá sito yozo caa iyo ra Ndyoo.

23Ñázacahnucañu sii saminooñiNdyoo,
ra ndito tandɨhɨ cuii tyiemvu, ra Ndyoo ra
ndisi xaan ta tyaqui xaan. Zoco i zavaha ñu
ndyoosacuazacahnuñu, ta caa si cuhvacaa



ROMANOS 1:24 174 ROMANOS 2:13

ñiyɨvɨ a cuhva caa zaa a quɨtɨ a cuhva caa
coo.

24 Yucuan cuenda i zaña ra Ndyoo sii ñu,
ta i zavaha ñu tandɨhɨ cuii sa ña vaha sa cuñi
añima ñu. I zavaha ñu cuatyi zuun ñi sihin
tahan ñu.

25 I zaña ñu sii sa ndisa sa cuenda ra
Ndyoo, ta cuñi ca ñu sii inga ndyoo sa yɨvɨ
Ndyoo sa ndisa cuii. Ta inga tucu cuhva
vatyi i zacahnu ñu ta i tyaa ca ñu yahvi sii
sa zavaha ra Ndyoo ta zɨquɨ sii maa ra vazu
maa ra i zavaha tandɨhɨ cuii. Ta tahan si
zacahnu yo sii ra tandɨhɨ cuii cuhva. Ta
nacuu si tacuan, ta nacuu si sa ndisa.

26 Yucuan cuenda i zaña ra Ndyoo sii ñu,
ta i zavaha ñu tandɨhɨ cuii cuhva ña vaha.
I zandoo ñu cuhva vaha sa coo minoo rayɨɨ
sihin minoo ñi ñaha. Ta i zama ñu inga
cuhva, minoo cuhva ña vaha. I zavaha ñu
zɨhɨ sa ña vaha sihin inga ñu zɨhɨ,

27 ta tacuan tucu i zavaha rayɨɨ sihin inga
rayɨɨ. I zandoo ra cuhva tahan si coo ra sihin
ñu zɨhɨ, ta i zavaha ra sii si sihin inga rayɨɨ.
Ta sihin coño ñuhu ra tasi tuñi ra Ndyoo sii
ra vatyi cahnu xaan cuatyi ra.

28 Ñá cuñi ca ñiyɨvɨ nacohon iñi ñu sii ra
Ndyoo a tyaa ñu yahvi sii ra. Ta yucuan
cuenda i zaña ra Ndyoo sii ñu ta saha ra sa
coominoo sa siñi tuñiña vaha sii ñu, ta zɨquɨ
i zavaha ñu tandɨhɨ cuii sa ña vaha.

29Ta i situ cuii saquiñi caasiiñu sacuenda
tandɨhɨ cuii cuhva ña vaha i zavaha ñu. Qui-
hin rayɨɨ sii ñu zɨhɨ ta ña tandaha ra sihin
ñu. Tandɨhɨ cuii cuhva ña vaha zavaha ñu.
Ndyiyo iñi ñu ndaha tyiño inga ñiyɨvɨ. Ñahñi
sa ndoo iyo sii ñu. Cuxaan ñu tatu iyo sa
vaha sii inga ñiyɨvɨ. Sahñi ñu ñiyɨvɨ. Nducu
ñu tizɨhɨ. Zandavi ñaha ñu. Quiñi xaan iyo
ñu. Cahan ñu ndya vaha ñi sii inga ñiyɨvɨ
zoco xehe ñi.

30Quiñi cahan ñu sii ñiyɨvɨ vazu ña ndisa.
Cuxaan xaan ñu sihin ra Ndyoo. Cahan ñu
ndya vaha ñi sihin ñiyɨvɨ. Zacahnu xaan ñu
sii ñu, ta catyi ñu vatyi vaha xaan ñu. Cuaha
xaan cuhva ña vaha tava ñu. Ña tyaa ñu
yahvi sii zutu ñu ta sii zɨhɨ ñu.

31Ñahñi sa siñi tuñi vaha iyo xiñi ñu vatyi
ña cutuñi iñi ñu ñaa sa cuu sa vaha. Saha ñu
tuhun ta ña tyaa ñu yahvi sii si. Ña cuñi ñu
nu sii ñiyɨvɨ sii ñu. Cuxaan ñu sihin ñiyɨvɨ,
ta ma zaha ñu tucahnu iñi sii ñu. Ta ña
cundahvi iñi ñu sii ñiyɨvɨ.

32Sito vahañu cuhva i catyimaa raNdyoo
vatyi tahan si sa cuu cuii ñiyɨvɨ zavaha
cuhva ña vaha cuan. Zoco zavaha ñu sii si.
Ta ña tacuan ñi, ndya cuhva cuzɨɨ xaan iñi
ñu tatu zavaha tucu inga ñiyɨvɨ sii si.

2
Cua tasi tuñi raNdyoo sii ñiyɨvɨ cuhva iyo

ñu

1 Yucuan cuenda yoho, yoo ra cuun, tatu
ndyehexoon tatu zavaha ingañiyɨvɨ sa vaha
a sa ña vaha, zuun ñi zɨquɨ moo cua ndoo
cuatyi, ta ma zandasi ra Ndyoo cuatyun.
Vatyi tyicuhvon sii inga ñiyɨvɨ, ta zuun ñi
cuatyi zavaha ñu, zavohon.

2 Ta sito yo vatyi tasi tuñi ra Ndyoo sihin
minoo cuhva ndoo sii ñiyɨvɨ zavaha cuhva
cuan.

3 ¿Atu sica iñun vatyi cuu tyicuhvon sii
ñiyɨvɨ? Ta zuun ñi cuhva ña vaha zavaha ñu
zavaha tucu moo. ¿Atu sica iñun vatyi ma
tasi tuñi ra Ndyoo suun?

4Ndyee xaan iñi ra Ndyoo sihin ñiyɨvɨ, ta
cundahvi xaan iñi ra sii ñu. ¿Atu sica iñun
vatyi yucuan cuenda ma tasi tuñi ra suun?
Tatu tacuan sica iñun, ña cutuñi iñun vatyi
cuñi ra Ndyoo sa cua zandoon cuatyun, ta
yucuan cuenda cundahvi iñi ra suun.

5 Ta cuenda sa ndava xaan iñun ta ña
cuñun zandoon cuatyun, ta yucuan cuenda
zanducahnu con cuatyun, ta cua cuxaan
xaan ra Ndyoo suhun quɨvɨ cua tasi tuñi
ra sii ñiyɨvɨ sihin minoo cuhva ndoo ta cua
cuhva ra tundoho ndyehe ñu.

6Quɨvɨ cuan cua cuhva maa ra Ndyoo sii
sa minoo minoo ñiyɨvɨ cuhva tahan si sii ñu
sa cuenda tyiño i zavaha ñu.

7 Ñiyɨvɨ ña zaña sa zavaha sa vaha, cuñi
ñu vatyi cua cuzɨɨ iñi ra Ndyoo sihin ñu. Ta
cuñi ñu vatyi catyi ra vatyi vaha zavaha ñu.
Ta nducu ñu cuhva ñihi ñu sa cundito ñu
tandɨhɨ cuii tyiemvu. Sii maa ñu cuan cua
cuhva ra sa cundito ñu.

8 Zoco ñihi xaan cua tasi tuñi ra Ndyoo sii
ñiyɨvɨ ña tyaa yahvi siimaa ra ta sii sa ndisa.
Zavaha ñu sa ña vaha. Yucuan cuenda ñihi
xaan cua tasi tuñi ra sii ñu cuhva tahan si sii
ñu.

9Cua coo xaan tucuihya iñi ta tundoho sii
ñiyɨvɨ zavaha sa ña vaha, xihna ca sii ñiyɨvɨ
hebreo ta zɨquɨ sii tandɨhɨ inga ñiyɨvɨ.

10 Ta cua cuzɨɨ xaan iñi ra sihin ñiyɨvɨ
zavaha sa vaha, ta cua catyi ra vatyi vaha
zavaha ñu. Ta cua coo sa taxi ñi sii ñu sihin
ra, tama caca xaan ca iñiñu. Sa xihnañi cua
cuhva ra cuhva ya sii ñiyɨvɨ hebreo ta zɨquɨ
sii tandɨhɨ inga ñiyɨvɨ.

11 Tacuan cua zavaha ra vatyi minoo
cuhva ndoo zavaha ra Ndyoo, ta cua cuhva
ra cuhva tahan si sii sa minoominoo yo.

12 Tandɨhɨ ñiyɨvɨ zavaha cuatyi ta ña sito
ñu tuhun i saha ra Ndyoo sii ra Moisés, cua
cuu ñu zoco yɨvɨ sa cuenda tuhun i saha ra
Ndyoo sii ra Moisés. Ta ñiyɨvɨ sa sito tuhun i
saha ra Ndyoo sii ra Moisés ta zavaha ñu sa
ña vaha, cua tasi tuñi ra Ndyoo sii ñu cuhva
catyi tuhun i saha ra sii ra Moisés.

13Vatyi yɨvɨ ñiyɨvɨ sa siñi ñi Tuhun Ndyoo
cuu ñu cua quita vaha ityi nuu maa ra.

Ñiyɨvɨ zavaha cuhva catyi Tuhun ra cuu ñu
cua catyi ra vatyi ñahñi cuatyi ñu.

14 Iyo ñiyɨvɨ sa ña sito tuhun i saha ra
Ndyoo sii raMoisés, zoco zuun ñi zavaha ñu
cuhva catyi si vazu ña sito ñu vatyi iyo si. Sa
siñi tuñi vaha sii ñu cuu sa catyi sihin ñu ñaa
sa cuu sa vaha vazu ña sito ñu tuhun i saha
ra Ndyoo.

15 Zoco zañaha ñu vatyi iyo si añima ñu.
Inuu ñi cahan sa siñi tuñi vaha sii ñu sihin
ñu tañi cuhva catyi Tuhun i saha ra Ndyoo.
Ta tyaa sa siñi tuñi vaha sii ñu cuatyi sata
ñu a catyi si sihin ñu vatyi vaha cuu cuhva
zavaha ñu.

16Ta tacuan cua cuu si quɨvɨ cua cuhva ra
Ndyoo tyiño sii ra Jesucristo sa cua tyicuhva
ra sii ñu, ta cua ndyehe ra tatu zavaha ñu sa
vaha a sa ña vaha. Sa i zacote cuhva ya sii
ndoquɨvɨ i nacatyi TuhunVaha ra sihinndo.
Vazu xehe xaan zavaha ñiyɨvɨ sa ña vaha a
cuenda sa sica ñi iñi ñu, zoco sito ra Ndyoo,
ta cua tyicuhva ra Jesucristo sii ñu.

Tyaa ñiyɨvɨ hebreo yahvi tuhun i saha ra
Ndyoo sii raMoisés

17 Catyi ndo vatyi ñiyɨvɨ hebreo cuu ndo.
Ta ndisa. Ta catyi ndo vatyi tyaa xaan ndo
yahvi tandɨhɨ tuhun i saha ra Ndyoo sii ra
Moisés vatyi tacuan ta cua cacu ndo cuñi
ndo. Ta zacahnu ndo sii ndo vatyi maa
ñi maa ndo zacahnu sii ra Ndyoo sa ndisa,
catyi ndo.

18 Ta catyi ndo vatyi sito ndo cuhva cuñi
maa ra. Ta sito ndo ñaa sa cuu sa vaha xaan
vatyi sito ndo tuhun i saha ra. Catyi ndo.

19Sica iñindovatyi cuuzaquihin ityi vaha
ndosiiñiyɨvɨña sito. Ta sica iñindovatyi cuu
ndo tañi minoo ñúhu ndisi zandisi sii ñiyɨvɨ
sica noo nu ñaa.

20 Cuu zacuaha ndo sii ñiyɨvɨ ña sito sa
vaha, cuñi ndo, ta zaquihin ityi vaha ndo sii
ñu tañi sa ndyihi cuu ñu vatyi sihin tuhun
i saha ra Ndyoo sii ra Moisés ta sa sito ndo
tandɨhɨ cuii sa vaha ta sa ndisa, catyi ndo.

21 Zacuaha ndo sii inga ñiyɨvɨ, zoco ta cu-
tuhva ca maa ndo. Zacuaha xaan ndo sii
ñiyɨvɨ vatyi ma zuhu ñu, zoco zuun ñi maa
ndo zuhu ndo. ¿Atu ña ndisa?

22Catyi ndo vatyi ña vaha cua cuzuminoo
rayɨɨ sihin minoo ñaha tatu yɨvɨ ñazɨhɨ ra
cuu, zoco zavaha ndo cuhva cuan. ¿Atu ña
tacuan? Cuxaan ndo tatu zacahnu ñiyɨvɨ
zandu yutu, zoco zuhu ndo ndaha tyiño nu
iyo vehe ñuhu si.

23 Vaha xaan ñiyɨvɨ cuu maa ndo vatyi
tyaa ndo yahvi tuhun i saha ra Ndyoo sii ra
Moisés, catyi ndo. Zoco ña tyaa ndo yahvi
sii si sa ndisa cuii, ta sihin cuhva cuan ña
zacahnu ndo sii ra Ndyoo.

24 Tañi catyi Tuhun Ndyoo: “Ñiyɨvɨ sa yɨvɨ
ñiyɨvɨ hebreo cuu, cahan ñu ndya vaha ñi sii

ra Ndyoo sa cuenda sa ña vaha sa zavaha
maa ndo.”

25Tatu ndisa cuii vatyi zavaha ndo cuhva
catyi tuhun i saha ra Ndyoo sii ra Moisés,
tyindyee si sa tyaa ndo yahvi costumbre sa
tahndya ñɨɨ xiñi xuu lee. Zoco tatu ña tyaa
ndo yahvi tandɨhɨ tuhun i saha ra Ndyoo,
yɨvɨ ñiyɨvɨ ra cuu sii ndo. Ñahñi tyindyee si
sa tyaa ndo yahvi sii costumbre cuan. Tañi
minoo zeña ñi cuu si vatyi ñiyɨvɨ cuenda ra
Ndyoo cuu sii ndo, zoco yɨvɨ.

26 Ta ñiyɨvɨ tyaa yahvi sa ndisa tuhun i
saha ra Ndyoo sii raMoisés, vazu ña tyaa ñu
yahvi costumbre cuan, zoco zuunñi cua tɨɨn
cuenda ra Ndyoo sii ñu tañi tatu zavaha ñu
sii si.

27 Vazu ña zavaha ñu costumbre cuan,
zoco tyaañuyahvi sii tuhun i saharaNdyoo.
Maa ñu cuu ñu cua zañaha sii maa ndo
vatyi iyo cuatyi ndo. Vatyi maa ndo i ñihi
ndo tuhun i saha ra Ndyoo sii ra Moisés
ta zavaha ndo costumbre cuan, zoco ña
tyaa ndo yahvi cuhva catyi tuhun i saha ra
Ndyoo sa ndisa.

28Vazuñiyɨvɨhebreo cuundo zocoña cuñi
si catyi si vatyi ñiyɨvɨ cuenda ra Ndyoo cuu
sii ndo sa ndisa. Ta costumbre sa tahndya
ñɨɨ xiñi xuu lee, ña zatyiño si maa ñi sa
cuenda coño ñuhu ñiyɨvɨ.

29Zoco ñiyɨvɨ sa cuuñiyɨvɨhebreo sa ndisa
cuii cuuñu sazamacuhva iyoñundyaañima
ñu. Tyaa ñu yahvi tuhun i saha ra Ndyoo, ta
zavaha tucu ñu costumbre cuan vatyi cuñi
ñu zañaha ñu vatyi zehe ra Ndyoo cuu sii ñu
sa ndisa. Ta vazu ma zacahnu ñiyɨvɨ sii ñu
cuhva cuan, zoco cua catyi ra Ndyoo vatyi
vaha ñu.

3
1 ¿Atu vaha ca sa cuu yo ñiyɨvɨ hebreo?

¿Atu tyindyee costumbre circuncisión cuan
sii yo?

2 Iyo cuaha xaan cuhva tyindyee si sa cuu
yo ñiyɨvɨ hebreo, ta sa ñiñi ca cuu sa saha
maa ra Ndyoo tandɨhɨ tuhun ra sii ñiyɨvɨ
sahnu sii yo.

3-4 Vazu cuaha xaan ra hebreo ña sino
iñi cuhva catyi ra Ndyoo, zoco zuun ñi cua
zavaha maa ra Ndyoo cuhva catyi ra. Vazu
catyi tandɨhɨ cuii ñiyɨvɨ vatyi ma zavaha
ra cuhva catyi ra, zoco cua zavaha ra sii
si. Tañi catyi si nuu tutu ra Ndyoo: “Cua
ndyehe ñiyɨvɨ vatyi tuhun cohon cuu sa
ndisa, ta cua coto ñu vatyi ra cahan sa ndisa
cuun.”

5 Ta vityi cua quehin cuhva cahan ñiyɨvɨ.
Catyi ñu vatyi vaha xaan ca sa zavaha yo sa
ña vaha, ta sihin cuhva cuan zañaha si vatyi
vahaxaancacuuraNdyoo. Tacatyiñuvatyi
ña vaha sa tasi tuñi ra Ndyoo sii yo vatyi
tyindyee si sii ra sa zavaha yo sa ña vaha

vatyi zañaha si vatyi vahaxaanmaara, catyi
ñu.

6Zocoñandisa sa tacuanvatyi tatu tacuan
cuu si, ma tyicuhva ra Ndyoo sii ñiyɨvɨ ñuu
ñiyɨvɨ.

7Tatu sica iñi yo vatyi vaha ca sa cuvatya
yo ta zɨquɨ cua coto ñiyɨvɨ vatyi ndisa xaan
cuu tuhun cahan maa ra Ndyoo ta cua zac-
ahnu ca ñu sii ra. Zoco ña tacuan cuñi si
vatyi tatu tacuan sica iñi yo, ma cutuñi iñi
yo ñaa cuenda cua tyicuhva ra Ndyoo sii yo
tañi ñiyɨvɨ iyo cuatyi.

8 Iyo ñiyɨvɨ catyi ñu: “Nazavaha ca yo sa
ña vaha ta cua zañaha si vatyi vaha xaan
ca ra Ndyoo vatyi cuaha xaan cuatyi yo cua
zandasi ra.” Ta catyi ñiyɨvɨ cahanndya vaha
ñi sii maa yo vatyi zuun ñi cuhva cuan za-
cuaha yo, catyi ñu. Ñihi xaan cua zandyehe
ra Ndyoo tundoho sii ñiyɨvɨ cahan cuhva
cuan vatyi tacuan tahan si sii ñu.

Iyo cuatyi sii tandɨhɨ cuii yo
9 Ta yozo caa ¿atu vaha ca cuu maa yo

ñiyɨvɨ hebreo ta zɨquɨ inga ñiyɨvɨ? Ña ndisa.
Sa nacatyi ndi sihin ndo vatyi iyo cuatyi
sii tandɨhɨ cuii ñiyɨvɨ. Iyo cuatyi sii ñiyɨvɨ
hebreo ta sii ñiyɨvɨ sa yɨvɨ ñiyɨvɨ hebreo cuu.

10Tañi catyi Tuhun ra Ndyoo:
Yoñi minoo ñiyɨvɨ vaha sa ndisa cuii, numi-

noo.
11Yoñiminoo ñu sa cutuñi iñi.
Yoñimaa nanducu sii ra Ndyoo.
12Tandɨhɨ cuii ñu i naa iñi ñu sii ra Ndyoo.
I zandoo ñu ityi ra, ta ñahñi minoo cuhva

vaha zavaha ñu sa cuenda ra Ndyoo.
Numinoo ñu ña zavaha sa vaha, yoñimaa.
13 Quiñi xaan cahan ñu, ta vatya xaan ñu

sihin yuhu ñu.
Cuu si minoo xico iñi xaan sahan sa quita

sisi ñaña sa tacoho yuhu.
14Cahan ñu ndya vaha ñi sihin ñiyɨvɨ.
Ta quiñi xaan cahan ñu sii ñu.
15Yatyi xaan cua cahñi ñu ñiyɨvɨ.
16Nuyucuñu sahañu tundoho, ta sahaxaan

ñu sa cuihya iñi sii inga ñiyɨvɨ.
17 Ña sito ñu yozo caa zacuu ñu ta coo sa

taxi sii ñu sihin raNdyoo ta sihin inga
ñiyɨvɨ.

18Ta ña yuhumaa ñu sii ra Ndyoo.
Catyi Tuhun ra Ndyoo.

19 Sito yo vatyi tandɨhɨ tuhun i saha ra
Ndyoo sii ra Moisés, cahan si sa cuenda
ñiyɨvɨ hebreo. Ta cua coto tandɨhɨ ñu vatyi
iyo cuatyi ñu nuu ra Ndyoo, ta ma cuu catyi
ñu vatyi ñahñi cuatyi ñu. Ta tacuan tucu
tandɨhɨ ñiyɨvɨ ñuu ñiyɨvɨ.

20Yoñinuminooñiyɨvɨ cuanduvahaañima
ityi nuumaa raNdyoo sihin sa tyaa xaan ñu
yahvi tuhun i saha ra Ndyoo sii ra Moisés
vatyi tuhun cuan cuenda zacoto ñi si sii ñu
ñaa sa cuu cuatyi ñu.

Ñihiyosacacuañimayosihin sasinoñi iñi
yo sii ra Ndyoo

21Vityi sito yo vatyi yɨvɨ sihin tuhun i saha
ra Ndyoo sii ra Moisés ta nduvaha añima yo
ityi nuumaa ra. Zuun ñi Testamento Sahnu
catyi si cuhva cuan.

22 Vityi zanduvaha ra Ndyoo cuhva iyo
ñiyɨvɨ sihin sa sino ñi iñi ñu sii ra Jesucristo.
Ta inuu cuii ñi tɨɨn cuenda ra sii ñu sino iñi
tacuan vazu ñu hebreo a inga ñu vatyi ña
zɨɨn ndyehe ra sii yo.

23 Ta iyo cuatyi sii tandɨhɨ cuii ñiyɨvɨ. Sica
xaanndyaa tandɨhɨyonuuraNdyoo ta sihin
cuhva cuñi ra.

24 Zoco i zavaha maa ra Ndyoo minoo
tumañi iñi cahnu xaan sii yo sa tyiyahvi ra
Jesucristo sa cuenda cuatyi yo. Ta vityi catyi
ra Ndyoo vatyi ñahñi ca cuatyi maa yo sa
sino iñi sii ra Cristo vatyi i zavaha ra cuhva
cuan.

25 I zaquisi ra Ndyoo sii ra Cristo. Ta i
ndoho ra. Ta i sihi ra sa cuenda cuatyi maa
yo. Ta ma cuxaan ca ra Ndyoo sihin yo tatu
sino iñi yo vatyi sati nɨñɨ ra Cristo sa cuenda
maa yo. Ta i zandyee xaan ra Ndyoo iñi ra
ndyehe ra sii yo, ta ña cañi ra sii yo cuenda
cuatyi i zavaha yo quɨvɨ cumañi ca coto yo
Tuhun ra.

26 Ta i zañaha ra vatyi vaha xaan ra sihin
yo vatyi i ndoho ra Cristo sa cuenda cuatyi
maa yo. Ta yucuan cuenda catyi ra Ndyoo
vatyi ñahñi cuatyi iyo sii ñiyɨvɨ sino iñi sii ra
Jesús.

27 Ihya cuu cuenda sa ma cuu catyi yo
vatyi vaha xaan maa yo. Ma cuu cahan yo
tacuan vatyi ma nduvaha añima yo ityi nuu
ra Ndyoo sihin sa zavaha yo sa vaha. Maa
ñi sihin sa sino iñi yo sii ra Jesucristo ta
nduvaha añima yo nuu ra Ndyoo.

28Sito ndi vatyi catyi raNdyoo vatyi ñahñi
cuatyi iyo sii minoo ra tatu sino iñi ra sii ra
Cristo vazu ña tyaa ra yahvi sii tuhun i saha
ra Ndyoo sii ra Moisés.

29 Ndisa vatyi zacahnu ñiyɨvɨ hebreo sii
ra Ndyoo, zoco zacahnu tucu inga ñiyɨvɨ
sii ra. Zandasi ra Ndyoo cuatyi ñiyɨvɨ he-
breo, ta tacuan tucu sihin inga ñiyɨvɨ vatyi
yɨvɨ Ndyoo cuenda ñiyɨvɨ hebreo ñi cuu ra.
Ndyoo cuu ra sa cuenda tandɨhɨ ñiyɨvɨ.

30 Minoo tuhun ñi ra Ndyoo iyo, ta catyi
ra vatyi ñahñi ca cuatyi iyo sii ñiyɨvɨ sino
iñi sii ra Cristo vazu zavaha ñu costumbre
circuncisión cuan a vazu ma zavaha ñu sii
si.

31 ¿Atu sa cuenda sa sino iñi yo ta catyi yo
vatyi ña ñiñi ca tuhun i saha ra Ndyoo sii ra
Moisés? Ma catyi yo tacuan. Vityi iyo cuhva
sii yo ta cuu tyaa yo yahvi sii si sa ndisa cuii
vatyi tyindyee ra Cristo sii yo.

4
Cuhva i zañaha raAbrahamcuhva i sicoo

ra
1 ¿Ta yozo caa cuu si sa cuenda ra Abra-

ham, ra cu ñiyɨvɨ sahnu sii maa yo ñiyɨvɨ
hebreo? ¿Ñaa cuenda catyi ra Ndyoo vatyi
vaha ra Abraham?

2 Tatu catyi ra Ndyoo vatyi ñahñi cuatyi
ra Abraham vatyi i zavaha ra sa vaha, cuu
catyi maa ra Abraham vatyi vaha xaan ra.
Zoco ñá cuu catyi ra Abraham tacuan ityi
nuu ra Ndyoo.

3 I catyi ra Ndyoo vatyi vaha ra Abra-
ham cuhva catyi Tuhun Ndyoo: “I sino iñi
ra Abraham sa catyi ra Ndyoo, ta yucuan
cuenda catyi ra Ndyoo vatyi ñahñi cuatyi
ra.” Catyi si.

4 Minoo ra zatyiño, ña ñihi ra xuhun sa
caha ñi. Tyiyahvi ñu sii ra vatyi zatyiño ra.

5 Zoco minoo ra ña zatyiño sa cuenda
cuhva cacu añima ra zoco sino iñi ra sii ra
zandasi cuatyi ñiyɨvɨ, sihin sa sino ñi iñi ra
cuan ta ñihi ra cuhva catyi raNdyoo sihin ra
vatyi ñahñi cuatyi ra.

6 I catyi tucu ra David vatyi zɨɨ xaan cuñi
minoo ra tatu catyi ra Ndyoo sihin ra vatyi
ñahñi cuatyi ra. Ñahñi sa zavaha ra ta ñihi ra
sa tacuan. Tumañi iñi ñi cuu si sa saha maa
ra Ndyoo sii ra.

7 Ihya cuu cuhva i catyi ra David:
Zɨɨ xaan cuñi ñiyɨvɨ, ñu i zandasi ra Ndyoo

cuatyi.
8Zanaa ra sii si.
Zɨɨ xaan cuñi ñiyɨvɨ, ñu ña tyaa ca ra Ndyoo

cuatyi zɨquɨ.
9Ma cuu catyi yo vatyi maa ñi ñiyɨvɨ tyaa

yahvi costumbre circuncisión cuu ñu ñihi
tumañi iñi cuan sii ra Ndyoo. Zuun ñi
cuhva cua ñihi ñiyɨvɨ ña tyaa yahvi costum-
bre cuan. Sihin sa sino ñi iñi ra Abraham ta
catyi ra Ndyoo sihin ra vatyi ñahñi ca cuatyi
ra.

10 ¿Ta ama i catyi ra Ndyoo vatyi ñahñi
cuatyi ra Abraham? ¿Atu sa yaha zavaha
ra costumbre circuncisión a cumañi ca?
Cumañi ca zavaha ra sii si ta sa i catyi ra
Ndyoo sihin ra vatyi sa i nduvaha añima ra.

11 Ta zɨquɨ i zavaha ra costumbre cuan
tañi minoo zeña vatyi sa yaha nduvaha
añima ra sihin sa sino iñi ra, cuee ca sa
zavaha ra cuhva cuan. Ta zɨquɨ i nduu ra
minoo ñiyɨvɨ sahnu sii tandɨhɨ ñiyɨvɨ sino
iñi sii ra Ndyoo ta ña zavaha ñu costumbre
cuan. Sa cuenda sa sino ñi iñi ñu ta catyi ra
Ndyoo vatyi ñahñi ca cuatyi ñu.

12Ta nduu tucu ra Abrahamminoo ñiyɨvɨ
sahnu sii ñiyɨvɨ zavaha costumbre cuan,
zoco tatu maa ñi costumbre cuan zavaha
ñu, yɨvɨ ñiyɨvɨ ra Abraham cuu sii ñu. Nduu
ra ñiyɨvɨ sii ñu ndyico sii ra sa ndisa sihin
cuhva sino xaan iñi ra. Ta sino ndisa cuii iñi

ñu cuan sii ra Ndyoo cuee ca sa zavaha ñu
costumbre cuan.

Sihin sa sino ñi iñi yo ta ñihi yo tumañi iñi
sii ra Ndyoo

13Ndya ta sanaha i catyi raNdyoo sihin ra
Abraham vatyi maa ra sihin ñiyɨvɨ sii ra cua
ñihi ñu tandɨhɨ ñuu ñiyɨvɨ. Ñá ñihi ñu cuhva
cuan sihin sa tyaa ñu yahvi sii tuhun i saha
ra Ndyoo sii ra Moisés. I ñihi ñu sii si sihin
sa sino ñi iñi ñu sii ra Ndyoo vatyi zavaha
ra cuhva catyi ra. Ta i catyi ra Ndyoo vatyi
ñahñi cuatyi ñu.

14Vatyi tatumaa ñi ñiyɨvɨ tyaa xaan yahvi
ley sa saha ra Ndyoo sii ra Moisés cuu ñu
cua ñihi ndatu sii ra Ndyoo, tacuan ta ñahñi
cua tyindyee si sa sino iñiyosii ra Jesucristo,
zoco ña tacuan cuu si, vatyi tatu tacuan cuu
si, ña zavaha ra Ndyoo cuhva catyi ra sa
ndisa.

15 Sa cuenda tuhun i saha ra Ndyoo sii
ra Moisés ta catyi ra Ndyoo vatyi iyo cuatyi
ñiyɨvɨ. Tatu ñahñi sa catyi ñaa sa cuu sa ña
vaha, ma cuu tyaa ñiyɨvɨ yahvi sii si, ta ma
cuu sama tyaa ñu yahvi sii si.

16 Yucuan cuenda sihin sa sino ñi iñi yo
ta ñihi yo sa vaha vatyi tacuan ta cuu cuu
si minoo tumañi iñi saha maa ra Ndyoo sii
yo. I catyi ra Ndyoo sihin ra Abraham vatyi
cua ñihi ra minoo sa vaha. Ta i catyi tucu ra
Ndyoo vatyi tandɨhɨ ñiyɨvɨ sino iñi sii ra cua
ñihi ñu sa vaha vatyi sino iñi ñu cuhva i sino
iñi ra Abraham. Cua cuhva ra Ndyoo sii si
sii ñiyɨvɨ tyaa xaan yahvi tuhun i saha ra sii
ra Moisés tatu sino iñi ñu sii ra Jesucristo.
Ta cua cuhva ra sii si sii ñiyɨvɨ sino ñi iñi
tañimaa raAbraham. Tamaa ra cuuminoo
ñiyɨvɨ sahnu sii tandɨhɨ cuii yo sa sino iñi.

17Catyi tutu ra Ndyoo sa cuenda ra Abra-
ham: “Cuaha xaan zehun cua coo nacahnu
ñuu ñiyɨvɨ.” Zutu yo cuu sii ra Abraham nuu
ra Ndyoo. Sino xaan iñi ra Abraham sii ra
Ndyoo. Cuu zanandoto ra Ndyoo sii ñiyɨvɨ i
sihi. Ta tandɨhɨ sa cua cuu ityi nuu ca, cua
cuu si vatyi maa ra Ndyoo cua zavaha sii si.

18 I sino iñi raAbrahamsacahanraNdyoo
vazu ma cuu si cuñi ra, zoco i cuu si. Ta i
nduu ra zutu sahnu sii cuaha xaan ñiyɨvɨ.
Tañi i catyi ra Ndyoo sihin ra: “Tyehen cua
nducuaha ñiyɨvɨ suun.”

19 I sito ra Abraham vatyi sa sahnu xaan
ra. Sa yatyi minoo ziendu cuiya ra. Sahnu
xaan tucu maa ña Sara, ta ma cuu ca coo
zehe ña. Zoco ña siin sino iñi ra Abraham
vazu sa sahnu xaan nduu tahan ñu.

20Ñá sica iñi ra Abraham vatyi ma cuu ca
coo zeheñu, zoco i sino iñi ra tuhun i catyi ra
Ndyoo sihin ra. Ñá ndu‑uu iñi ra. I zacahnu
ra sii ra Ndyoo.

21 I sito vaha xaan ra vatyi cuu zacuu ra
Ndyoo tandɨhɨ sa i catyi ra sihin ra.

22 Yucuan cuenda i catyi ra Ndyoo vatyi
ñahñi cuatyi ra Abraham vatyi i sino iñi ra.

23-24Tacuan i catyi ra Ndyoo sa cuenda ra
Abraham. Ta i cahan tucu ra tuhun cuan
ndya sa cuenda maa yo. Cua catyi tucu ra
vatyi ñahñi cuatyi iyo sii maa yo vatyi sino
iñiyo sii raNdyoo, ra i zanandoto sii ra Jesús
sa i sihi ra. Ta ra Jesús cuu randyacañaha sii
yo.

25 I sihi ra Jesús sa cuenda cuatyi maa yo.
Ta i nandoto ra vatyi tacuan ta cua cuu catyi
maa ra Ndyoo vatyi ñahñi ca cuatyi yo iyo.

5
Ñahñi cuatyi cua tyaa ra Ndyoo sata yo

1 Yucuan cuenda catyi ra Ndyoo vatyi
ñahñi ca cuatyi yo vatyi sino iñi yo. Sa iyo
sa taxi sii yo sihin ra Ndyoo vityi sa cuenda
maa ra Jesucristo.

2Sa cuendamaa rañihiyo tumañi iñi sii ra
Ndyoovatyi sino iñiyo. Ñihixaanyo tumañi
iñi sii raNdyoo, ta zɨɨxaancuñiyo. Tanɨɨ cuu
iñiyovatyi cuacuhunyonundyaaraNdyoo
ta cua nduu yo tañimaa ra.

3 Ta ña tacuan ñi, zoco zɨɨ cuñi tucu yo
vazu ndyehe yo tundoho vatyi sito yo vatyi
tyindyee si sii yo ta cua coo ca tundyee iñi sii
yo tatu cuaha tundoho ndyehe yo.

4 Ta tatu iyo tundyee iñi sii yo vaha xaan
cuu yo ityi nuu raNdyoo. Ta tatu vaha xaan
yo nuu ra, nɨɨ xaan cua cuu iñi yo vatyi cua
ñihi yo tandɨhɨ sa vaha sa sahamaa ra.

5Ta tatu sa cunɨɨ vaha iñi yo, sito yo vatyi
ma zandavi ñaha ra Ndyoo sii yo. Tacuan
sitoyovatyi sitoyovatyi cuñixaanraNdyoo
sii yo. Ta Tatyi Ii sa saha maa ra sii yo, iyo
si añima yo ta zacoto si sii yo vatyi cuñi xaan
maaraNdyoosii yo sihinminoocuhvavaha
xaan.

6Ñá cuu zacacu yo sii yo, zoco sa tahan si
quɨvɨ sa i catyi ra Ndyoo ta zɨquɨ i quisi ra
Cristo. Ta i sihi ra sa cuenda ñiyɨvɨ ña vaha
tañimaa yo.

7 Sito yo vatyi ma cuu cuu yo sa cuenda
ñiyɨvɨ ña vaha. Zoco iyo saha cua cuuminoo
ñiyɨvɨ sa cuenda inga ñiyɨvɨ vaha xaan ca.

8 Ta maa ra Ndyoo zañaha ra vatyi cuñi
xaan ra sii yo vatyi vazu ñiyɨvɨ iyo xaan
cuatyi cuu maa yo, zoco i sihi ra Cristo sa
cuenda yo.

9 Ta vityi sa cuenda nɨñɨ ra Cristo ta catyi
ra Ndyoo vatyi ñahñi ca cuatyi yo. Sa
cuenda ra Cristo i tɨɨn cuenda ra Ndyoo sii
yo, ta ma zandyehe ra tundoho sii yo quɨvɨ
cua cuxaan ra ta cua zandyehe ra tundoho
sii ñiyɨvɨ iyo cuatyi, quɨvɨ cua ndɨhɨ ñuu
ñiyɨvɨ.

10 Ta maa yo i cuu ñiyɨvɨ xaan iñi sii ra
Ndyoo, zoco i zanduvaha ra sii yo sihin ra
quɨvɨ i sihi Zehe ra sa cuenda yo. Ta vityi
ndito ra tandɨhɨ cuii tyiemvu, ta sito yovatyi

iyo xaan ca cuhva sa cua zacacu ra sii yo
vatyi iyo ra sisi añima yo.

11 Ta ña tacuan ñi. Zɨɨ xaan cuñi yo vi-
tyi vatyi iyo sa taxi sii yo sihin ra Ndyoo
sa cuenda cuhva i zavaha ra Jesucristo, ra
ndyaca ñaha sii yo.

Cuhva i zavaha ra Adán ta cuhva i
zavaha ra Cristo

12 Sa cuenda minoo ra ta i quɨhvɨ cuatyi
ñuu ñiyɨvɨ. Ta cuenda cuatyi i zavaha ñiyɨvɨ,
ta i quisaha cuhva sa sihi tandɨhɨ ñu vatyi
iyo cuatyi sii tandɨhɨ yo.

13 Ta sa iyo cuatyi ñuu ñiyɨvɨ cumañi ca
cuhva ra Ndyoo tuhun ra sii ra Moisés. Ta
quɨvɨ cumañi ca cuhva ra Ndyoo tuhun ra,
ñá tyaa ra cuatyi sata ñiyɨvɨ saminoominoo
cuatyi zavaha ñu vatyi ta coto ca ñu tuhun i
saha ra sii ra Moisés.

14 Zoco i sihi ñu ndya quɨvɨ i zavaha ra
Adán cuatyi cuan ndya cuhva ndya quɨvɨ i
sicoo ra Moisés vazu ñá zavaha ñu sa zuun
ñi cuatyi i zavaha ra Adán. Ta i cuu ra Adán
tañiminoo ra sa cua quisi ityi nuu ca.

15Sahamaa raNdyoo tumañi iñi sii ñiyɨvɨ,
ta tucuxaan cuu cuhva i zavaha raNdyoo ta
zɨquɨ cuhva i zavaha ra Adán. Vatyi sihin sa
minoo tuhun ñi cuatyi i zavaha ra Adán ta
cuaha xaan ñiyɨvɨ i sihi, zoco sihin tumañi
iñi sa saha xaan ra Ndyoo ta i zavaha ra
Jesucristo minoo cuhva vaha xaan sa cua
zanaa ra cuatyi sii cuaha xaan ñiyɨvɨ.

16 Tucu ca cuu tumañi iñi sa saha maa
ra Ndyoo ta zɨquɨ cuhva i zavaha ra Adán.
Minoo ñi cuatyi i zavaha ra cuan, ta yucuan
cuenda cua tasi tuñi ra Ndyoo sii tandɨhɨ
ñiyɨvɨ. Zoco vityi sihin tumañi iñi sa saha
maa ra Ndyoo ta ña tyaa ca ra cuatyi zɨquɨ
ñiyɨvɨ vazu cuaha xaan cuatyi ñu.

17 Ndisa vatyi i sihi cuaha xaan ñiyɨvɨ sa
cuenda sa i zavaha sa minoo tuhun ñi ra
Adán. Zoco vityi cuaha xaan ñiyɨvɨ cua ñihi
tumañi iñi sa saha maa ra Ndyoo, ta cua
cundito ñu tandɨhɨ cuii tyiemvu. Cua ndu-
vaha añima ñu sa cuenda sa zavaha minoo
ñi ra, ra Jesucristo.

18 Sa cuenda cuatyi sa i zavaha minoo
ñi ra, ta i catyi ra Ndyoo vatyi iyo cuatyi
sii tandɨhɨ ñiyɨvɨ, ta tahan si sa cuu ñu. Ta
zuun ñi cuhva sa cuenda minoo sa vaha sa
i zavaha minoo ñi ra ta i catyi ra Ndyoo
vatyi ñahñi cuatyi iyo sii tandɨhɨ ñiyɨvɨ, ta
cua cundito ñu tandɨhɨ cuii tyiemvu.

19 Sa cuenda sa ñá tyaa minoo ra yahvi,
ta i nduu tandɨhɨ ñiyɨvɨ ñiyɨvɨ cuatyi. Zoco
sa cuenda sa i tyaa inga ra yahvi, ta cua tɨɨn
cuenda ra Ndyoo sii ñiyɨvɨ tañi sa ñahñi ca
cuatyi ñu.

20 I saa quɨvɨ i saha ra Ndyoo tuhun ra sii
raMoisés, ta i nacotoñiyɨvɨvatyi cuahaxaan
cuatyi ñu. Zoco vazu cuaha xaan cuatyi ñu,

zoco vaha xaan añima maa ra Ndyoo, ta i
saha xaan ca ra tumañi iñi.

21 Sa cuenda cuatyi ñiyɨvɨ ta i quisaha sihi
ñu. Ndyacañaha tuhun sihi sii ñu. Ta vityi sa
cuenda sa i zavaha ra Jesucristo, ra ndyaca
ñaha sii yo, ta saha ra Ndyoo tumañi iñi sii
ñiyɨvɨ. Catyi ra vatyi ñahñi ca cuatyi ñu.
Yucuan cuenda cua cundito ñu tandɨhɨ cuii
tyiemvu. Vityi sihin sa saha maa ra Ndyoo
tumañi iñi sii yo, ta ñandyaca ñaha ca tuhun
sihi sii yo.

6
Ma zavaha ca yo cuatyi

1¿Atu vaha catyi yo nazavaha ca yo cuatyi
vatyi tacuan tacuacundahvi ca iñi raNdyoo
sii yo?

2Ña tacuan. Tatu sa i zaña yo cuatyi yo sa
ndisa, ma cuu ca zavaha ca yo sii si.

3 I sicoo ndutya yo sa cuenda ra Cristo
Jesús, ta sa sicoo ndutya yo cuu tañi sa sihi
yo sihin ra Cristo.

4 Cuu si tañi sa i sihi yo ta i quɨhvɨ coño
ñuhu yo sisi ñaña ɨɨn ñi sihin ra nu i sicoo
ndutya yo cuenda ra, ta i nandoto yo sihin
ra vatyi ɨɨn ñi cuu yo sihin ra. Ta iyo xaan
cuhva sii Zutu ra, ta i zanandoto ra sii ra
Jesús vatyi tacuan ta nduumaa yo ñiyɨvɨ saa
ta coo yominoo cuhva saa.

5 Tatu sa ndu‑ɨɨn yo sihin ra nu i sihi ra,
cua ndu‑ɨɨn tucu yo sihin ra inga cuhva, ta
cua coo yominoo cuhva saa sihin ra.

6 Sito yo vatyi i ndɨhɨ cuhva sa sicoo ityi
sata. Ña iyo ca yo cuhva i tyaa yo yahvi sii
coño ñuhu yo ta zavaha yo cuhva ña vaha sa
cuñi si. Ña tacuan.

7 Vatyi maa yo sa i sihi sihin ra Cristo,
ñahñi ca cuhva cuu zacuu cuatyi sihin yo.
Ma cuu ca cundyaca ñaha si sii yo.

8Ta tatu sa i sihi yo sihin ra Cristo, sino iñi
yo vatyi cua cundito tucu yo sihin ra.

9Vatyi sito yo vatyi i nandoto ra Cristo sisi
sa i sihi ra, ta ma cuu ca ra. Ma cundyaca
ñaha ca tuhun sihi sii maa ra.

10Minoo saha ñi i sihi ra sa cuenda cuatyi
ñiyɨvɨ. Ta vityi ndito ra. Ta iyo ra ɨɨn ñi sihin
ra Ndyoo tandɨhɨ cuii tyiemvu.

11 Yucuan cuenda maa ndo, zaha ndo
tuhun sa i sihi ndo ityi nuu cuatyi cuan
vatyi ma cuu ca cundyaca ñaha si sii ndo.
Zoco ndito ndo sa cuenda ra Ndyoo vatyi sa
ndu‑ɨɨn ndo sihin ra Cristo Jesús, ra ndyaca
ñaha sii yo.

12 Yucuan cuenda ma cuhva ca ndo sa
cundyaca ñaha cuatyi cuan sii ndo. Ma tyaa
ca ndo yahvi cuhva ña vaha sa cuñi coño
ñuhu ndo zavaha si.

13Macuhva cuendando coñoñuhundo sii
cuatyi cuan, ta ma zavaha ndo sa ña vaha.
Cuhva ndo sii ndo sii ra Ndyoo vatyi ñiyɨvɨ

sa i nandoto cuu ndo. Ta zatyiño ndo sa
cuenda ra Ndyoo, ta zavaha ndo sa vaha.

14Vatyi cuatyi cuan, ñahñi ca sa cuu zacuu
si sihin ndo vatyi ña ndyaca ñaha ca tuhun
i saha ra Ndyoo sii ra Moisés sii ndo. Ña
tacuanñihindo cuhva cacu añimando. Vityi
ndito ndo sa cuenda tumañi iñi sa sahamaa
ra Ndyoo sii ndo.

Nacuhva ndo sii ndo sii ra Ndyoo ta
zavaha ndomaa ñi sa vaha

15 Ta yozo caa vityi ¿atu zavaha ca yo
cuatyi vatyi ña ndyaca ñaha ca tuhun i saha
ra Ndyoo sii ra Moisés sii yo ta vityi saha
xaan maa ra Ndyoo tumañi iñi sii yo? Ña
tacuan cuñi si.

16 Sito ndo vatyi tatu nduu ndo muzu sii
minoo ñiyɨvɨ, tyaa ndo yahvi sa catyi ra. Ta
muzu cuu ndo sii ra sa tyaa ndo yahvi. Tatu
tyaandoyahvi sii cuatyi, cuacuucuiindo. A
tatu tyaa ndo yahvi sii raNdyoo cua catyi ra
vatyi sa nduvaha ndo sihin cuhva iyo ndo.

17 Ityi sata maa ñi cuatyi i zavaha ndo,
zoco vityi sehi tyahvi ndyoo sii ra Ndyoo
vatyi vityi sihin tandɨhɨ cuii añima ndo tyaa
ndo yahvi Tuhun Vaha sa i sino iñi ndo.

18 Sa ndasi cuatyi ndo. Ña cuu ca ndo
muzu sii cuatyi cuan. Sa i nduu ndo muzu
sii sa vaha tañi cuñi ra Ndyoo.

19Quehin zɨquɨminoo cuhva vatyi ta coto
ca ndo tandɨhɨ yozo caa iyo maa ra Ndyoo.
Ityi sata i zavaha ndo cuatyi. Maa ñi sa ña
vaha i zavahando. Taquiñixaancananduu
cuhva zavaha ndo. Zoco vityi nacuhva ndo
sii ndo sii ra ta zavaha ndo maa ñi sa vaha
sa ndisa cuii vatyi cua nduu ndo ñiyɨvɨ vaha
xaan cuhva cuñi ra Ndyoo.

20Quɨvɨ sa i cuu ndomuzu sii cuatyi cuan,
ñá cuu zavaha ndo sa vaha.

21 ¿Ta ñaa sa vaha ñihi ndo sihin cuhva i
zavaha ndo? Ñahñi maa. Ta vityi cucahan
nuu ndo sa cuenda sa i zavaha ndo vatyi sa
cuenda cuhva ña vaha cuan ta cua ndoho
ñiyɨvɨ zavaha sii si tandɨhɨ cuii tyiemvu.

22 Zoco vityi sa zandasi ra Ndyoo cuatyi
ndo, ta ña ndyaca ñaha ca si sii ndo. Ta sa
i nduu ndo muzu maa ra Ndyoo. Ta sa ñihi
ndo sihin cuhva ya cuu sa nduu ndo ñiyɨvɨ
vaha. Ta quɨvɨ cua ndɨhɨ sa ndito ndo ihya
ñuu ñiyɨvɨ ya, cua cundito ndo tandɨhɨ cuii
tyiemvu sihin ra Ndyoo.

23 Tatu zavaha yo sa ña vaha, sa cua ñihi
yo sihin cuhva cuan cuu sa cua cuu cuii yo.
Zoco tatu tɨɨn cuenda yo sa vaha xaan sa
saha maa ra Ndyoo sii yo, cua cundito yo
tandɨhɨ cuii tyiemvu sihin ra Jesucristo, ra
ndyaca ñaha sii yo.

7
Zɨquɨ minoo cuhva, cuhva iyo ñiyɨvɨ tatu

sa tindaha ñu

1Ndoho yañi xaa, sa sito maa ndo tuhun i
sahamaa raNdyoo sii raMoisés. Ta sito ndo
vatyi tatu sa i sihi minoo ñiyɨvɨ, ña cuñi ca si
sa tyaa ñu yahvi sii si.

2-3 Cua quehin zɨquɨ minoo cuhva. Tatu
tindahaminoo ñaha sihin minoo rayɨɨ, catyi
tuhun i saha ra Ndyoo sii ra Moisés vatyi
ñazɨhɨ ra cuu sii ña ndya quɨvɨ cua cuu ra.
Nɨɨ ñi sa ndito ra ta cua cuu ña minoo ñaha
zana tatu cua cooña sihin inga ra ta ndito ca
ra tindaha sihin ña. Zoco tatu sa sihi ra, ña
ndyaca ñaha ca tuhun sa tindaha sii ña. Cuu
tindaha ña inga saha, ta ma cuu catyi ñiyɨvɨ
vatyi ñaha zana cuu ña.

4 Ta zuun ñi cuhva cuan iyo sihin ndoho
yañi xaa. Cuu catyi yo vatyi ɨɨn ñi cuu ndo
sihin ra Cristo. Quɨvɨ i sihi ra ta cuu si tañi
sa sihi tucu maa yo. Ta yucuan cuenda ña
iyo ca ndo cuenda tuhun i saha ra Ndyoo sii
ra Moisés. Vityi ñiyɨvɨ ra Cristo cuu sii ndo.
Maa ra cuu ra i nandoto sisi sa i sihi ra, ta
sihin cuhva cuan ta cuu zatyiño vaha ndo
tyiñomaa ra Ndyoo.

5Quɨvɨ sa tañaha ca sino iñi yo sii ra Cristo,
cuaha xaan sa ña vaha i zavaha yo. I sito
yo cuhva catyi tuhun i saha ra Ndyoo sii ra
Moisés vatyi ma zavaha ca yo sa ña vaha, ta
yucuan cuenda cuñi ca yo zavaha yo sa ña
vaha cuan. Ta sihin cuhva cuan ta cua cuu
cuii yo.

6Zocovityi ñandyacañaha ca tuhun i saha
ra Ndyoo sii ra Moisés sii yo vatyi sa i sihi
yo sihin ra Cristo, ta i ndɨhɨ cuhva cuan sa
cuendamaa yo. Ta yucuan cuenda ña iyo ca
yo cuhva catyi si nuu tutu, tuhun sahnu. Iyo
yo minoo cuhva saa vatyi tyindyee Tatyi Ii
maa ra Ndyoo sii yo.

Iyo ca cuatyi yo vazu sa sino iñi yo
7 ¿Ta yozo caa vityi? ¿Atu catyi tuhun

sahnu vatyi zavaha ca yo cuatyi? ¡Ña catyi
si numinoo saha! Zoco vityi site ñaa sa cuu
cuatyi sa cuenda tuhun cuan. Catyi si: “Ma
ndyiyo iñun ndaha tyiño inga ñiyɨvɨ.” Ta
yucuan cuenda site vatyi ña vaha zavehi
cuhva cuan.

8Tatu sa vatyi ñahñi tuhun cuan, ma cote
ñaa sa cuu cuatyi, ta ma cuñi zavehi sii si.
Zoco quɨvɨ sa site vatyi ña vaha sa ndyiyo
iñi yo, ta i cuñi zavehi sii si vatyi iyo cuatyi
añime.

9Ta quɨvɨ ñá site ñaa sa catyi tuhun i saha
ra Ndyoo sii ra Moisés, i sica iñi vatyi vaha
ñiyɨvɨ cui. Zoco i saa quɨvɨ ta i cutuñi iñi
cuhva catyi tuhun cuan, ta zɨquɨ i site vatyi
iyo cuatyi añime, ta i site vatyi minoo ñiyɨvɨ
ña vaha cui.

10 Catyi tuhun cuan vatyi tatu tyaa ñiyɨvɨ
yahvi sii si cua cundito ñu tandɨhɨ cuii
tyiemvu. Zoco zuun ñi tuhun cuan cuu sa i
zatɨvɨ sii, vatyi ñá tyei yahvi sii si. Vatyi catyi

si vatyi ra ña tyaa yahvi sii si, tahan si sa cua
cuu cuii ra.

11 Ta cuhva sa ña vaha i cuñi zavehi, i
zandavi ñaha si sii. Ta cuhva catyi tuhun i
saha ra Ndyoo sii ra Moisés vatyi ma cuu
zavehi, i zavehi sii si. Ta yucuan cuenda
tahan si sa cui.

12 Tuhun i saha ra Ndyoo sii ra Moisés,
vaha xaan si vatyi tuhun i saha maa ra
Ndyoo cuu si cuan. Ta tandɨhɨ tyiño sa catyi
ra Ndyoo vatyi zavaha yo, vaha xaan ta
ndoo xaan si.

13 Ta tuhun vaha xaan cuan ¿atu sa yu-
cuan cuu sa i zatɨvɨ sii? Yɨvɨ. Sa ña vaha sa
i cuñi zavehi cuu sa i zatɨvɨ sii. Sa cuenda
sa zavehi sii si ta tahan si sa cui. Tuhun i
saha ra Ndyoo sii ra Moisés cuu sa i zañaha
sii, vatyi cuatyi cuu cuhva cuñi zavehi, zoco
zuun ñi i zavehi sii si. Ta sihin cuhva cuan
ta i zañaha tuhun cuan sii, vatyi quiñi xaan
cuu cuhva cuñi zavehi.

14 Sito yo vatyi tuhun cuan nacatyi si si-
hin yo cuhva cuñi ra Ndyoo sa zavaha yo.
Ta yuhvi cui minoo ñiyɨvɨ iyo cuatyi vatyi
zavehi cuhva ña vaha sa cuñi zavehi, ta
ndyaca ñaha cuatyi cuan sii.

15Ña cutuñi iñiñaa sa tehinvatyiñazavehi
cuhva cuñi zavehi sa ndisa. Ta sa ña tahan
maa iñi, yucuan cuu sa zavehi.

16Ta tatu zavehiminoo cuhva ña vaha, sa
siñi tuñi vaha sa iyo sii, catyi si sihin vatyi
ña vaha cuu cuhva zavehi, ta catyi si vatyi
vaha tuhun i saha ra Ndyoo sii ra Moisés.

17Ta vityi ña cuñi zavehi sa ña vaha, zoco
iyo ca cuatyi. Ta yucuan cuenda zavehi sii
si.

18Nacote vatyiminooñiyɨvɨ iyo cuatyi cui.
Ñahñi numinoo cuhva vaha iyo sii. Cuñi
zavehi sa vaha, zoco ña ñihi cuhva yozo caa
zavehi sii si vatyi minoo ñiyɨvɨ cuatyi cui.

19Vatyi ña zavehi sa vaha sa cuñi zavehi,
zoco zavehi sa ña vaha vazu ña cuñi zavehi
sii si.

20 Ta sa zavehi sa ña vaha, zañaha si sii,
vatyi iyo ca cuatyi. Ta cuatyi cuan cuu sa
ndyaca ñaha sii.

21 Tacuan cuu si. Iyo minoo cuhva sii.
Vazu cuñi zavehi sa vaha, zocomaa ñi sa ña
vaha zavehi tandɨhɨ saha.

22Vatyi sihin sa siñi tuñi vehi tahan xaan
iñi tandɨhɨ tuhun i sahamaa ra Ndyoo.

23 Zoco iyo inga cuhva sii, ta ña tahan iñi
si cuhva cuñi sa siñi tuñi vehi. Ta cuhva
sa iyo sii, ña cuñi maa si zavaha si sa vaha.
Maa maa ñi sa ña vaha cuñi si zavaha si. Ta
ndyaca ñaha si sii.

24 ¡Ndahvi yuhvi ra ndahvi! ¿Yoo sa cua
zacacu sii, sihin cuhva sa zavehi sa ña vaha
cuan?

25 Sehi tyahvi ndyoo sii ra Ndyoo sa
cuenda ra Jesucristo ra ndyaca ñaha sii yo

vatyi maa ra cua zacacu sii. Sihin sa siñi
tuñivehi cuñixeincundyique tandɨhɨ tuhun
i saha maa ra Ndyoo, zoco sihin inga cuhva
sa iyo sii, ta zatɨvɨ si sii, ta zavaha que sa ña
vaha.

8
Tyindyee xaan Tatyi Ii ra Ndyoo sii yo ta

cuu coo yominoo cuhva saa
1-2Vityi ma zandoho ca ra Ndyoo sii ñiyɨvɨ

sa ndu‑ɨɨn sihin ra Cristo Jesús vatyi ña
zavaha ca ñu cuhva cuñi coño ñuhu ñu, zoco
zavaha ñu cuhva cuñi Tatyi Ii. Vatyi Tatyi Ii
cuan saha xaan si sa vaha sii yo sa cuenda
ra Cristo Jesús. Ta i ndasi si sii, cuhva i
sindyaca ñaha cuatyi sii, ta tuhun sihi.

3 I zaquisi ra Ndyoo sii Zehe ra cuhva
caa maa yo ñiyɨvɨ cuatyi. I quisi ra vatyi
cua tyiyahvi ra sa cuenda cuatyi ñiyɨvɨ, ta
i zandɨhɨ ra cuhva ndyaca ñaha sa ña vaha
sii yo. Vatyi tuhun i saha ra Ndyoo sii ra
Moisés ñá cuu zavaha si cuhva cuan vatyi
ñahñi tundyee iñi iyo sii si sa cuenda cuatyi
sa ndyaca ñaha sii ñiyɨvɨ.

4 Zoco i quisi ra Cristo vatyi cua cuhva ra
cuhva sii yo, ta cua cuu tyaa yo yahvi sii
cuhvavaha sa catyi tuhun sahnu cuan. Maa
yo cuu ñiyɨvɨ zavaha cuhva cuñi Tatyi Ii ta
yɨvɨ ca cuhva ña vaha sa cuñimaa yo.

5Ñiyɨvɨ zavaha cuhva cuñimaañu,ndyico
ñu ta zacuu ñu cuhva ña vaha sa cuñi ñu.
Zoco ñiyɨvɨ cuu cuenda Tatyi Ii, ndyico ñu
cuhva cuñi ra Ndyoo.

6Tatu ndyico ñiyɨvɨminoo cuhva ña vaha,
cuhva cuñi maa ñu, cua cuu ñu. Zoco tatu
ndyico ñu ta zavaha ñu cuhva cuñi Tatyi Ii
cua coo sa taxi sii ñu sihin ra Ndyoo, ta cua
cundito ñu sihin ra.

7 Vatyi tatu ndyico ñu minoo cuhva ña
vaha, cuhva cuñi maa ñu, ñahñi sa taxi iyo
sii ñu sihin ra Ndyoo vatyi ña tyaa ñu yahvi
tuhun i saha raNdyoo sii raMoisés, ta nu ña
cuu zacuu ñu sihin si.

8 Ta ñiyɨvɨ zavaha sa ña vaha cuhva cuñi
maa ñu, ña cuu zavaha ñu cuhva tahan iñi
ra Ndyoo.

9 Zoco maa ndo, ña zavaha ca ndo sa ña
vaha cuhva cuñi ndo, zavaha ndo cuhva
cuñi Tatyi Ii tatu ndisa vatyi iyo Tatyi Ii ra
Ndyoo sihin ndo. Vatyi tatu ñahñi Tatyi Ii
sa saha ra Cristo iyo sihin minoo ñiyɨvɨ, yɨvɨ
ñiyɨvɨ ra Cristo cuu ñu cuan.

10 Ta tatu iyo ra Cristo sisi añima ndo,
tañi sa sihi coño ñuhu ndo cuu si sa cuenda
cuatyi, zoco ndito añima ndo vatyi catyi ra
Ndyoo vatyi ñahñi ca cuatyi ndo.

11 I zanandoto ra Ndyoo sii ra Jesús sisi sa
i sihi ra. Ta tacuan tucu maa ndo tatu iyo
Tatyi Ii ra Ndyoo sihin ndo cua zanandoto
tucu ra sii ndo sihin coño ñuhu ndo.

12 Ta vityi ndoho yañi xaa, sa cuenda sa
vatyi iyo Tatyi Ii ra Ndyoo sii yo ta ña tahan
ca si sa tyaayoyahvi sii cuhvañavaha sa iyo
sii yo ta cuhva ña vaha sa cuñi yo.

13Vatyi tatu iyondo cuhvaña vaha, cuhva
cuñi coño ñuhu ndo, cua cuu cuii ndo. Zoco
tatu sihin tundyee iñi sa saha Tatyi Ii ra
Ndyoo sii ndo ta zaña ndo sa ña vaha cuan,
cua cundito ndo sa ndisa cuii.

14 Vatyi ñiyɨvɨ ndyico cuhva zañaha Tatyi
Ii maa ra Ndyoo, yucuan ñu cuu zehe ra
Ndyoo.

15 Ndya quɨvɨ i tɨɨn cuenda ndo Tatyi Ii
maa raNdyoo ta ña yuhu cando sii ra. Yuhu
minoo muzu sii ra ndyaca ñaha sii ra tatu
xaan xaan ra, zoco ña yuhu ca maa ndo
vatyi i tɨɨn cuenda ndo Tatyi Ii ra, ta i nduu
ndo zehe ra. Ta yucuan cuenda cuu catyi
ndo sihin ra: “¡Ndyoo Zuti!”

16Ta zuun ñi Tatyi Ii maa ra Ndyoo cuu sa
zacoto sii yo vatyi zehe ra Ndyoo cuu sii yo.

17Ta vityi cua ñihi yo sa vaha sa sahamaa
ra Ndyoo sii zehe ra. Ɨɨn ñi cua ñihi yo sii si
sihin ra Cristo tatu ndyehe yo tundoho ɨɨnñi
sihin ra. Ta zɨquɨ cua catyi ra Ndyoo vatyi
vaha xaanñiyɨvɨ cuu yo ɨɨnñi sihin ra Cristo.

18 Sito vehi vatyi tundoho sa ndyehe yo
vityima cuu caca iñi yo vatyi cahnu xaan si.
Vatyi ityi nuu ca cua zañaha maa ra Ndyoo
sii yo cuhva caa ra ta zɨɨ xaan cua cuñi yo
quɨvɨ cuan.

19Tandɨhɨ cuii sa i zavaha raNdyoo ndatu
si ta ñihi xaan cuñi si sa cua tahan si quɨvɨ ta
cua zañahamaa raNdyoo yoo sa cuu tandɨhɨ
zehe ra.

20Vatyi tandɨhɨ sa i zavaha ra Ndyoo i tɨvɨ
si. Vazu ñahñi cuatyi i zavaha si, zoco i saha
ra Ndyoo vatyi tandɨhɨ sa i zavaha ra cua
tahan si tundoho ta cua tɨvɨ si (sa cuenda
cuatyi sa zavaha ñiyɨvɨ). Ndya quɨvɨ cua
catyi ra Ndyoo, ta cua ndusaa tucu si inga
saha.

21Tandɨhɨ cuii sa i zavaha raNdyoo ta cua
ndusaa tucu si inga saha quɨvɨ cua zama ra
Ndyoo cuhva iyo si vityi, ta ma tɨvɨ ca si. Ta
ñahñi ca tundoho cua ndyehe si. Ta tacuan
tucu tandɨhɨ cuii zehe ra Ndyoo.

22 Sito yo vatyi tandɨhɨ sa i zavaha ra
Ndyoo ta ndyehe xaan si tundoho. Cahnu
xaan cuu tundoho ndyehe si.

23 Ta ña maa ñi ñuu ñiyɨvɨ sa zavaha ra
Ndyoo cua ndyehe si tundoho, ndyamaa yo
ñiyɨvɨ sa i tɨɨn cuenda Tatyi Ii ra Ndyoo sa
saha ra Ndyoo sii yo sa xihna ñi, ta ndyehe
xaan tucu yo tundoho. Cahnu xaan tun-
doho ndyehe yo, ta ndahvi xaan cuñi yo
vatyi cuñi xaan yo sa cua tahan si quɨvɨ cua
zama ra Ndyoo cuhva iyo yo. Ta quɨvɨ cuan
cuazandɨhɨ ra tandɨhɨ tundohosandyeheyo
ta tandɨhɨ cuatyi yo. Cua zama ra cuhva iyo
coño ñuhu yo. Ta cua nduu yo minoo cuhva
saa.

24 Vazu tañaha ca ndyehe yo cuhva cuan,
zoco sino iñi yo vatyi cua tahan si quɨvɨ cua
nduu yo cuhva caa maa ra Ndyoo. Tatu
ndatu yo quɨvɨ cuan ña cuñi si catyi si vatyi
sa ñihi yo sa ndatu yo. Tatu sa yaha ñihi yo
sii si, ma cuatu ca yo.

25 Zoco tatu sino ndisa cuii iñi yo vatyi
cua saa quɨvɨ ityi nuu ca ta cua zavaha ra
Ndyoo cuhva cuan ta vazu ña ndyehe yo sii
si vityi zoco zandyee yo iñi yo ta cuatu yo
sii si. (Sino iñi yo vatyi cua ñihi yo sii si, ta
yucuan cuenda ndatu yo sii si.)

26Ta zuun ñi cuhva cuan tyindyee Tatyi Ii
ra Ndyoo sii yo sihin sa ña cuu sii yo vatyi
ña sito yo yozo caa cua caca yo sii ra Ndyoo
cuhva cuñi si. Ta Tatyi Ii cuan sica si sii ra
Ndyoo sa cuenda maa yo nu ña ñihi ca yo
cuhva cahan yo sihin ra.

27 Sito maa ra Ndyoo ñaa sa sica iñi yo
sihin añima yo, ta sito ra ñaa sa cuñi Tatyi Ii
cuan caca si vatyi sica si cuhva cuñimaa ra
Ndyoo sa cuenda ñiyɨvɨ sino iñi sii ra Ndyoo
sa ndisa cuii.

Ñahñi sa cuu tyaa siyo sii yo sihin cuhva
cuñi xaanmaa ra Ndyoo sii yo

28 Sito yo vatyi ñiyɨvɨ cuñi sii ra Ndyoo,
tandɨhɨ cuii sa tahan ñu zoco tyindyee si sii
ñu. Maa ñu cuu ñu i casi ra Ndyoo vatyi
ñiyɨvɨ ra cua cuu sii ñu.

29Ndya sa xihna cuii ñi ta sa sito raNdyoo
yoo cuu ñiyɨvɨ cua cundyico sii ra, ta i catyi
ra vatyi cuanduuñu tañi cuhva caa Zehe ra.
Ta ra Jesucristo cuu Zehe ra Ndyoo. Maa ra
cuuZeheNdyoo sandisa saxihnañi, ta zɨquɨ
i nacacu saa cuaha xaan ca yo vatyi cuu yo
yañi ra.

30 Ta i cana ra Ndyoo sii ñiyɨvɨ sa sito ra
vatyi cua cundyico ñu sii ra. Ta sii ñiyɨvɨ sa i
cana ra i catyi ra vatyi ñahñi ca cuatyi ñu. Ta
vaha xaan cua zanduu ra sii ñu tañi cuhva
caa Zehe ra.

31 ¿Ta ñaa ca sa cuu catyi yo vityi? Ndyaa
maa ra Ndyoo sihin yo. Ta yoñi sa cuu tyaa
siyo sii yo sii maa ra Ndyoo.

32Vatyi i zaquisimaa raNdyoo sii sa zuun
ñi maa Zehe ra, ta i saha ra Ndyoo sa cuu
ra Jesús sa cuenda tandɨhɨ cuii yo. Yucuan
cuenda sito yo vatyi tañi cuhva i saha ra
Ndyoo sa cuu Zehe ra cuenda yo, ta tacuan
tucu cua cuhva tucu maa ra tandɨhɨ cuii ca
sa vaha sii yo.

33 Ta ityi nuu maa ra Ndyoo ¿yoo sa cuu
tyaa cuatyi sata ñiyɨvɨ i casi ra? Yoñi. Vatyi
maa ra cuu ra catyi vatyi ñahñi ca cuatyi ñu.

34 Yoñi cua catyi ityi nuu ra Ndyoo vatyi
iyo cuatyi yo vatyi ra Cristo cuu ra i sihi
sa cuenda cuatyi yo, ta zɨquɨ i nandoto ra.
Ta vityi ndyaa ra siyo cuaha ra Ndyoo. Ta
cahan ra sihin ra Ndyoo sa cuendamaa yo.

35 ¿Yoo sa cuu tyaa siyo sii yo sihin cuhva
cuñi xaan ra Cristo sii yo? Yoñi. Vazu

ndyehe xaan yo tucuihya iñi a tundoho a
sahñi tahanñiyɨvɨ sihin yo sa cuenda Tuhun
Ndyooavazu iyo tamaañahñi zahmayo iyo
a cuaha xaan sa zayuhu sii yo a cuñi cahñi
ñiyɨvɨ sii yo, zoco ma zaña ra Cristo sa cuñi
ra sii yo.

36Ndisa cua tahan yo tundoho tañi catyi
si nuu tutu ra Ndyoo:
Sa cuenda moo ta cuñi cahñi ñiyɨvɨ sii ndi

tandɨhɨ quɨvɨ.
Ta zacuu ñiyɨvɨ sii ndi tañi minoo mvee

ticatyi sa cua cahñi ñu.
Tacuan catyi Tuhun ra Ndyoo.

37 Zoco vazu tahan yo tandɨhɨ cuii cuhva
ya, zoco vaha xaan cua zahacanaa yo zɨquɨ
si sa cuenda ra sa cuñi xaan sii yo.

38-39 Sito vehi vatyi ñahñimaa sa cuu tyaa
siyo sii yo sihin cuhva cuñi xaan maa ra
Ndyoo sii yo. Ta zañaha ra sii yo vatyi cuñi
xaan ra sii yo sihin cuhva i sicoo ra Cristo ta
cuhva i zavaha ra. Vazu ndito ca yo a vazu
sa sihi yo zoco cua cuñi ca ra Ndyoo sii yo.
A vazu ángel a tatyi cuihna cuñi tyaa siyo
sii yo, zoco ma cuu. A ñaa sa tahan yo vityi
a sa cua ndyehe yo ityi nuu ca a sa iyo ityi
zɨquɨ a nu ñuhu. A ñaa cuii ca maa sa iyo,
zoco ma cuu tyaa siyo si sii yo sihin cuhva
cuñi xaanmaa ra Ndyoo sii yo sa cuenda ra
Cristo Jesús, ra ndyaca ñaha sii yo.

9
I casi ra Ndyoo sii ñiyɨvɨ hebreo

1 Ñiyɨvɨ ra Cristo cui, ta quehin sa ndisa.
Ña vatye. Ta tyindyee Tatyi Ii raNdyoo sii sa
siñi tuñi sii, ta site vatyi (tandɨhɨ sa tyei ihya
ta) sa ndisa cuu si.

2 Cuihya xaan cuñi añime. Ta yaha xaan
ndahvi cuñi si. (Sa cuenda ñu hebreo, ñiyɨvɨ
sii.)

3 Ta ndya cuhva cuñi sa cua tyaa siyo ra
Ndyoo sii, sii ra Cristo ta zacuhun ra sii nu
xaan tatu zacacu zuhva ra sii ñu hebreo,
ñiyɨvɨ sii. Tatu sa vatyi cuu tacuan, zoco ma
cuu sa tacuan.

4 Quehin sa cuenda ñiyɨvɨ hebreo vatyi i
casi ra Ndyoo sii ñu vatyi cuñi ra zañaha ra
vatyi cuñixaan ra sii ñu. Zuunñi siimaañu i
zañaha ra Ndyoo cuhva caa ra sa ndisi xaan
ra. Ta sihin maa ñu i catyi ra Ndyoo cuhva
cua zavaha ra sa vaha xaan sihin ñu. Ta i
saha ra tuhun sa i saha ra sii ra Moisés sii
ñu, ta i catyi ra sihin ñu yozo caa cua zavaha
ra sa vaha sihin ñu ityi nuu ca. Ta i zañaha
ra sii ñu cuhva cuñi ra sa cua zacahnu ñu sii
ra.

5 Ra hebreo i cuu tandɨhɨ ñiyɨvɨ sahnu sii
yo, ta i sinoxaan iñi ra sii raNdyoo (tañimaa
ra Abraham, ra Isaac, ta ra Jacob). Ta zuun
ñi ñiyɨvɨ hebreo cuu ra Cristo. Ndyaca ñaha
ra zɨquɨ tandɨhɨ cuii sa iyo. Nazacahnu yo



ROMANOS 9:6 183 ROMANOS 9:32

sii maa ra Ndyoo tandɨhɨ cuii tyiemvu. Ta
nacuu si tacuan.

6 Ña catyi sa ñá zavaha ra Ndyoo cuhva
i catyi ra ta sa naha, cuhva cua zavaha ra
sihin ñiyɨvɨ hebreo vatyi ña tandɨhɨ ñiyɨvɨ
hebreo ta cuu ñu ñiyɨvɨ ra Ndyoo sa ndisa.

7 Ña tandɨhɨ ñiyɨvɨ ra Abraham ta cuu ñu
ñiyɨvɨ sii ra Ndyoo vatyi catyi Tuhun ra
Ndyoo nu cahan ra sihin ra Abraham ta
catyi ra: “Maa ñi sa cuenda ra Isaac ta cua
coo ñiyɨvɨ suun.” (Tacuan i catyi ra Ndyoo
sihin ra Abraham yoo cuu sa cua cuu ñiyɨvɨ
sii ra sa ndisa cuii.)

8 Cuñi si catyi si vatyi tandɨhɨ cuii ñiyɨvɨ i
zacacu zɨhɨ sii cuhva iyo ñuu ñiyɨvɨ ya, yɨvɨ
ñiyɨvɨ ra Ndyoo cuu sii ñu. Zoco tandɨhɨ
cuii ñiyɨvɨ sa cua càcù cuhva cuñi ra Ndyoo,
yucuan ñu cuu zehe ra sa ndisa cuii.

9Ta ihya cuu cuhva i saha raNdyoo tuhun
ra sii ra Abraham: “Cua quisi nu ndyaa ndo
cuhva i catyi, ta cua coo zehe ña Sara”, catyi
ra. (Ihya cuu cuhva i cacu ra Isaac, cuhva i
catyi maa ra Ndyoo.)

10Taña tacuanñi,vatyi ñaRebeca tindaha
ña sihin ra Isaac yɨɨ ña, zehe ña Sara. Maa ra
cuuminoo ñiyɨvɨ sahnu sii yo. Ta sicoo zehe
ñu. (Tinɨhɨ ra i cacu ra.)

11-12Zoco cuee ca sa cacu ra, ñá zavaha ra
sa vaha a sa ña vaha, ta sa i catyi ra Ndyoo
sihin ña Rebeca: “Ra cua cacu sa xihna ñi
cua cuu ra muzu sii ra luhlu ca.” Tacuan
i zañaha ra Ndyoo vatyi casi ra sii ñiyɨvɨ sa
cuñimaa ra ta yɨvɨ sa cuenda cuhva zavaha
ñu (vatyi i cuñi ca ra Ndyoo sii ra luhlu ca
cuee ca sa cacu ra).

13 Tañi i catyi ra Ndyoo: “I cuñi que sii ra
Jacob, zoco ñá cuñi sii ra Esaú.”

14Tacuan i zavaha raNdyoo, zocoma cuu
catyi yo vatyi ña vaha cuhva zavaha ra.

15 I catyi ra Ndyoo sihin ra Moisés: “Cua
cundahvi iñi sii ñiyɨvɨ, zoco zuun ñi mi cua
catyi yoo sii cua cundahvi iñi.” Catyi ra.

16 Ta tacuan cuu cuhva sito yo vatyi ma
cundahvi iñi ra Ndyoo sii ñiyɨvɨ sa cuhva
cuñi ñi maa ñu ta nducu xaan ñu cuhva.
Zoco cua cuu si cuhva cuñi maa ra Ndyoo
vatyimaa ra cuu ra cundahvi iñiyoo sii cuñi
maa ra.

17 Catyi Tuhun Ndyoo cuhva i cahan ra
sihin ra Faraón rey ñuu Egipto ta sa naha.
(Vatyi ñihi xaan iñi rey cuan), ta i catyi ra
Ndyoo sihin ra: “I sehi sa cundyaca ñohon
ta cua zañehi vatyi iyo xaan cuhva sii. Ta
nacahnu ñuu ñiyɨvɨ cua zacahnu ñiyɨvɨ sii.”
Catyi ra.

18Tacuan iyomaa raNdyoo. Cundahvi iñi
ra sii yoo ra cuñi ra cundahvi iñi ra. Ta saha
ra sa nduñihi iñi inga ñiyɨvɨ cuhva cuñimaa
ra.

19 Ta yucuan cuenda cua catyi ndo sihin:
“¿Ta ñaa cuenda tyaa ra Ndyoo cuatyi sata

ñiyɨvɨ? ¿Ta yoo cuu sa ña zavaha cuhva cuñi
ra?”

20Zoco ña vaha cuhva sica iñun vatyi ¿yoo
ra cuun ta cohon nu cahan ra Ndyoo? Vatyi
minoo quɨyɨ cuan, ña catyi si sihin ñiyɨvɨ i
zavaha sii si: “Ña vaha cuhva i zavohon sii.
¿Ñaa cuenda i zavohon sii tyehen?”

21 Tucuñun minoo ñiyɨvɨ zatyiño sihin
ndyahyu ta zavaha ñu ndaha tyiño sa cua
cutyiño ñu sisi vehe, ta cuu zavaha ñu ñaa
sa cuñimaa ñu sihin zuun ñimaa ndyahyu
cuan tu cuu si minoo ndaha tyiño vaha ca a
cuu si minoo sa ndahvi ñi caa.

22 I cuñi ra Ndyoo zañaha ra sii ñiyɨvɨ
cuhva tahan si zandoho ra sii ñu tatu
zavahañu sañavaha. Ta cuñi tucurazañaha
ravatyi cuahaxaancuhva iyo sii ra. Yucuan
cuendazandyeexaanra iñi ra sihinñiyɨvɨña
vaha. Maa ñu cuu ñiyɨvɨ tahan si ndoho. Ta
cuéé ca ta cua zanaa ra sii ñu.

23 Ta inga tucu cuhva. I cuñi ra zañaha
ra cuhva vaha xaan sa zavaha ra sihin inga
ñiyɨvɨ, ñu i saha maa ra tumañi iñi sii. Maa
ñu cuu ñu i casi ra vatyi cua ñihi ñu tandɨhɨ
cuii sa vaha xaan ta cua cundito ñu sihin ra.

24 Ta zuun ñimaa yo cuu ñiyɨvɨ cuan. Iyo
yo cuu yo ñiyɨvɨ hebreo. Ta iyo yo yɨvɨ. Zoco
i casi ra Ndyoo sii tandɨhɨ yo.

25 Tañi i catyi maa ra Ndyoo nuu tutu i
tyaa ra Oseas ta sa naha:
Iyo ñiyɨvɨ sa yɨvɨ ñiyɨvɨ mi, zoco cua zandui

ñiyɨvɨ sii sii ñu.
Ñá cuñi sii ñu, zoco vityi cua cuñi sii ñu.
26 Ta zuun ñi nu i catyi sihin ñu: “Yɨvɨ ñiyɨvɨ

sii mi cuu sii ndo”, zuun ñi yucuan
cua nduu ñu ñiyɨvɨ sii mi, ra Ndyoo
ndito.

27 Ta i catyi ra Isaías sa cuenda ñiyɨvɨ he-
breo: “Vazu cuaha xaan ñiyɨvɨ hebreo tañi
ñiyɨtɨ yuhu tyañuhu, zoco zuhva cuii ñi ñu
cua cacu.

28Vatyi yatyi xaan ta cuazavaharaNdyoo
tandɨhɨ cuii cuhva catyi ra ihya ñuu ñiyɨvɨ.”

29Tañi i catyi tucumaa ra Isaías:
Tatu ma zacacu ra Ndyoo sii uu a uñi tahan

yo, cunaa tandɨhɨ yo
Tañi i naañiyɨvɨñuuSodomatañuuGomorra

ta sa naha.
Sica iñi ñiyɨvɨ hebreo vatyi cua càcù ñu

vatyi zavaha ñu sa vaha
30 ¿Ta ñaa cua catyi yo vityi? Ñiyɨvɨ sa yɨvɨ

ñiyɨvɨhebreocuuñánanducumaañu cuhva
coo vaha ñu ityi nuu ra Ndyoo. Zoco vityi
nañihi ñu cuhva cuan sihin sa sino ñi iñi ñu.

31Tañiyɨvɨhebreo i zavahaxaanñu cuhva
sa sica iñimaa ñu vatyi cua nduvaha ñu ityi
nuu ra Ndyoo. Zoco ñá cuu. Ñá cuu zavaha
ñu tandɨhɨ cuii cuhva vaha tañi catyi tuhun
i saha ra Ndyoo sii ra Moisés.

32¿Tañaa cuenda ñá ñihiñu cuhva catyi ra
Ndyoo sihin ñu vatyi ñahñi ca cuatyi ñu? Ñá

ñihi ñu cuhva cuan vatyi ñá sino iñi ñu vatyi
cua càcù ñumaa ñi sihin tumañi iñi sa saha
maa ra Ndyoo. Sica iñi ñu vatyi cua càcù
ñu sa cuenda sa vaha i zavaha ñu. Ta i cuu
si tañi minoo cuhva tatu catyihi saha ñiyɨvɨ
sihinminoo yuu.

33Tañi catyi si nuu tutu ra Ndyoo:
Cua caqui sii minoo ra tañi minoo yuu nu

iyo ñiyɨvɨ hebreo.
Ta cua catyihi saha ñu sii ra.
Zoco tatu sino iñi ñu sii ra, cua quita vaha

ñu.

10
1 Ndoho yañi xaa, cahan xein sihin ra

Ndyoo sa cuenda ñiyɨvɨ hebreo, ta sihin
tandɨhɨ cuii añime cuñi xein sa cua cacu ñu.

2 Sehi sa ndaa cuenda ñu vatyi cuñi xaan
ñu zacahnu ñu sii ra Ndyoo, zoco ña ñihi ñu
cuhva yozo caa zavaha ñu sii si sa ndisa.

3 Vatyi ña sito ñu cuhva zanduvaha ra
Ndyoo sii ñu cuhva cuñi maa ra, ta i nducu
ñu inga cuhva sa cuñimaa ñu, ta ña tyaa ñu
yahvi cuhva i sahamaa ra Ndyoo.

4 Ta sa naha cuñi ñu nduvaha ñu ityi nuu
raNdyoo sihin sa tyaañuyahvi tuhun i saha
ra sii raMoisés. Zoco vityi sa i quisi ra Cristo
ta zandɨhɨ ra cuhva cuan. Vityi sa sino ñi
iñi yo sii ra ta nduvaha yo ityi nuu maa ra
Ndyoo ta natɨɨn cuenda ra sii yo.

5Tanu i tyaa raMoisés i catyi ra vatyi tatu
zavahaminoo ra tandɨhɨ cuii sa vaha cuhva
catyi tuhun i saha ra Ndyoo sii ra, tacuan ta
cua coo ra minoo cuhva vaha xaan ta cua
cundito ra tandɨhɨ cuii tyiemvu.

6Zoco cuhva nduvaha yo sihin sa sino iñi
yo, yɨvɨ minoo cuhva sa ñihi xaan nanducu
yo cuu si vatyi catyi si: “Ma catyi ndo sihin
añima ndo: ¿Yoo cua cuhun ndya gloria ta
cua zanoo ra sii ra Cristo?

7 Ta ma catyi ndo: ¿Yoo cua noo sisi ñuhu
vatyi cua zanandoto ra sii ra Cristo sisi sa i
sihi ra?”

8Vatyi ihyacuucuhvacatyi si: “Yatyixaan
iyo tuhun vaha ra Ndyoo sii ndo. Yuhu ndo
ta sisi añima ndo iyo si.” Ta zuun ñi tuhun
cuan cuu tuhun sa zacoto maa ndi. Tuhun
sa cuenda sa sino iñi yo sii ra Cristo cuu si.

9 Ta tatu catyun sihin ñiyɨvɨ vatyi ra Jesús
cuu ra ndyaca ñaha suun ta sino ndisa iñun
sihin añimon vatyi i zanandoto ra Ndyoo sii
ra sisi sa i sihi ra, cua cacun.

10Vatyi sihin añima yo sino iñi yo (sa i sihi
ra Jesús ta i nandoto ra vatyi cua zacacu ra
sii yo), ta tacuan ta nduvaha añima yo. Ta
sihinyuhuyo sahayo sandaa cuhva sino iñi
yo. Tacuan ta cua cacu yo.

11 Vatyi catyi Tuhun ra Ndyoo: “Tandɨhɨ
ñiyɨvɨ sa sino iñi sii ra, cua ñihi ñu sa vaha
xaan sa cua cuhva ra.”

12 Vatyi ra Ndyoo ña zɨɨn ndyehe ra sii
minoo ñiyɨvɨ ta sii inga ñu vazu tata hebreo

cuu yo a griego a ñaa ñi maa tata cuu yo
vatyiminoo tuhunñimaarandyacañaha sii
tandɨhɨ cuii yo. Ta saha xaanmaa ra tumañi
iñi sii tandɨhɨ cuii yo sa sica sii ra.

13Tañi catyi Tuhun raNdyoovatyi tandɨhɨ
ñiyɨvɨ sa cua caca sii ra Jesús, ra ndyaca ñaha
sii yo, cua cacu ñu.

14 ¿Ta yozo caa cuu caca ñu sii ra tatu ña
sino iñi ñu sii ra? ¿Ta yozo caa cuu sino iñi
ñu sii ra tatu tañaha ca coto ñu vatyi i quisi
zacacu ra sii yo? Tamacuu cotoñu tatu yoñi
sa nacatyi sihin ñu.

15 Ta ma cuu nacatyi ñiyɨvɨ Tuhun ra
Ndyoo tatu yɨvɨ maa ra tasi sii ñu. Ta catyi
Tuhun ra Ndyoo: “Vaha xaan tatu quisi
ñiyɨvɨ nacatyi tuhun vaha cuhva cacu yo”,
catyi si.

16Zocoña tandɨhɨñiyɨvɨ sa siñi tuhun cuan
ta tyaa ñu yahvi sii si vatyi iyo ñu tañi cuhva
catyi ra Isaías: “Tata, yoñi sa sino iñi tuhun i
zacoto ndi”, catyi ra.

17Xihna ca siñi yo tuhun vaha sa cuenda
ra Cristo, ta zɨquɨ sino iñi yo sii si.

18 Ta catyi vatyi sa ndisa sa siñi ñiyɨvɨ
hebreo tuhun vaha vatyi catyi Tuhun ra
Ndyoo:
Sa i zacoto ñiyɨvɨ Tuhun moo nacahnu cuii

ñuu ñiyɨvɨ,
catyi Tuhun ra Ndyoo.

19 Ta cua catyi tuqui inga cuhva: ¿Atu ñá
sito ñiyɨvɨ hebreo vatyi cua zacacu tucu ra
Ndyoo sii inga ca ñiyɨvɨ? Sa i sito ñu vatyi i
cahan ra Moisés sa cuenda ra Ndyoo ta sa
naha, ta i catyi ra:
Cua zacuxein sii ndo sihin ñiyɨvɨ sa ñahñi sa

siñi tuñi sa cuaha,
Vatyi ñu cuan cua nanduu ñu ñiyɨvɨmi.
Tamaa ndo cua cuxaan ndo.

20 Ta ñá yuhu ra Isaías, ta i cahan ra sa
cuenda ra Ndyoo ta catyi ra:
Ñiyɨvɨ sa ñá nanducu sii, yucuan ñu i nañihi

sii.
I zañehi cuhva iye sii ñu vazu ñá nducu

tuhun ñu.
21 Zoco sa cuenda ñiyɨvɨ hebreo catyi ra

Ndyoo: “Ndyiyaca cuii i cane sii ñiyɨvɨ sii,
vatyi quisi ñu, zoco ñá tyaa ñu yahvi. Ñihi
xaan iñi ñu.”

11
Iyozuhvañiyɨvɨhebreosanañihiñucuhva

cacu ñu
1Ña catyi vatyi ndaha i tyaa siyo raNdyoo

sii ñiyɨvɨ hebreo. Ña tacuan, yañi xaa. Yuhvi
tucu ra hebreo cui, ñiyɨvɨ ra Abraham ta
ñiyɨvɨ ra Benjamín.

2 I casi ra Ndyoo sii ñiyɨvɨ ra ta sa naha, ta
ñá tyaa siyo ra sii ñu ndaha ñi. ¿Atu ña sito
ndo nu cahan Tuhun raNdyoo sa cuenda ra
Elías? nu i cuxaan ra ta cahan xaan ra sii
ñiyɨvɨ hebreo ta i catyi ra:

3 “Tata, i sahñi ñiyɨvɨ sii ñu cahan tuhun
moo, ta i sani ñu altar nu i zacahnuñu suun.
Yuhvi ñi ca zacahnu suun, ta cuñi cahñi
ndɨhɨ ñu sii”, catyi ra.

4 Ta i nacahan ra Ndyoo ta catyi ra: “Iyo
usa mil ca ñiyɨvɨ sa i naquihin vehi. Tañaha
ca cua cuɨñɨ sɨtɨ ñu nuu ndyoo sa nañi Baal,
ta ña zacahnu ñu sii ndyoo cuan”, catyi ra
Ndyoo.

5Tazuunñi cuhvacuancuusindyacuhva
ndya vityi vatyi iyo zuhva ca ñiyɨvɨ hebreo
sa zacahnu sii ra Ndyoo sa ndisa cuii. I casi
ra sii ñu, ta sahamaa ra tumañi iñi sii ñu.

6 Saha maa ra Ndyoo tumañi iñi ta yɨvɨ sa
cuenda sa vaha sa zavahañuvatyi tatu saha
ra sa vaha sa cuenda sa zavaha ñu, yɨvɨ ca
tumañi iñi cuu si.

7 Ihya cuu cuhva iyo si. Nanducu xaan
ñiyɨvɨ hebreo cuhva nduvaha ñu sihin ra
Ndyoo, ta ña nañihi ñu cuhva cuan. Zoco
ñiyɨvɨ i casi ra Ndyoo, yucuan cuu ñu sa i
nañihi cuhva cuan. Ta tandɨhɨ inga ñiyɨvɨ
cuan, i zanduñihi ra Ndyoo iñi ñu.

8Tañi catyi si nuu tutu raNdyoo: “Saha ra
Ndyoominoo sa siñi tuñi sii ñu sama cutuñi
iñi ñu. Ndyehe ñu, zoco ña cutuñi iñi ñu sa
ndyehe ñu. Siñi ñu, zoco ndya vityi ta ña
cutuñi iñi ñu sa siñi ñu.”

9 Ta i cahan tucu ra David zɨquɨ cuhva
cuan, ta catyi ra:
Cua cuzɨɨ iñi ñu sihin sa vaha sa sasi ñu ta

tandɨhɨ ndaha tyiño vaha ñu.
Zocoyucuancuu sa cuazandoyoñuhu sii ñu.
Ta sa cuenda cuhva cuan ta cua ndoho ñu.
10 Tañi cua nducuaa ñu ta ma ndyehe ñu

vatyi ma coto ñu sa ndisa.
Ta tandɨhɨ cuii quɨvɨ cua ndyehe ñu tun-

doho.
Cuhva cacu ñiyɨvɨ sa yɨvɨñiyɨvɨhebreo cuu

11 ¿Atu i catyihi saha ñiyɨvɨ vatyi ndaha
nduva cuii ñu? Yɨvɨ. Zoco i zavaha ñu sa
ña vaha (sa ñá sino iñi ñu sii ra i zaquisi ra
Ndyoo), ta tacuan ta i sahamaa ra Ndyoo sa
cacu añima inga ñiyɨvɨ sa yɨvɨ ñiyɨvɨ hebreo
cuu. Ta tacuan ta cua cuxaan ñiyɨvɨ hebreo
vatyi cua sino iñi inga ñiyɨvɨ. Ta sihin cuhva
cuan ta cua cuñi tucu ñiyɨvɨ hebreo sa cacu
ñu.

12 Ñá tɨɨn cuenda ñiyɨvɨ hebreo cuhva i
sahamaa raNdyoo, zoco cuhva cuan i quita
vaha si sa cuenda inga ñiyɨvɨ vatyi cuu sino
iñi ñu. Ta ndya vityi zuhva cuii ñi ñiyɨvɨ
hebreo cua cacu vatyi i tyaa siyo ñu cuhva
i saha maa ra Ndyoo, ta i saha ra sii si sii
inga ñiyɨvɨ. Ta cuaha xaan ñu i sino iñi. Zoco
quɨvɨ cua quɨhvɨ tucu ñiyɨvɨ hebreo cuenda
ra Ndyoo sa ndisa, yucuan quɨvɨ vaha xaan
ta tyaqui xaan cua cuu.

13Tandoho sa yɨvɨñiyɨvɨhebreo cuu, sihin
maa ndo quehin. Yuhvi cui minoo ra i tava
ra Jesús tyiño sa cuhin nu iyo ñiyɨvɨ sa yɨvɨ

ñiyɨvɨ hebreo cuu. Ta site vatyi ñiñi xaan
cuu tyiño i sahamaa ra Ndyoo sii.

14 Ta zacote Tuhun Ndyoo sii ndo vatyi
cuñi vatyi cua ndyehe ñiyɨvɨ hebreo cuhva
sino iñi maa ndo ta cua cuñi tucu maa ñu
zavaha ñu cuhva cuan. Ta tacuan ta cua
cacu ñu.

15 Sa cuenda sa i tyaa siyo ra Ndyoo sii
ñiyɨvɨhebreo ta i tɨɨncuenda ra sii ingañiyɨvɨ
ndya vaha ñi. Ta quɨvɨ cua natɨɨn cuenda
tucura sii ñiyɨvɨhebreo ta cuacuusi tañi cua
nandoto tucu ñu sisi sa i sihi ñu.

16 Tatu siin yusa sa quita nuu sa cuaha
cuan ta cuenda ra Ndyoo cuu si, cuenda
ra Ndyoo cua cuu tandɨhɨ ca si sa cuaha ca
cuan. A tatu minoo yoho yutu cuan cuu
cuenda ra Ndyoo, cuenda ra cua cuu tucu
tandɨhɨ yutu cuan.

17 Zoco tatu i tahnu zuhva zoco yutu
olivos, ta maa ndo i ndɨhvɨ yucuan, vazu
zocoyutuolivosndyavahañi cuundo sa iyo
sisi cuhu, zoco cua ñihi tucu ndo tundyee iñi
sihin savahasa iyosii yohoyutuolivosvaha
cuan.

18 Ma zacahnu ndo sii ndo ta catyi ndo
vatyi vaha xaan camaa ndo ta zɨquɨ zoco tu
sa i quita. Nacohon iñi ndo vatyi yoho yutu
cuan cuu sa tyindyee sii tu ta ma nduva tu,
ta yɨvɨ ndoho sa cuu zoco tu.

19 Cua catyi ndo: “I tahnu zuhva zoco tu
vatyi tacuan ta cuu ndɨhvɨ nduhvi”, catyi
ndo.

20Ndisa vatyi i tahnu zuhva zoco tu cuan
vatyi ña sino iñiñiyɨvɨ cuan tuhun sa cuenda
maa ra Jesús. Tamaa ndo i ndɨhvɨ ndo vatyi
i sino iñindo. Ma zacahnundo sii ndo. Vaha
ca zacuenda ndo sii ndo coto tava ra Ndyoo
sii ndo.

21Vatyi ñá cundahvi iñimaa ra Ndyoo sii
zocoyutu sa i sindyaanuyutu cuan. Tacuan
tucumaando, zacuendandosiindocotoma
cundahvi tucu iñi ra sii ndo.

22Coto ndo vatyi vaha xaan añimamaa ra
Ndyoo taxaanxaan tucura, nduucuhva. Sii
ñiyɨvɨ ña tyaa yahvi sii ra, cuxaan ra. Zoco
sihin ndoho, vaha xaan ra tatu ndoo ndo
sihin ra. Zoco tatu ma ndoo ndo cua tyaa
siyo tucu ra sii ndo.

23 Ta ñiyɨvɨ hebreo tatu nasino iñi ñu, cua
nanduu tucu ñu zoco yutu vaha cuan vatyi
iyo cuhva sii maa ra Ndyoo, ta cuu zanan-
duu tucu ra sii ñu.

24 Vatyi tatu i sahndya ra Ndyoo sii ndo
sii minoo yutu olivos ndya vaha ñi sa iyo
sisi cuhu ta tyihi ra sii ndo nuu minoo yutu
olivos vaha, ñiñi xaan ca cuñi si sa nandɨhvɨ
zuun ñi zoco vahamaa tu.

Nu ndɨhɨ tuhun cua cacu ñiyɨvɨ hebreo
25Tandoho yañi xaa, ña cuñi sama cutuñi

iñindo tuhunxeheyacoto caca iñindovatyi
ñiñixaancamaando. Cuñi sa cotondovatyi



ROMANOS 11:26 186 ROMANOS 12:14

i nduñihi iñi ñiyɨvɨ hebreo zuhva quɨvɨ vatyi
tacuan ta cuu sino iñi tandɨhɨ inga ñiyɨvɨ sa
cuñimaa ra Ndyoo.

26 Ta zɨquɨ cua cacu tandɨhɨ ñiyɨvɨ hebreo
tañi catyi si nuu tutu ra Ndyoo:
Minoo ra sa cua zacacu cua quisi sa cuenda

ñiyɨvɨhebreo, taminoo ra hebreo cua
cuu tucu ra.

Cua tyaa siyo ra cuatyi sa iyo añima ñiyɨvɨ ra
Jacob.

27Ta ihya cuu tuhin sa sehi sii ñu vatyi ndisa
cua tyaa siye cuatyi sa iyo añima ñu,

catyi si.
28Cuxaan ñiyɨvɨ hebreo sihin ra Ndyoo sa

cuenda tuhun vaha cuenda ra Cristo. Ta
tacuan ta cuu sino iñi maa ndo. Zoco maa
ñu cuan cuu ñu i casi ra Ndyoo ndya ta sa
naha, ta cuñi xaan ra sii ñu vatyi i sino iñi
ñiyɨvɨ sahnu sii ñu sii ra.

29 Ta ma cuu zama ra Ndyoo cuhva tatu
sa i casi ra sii ñiyɨvɨ ta cuhva sahamaa ra sa
vaha sii ñu.

30Ñá tyaa maa ndo yahvi sii ra Ndyoo ta
sa naha, zoco vityi cundahvi iñi ra sii ndo
vatyi ñá i tyaa ñiyɨvɨ hebreo yahvi sii ra.

31 Ta tacuan tucu, ña tyaa ñiyɨvɨ hebreo
yahvi sii ra ndya vityi. Ta sa cuenda sa vatyi
cundahvi iñi ra Ndyoo sii maa ndo ta cua
cundahvi tucu iñi ra sii ñu ityi nuu ca.

32 Vatyi saha maa ra Ndyoo sa ma tyaa
tandɨhɨ cuii ñiyɨvɨ yahvi sii ra vatyi tacuan
ta cuu cundahvi iñi ra sii tandɨhɨ cuii yo.

33Cuahaxaancuahaxaansa siñi tuñimaa
ra Ndyoo, ta sito ra tandɨhɨ cuii. Ma cuu
cutuñi iñimaa yo cuhva sica iñi ra ta cuhva
zavaha ra. Maa ra cuu ra zacuu tandɨhɨ.

34 Catyi Tuhun ra Ndyoo: “Yoñi sa sito
cuhva sica iñimaa ra ndyaca ñaha sii yo, ta
yoñi sa cuu cuhva sa siñi tuñi vaha sii maa
ra.

35 Yoñi sa cuu cuhva sa vaha sii ra Ndyoo
ta zɨquɨ tyiyahvi ra Ndyoo sii ra.”

36 Vatyi ndya nu ndyaa maa ra i quita
tandɨhɨ sa iyo. Maa ra i zavaha sii si. Ta
zavaha ra vatyi cua cacu tandɨhɨ cuii tyiño
sihin minoo cuhva sa cua zacahnu si sii
maa ra. Nazacahnu yo sii ra tandɨhɨ cuii
tyiemvu. Ta nacuu si tacuan.

12
Cuhva vaha cua coo yo vityi sa sino iñi yo

1 Yucuan cuenda zañiñi sii ndo, ndoho
yañi xaa, vatyi nacuhva ndo sii ndo sii
ra Ndyoo vatyi cundahvi iñi ra sii ndo.
Nacuhva ndo sii ndo sii ra ta nduvaha ndo
cuhva cuñi ra vatyi yucuan cuu cuhva cuñi
si sa zacahnu ndo sii ra.

2 Ta ma coo ca ndo cuhva iyo ñiyɨvɨ ñuu
ñiyɨvɨ ya. Zama ndo cuhva sica iñi ndo.
Ta tacuan ta cua coto ndo cuhva cuñi maa
ra Ndyoo sihin ndo. Cua coto tucu ndo

vatyi cuhva tahan iñimaa ra Ndyoo, maa ñi
maa sa vaha cuu, ta ndoo xaan si, ta ñahñi
cumañi si.

3 I casi ra Ndyoo sii, ta i saha ra tyiño sii.
Yucuan cuenda catyi sihin tandɨhɨndovatyi
ma caca iñi ndo vatyi sito xaan ndo. Zoco
caca iñi ndominoo cuhva vaha sihinminoo
sa siñi tuñi vaha cuhva saha ra Ndyoo sa
zatyiño ndo tyiño ra. Sii sa minoo minoo
ndo saha ra sa zɨɨn zɨɨn cuhva zatyiño ndo
tyiño ra. Iyo ndo cuu zavaha ndo tyiño ra
minoo cuhva. Ta iyo ndo zavaha ndo sii si
inga cuhva.

4Tañiminoo coñoñuhu yo, cuaha xaannu
ndyaa tahan si, zoco zɨɨn zɨɨn cuhva zatyiño
si. Ta ña inuu ñi tyiño zavaha sa minoo
minoo si vazuminoo ñi coño ñuhu cuu si.

5Ta tacuan tucumaa yo, cuaha ñiyɨvɨ cuu
yo, zoco sa tandɨhɨ yo ta ɨɨnñi cuu yo sihin ra
Cristo. Ta sa ndu‑ɨɨn yo sihinminoo ta inga.

6 Saha maa ra Ndyoo ndatu sii sa minoo
minoo yo sa zatyiño yo tyiño ra zɨɨn zɨɨn
cuhva. Yucuan cuenda nazatyiño yo sihin
cuhva sa saha maa ra sii yo. Tatu saha maa
ra Ndyoo cuhva sii minoo yo ta cuu cahan
yo tuhun saha ra Ndyoo sii yo, nacahan
yo sihin sa nɨɨ iñi yo. Yucuan cuu sa cuu
profecía.

7 Ta tatu inga yo cuu tyindyee yo sii inga
hermano, natyindyee vaha yo. A ra za-
cuaha, nazacuaha vaha ra.

8 A ra cuu cuhva minoo tuhun vaha sii
inga ñiyɨvɨ, nacuhva vaha ra tuhun sii ñu.
A ra saha xuhun, nacuhva ra cuaha. A ra
ndyaca ñaha sii inga hermano, nacundyaca
ñaha vaha ra. Ta ra cundahvi iñi sii inga
ñiyɨvɨ, natyindyee ra sii ñu sihin sa zɨɨ cuñi
ra.

Cuhva cuñi si zavaha yo tatu cuenda ra
Cristo cuu yo

9 Cuhva cuñi ndo sii inga ñiyɨvɨ, nacuu
si minoo sa ndisa cuii, ta ma zandavi ñaha
ndo. Cuñi si vatyi zaña ndo tandɨhɨ cuii sa
ña vaha, ta zavaha xaan ndo sa vaha.

10 Cuñi ndo sii minoo ndo ta sii inga ndo
tañi yañi ndo. Ta tyaa ndo yahvi tandɨhɨ
tuhun sa cahan tandɨhɨ hermano.

11Ma cuzusa ndo. Zatyiño xaan ndo tyiño
ra Ndyoo.

12 Cuzɨɨ iñi ndo vatyi sito ndo vatyi cua
cundyaa ndo sihin ra Ndyoo ityi nuu ca.
Cundyee iñi ndo tatu ndyehe ndo tundoho,
ta cahan ndo sihin ra Ndyoo tandɨhɨ cuii
cuhva.

13 Tyindyee ndo sii inga ra yañi yo ñaa sa
cumañi sii ra, ta tɨɨn cuenda vaha ndo sii
ñiyɨvɨ saa vehe ndo.

14 Caca tahvi ndo sii Ndyoo sa cuenda
ñiyɨvɨ sahñi tahan sihin ndo. Cahan vaha
ndo sihin ñu, ta ma cahan ndo ndya vaha ñi
sii ñu.



ROMANOS 12:15 187 ROMANOS 14:4

15Cuzɨɨ iñindo sihin ñiyɨvɨ zɨɨ cuñi, ta vacu
ndo sihin ñiyɨvɨ cuihya iñi vatyi tacuan ta
cua ndu‑ɨɨn ndo.

16 Ta nacoo sa taxi ñi sihin minoo ndo ta
sihin inga ndo. Ma zacahnu ndo sii ndo, ta
ma caca iñi ndo vatyi ñiñi xaan ndo. Coo
vaha ndo sihin ñiyɨvɨ ndahvi vazu ñahñi sa
iyo sii ra. Tama caca iñi ndo vatyi sito xaan
ndo.

17Tatu zavaha ñiyɨvɨ sa ña vaha sihin ndo,
ma zavaha tucu maa ndo sa ña vaha sihin
ñu. Zavaha ndo tandɨhɨ sa cuu sa vaha sa
ndisa, ta cuhva cuan yoñi cuu tyaa cuatyi
sata ndo.

18Nducu ndo cuhva coo sa taxi ñi sii ndo
sihin tandɨhɨ cuii ñiyɨvɨ tatu cuu.

19 Cuñi xein sii ndo, ndoho yañi xaa.
Tatu zavaha ñiyɨvɨ sa ña vaha sihin ndo
ma zavaha tucu ndo sa ña vaha sihin ñu.
Nacuxaan maa ra Ndyoo sihin ñu tañi catyi
si nuu tutu ra: “Yuhvi cui ra cua tasi tuñi sii
ñu. Yuhvi cua tyiyahvi”, catyi ra Ndyoo.

20 Zoco tatu sizoco minoo ra cuxaan sii
ndo, cuhva ndo sa casi ra. Tatu ityi ra,
cuhva ndo ndutya coho ra vatyi tacuan ta
cua cucahan nuu ra ta cua ndundahvi cuñi
ra vatyi zavaha ra sa ña vaha sihin ndo.

21 Ma zavaha tucu maa ndo sa ña vaha
vatyi zavahañiyɨvɨ sañavaha sihinndo coto
cundyaca ñaha sa ña vaha cuan sii ndo. Maa
ndo zavaha ndo sa vaha, ta cua zahacanaa
ndo sii sa ña vaha cuan.

13
1Natyaa tandɨhɨñiyɨvɨ yahvi sii ra cu tyiño

vatyi maa ra Ndyoo cuu ra saha tyiño sii ra,
ta yucuan cuenda ndyizo ra tyiño.

2Tatuma tyaaminoo ñiyɨvɨ yahvi sii ra cu
tyiño, ña tyaa ra yahvi sii Ndyoo. Ta cua tasi
tuñi ra Ndyoo ta ra cu tyiño sii ra cuan.

3 Ña zayuhu ra cu tyiño sii ñiyɨvɨ zavaha
sa vaha. Zayuhu ra sii ñiyɨvɨ zavaha sa ña
vaha. Tatu yuhu ndo sii ra cu tyiño, cuñi si
sa zavaha ndo sa vaha. Ta cua catyi ra vatyi
vaha ñiyɨvɨ cuu ndo.

4 Zatyiño ra cu tyiño sa cuenda ra Ndyoo,
ta tacuan ta cuucoovahando. Zoco tatu cua
zavaha ndo sa ña vaha cua yuhu ndo vatyi
ndisa cuii cua tasi tuñi ra sii ndo. Zatyiño ra
sa cuenda ra Ndyoo, ta yucuan cuenda cua
tasi tuñi ra sii ñiyɨvɨ zavaha sa ña vaha.

5Yucuan cuenda cuñi si sa tyaa ndo yahvi
sii ra sa xihnañivatyi yuhundo sii raNdyoo
ta sacuuuvatyi cuhvacuancatyi sa siñi tuñi
vaha sii ndo.

6 Tyiyahvi tucu ndo xuhun tatu catyi
ra, vatyi zatyiño ra cu tyiño sa cuenda ra
Ndyoo. Yucuan cuu tyiño ra.

7 Tyiyahvi ndo sii tandɨhɨ ra, tandɨhɨ sa
tahan si sii ra. Tyiyahvi ndo xuhun sa
cuenda zɨcuela. Tyiyahvi ndo xuhun ñuhu
sii ra zatyiyahvi sii ndo. Tyaa ndo yahvi sii

ra tahan si tyaa ndo yahvi. Ta zacahnu ndo
sii ra sa tahan si zacahnu ndo.

8 Ma cutavi ndo sii numinoo ñiyɨvɨ, zoco
cuñi ndo sii minoo ndo ta sii inga ndo. Yoo
ra cuñi sii ingañiyɨvɨ sandisa cuii, sa zavaha
ra tandɨhɨ sa catyi tuhun i saha ra Ndyoo sii
ra Moisés.

9 Vatyi ihya cuu cuhva catyi Tuhun
Ndyoo: “Ma cuzu ndo sihinminoo ñaha tatu
yɨvɨ ñazɨhɨ ndo cuu. Ma cahñi ndo ñiyɨvɨ.
Ma zuhu ndo. Ma ndyiyo iñi ndo sa sii inga
ñiyɨvɨ.” Tatu tyaa ndo yahvi sa ndisa cuii sii
tuhun sa catyi vatyi cuñi ndo sii inga ñiyɨvɨ
inuu ñi tañi cuñindo siimaa ndo, tatu ndisa
cuii tyaa ndo yahvi sii si cuan, sa tyaa ndo
yahvi sii tandɨhɨ cuii tuhun i saha ra Ndyoo.

10Tatu cuñun sii inga ñiyɨvɨ ñahñi sa ndya
vaha ñi cua zavohon sihin ñu. Sihin sa cuñi
yo sii ñu sandisa cuii ta sa zavahayo tandɨhɨ
sa catyi tuhun i saha ra Ndyoo.

11Ta inga tucu tuhun catyi sihin ndo vatyi
ma naa iñi ndo ñaa cuhva cuu si vityi. Sa
tahan si cuhva ndoyo ndo vatyi sa cuyatyi
xaan ca quɨvɨ cua cacu yo vityi ta zɨquɨ quɨvɨ
i quisaha sino iñi yo.

12 Sa cuñi ndɨhɨ quɨvɨ zavaha ñiyɨvɨ sa ña
vaha, ta sa cua saa quɨvɨ cuzɨɨ iñi yo sihin ra
Ndyoo. Nazaña yo sa ña vaha sa zavaha yo,
ta nazavaha yo tandɨhɨ sa vaha tañi zavaha
ñiyɨvɨ nu ndisi.

13 Nazavaha yo sa vaha sa ndisa tañi
zavaha ñiyɨvɨ ora. Ma zacahnu xaan yo vico
ta coho yo ndixi. Ma zavaha yo sa quiñi
sihinyooñimaañaha. Tamanducuyo tizɨhɨ,
ta ma ndyiyo iñi yo sa sii inga ñiyɨvɨ.

14 Zavaha ndo cuhva i zavaha ra Jesu-
cristo, ra ndyaca ñaha sii yo. Ta ma nducu
ndo cuhva zavaha ndo ñaa ñi sa ndisi xiñi
maa ndo, tandɨhɨ sa ña vaha.

14
Ma cahan cuehe ndo sii minoo hermano

1 Tɨɨn cuenda vaha ndo sii tandɨhɨ her-
manovazu iyo ra ta sinovaha ca iñi ra. Zoco
ma natuhun xaan ndo sihin ra sa cuenda
cuhva sica iñi ra tatu yɨvɨ sa ñiñi xaan cuu
si.

2 Vatyi iyo ra nɨɨ xaan iñi ra, ta catyi ra
vatyi cuu casi ra tandɨhɨ. Zoco inga ra,
tañaha ca sinovaha iñi ra, ta sasi ramaamaa
yucu ñi.

3Ra sasi tandɨhɨ, ñavaha cua catyi ra vatyi
ñahñimaa sa sito inga ra samacasi cuan. Ta
ra sama casi cuan, ña vaha cua catyimaa ra
vatyi ña vaha ra sa tuhva sasi tandɨhɨ vatyi
zuun ñi maa ra Ndyoo i tɨɨn cuenda sii ra
cuan.

4Ñahñi cuhva iyo suun sa catyun vatyi ña
vaha cuhva zavaha inga ra. Maa ra Ndyoo
cuu ra ndyaca ñaha sii ra cuan, ta cua catyi
maa ra tatu vaha a ña vaha sa zavahamuzu

ra. Ta cua tyindyee ra Ndyoo sii ra, ta cua
cuu zavaha ra sa vaha.

5 Iyo yo sica iñi yo vatyi ñiñi ca minoo
quɨvɨ ta zɨquɨ inga. Ta inga yo sica iñi yo
vatyi inuu ñi cuu tandɨhɨ quɨvɨ. Nacaca
iñi minoo minoo yo cuhva cuñi yo, ta ma
ndu‑uu iñi yo.

6 Ra zacahnu minoo quɨvɨ, zacahnu ra
sii si sa cuenda ra Ndyoo. Ta ra tuhva
sasi tandɨhɨ, zavaha ra tacuan sa cuenda ra
Ndyoo vatyi saha ra tyahvi ndyoo sii ra. Ta
ra sama casi tandɨhɨ, sa cuenda ra Ndyoo ta
ma casi ra vatyi sica iñi ra vatyi ña vaha, ta
saha ra tyahvi ndyoo sii ra Ndyoo.

7Yoñi yo ta ndito yo vatyi cuñi yo. Ta yoñi
yo cuu quɨvɨ cuñimaa yo.

8Tatu ndito yo, ndito yo sa cuendamaa ra
Jesús. A tatu cuu yo, cua cuu yo vatyimaa ra
catyi, vatyi maa ra ndyaca ñaha sii yo. Vazu
ndito yo a vazu cuu yo, zoco cuenda ra Jesús
iyo yo

9 vatyi yucuan cuenda i sihi ra Cristo, ta i
nandoto tucu ra vatyi cua cuu ra ra ndyaca
ñaha sii ñiyɨvɨ sa sihi ta sii ñiyɨvɨ ndito.

10 Ta yoho ¿ñaa cuenda catyun vatyi ña
vaha cuhva zavaha inga hermano? Ña vaha
cua catyi ndo vatyi ña vaha ra vatyi maa
ra Ndyoo cuu ra cua tasi tuñi sii sa minoo
minoo yo.

11Vatyi catyi Tuhun ra Ndyoo:
Sa ndisa cuii cuu si vatyi ndite.
Ta zuun ñi sa ndisa cuu si vatyi cua cuɨñɨ sɨtɨ

tandɨhɨ cuii ñiyɨvɨ nui.
Ta cua zacahnu tandɨhɨ ñu sii sihin yuhu ñu.

12 Tacuan ta tandɨhɨ yo cua catyi yo sihin
ra tandɨhɨ sa i zavaha yo.

Ma zandoyo ñuhu ndo sii inga hermano
13Yucuan cuenda ma catyi ca yo vatyi ña

vaha sa zavaha inga hermano ñaa ñi maa
cuhva sa ndyico ra. Zoco nananducu yo
cuhva ta ñahñi cua zavaha maa yo sa cua
zandoyo ñuhu si sii minoo yañi yo.

14 Iyominoo cuhva i zañaha ra Jesús sii, ta
yucuan cuenda site vatyi ñahñi sa ma cuu
casi yo. Zoco tatu iyominoohermano ta sica
iñi ra vatyi iyominoo sama cuu casi yo tatu
tyaa yo yahvi sii ra Ndyoo, sa cuenda maa
ra cuan ta ña vaha tatu casi ra.

15Vatyi tatu sa cuenda sa tuhva yo sasi ta
zatɨvɨ yo sii minoo hermano, ña iyo ca yo
cuhva cuñi raNdyoo cuhva cuan. Taña cuñi
yo sii yañi yo tatu zavaha yominoo cuhva ta
sica iñi ra vatyi ña vaha si ta cuu zatɨvɨ si sii
ra.

16 Vazu yɨvɨ cuatyi cuu minoo cuhva sa
zavaha yo, zoco tatu cahan ñiyɨvɨ sa cuenda
si, vaha cama zavaha yo sii si.

17Vatyi tatu ndyaca ñaha ra Ndyoo sii yo,
ña ñiñi xaan ñaa sa casi yo a ma casi yo a sa
coho yo a sama coho yo. Zoco ñiñi xaan cuu
yo ñiyɨvɨ vaha xaan ta coo sa taxi sii yo sihin

ra Ndyoo ta sihin ñiyɨvɨ ta coo sa zɨɨ sii yo sa
cuenda Tatyi Ii sa iyo sihin yo.

18 Tatu tacuan iyo yo ta zatyiño yo sa
cuenda ra Cristo, zɨɨ cua cuñi ra Ndyoo
ndyehe ra sii yo ta zɨɨ cua cuñi tucu ñiyɨvɨ.

19 Yucuan cuenda nanducu yo cuhva coo
sa taxi sii yo sihin ñiyɨvɨ tandɨhɨ saha, ta
natyindyee yo sii tahan yo, ta zɨquɨ cua cuu
ca zacuu tandɨhɨ yo cuhva cuñi ra Ndyoo.

20Ma zatɨvɨ ndo tyiño ra Ndyoo sa cuenda
sa sasi ndo. Ndisa vatyi ñahñi sa ica, ta cuu
casi yo tandɨhɨ, zocoñavaha tatucasi yo tatu
cua zandoyo ñuhu si sii minoo hermano.

21 Vaha ca sa ma casi yo coño ta ma coho
yondixi tamazavahayoñaa ca sacuusi tatu
zandoyoñuhu si siiminooyañiyo tama sino
vaha ca iñi ra.

22 Tatu sica iñun vatyi cuu casun tandɨhɨ,
vaha. Zocoma cohon tuhun cuan sihin inga
hermano sa sica iñi inga cuhva. Cohonmaa
ñi sihin ra Ndyoo sa cuenda si. Zɨɨ xaan cua
cuñi yo tatu sito yo vatyi ñahñi sa ña vaha
zavaha yo.

23Zoco tatundu‑uu iñi yo ta ña sito yo tatu
vaha a ña vaha tatu casi yo, zatɨvɨ si sii yo sa
tacuan vatyi ña nɨɨ iñi yo ta sasi yo. Ta ñaa ñi
maa sa zavaha yo taña sito yo tatu vaha aña
vaha si, cuatyi cuu si.

15
Nazavaha yo ñaa sa cua tahan iñi inga

hermano
1 Maa yo sa sino vaha iñi, cuñi si sa

cundyee iñi yo sihin inga hermano tatu
tañaha ca sino vaha iñi ra. Ta ma zavaha yo
maa ñi cuhva cuñimaa yo.

2 Nanducu yo cuhva zavaha yo sa cua
tahan iñi ingahermano, ñaa sa cua tyindyee
sii ra ta cuu ra ñiyɨvɨ vaha ta sino vaha iñi ra
sii ra Ndyoo.

3 Vatyi ndya ra Cristo, ta ñá zavaha ra
sa cuñi maa ra. I zavaha ra cuhva cuñi ra
Ndyoo. Ta i ndyehe xaan ra tundoho tañi
catyi si nuu tutu ra Ndyoo: “Cahan ñiyɨvɨ
ndya vaha ñi suun, ta tañi sii mi cahan ñu
cuu si”, catyi si.

4Ta tandɨhɨ sa i tyaa ra tyaa TuhunNdyoo
ta sa naha, i sicundyaa si vatyi cua zacuaha
si sii yo ta cua sino xaan iñi yo ta coo
tundyee iñi sii yo. Ta zɨɨ cua cuñi yo vatyi
cua cahvi yo sii si ta coto yo vatyi cua cuhva
ra Ndyoo sa vaha sii yo sa ndisa.

5 Saha maa ra Ndyoo tundyee iñi sii yo
ta minoo cuhva sa ma nducuihya xaan iñi
yo. Sino iñi tandɨhɨ ndo vatyi ra Jesús
cuu ra ndyaca ñaha sii ndo, yucuan cuenda
nacuhvamaa raNdyoo cuhva sii ndo sa coo
sa taxi sihin minoo ndo ta inga ndo, ta cua
ndu‑ɨɨn ndo sa ndisa cuii.

6 Vatyi tacuan ta ɨɨn ñi cuhva cua caca
iñi ndo, ta ɨɨn ñi tañi minoo ñi nduzu cua

zacahnu ndo sii ra Ndyoo Zutu ra Cristo
Jesús, ra ndyaca ñaha sii yo.

Cua cuɨñɨ ñiyɨvɨ sa yɨvɨ ñiyɨvɨ hebreo cuu
TuhunNdyoo

7Tɨɨncuendavahando siiminoondo ta sii
inga ndo tañi i tɨɨn cuenda ra Cristo sii ndo
vatyi cuhva cuan zacahnu si sii ra Ndyoo.

8 Ta catyi sihin ndo vatyi ra Cristo cuu
ra tyindyee sii ñiyɨvɨ hebreo, ta cuhva cuan
zañaha ra vatyi ndisa cuii maa ra Ndyoo
vatyi ra Cristo cuu ra i catyi ra Ndyoo sihin
ñiyɨvɨ sahnu sii yo vatyi cua quisi ra.

9 (Ta i quisi tyindyee tucu ra Cristo sii
ñiyɨvɨ sa yɨvɨ ñiyɨvɨ hebreo cuu), ta tacuan ta
cuuzacahnu tucuñu cuan sii raNdyoovatyi
i cundahvi iñi ra sii ñu tañi catyi si nuu tutu
ra:
Yucuan cuenda cua zacahni suun nu iyo

inga ñiyɨvɨ.
Cua cate yaa, ta zacahni zɨvun.
Catyi si.

10Ta inga tucu saha catyi ra:
Cuzɨɨ iñi ndo, ndoho sa yɨvɨ ñiyɨvɨ hebreo

cuu.
Cuzɨɨ iñi ndo ɨɨn ñi sihin ñiyɨvɨ ra Ndyoo.

11Ta iyo inga nu catyi si tyehen:
Zacahnu ndo sii ra ndyaca ñaha sii yo,

ndoho sa yɨvɨ ñiyɨvɨ hebreo cuu.
Ta nazacahnu tandɨhɨ ñiyɨvɨ sii ra.

12Ta iyo tucunucahanra Isaías ta catyi ra:
Cua cacuminoo ñiyɨvɨ ra Isaí.
Cua quisi ra vatyi cua cundyaca ñaha ra sii

ñiyɨvɨ sa yɨvɨ ñiyɨvɨ hebreo cuu.
Ta sa cuenda maa ra ta cua coo cuhva cacu

ñu.
13Tyindyeemaa raNdyoo sii yo, ta sito yo

vatyi sa ndisa cua cuhva ra sa vaha sii yo.
Sihin cuhva saha maa Tatyi Ii sii ndo ta cua
sinoxaan iñindo sii ra. Tavityi sa cuenda sa
sino iñindo sii ra ta zɨɨ xaan cua cuñindo, ta
cua coo sa taxi sii ndo sihin ra.

14 Ta sito vehi sa cuenda maa ndo her-
manos vatyi vaha xaan ndo, ta sito ndo
cuaha xaan, ta cuu cuhva ndominoo sa siñi
tuñi vaha sii minoo ndo ta sii inga ndo.

15Zoco vazu sa site cuhva cuan zoco zuun
ñi i tyei zuhva tuhun ya, ta ñihi xaan i
quehin sihin ndo, ta zanacohin iñi ndo inga
saha zuun ñi cuhva sa i nacatyi sihin ndo.
Vatyi maa ra Ndyoo i saha tyiño sii, sa
zatyiñe tyiñomaa ra.

16Ta i nduiminoo ra zatyiño sa cuenda ra
Jesucristo nu iyo ñiyɨvɨ sa yɨvɨ ñiyɨvɨ hebreo
cuu. Nacatyi xein Tuhun ra Ndyoo vatyi
zacahnu si sii ra cuhva cuan. Ta cua sino
iñi ñu cuan, ta cua cuu cuhve sii ñu sii ra
Ndyoo. Ta cua tɨɨn cuenda ra sii ñu vatyi sa
zanduvaha Tatyi Ii sii ñu.

17 Tyindyee xaan ra Cristo Jesús sii, ta
yucuan cuenda cuu catyi vatyi vaha xaan
cuu tyiño i zavehi sa cuenda ra Ndyoo.

18Ma cuu catyi inga cuhva vatyi maa ra
Cristo i sityiño sii, ta sa cuendamaara tañihi
cuhva ta i sino iñi ñiyɨvɨ sa yɨvɨ ñiyɨvɨ hebreo
cuu. I siñi ñu tuhun quehin, ta i ndyehe ñu
cuhva zavehi

19 vatyi i zavehi sa ndyityi ta cuaha xaan
cuhva sihin tundyee iñi sa sahamaa Tatyi Ii
maa ra. Ta ndya cuhva ndya ñuu Jerusalén
ta ndya ñuu Ilírico i zacoto vehi tandɨhɨ
Tuhun Vaha sa cuenda ra Cristo.

20 Ta i nducu xein cuhva zacote Tuhun
Vaha nu ña sito ñiyɨvɨ sii ra Cristo vatyi ña
cuñi zatyiñe nu i quisaha inga ra sa xihna
ñi.

21Vatyi catyi si nuu tutu ra Ndyoo:
Cua coto ñiyɨvɨ, ñu tañaha ca coto, sa cuenda

ra.
Ta ñiyɨvɨ tañaha ca cuɨñɨ, cua cutuñi iñi ñu,
catyi si.

Cuñi ra Pablo cuhun ra ñuu Roma
22 Yucuan cuenda ñá cuu quisi nu yucu

ndo.
23Zocovityi sandɨhɨzatyiñe ityi ya, ta cuñi

xein quisi ndyehi sii ndo. Sa cuaha cuiya
cuñi quisi nu yucu ndo.

24 Yucuan cuenda sica iñi vatyi cua
ndyehi sii ndo quɨvɨ cua cuhin ñuu España.
Cua ndoi sihin ndo zuhva quɨvɨ, ta zɨquɨ cua
cuu tyindyeendosii zuhva, ta cuacuucuhin
ityi nuu ca.

25 Zoco vityi cuahan xihne ñuu Jerusalén
vatyi cua tyindyei sii ñiyɨvɨ sino iñi Tuhun
Ndyoo yucuan.

26 Vatyi i saha maa ñiyɨvɨ ñuu Macedo-
nia ta ñuu Acaya xuhun sa tyindyee sii ñu
ndahvi sino iñi sii ra Jesús ñuu Jerusalén.

27 Vaha xaan sa cuñi ñu tyindyee ñu, ta
cuhva cuan cuñi si, vatyi sa xihna ñi i
tyindyee ñiyɨvɨ hebreo sii ñu cuan sihin sa
zacoto maa ra Ndyoo sii ñu, ta i sito ñu yozo
caa iyo ra Ndyoo.

28 Yucuan cuenda xihna ca cundyaque
xuhun sa tyindyee ñiyɨvɨ sii ñu ñuu
Jerusalén. Ta zɨquɨ cua yehi nu yucu ndo
ityi cuhin ñuu España.

29Ta sa site vatyi cua cuhva xaan ra Cristo
sa vaha sii ta sii maa ndo quɨvɨ cua sei nu
yucu ndo.

30 Cuñi xaan ndo sii ra Jesucristo, ndoho
yañi xaa. Ta saha xaanTatyi Ii cuhva sii ndo
sa cuñi ndo sii inga ñiyɨvɨ sino iñi. Yucuan
cuenda vityi zañiñi sii ndo vatyi cahanxaan
ndo sihin ra Ndyoo sa cuendami.

31 Caca ndo sii ra vatyi cua zacacu ra sii,
sii ñiyɨvɨ ña tyaa yahvi sii ra ityi Judea. Ta
caca ndo sii ra vatyi cua cuzɨɨ iñi ñiyɨvɨ ñuu
Jerusalén sihin sa cua cuhve sii ñu.

32 Ta caca ndo sii ra Ndyoo vatyi cua cuu
quisi sihin sa zɨɨ cuñi nu ndyaa ndo tatu
tacuan cuñi maa ra Ndyoo. Ta caca ndo
sii ra vatyi cua cuu quitati zuhva nu ndyaa

ndo ta cua coo ca tundyee iñi sii sa cuenda
Tuhun Ndyoo ta sa cuenda coño ñuhi.

33 Ta vityi, Ndyoo cua ndoo xaan sihin
ndo. Ta nacuhva xaan ra sa coo sa taxi
sii ndo sihin ra ta sa coo vaha ndo tandɨhɨ
cuhva. Ta nacuu si tacuan.

16
Zacuhun ra Pablo minoo nacumi sii

amigo ra
1 Zacote sii ndo sa cuenda ña hermana

Febe ya. Tyindyee xaan ña sii ñiyɨvɨ sino iñi
Tuhun Ndyoo ñuu Cencrea.

2Ta catyi sihin ndo vatyi tɨɨn cuenda vaha
ndo sii ña vatyi ɨɨn ñi cuu ña sihin ndo sa
cuenda ra Cristo, ra ndyaca ñaha sii yo. Tɨɨn
cuenda vaha ndo sii ña minoo cuhva vaha
tañi tahan si zavaha ñiyɨvɨ ra Ndyoo. Ta
tyindyeendo sii ñañaa sa cumañi sii ñavatyi
i tyindyee maa ña sii cuaha xaan ñiyɨvɨ. Ta
sii tucumi i tyindyee ña, ndɨhɨ ca.

3Cuhva ndo minoo nacumi sii ña Priscila
ta ra Aquila. Ɨɨn ñi zatyiño ñu tyiño ra Cristo
sihin.

4 Sa yatyi cuu ñu minoo saha nu i zacacu
ñu sii. Saha xein tyahvi ndyoo sii ñu, ta
tacuan tucu zavaha tandɨhɨ ñiyɨvɨ sino iñi.
Ñiyɨvɨ sa yɨvɨñiyɨvɨhebreo cuu, sahaxaanñu
tyahvi ndyoo sii ñu.

5 Sa cuenda mi cuhva tucu ndo minoo
nacumi sii ñiyɨvɨ sino iñi tuhun vaha, ñu
titahan vehe ña Priscila. Ta sii ra sa nañi
Epeneto. Ñoho xaan iñi sii ra. Maa ra cuu
ra sino iñi sii ra Cristo sa xihna ñi ityi Asia.

6Cuhva ndominoo nacumi sii ñaMaría. I
zatyiño xaan ña sa cuenda ndo.

7 Cuhva ndo minoo nacumi sii ra An-
drónico ta ra Junias. Ɨɨn ñi ñuu ra sihin ñuu
mi. Ta i siñoho tucu ra vehe caa sihin. Ta
xihna ca nduu tahan maa ra i sino iñi ta
zɨquɨ mi. I zacuhun ra Jesucristo sii nduu
tahan ra sihin tyiño ra. Ta tyaa xaan ñiyɨvɨ
yahvi sii ra.

8Cuhvandominoonacumi sii raAmplias.
Ñoho xaan iñi sii ra sa cuenda ra Cristo.

9Cuhvandominoonacumi sii raEstaquis.
Ñoho xaan iñi sii ra. Ta tacuan tucu ra Ur-
bano. I zatyiño xaan ra sihin ndi sa cuenda
ra Cristo.

10Cuhva ndominoo nacumi sii ra Apeles.
Sino xaan iñi ra sii ra Cristo vazu ndyehe
ra tundoho. Cuhva ndo minoo nacumi sii
ñiyɨvɨ ra Aristóbulo.

11 Cuhva ndo minoo nacumi sii ra
Herodión. Ɨɨn ñi ñuu ndi. Cuhva ndo minoo
nacumi sii ñiyɨvɨ sino iñi vehe ra Narciso.

12Cuhvandominoonacumi sii ñaTrifena
ta ña Trifosa. Zatyiño ñu tyiño ra Cristo, ra
ndyaca ñaha sii yo. Ta cuhva ndo minoo
nacumi sii ñaPérsida,ña cuhva yo. Ñihi xaan
i zatyiño ña tyiño ra Ndyoo.

13Cuhva ndominoo nacumi sii ra Rufo ta
sii zɨhɨ ra. Vaha xaan sino iñi ra sii ra Jesús.
Ta zɨhɨ ra cuu tañi zɨhɨmi.

14 Cuhva ndo minoo nacumi sii ra
Asíncrito, ra Flegonte, ra Hermas, ra
Patrobas, ra Hermes, ta inga ra yañi yo sa
yucu sihin ra.

15Cuhva ndominoo nacumi sii ra Filólogo
ta sii ña Julia ta sii raNereo sihin cuhva ra ta
sii ra Olimpas ta sii tandɨhɨ inga ñiyɨvɨ sino
iñi sa yucu sihin ñu.

16 Cuhva xaan ndo ndyoo nacucumi sii
minoo ndo ta sii inga ndo. Tandɨhɨ ñiyɨvɨ
cuenda ra Cristo zaquisi ñu minoo nacumi
sii ndo.

17Vityi zañiñi sii ndo yañi xaa vatyi zaha
vaha ndo cuenda yoo cuu ñiyɨvɨ zacahñi
tahan sii ñiyɨvɨ sino iñi. Zatɨvɨ ñu cuhva
sino iñi ñiyɨvɨ sihin minoo cuhva ña tuhva
maa ndo zavaha. Ma cutahan ndo sihin
ñu zavaha tacuan, ta ma zavaha ndo cuhva
catyi ñu

18 vatyi ñu zavaha tacuan, ña zatyiño ñu
tyiño ra Cristo ra ndyaca ñaha sii yo. Zatyiño
ñu cuhvacuñimaañu. Vahaxaan tavii xaan
cahanñu, ta zandavi ñahañu sii ñiyɨvɨña sito
vaha.

19 Sito tandɨhɨ ñiyɨvɨ vatyi tyaa xaan ndo
yahvi Tuhun Ndyoo. Yucuan cuenda zɨɨ
xaan cuñi sihin ndo, zoco cuñi sa cua za-
cuenda vaha ndo sii ndo ta zavaha ndomaa
ñi sa vaha. Ta ma cutuhva ndo zavaha ndo
sa ña vaha.

20 Ra Ndyoo cuu ra saha sa coo sa taxi sii
ndo, ta ña naha ca ta cua zandɨhɨ ra sa ña
vaha nu yucu ndo. Cua cuhva ra sa cuañi
ndo zɨquɨ cuihna. Ta vityi nacoo xaan sa
vaha sa sahamaa ra Jesucristo sii ndo. Maa
ra ndyaca ñaha sii yo.

21 Zaquisi ra Timoteo minoo nacumi sii
ndo. Zatyiño ra sihin. Ta ra Lucio ta ra Jasón
ta raSosípater zaquisi tucu raminoonacumi
sii ndo. Ɨɨn ñi ñuu tandɨhɨ ra sihin ñuumi.

22Yuhvi ra Tercio tyei carta ya, ta zaquisi
minoo nacumi sii ndo sa cuenda ra ndyaca
ñaha sii yo.

23 Zaquisi maa ra Gayo minoo nacumi sii
ndo. Saha noo ra vehe ra sii, ta ndu‑ɨɨn tucu
tandɨhɨ ñu sino iñi ihya. Zaquisi ra Erasto
minoo nacumi sii ndo sihin ra Cuarto yañi
yo. Ra Erasto cuu ra cumi xuhun ñuu ya.

24Cuñivatyi cua cuhvaxaanra Jesucristo,
randyacañaha sii yo, savahasii tandɨhɨndo.
Ta nacuu si tacuan.

Zacahnu ra sii ra Ndyoo nu ndɨhɨ tyaa ra
carta ya

25 Zacahnu ndo sii ra Ndyoo vatyi maa ra
cuu ra cua cuhva tundyee iñi sii ndo, ta ma
ndoyoñuhundo sihin tuhunvaha sa i zacote
sii ndo sa cuenda ra Jesucristo. Ta i zacoto
ra Ndyoo sii ndo tuhun vaha cuhva iyo ra.

Ta sa naha ñá sito ñiyɨvɨ tuhun sa cuenda ra
Cristo, zoco vityi sito ñu.

26Vityi sito ñu tuhun sa cuenda ra Cristo.
Saha ra Ndyoo tyiño sa cua coto tandɨhɨ
ñiyɨvɨñuuñiyɨvɨ, ta cua cutuñi iñiñu sa i tyaa
ra profeta ta sa naha. Maa ra Ndyoo tava
tyiño ya, ta ndito ra tandɨhɨ cuii tyiemvu. Ta
vityi sa cuenda sa sito ñiyɨvɨ, ta cuu sino iñi
tandɨhɨ ñu, ta cuu tyaa ñu yahvi sii ra.

27 Maa ñi maa ra cuu Ndyoo. Maa ñi
maa ra cuu ra iyo sa siñi tuñi sa ndisa.
Nazacahnuyo sii ra sa cuenda sa i zavaha ra
Jesucristo. Nazacahnu yo sii ra tandɨhɨ cuii
tyiemvu. Ta nacuu si tacuan.

Sa Xihna Ñi Carta I Tyaa
Ra San Pablo Sii Ñiyɨvɨ Sino

Iñi Sii ra Ndyoo Ñuu
Corinto

Tyaa ra Pablo minoo carta sii ñiyɨvɨ sino
iñi sii ra Ndyoo ñuu Corinto

1 Yuhvi ra Pablo i casi ra Ndyoo sii vatyi
cuiminoo ra cua zatyiño tyiño ra Jesucristo.
Ta vityi tyei carta ya sihin ra Sóstenes her-
mano yo.

2 Ta zacuhun ndi sii si sii maa ndo ra cuu
vehe ñuhu ra Ndyoo ñuu Corinto. Ñiyɨvɨ ra
Ndyoo cuu sii ndo vityi vatyi sa ndu‑ɨɨn ndo
sihin ra Cristo Jesús. I casi ra Ndyoo sii ndo
vatyi cuu ndo ñiyɨvɨ vaha xaan tañi tandɨhɨ
ñiyɨvɨ sa zacahnu sii ra Jesucristo nacahnu
ñuu ñiyɨvɨ. Ndyaca ñaha ra sii tandɨhɨ yo sa
cuu cuenda ra.

3 Sique sii ra Ndyoo Zutu yo ta sii ra Jesu-
cristo ra ndyaca ñaha sii yo vatyi nacuhva
xaan ra tumañi iñi sii ndo ta sa coo sa taxi
añima ndo.

Cuhva i saha xaan ra Ndyoo sa vaha sii
ñiyɨvɨ ra ñuu Corinto

4Tandɨhɨ cuhvasahaxein tyahvindyoosii
ra Ndyoo sa cuenda tandɨhɨ ndo vatyi i saha
xaanmaa ra tumañi iñi sii ndo sa cuenda ra
Cristo Jesús.

5 Ta vityi i saha xaan ra cuhva sii ndo, ta
cuu cahan ndo Tuhun ra, ta iyo xaan sa siñi
tuñi sii ndo.

6Tandɨhɨ sa i catyi ndi sihinndo sa cuenda
ra Cristo, ta i cuu si cuhva cuan sa cuenda
maa ndo.

7 Ta yucuan cuenda ñahñi sa cumañi sii
ndo. Saha xaan maa ra Ndyoo tandɨhɨ cuii
ndatu sii ndo nɨɨ ñi sa ndatu ndo quɨvɨ cua
quisi tucu ra Jesucristo, ra ndyaca ñaha sii
yo.

8 Ta cua tyindyee ra sii ndo sihin tandɨhɨ
cuii cuhva, ta ma ndoyo ñuhu ndo, ta yoñi
cua cuu tyaa cuatyi sata ndo quɨvɨ cua quisi
ra Jesucristo.

9 Zavaha ra Ndyoo cuhva catyi ra tandɨhɨ
saha. Ta maa ra cuu ra i casi sii ndo vatyi
cu‑ɨɨn ndo sihin ra Jesucristo zehe ra. Maa
ra cuu ra ndyaca ñaha sii yo.

Ña vaha sa coo zɨɨn zɨɨn ityi yo
10 Ta vityi sihin zɨvɨ ra Jesucristo, ra ndy-

aca ñaha sii yo, sica xein sii ndo hermano
vatyi ɨɨn ñi cuu ndo, ta ma coo zɨɨn ndo. Ɨɨn
ñi cuhva caca iñi ndo. Ɨɨn ñi cuhva nacoo sa
siñi tuñi sii ndo.

11 Tacuan catyi sihin ndo hermano vatyi
sa inacatyiñiyɨvɨ raCloé sihinvatyi iyo tizɨhɨ
nu yucu ndo

12 vatyi zɨɨn zɨɨn cahan ndo. Iyo ndo catyi
ndo: “Yuhvindyique sii raPablo”, catyindo.
Ta ingando catyi ndo: “Ta yuhvi ndyique sii
ra Apolos.” Ta iyo ndo catyi ndo: “Ndyique
sii ra Pedro.” Ta inga tucu ndo catyi ndo
vatyi ndyico ndisa cuii ndo sii ra Cristo.

13Ña vaha sa cahan ndo tacuan vatyi ma
cuu sa coo zɨɨn yo vatyi ɨɨn ñi coño ñuhu ra
Cristo cuu yo tatu sino iñi yo sii ra. ¿Atu
yuhvi ra Pablo i sihi nu cruz sa cuendando?
¿Atu i sicoo ndutya ndo sihin zɨvɨmi? Yɨvɨ.

14Sehi tyahvi ndyoo sii ra Ndyoo vatyi ñá
zacoo ndutye sii numinoo ndo, maa ñi ra
Crispo sihin ra Gayo ta yoñi inga ra

15 coto catyi ndo vatyi i zacoo ndutye sii
ndo sihin zɨvɨmi ta cundyico ndo sii.

16 Aan, ndisa i zacoo ndutye sii ñiyɨvɨ ra
Estéfanas, zoco sica iñi vatyi yoñi ca inga ra i
zacoo ndutye.

17Vatyi ñá zaquisi ra Cristo siimi sa zacoo
ndutye sii ñiyɨvɨ. I tava ra tyiño sii, vatyi
nacatyi tuhun ra, cuhva zacacu ra sii yo.
Zoco ña quehin sihin sa siñi tuñi sa iyo ñuu
ñiyɨvɨ ya coto caca iñi ñiyɨvɨ vatyi tyaqui
xaan cuhva quehin, ta ma nacañi vaha iñi
ñu cuhva catyi si sa cuenda cuhva i sihi ra
Cristo nu cruz sa cuenda cuatyi yo.

Sito yo vatyi vaha ca sa siñi tuñi sa iyo sii
maa ra Ndyoo ta zɨquɨ sa siñi tuñi sa iyo sii
ñiyɨvɨ ñuu ñiyɨvɨ

18 Ñiyɨvɨ cua cunaa, sica iñi ñu vatyi sa
tondo ñi cuu cuhva i sihi ra Jesús nu cruz sa
cuenda cuatyi yo. Zoco sa cuenda maa yo,
ra i zacacu ra Ndyoo, ta tundyee iñi cuu si
vatyi sihin sa sino iñi yo sii si ta cacu yo.

19Vatyi catyi Tuhun Ndyoo:
Sica iñi ñiyɨvɨ sa sito xaan, vatyi cuu ñihi ñu

cuhva ta cacu ñu.
Zoco cua zanei tandɨhɨ cuhva cuan, ta ma

ñihi ñu cuhva cacu ñu sihin sa siñi
tuñimaa ñu.

Tacuan catyi Tuhun Ndyoo.
20Ñahñimaa tyindyee si sa cuu yo ra sito

xaan a ra maestro a ra sito natuhun zɨquɨ
tyiño sa iyo ñuu ñiyɨvɨ. Tandɨhɨ sa sito xaan
ñiyɨvɨ ñuu ñiyɨvɨ ya, ñahñi cuu si ityi nuu ra
Ndyoo.

21Casi xaan iñi ra Ndyoo, ta ña saha ra sa
coto ñiyɨvɨ sii ra sihin sa siñi tuñi ñu. Zoco i
zavaha ra inga cuhva, ta cuu coto ñiyɨvɨ sii
ra ta cacu ñu tatu cuɨñɨ ñu Tuhun ra ta sino
iñi ñu sii si. Ta iyo ñiyɨvɨ sica iñi ñu vatyi sa
tondo ñi cuu Tuhun Ndyoo.

22 Vatyi cuñi ñiyɨvɨ hebreo ndyehe ñu sa
ndyityi. Ta ñu griego nanducu xaan ñu sa
siñi tuñi, cuhva sica iñi ñu.

23 Zoco maa yo nacatyi yo sihin ñiyɨvɨ
cuhva i sihi ra Cristo nuu cruz. Cuxaan
ñiyɨvɨ hebreo sihin cuhva cuan, ta sica iñi
inga ñiyɨvɨ vatyi minoo sa tondo ñi cuu si.

24 Zoco sa cuenda ñiyɨvɨ i casi ra Ndyoo,
vazu ñiyɨvɨ hebreo a ñiyɨvɨ griego cuu ñu,
zoco sito tandɨhɨñuvatyi sa cuendaraCristo
ta cuu zacacu ra Ndyoo sii yo. Ta yucuan
cuu cuhva zañaha maa ra Ndyoo vatyi casi
xaan ca iñimaa ra.

25 Sica iñi ñiyɨvɨ vatyi i zavaha maa ra
Ndyoo minoo sa tondo, zoco vaha xaan ca
cuhva i zavaha maa ra Ndyoo ta zɨquɨ sa
zavaha ñiyɨvɨ. Ta iyo xaan ca tundyee iñi sii
maa ra Ndyoo ta zɨquɨ sii ñiyɨvɨ.

26 Ndoho hermanos, zaha vaha ndo
cuenda cuhva i casi maa ra Ndyoo sii yo
vatyi ña cuaha yo cuu ra casi xaan iñi sihin
sa siñi tuñi sa iyo ñuu ñiyɨvɨ ya. Ña cuaha yo
cuu ra ñiñi ta ra cuca ñuu ñiyɨvɨ ya.

27 Zoco i casi ra Ndyoo sii yo ta cua catyi
inga ñiyɨvɨ vatyi tondo xaan iyo yo. Vatyi
cua cuu si ticahan nuu sii ñiyɨvɨ sa sica iñi
vatyi casi xaan iñi ñu. Ta i casi ra sii yo, ra
ña ñiñi ta ña cuca, vatyi cua zaha yo ticahan
nuu sii ñiyɨvɨ iyo xaan cuhva sii ihya ñuu
ñiyɨvɨ.

28 Ta i casi ra sii ñiyɨvɨ ndyihi, ñiyɨvɨ sa
ñahñi maa sa sito, ñiyɨvɨ sa ña cuu ndyehe
ñiyɨvɨ sii. Tacuan i zavaha ra vatyi cua
cutyiño ra sii yo, ta cuaquindyaara sa tuhva
inga ñiyɨvɨ, ñu cuu ñiyɨvɨ ñiñi vityi.

29 Tacuan i zavaha ra Ndyoo, ta yoñi cua
catyi vatyi ra cahnu xaan cuu ra ityi nuu ra
Ndyoo.

30 Zoco zuun ñi maa ra Ndyoo cuu ra sa
zandu‑ɨɨn sii maa ndo sihin ra Cristo Jesús.
I saha maa ra Ndyoo vatyi cuu ra Jesús sa
siñi tuñivaha sii yo. Sihi ra Jesús, ta tyiyahvi
ra sa cuenda tandɨhɨ cuatyi yo. Sa cuenda
ra Cristo, ta ñahñi ca cuatyi yo ityi nuu ra
Ndyoo. I zanduvaha ra cuhva iyo yo.

31 Tacuan i zavaha ra Ndyoo, ta i cuu si
cuhva catyi Tuhun Ndyoo: “Tatu iyo minoo
ra cuñi ra catyi ra vatyi vaha xaan ra, ma
cuu. Ɨɨn ñi sii maa ra Ndyoo zacahnu yo
vatyi i zavahamaa ra tandɨhɨ.”

2
Cuhva nacatyi ra Pablo cuhva i sihi ra

Jesús nuu cruz
1Hermanos, quɨvɨ sa sehinnuyucundo ta

nacatyi Tuhun Ndyoo sihin ndo. Ñá cahan
xein tuhunnahnu, tañáquehin sihin cuhva
iyo sa siñi tuñi ihya ñuu ñiyɨvɨ.

2Ñáquehin inga cuhva nu yucu ndo,maa
ñi cuhva i sihi ra Cristo nuu cruz sa cuenda
cuatyi maa yo vatyi maa ñi cuhva cuan cuu
sa cuñi quehin sihin ndo.

3 Ta quɨvɨ i sei nu yucu ndo, i yuhu xein
quehin sihin ndo ndya cuhva nehi.

4 Ta ndoo xaan i nacatyi Tuhun Ndyoo
sihin ndo. Ñá nazaque cuaha tuhun nahnu
a tuhun tañi sa sito ra tuhva xaan cahan.
Ñahñi. Zoco i ndyehe ndo vatyi i quehin

sihin tundyee iñi sa iyo sii Tatyi Ii maa ra
Ndyoo, ta sicoo xaan cuhva sihin tuhun
quehin.

5Tacuan iquehinvatyi cuñi sa cua sino iñi
ndosacuendacuhvasa iyosiimaaraNdyoo
ta yɨvɨ sa vatyi tyaqui xaan quehin a vatyi i
quehin sihin sa siñi tuñi sa iyo ñuu ñiyɨvɨ ya.

Sihin Tatyi Ii maa ra Ndyoo ta zañaha ra
Ndyoo sii ra sii yo

6Zoco cahan ndi sihin minoo cuhva vaha
xaan sihin ñiyɨvɨ sa naha sino iñi. Zoco sa
siñi tuñi sa cuenda maa ra Ndyoo cuu si ta
yɨvɨ sa siñi tuñi sa iyo cuenda ñuu ñiyɨvɨ ya a
sa cuenda sa iyo sii randyacañahañuuñiyɨvɨ
ya vatyi cuee ca ta cua naa tyiño sii tandɨhɨ
ra.

7Zoco cahan ndi sihin sa siñi tuñi sa saha
maa ra Ndyoo. Nacatyi ndi cuhva i tyaa ra
Ndyoocuhvacumañi ca sinoñuuñiyɨvɨvatyi
cua zanduu ra sii yo tañimaa ra. Xehe xaan
i cuu tuhunya ta sanaha, zocovityi cuucoto
yo sii si.

8 Yoñi numinoo ra ndyaca ñaha ñuu ñiyɨvɨ
ya ta i cutuñi iñi ra tuhun ya vatyi tatu
cutuñi iñi ra, ma cahñi ra sii ra ndyaca ñaha
sii yo nuu cruz. Ta ra cahnu ca cuu ra
ndyaca ñaha sii yo.

9Catyi Tuhun Ndyoo:
Yoñimaa sa ndyehe a sa siñi a sa cutuñi iñi

tandɨhɨ savahaxaansazanduvahara
Ndyoo sa cuenda ñiyɨvɨ cuñi xaan sii
ra. Catyi si.

10 Zoco vityi sa cuenda Tatyi Ii maa ra
Ndyoo ta saha ra Ndyoo sa coto yo vatyi
zañaha Tatyi Ii maa ra tandɨhɨ cuii sii yo
ndya cuhva ndya sa xehe xaan ca ta tuhun
sa tuhva xaanmaa ra Ndyoo tyixehe.

11Ma cuu coto numinoo yo ñaa sa sica iñi
inga yo. Zoco sito maa yo ñaa sa sica iñi yo.
Ta zuun ñi cuhva cuan, sito Tatyi Ii maa ra
Ndyoo tandɨhɨ sa sica iñimaa ra Ndyoo.

12 Ta saha maa ra Ndyoo Tatyi Ii ra sii yo
vatyi cua zacoto ra sii yo tandɨhɨ sa vaha
xaan sa sahamaa ra Ndyoo sii yo.

13Tanacatyindi cuhvazacuahaTatyi Ii sii
ndi ta yɨvɨ sihin sa siñi tuñi sa iyo ñuu ñiyɨvɨ
ya. Nacatyi ndi tuhun sa sahamaa raNdyoo
sihinmaa ndo sa iyo Tatyi Ndyoo sii.

14Zocoñiyɨvɨ tañihi caTatyi Ii raNdyoo, ña
cuñi ñu cuɨñɨ ñu cuhva nacatyi Tatyi Ndyoo.
Tañi sa tondo cuu si cuñi ñu vatyi ña cutuñi
iñi ñu sii si. Maa ñi ñiyɨvɨ sa iyo Tatyi Ndyoo
sii, ta cuu cutuñi iñi ñu.

15 Zoco ra sa iyo Tatyi Ii ra Ndyoo, cutuñi
iñi ra tandɨhɨ. Zoco ñiyɨvɨ ndya vaha ñi ña
cutuñi iñi ñu cuhva iyomaa ra cuan.

16 Catyi Tuhun Ndyoo: “Yoñi cuu cutuñi
iñi ñaa sa sica iñi ra Ndyoo. Yoñi cuu za-
cuaha sii maa ra”, catyi si. Zoco sica iñimaa
yo cuhva sica iñi ra Cristo.

3
Cuhvacuñisi sazatyiñoyotyiñoraNdyoo

1Zoco hermanos i quehin sihin ndo quɨvɨ
cuan tañi sa lee cuu ndo vatyi tañi sa nacaa
cacu ndo cuhva saa ya cuu si, ta tacuan
iyo ndo ndya vityi. Vatyi cumañi nduvaha
cuhva iyo ndo sa ndisa cuii. Ta ñá cuu
quehin sihin ndo quɨvɨ cuan tañi ñiyɨvɨ sa
zatyiño Tatyi Ii maa ra Ndyoo añima.

2Tañi sa tuhva yo cuhva zɨcuɨ sii sa ndyihi
tatu ta cuu ca casi si. Tacuan i quehin sihin
maa ndo sihin tuhun ña yɨɨ ñi. Tañi sa lee
cuundo cuu si vatyi ta cuu ca casi vahando.
Siin xaan cuhva sino iñi ndo, ta tacuu ca
cutuñi iñi ndo sa siñi tuñi sii maa ra Ndyoo.

3 Maa ñi ñiyɨvɨ ta sino vaha ca iñi cuu
ndo ndya vityi, ta cuñi ndo cuu sii ndo
tañi cuu sii inga ñiyɨvɨ, ta sahñi tahan ndo
sihin minoo ndo ta sihin inga ndo. Zavaha
ndo cuhva zavaha ñiyɨvɨ sa cuu cuenda ñuu
ñiyɨvɨya, taña zavahando tañiñiyɨvɨ cuenda
ra Ndyoo.

4 Yucuan cuenda iyo ndo catyi ndo:
“Yuhvi ndyique sii ra Pablo.” Ta inga ndo
catyi ndo: “Yuhvi ndyique sii ra Apolos.”
Catyi ndo. Ta sihin cuhva cuan zañaha ndo
vatyi ta cuahnu ca ndo sihin Tuhun Ndyoo.

5 Zoco ¿yoo ra cuu yuhvi? ta ¿yoo ra cuu
raApolos ta sahñi tahanndo sa cuendandi?
Maa ñi ra zacoto Tuhun Ndyoo sii ndo cuu
nduhvi, ta i sino iñi ndo. Tahan tahan ndi i
zavahandi cuhva i catyimaaraNdyoo sihin
ndi.

6 Yuhvi i tasi sɨtɨ sa cuu Tuhun Ndyoo. Ta
raApolos i quisi cozo. Ta i zacuahnumaa ra
Ndyoo tyiño cuan.

7 Yucuan cuenda ñahñi cuu ra tasi ta ra
tyozo, zoco maa ra Ndyoo cuu ra ñiñi ca
vatyi maa ra zacuahnu tyiño cuan.

8 Ɨɨn ñi cuu si tatu tasi yo a tyozo yo, ta
tahan tahan yo cua cuhva maa ra Ndyoo sa
vaha sii yo cuhva tahan si sa cuenda tyiño
yo.

9 Ɨɨn ñi i zatyiño maa ndi sihin ra Ndyoo.
Tamaa ndo cuu tañiminoo ñuhu nu zatyiño
maa raNdyoo. A tañiminoo vehe zandaa ra
cuu ndo.

10 I catyimaaraNdyoovatyi yuhvi cua cui
tañi minoo ra sa sito xaan zandaa vehe. Sa
i saqui cimiento si, ta inga ra zandaa vehe
nuu cimiento. Zoco ra cua zandaa vehenuu
cimiento cuan, cuñi si sa zacuenda ra cuhva
zatyiño ra.

11 Ta yoñi ra cuu caqui inga cimiento ta
zɨquɨ cimiento sa sa ndyaa vatyi ra Jesu-
cristo cuu cimiento vehe cuan.

12 Zoco cuu zandaa maa yo minoo vehe
nuu cimiento cuan. Cuu cutyiño yo xuhun
cuaan a xuhun cuisi a yuu tyaqui. A cuu
cutyiño yo yutu a itya amihin.

13 Ta quɨvɨ quisi ra Cristo cua ndyehe ra
tyiño zacuuminoominoo yo. Cua zaquisi ra
ñúhu, ta cua ndyehe ra tatu vaha tyiño yo a
ña vaha si.

14Tatuma cayu tyiño yo sa zandaa yonuu
cimiento cuan, cua cuhva ra Ndyoo sa vaha
sii yo.

15 Zoco tatu cayu tyiño i zacuu minoo yo,
cua ndoyo ñuhu si, ta cunaa si, zoco ra cuan,
cacu ra. Sa yatyi cuii ca sa ma cacu ra tañi
minoo ra quita si vehe sa cayu.

16 ¿Atu ña sito ndo vatyi sa tandɨhɨ maa
ndo cuu vehe ñuhu ra Ndyoo ta ndyaa Tatyi
Ii ra Ndyoo sihin ndo?

17 Tatu zatɨvɨ minoo ra vehe ñuhu ra
Ndyoo, cua zanaa raNdyoo sii ra cuan vatyi
ii xaan vehe ñuhu ra Ndyoo, tamaa ndo cuu
vehe ñuhu ra.

18Numinoo ndo ta ma zandavi ñaha ndo
sii ndo. Tatu caca iñindovatyi sito xaanndo
sihin sa siñi tuñi sa iyo ñuuñiyɨvɨ ya, vaha ca
zanduu ndo sii ndo tañi minoo ra sa ñahñi
maa sito, ta cua cuhva ca maa ra Ndyoo sa
siñi tuñimaa ra sii ndo.

19 Vatyi sa siñi tuñi sa iyo ñuu ñiyɨvɨ ya,
ñahñi maa cuu si ityi nuu ra Ndyoo. Sa
tondoñi cuu si sa cuendamaara. Vatyi catyi
Tuhun Ndyoo: “Sihin sa siñi tuñi sa iyo sii
ñiyɨvɨ, ta cua zanduva ra Ndyoo sii ñu.”

20Ta inga tucu cuhva catyi TuhunNdyoo:
“Sito ra Ndyoo cuhva sica iñi minoo ra casi
xaan iñi vatyi ñahñi vale si.”

21Yucuan cuenda yoñindo tyaa xaan ndo
yahvi sii numinoo ñiyɨvɨ vatyi sa saha maa
ra Ndyoo tandɨhɨ cuii sa cuñi si sii ndo.

22SahamaaraNdyoo sii yuhvi raPablo sii
ndo, ta saha ra sii ra Apolos ta ra Pedro tucu
vatyi tyindyee ndi sii ndo. Ta tandɨhɨ cuii sa
iyo ñuu ñiyɨvɨ saha ra sii ndo. Ta vazu ndito
ndo a sa sihi ndo, zoco ndyaa ra sihin ndo.
Ta tandɨhɨ sa iyo vityi ta sa cua coo ityi nuu
ca, tandɨhɨ cuii ñaa sa cuusi, ta cuu si cuenda
maa ndo vatyi tyindyee si sii ndo.

23Tamaando cuu sii ra Cristo, ta ra Cristo
cuu sii ra Ndyoo.

4
Tyiño i zavaha ra apóstol

1 Cuñi si sa nacoto ndo sii ndi tañi ra
zatyiño sa cuenda ra Cristo. Tyiño maa ndi
cuu sa zacuaha ndi sii ñiyɨvɨ tuhun xehe ca
sii maa ra Ndyoo.

2 Ta sa cuenda maa ndi, ra cuu muzu ra
Ndyoo, cuñi si vatyi tandɨhɨ saha tyaa ndi
yahvi tandɨhɨ sa nacatyi ra Ndyoo sihin ndi.

3 Ta ña sica iñi atu catyi ndo vatyi vehi a
ña vehi a tatu catyi inga ñiyɨvɨ. Ñahñi sa cuu.
Tanumi tama cuu catyi tatu zavehi sa vaha
a sa ña vaha.

4 Catyi sa siñi tuñi vehi sihin, vatyi ñahñi
ca cuatyi. Zoco numaa tacuan ta ña cuñi si

catyi si vatyi ñahñimaa cuatyi caña ñi. Maa
ra Ndyoo cuu ra cua tyicuhva sii.

5Yucuan cuendama catyi ndo tatu vaha a
ñavahasazavahañiyɨvɨvatyi ta saacaquɨvɨ.
Quɨvɨ cua quisi ra Cristo ta cua zandundisi
ra nu ñaa. Ta cua zatuu ra sa xehe sa iyo
añima yo. Ta zɨquɨ cua tyiyahvi ra Ndyoo sii
minoominoo yo cuhva tahan si sii yo.

6Ndoho hermanos quehin cuhva ya vatyi
cua tyindyee si sii maa ndo. Natyicuhva
maa ra Ndyoo sii mi ta sii ra Apolos, ta ma
zacahnu maa ndo cuaha ca sii minoo ndi a
sii inga ndi. Ña tacuan catyi Tuhun Ndyoo.

7 Yoñi minoo ndo sa ñiñi ca ta zɨquɨ inga
ndo. Tandɨhɨ sa cuu sii ndo, maa ra Ndyoo
i saha. Yucuan cuenda ma zacahnu ndo sii
ndo.

8 Zoco sica iñi maa ndo vatyi sito ndo
tandɨhɨ cuii sa iyo sa cuenda maa ra Ndyoo
ta ñahñi sa cumañi sii ndo. Sa ndyaca ñaha
ndo tañi sa rey cuundo, ta cuu tyaa siyondo
sii maa ndi. Vaha xaan tatu sa ndisa vatyi
rey cuu ndo, ta tacuan ta cua cuu cundyaca
ñaha ndi sihin ndo.

9Ta sica iñivatyimaandi, raapóstol, i zan-
duluhlu xaan ca ra Ndyoo sii ndi. Ndyehe
xaan ndi tundoho tañi minoo ra sa ñoho
vehe caa, ta cuñi cuu ra. Tañi sa sindyaca
zandaru sii ndi ityi cahnu ta ndyehe ñiyɨvɨ
ta ángel sii ndi. Ta saha xaan si ticahan nuu
sii ndi cuu si.

10 Sa cuenda ra Cristo ta sica iñi ñiyɨvɨ
vatyi tondo xaan maa ndi, zoco maa ndo
sito xaan ndo cuñi ndo sa cuenda ra Cristo.
Tañi sa ñahñi sa cuu zacuu maa ndi, zoco
maa ndo cuu xaan sii ndo, cuñi ndo. Sacu
ndyaa ñiyɨvɨ sii maa ndi, zoco sii ndoho
zacahnu ñu.

11Ndya cuhva ndya vityi ta ndyehe xaan
ndi tundoho. Sizoco ndi. Ityi ndi. Ñahñi ca
zahma ndi. Ñahñi vehe ndi. Ta tuhva ñiyɨvɨ
cañi sii ndi.

12 Sitatu xaan ndi vatyi ñihi xaan zatyiño
ndi. Quiñi cahan ñiyɨvɨ sihin ndi, zoco vaha
cahan ndi sihin ñu. Zavaha ñu sa ña vaha
sihin ndi, zoco zandyee ndi iñi ndi.

13 Cahan ñu sii ndi. Zoco vii ñi cahan ndi
sihin ñu. Zaha ñu tuhun tañimihin cuu ndi
tañi sa ñahñi yahvi ndyaa ndi ndya cuhva
ndya vityi.

14Ña tyei cuhva ya sii ndo sa cua cucahan
nuu ndo. Zoco tañi sa sehi tyiño sii zehe
ndyihi, ra cuñi xein.

15Vazuusimilmaestro zacuaha sii ndo sa
cuenda ra Cristo, zoco ña cuaha zutu ndo.
Mi cuu tañi zutundo sa cuenda ra Jesucristo
vatyi xihna ca mi i nacatyi sihin ndo yozo
caa cuu cacu añima ndo.

16 Yucuan cuenda zañiñi sii ndo vatyi
zavaha ndo tandɨhɨ cuhva zavehi.

17 Ta yucuan cuenda tasi sii ra Timoteo
nu yucu ndo. Cuñi xein sii ra tañi minoo
zehi. Vahaxaanndyico ra sii randyacañaha
sii yo. Cua zanacohon ra iñi ndo cuhva iye
sa cuenda ra Cristo ta cuhva zacuehi tahan
tahan vehe ñuhu.

18 Iyo ndo zacahnu xaan ndo sii ndo. Sica
iñi ndo vatyi ma cuhun que nu yucu ndo.

19Zoco tatu cuhvacuñimaaraNdyoocuu,
ña naha ca ta cua cuhin nu yucu ndo. Ta
cua ndyehi sii ndoho sa zacahnu sii ndo
tatu ndyizo ndo tundyee iñi maa ra Ndyoo
a tuhun cahan ñi ndo.

20 Vatyi tatu ndisa vatyi ndyaca ñaha ra
Ndyoo sii ndo, yɨvɨ sa cahan ñimaa ndo cuu
si, zoco cua cuu zatyiño ndo sihin tundyee
iñimaa ra Ndyoo.

21 ¿Yozo caa cuñi maa ndo? ¿Atu cuñi ndo
sa quisi quehin sii ndo? ¿A cuñi ndo sa quisi
zañehi sii ndo cuhva cuñi xein sii ndo ta vii
ñi cua quehin sihin ndo?

5
Tatu ña cuñi minoo hermano zandoo ra

cuatyi ra, cuñi si sa tava yo sii ra
1 Catyi ñiyɨvɨ sihin vatyi iyo minoo ra nu

yucu ndo ndyaa ra sihin zɨhɨ ndahvi ra.
Cahnu xaan cahnu xaan cuatyi cuan. Ndya
cuhvandyañiyɨvɨ ta coto caTuhunNdyoo ta
ña tuhva ñu zavaha sii si.

2 Sica iñi ndo vatyi vaha xaan ndo, ta ña
nducuihya iñi ndo sa cuenda cuatyi cuan
tañi tahan si. Ta ña tava ndo sii ra zavaha
cuhva quiñi xaan cuan.

3 Ndisa yoñi ndyaa sihin ndo sihin coño
ñuhi, zoco tañi sa ndyei sihin ndo cuu si
vatyi ñoho xaan iñi sii ndo. Ta sihin zɨvɨ ra
Jesús, ra ndyaca ñaha sii yo, sa cundaa iñi
cuhva cuñi si zavaha ndo sihin ra zavaha
cuatyi cuan.

4 Cuñi si sa titahan ndo. Ta zaha ndo
tuhun vatyi ndyei sihin ndo. Ta cua coo
xaan tundyee iñi ra Jesús sihin ndo.

5Ta zɨquɨ cuhva cuenda ndo sii ra cuan sii
cuihna vatyi cua cuu zatɨvɨ ra sii coño ñuhu
ra, ta cua cuu cacu añima ra quɨvɨ cua tasi
tuñi ra Ndyoo sii ñiyɨvɨ.

6Ñavahasacatyindovatyivahaxaanndo
vatyi saha ndo sa coo cuatyi cuan nu yucu
ndo. ¿Atu ña sito ndo tuhun sa catyi si vatyi
cua ndaa pan tatu tyihi yo zuhva ñi yusa
iya? (Ta tañi yusa iya cuu ra cuan. Ta coto
cua nduu tandɨhɨ ndo tañimaa ra.)

7 Tava ndo yusa iya ña vaha cuan coto
zatɨvɨ si sii tandɨhɨ ndo. Tacuan ta cua cuu
ndo tañipanñandaa vatyi ñahñi yusa iya ña
vaha cuan cua quɨhvɨ tɨcuɨ ndo. Ta zuun ñi
maa raCristo cuu ra i sihi nu cruz sa cuenda
yo. Ta sa naha i sahñi ñiyɨvɨ mvee ticatyi
ta ndasi cuatyi ñu sihin nɨñɨ tɨ. Ta zuun ñi
cuhva cuan i sati nɨñɨ ra Cristo nu sihi ra, ta

sihin nɨñɨ cuan zandasi ra Ndyoo cuatyi yo
ta zacacu ra sii yo.

8 Yucuan cuenda nacuu yo ñiyɨvɨ vaha sa
ndisa. Ma zavaha ca yo sa quiñi ta sa ña
vaha. Zoco nazavaha yo sa vaha sa ndisa
cuii ta sa ndoo.

9 Nu inga carta i tasi sii ndo i catyi sihin
ndo vatyima coo ndo sihin ñiyɨvɨ iyo cuatyi.

10 Zoco ñá quehin tuhun cuan sa cuenda
ñiyɨvɨ ta sino ca iñi Tuhun Ndyoo. Iyo ra
zavaha ra sa quiñi sihin sa zɨɨn zɨɨnñaha. Iyo
ra cuñi xaan ra sa coo xaan sa sii ra. Iyo
ra zuhu ra ta zandavi ñaha ra. Zoco ma cuu
cuɨñɨ siyo ndo sii tandɨhɨ ñiyɨvɨ sa iyo tacuan
vatyi ndyaa ndo ñuu ñiyɨvɨ sihin ñu.

11 Zoco quehin tuhun cuenda ra cuu her-
mano. Ma cutahan ndo sihin ra tatu zavaha
ra sa quiñi sihin sa zɨɨn zɨɨn ñaha, a tatu cuñi
xaan ra sa coo xaan sa sii ra, a tatu zacahnu
ra sii inga ndyoo, a tatu quiñi cahan ra ta
sahñi tahan ra sihin ñiyɨvɨ a tatu ra siñi cuu
ra a ra zuhu. Ta ma casi ndo xita sihin
numinoo ra zavahaminoo cuhva cuan tatu
catyi ra vatyi hermano cuu ra.

12-13 Vatyi maa yo ña tahan si tyaa yo
cuatyi sata ñiyɨvɨ ityi sata. Cua tasi tuñimaa
ra Ndyoo sii maa ñu. Zoco cuñi si sa coto
vaha ndo sii ñiyɨvɨ ndyico sii ra Ndyoo nu
yucu ndo. Yucuan cuenda tava ndo sii ra
iyo cuatyi cuan nu yucu ndo, ra sa quehin
tuhun.

6
Ma tyaa yo cuatyi sata ra hermano nuu

ra cu tyiño
1 ¿Ñaa cuenda tuhva maa ndo tyaa cuatyi

sata inga hermano nuu ra cu tyiño, ra ña
sino iñiTuhunNdyoo? ¿Ñaa cuendamazan-
daa ndo tyiño cuan nuu tandɨhɨ hermano?

2 ¿Atu ña sito ndo vatyi ityi nuu ca cua ty-
icuhvamaa yo sii ñiyɨvɨ ñuu ñiyɨvɨ? Tatu cua
cuu tyicuhva ndo ñuu ñiyɨvɨ, ¿ñaa cuenda
sica iñindovatyima cuu tyicuhvando tyiño
ndyihi vityi?

3 Ityi nuu ca cua tyicuhvamaa yo sii ángel.
Yucuan cuenda cuu tucu tyicuhvando tyiño
ña ñiñi xaan tañi sa iyo vityi.

4Tatu iyo cuatyi nu yucundo ¿ñaa cuenda
saha ndo sa zandaa inga ñiyɨvɨ tyiño? Ñahñi
ra cuu ra cuan sa cuendamaa ndo.

5 Quehin cuhva ya sihin ndo vatyi cuñi
sa cua cucahan nuu ndo. Zaha ndo tuhun
vatyi yoñi sa iyo sa siñi tuñi vaha nu yucu
ndo vatyi ña saha ndo sa zandaa ra cuan
tyiño.

6 Zoco sahan ndo nuu ra cu tyiño ta tyaa
ndo cuatyi sata hermanondonuu raña sino
iñi.

7 Iyo cuatyi nu yucu ndo vatyi sahan ndo
nuu ra cu tyiño sihin hermano ndo. Vaha
ca zandyee ndo iñi ndo sihin ñaa sa zavaha

ñiyɨvɨ sihin ndo vazu zuhu ñu ndaha tyiño
ndo.

8Zocomaa ndo cuu ra zavaha sa ña vaha.
Ndya sa sii hermano ndo ta zuhu ndo.

9 ¿Atu ña sito ndo vatyi ma cuu quɨhvɨ
ñiyɨvɨñavahanundyacañaha raNdyoo? Ma
zandavi ñaha ndo sii ndo. Ma cuu quɨhvɨ ra
sa ndyaa sihin minoo ñaha ta ña tindaha ra,
a ñiyɨvɨ zacahnu sii inga ndyoo, a ra ndyaa
sihin inga ñaha sa yɨvɨ ñazɨhɨ ra a ra ndyaa
sihin inga ra.

10 Ta ma cuu quɨhvɨ ra zuhu a ñiyɨvɨ cuñi
xaan sa coo sa sii ñu, a ra siñi, a ñiyɨvɨ
quiñi cahan sihin inga ñiyɨvɨ. Ma cuu cuhun
tandɨhɨ ñiyɨvɨ sa tacuan caa nu ndyaca ñaha
ra Ndyoo.

11 Ta tacuan i cuu zuhva maa ndo. Zoco
i nacatya ra Ndyoo añima ndo. Sihin Tatyi
Ii maa ra Ndyoo i zanduvaha ra cuhva iyo
ndo. Sa cuenda sa i zavaha ra Jesucristo, ra
ndyacañaha sii yo, tañahñi ca cuatyindo ityi
nuumaa ra Ndyoo.

Coño ñuhu maa yo cuu vehe ñuhu ra
Ndyoo

12Cuu zacui ñaa sa cuñi, zocoma tyindyee
tandɨhɨ si sii. Saha ra Ndyoo sa zacui sii si,
zocoma cuhve sa cundyaca ñaha si sii.

13 Iyo sa casi yo sa cuenda sisi yo, ta sisi yo
iyo sa cuendasa casi yo. Zoco ityinuucacua
naa tandɨhɨ cuhvacuancuazacuuraNdyoo.
Zoco ña iyo coño ñuhu yo sa vatyi zavaha yo
sa quiñi sihin sa zɨɨn zɨɨn ñaha. Coño ñuhu
yo cuu sii maa ra Ndyoo. Ta cuñi maa ra
cundyaca ñaha ra coño ñuhu yo sihin Tatyi
Ii ra.

14 I zanandoto ra Ndyoo sii ra Jesús, ta
zuun ñi cuhva cuan cua zanandoto ra sii
coño ñuhu yo sihin tundyee iñimaa ra.

15 ¿Atu ña sito ndo vatyi cuu ndo zuhva
coño ñuhu ra Cristo? ¿Atu vaha tatu
zandu‑ɨɨn ndo coño ñuhu ra Cristo sihin
minoo ñaha zana? ¡Numinoo saha!

16 ¿Atu ña sito ndo vatyi tatu zandu‑ɨɨn
minoo ra sii coño ñuhu ra sihin minoo ñaha
zana sa nduu ñu tañiminoo ñi ñiyɨvɨ? Catyi
maa raNdyoo sisi Tuhun ra vatyi ndyehe ra
sii ñu tañiminoo ñi ñiyɨvɨ.

17 Zoco ra sa ndu‑ɨɨn sihin ra Cristo, sa
ndu‑ɨɨn añima ra sihin ra Cristo vatyi zuun
ñi Tatyi Ii iyo sii nduu tahan ra.

18 Zandoo ndo sii cuatyi sa cuñi ndo sii
minoo ñaha sa yɨvɨ ñazɨhɨ ndo cuu. Iyo inga
cuatyi sa ma zatɨvɨ xaan sii ndo. Zoco ñiyɨvɨ
zavaha cuatyi ya, zuun ñi sii maa ñu zatɨvɨ
ñu.

19 ¿Atu ña sito ndo vatyi coño ñuhumaa yo
cuu vehe Tatyi Ii? Saha maa ra Ndyoo sii
ra sii yo, ta iyo ra sisi añima yo. Ta yɨvɨ ca
cuendamaa yo cuu yo.

20 Yahvi xaan i zata maa ra Ndyoo sii yo.
Yucuan cuenda zacahnu xaan ndo sii ra
Ndyoo sihin coño ñuhu ndo.

7
Cuhva cuñi si coo ñiyɨvɨ sa yaha tindaha

1Ta vityi cua nacatyi sihin ndo sa cuenda
cuhva i nducu tuhun ndo sii, nuu carta i
zaquisi ndo. Sa xihna ñi, sa ndisa cuu si
vatyi vaha ca tatuma tindaha ñiyɨvɨ.

2 Zoco coto coo cuatyi ndo natindaha
tahan tahan ndo sihin minoo ñaha ta tahan
tahan ñaha sihinminoo rayɨɨ.

3 Nazavaha rayɨɨ cuhva tahan si sihin
ñazɨhɨ ra. Ta tacuan tucu ñaha, nazavaha ña
cuhva tahan si sihin yɨɨ ña.

4 Ma cuu zavaha ñaha cuan ñaa sa cuñi
maa ña sihin coño ñuhu ña vatyi tahan tucu
si sii yɨɨ ña catyi ra yozo caa cua zavaha ña.
Ta tacuan tucu rayɨɨ, sii ñaha ra cuu tucu
coño ñuhu ra.

5 Ma catyi ndo vatyi ma cuu cuzu ndo
sihin ñaha ndo a sihin yɨɨ ndo. Zoco tatu
cuñi ndo, cuu zaña ndo sii si zuhva quɨvɨ
tatu nduu tahan ndo cuñi cuhva cuan. Ta
cuu coo ndyitya ndo ta cahan ndo sihin
ra Ndyoo. Ta zɨquɨ ndu‑ɨɨn tucu ndo coto
zandavi ñaha cuihna sii ndo ta coo cuatyi
ndo vatyi ma cuu cundyaca ñaha ndo sii
ndo.

6 Quehin cuhva ya vatyi sehi sa tindaha
ndo, zoco yɨvɨ sa zañiñi sii ndo.

7Vatyi vahaxaan tatu cuu coo tandɨhɨndo
tañimi. Zoco zɨɨn zɨɨn cuhva saha ra Ndyoo
sii sa minoominoo yo.

8 Catyi sihin ñu yoco ta sihin ñundahvi
vatyi vaha tatu ndoo ñu tacuan ñi tañimi.

9 Zoco tatu ma cuu cundyee iñi ñu sa ma
tindaha ñu, vaha ca natindaha ñu.

10 Ta sihin ñiyɨvɨ sa yaha tindaha, catyi
minoo cuhva sa cuenda ra ndyaca ñaha sii
yo vatyi ma zandoo ñuzɨhɨ sii yɨɨ ñu.

11 Ta tatu zandoo minoo ña sii yɨɨ ña, ma
cuu tindaha tucu ña sihin inga ra. Zoco cuu
nacoovahaña sihin yɨɨña. Tamacuu sa sino
tutu ta zandoominoo ra sii ñazɨhɨ ra.

12Ta vityi cua quehin zɨquɨ inga zuhva ca
cuhva, ta ña site tatu catyi maa ra Ndyoo
cuhva ya a maa ñi mi, zoco tyehen catyi.
Tatu iyominoohermano taña sino iñiñazɨhɨ
ra, zoco cuñiña cundyaa ña sihin ra,ma cuu
sa sino tutu ta zandoo ra sii ña.

13A tatu iyominoo hermana ta ña sino iñi
yɨɨ ña, zoco cuñi ra cundyaa ra sihin ña. Ma
cuu natani tutu ñu ta zandoo ña sii ra.

14 Vatyi sa cuenda sa sino iñi ñazɨhɨ ra ta
tyindyee tucu ra Ndyoo sii maa ra. Ta zuun
ñi cuhva tyindyee ra Ndyoo sii minoo ñaha
ña sino iñi tatu sino iñi yɨɨña. Ta sihin cuhva
cuan ta nduu zehe ñu tañi zehe ñiyɨvɨ sino
iñi ta yɨvɨ tañi zehe ñiyɨvɨ ña sino iñi.

15Zoco tatu zandoo, ra ña sino iñi sii ñaha
ra añahaña sino iñi sii yɨɨña,nacuhunñu. Ta
sihin cuhva cuan sa i ndasi ra hermano a ña
hermana. Cuñimaa raNdyoo sa coo sa taxi.

16 Vatyi ña siton hermana tatu cua cuu
zasinon iñi yɨun. Ta ña siton hermano tatu
cua cuu zasinon iñi ñazɨhun.

17 Ta tyehen catyi sihin ndo: Coo ndo
cuhva catyi ra Ndyoo sihin ndo. Ta ndoo
ndo vaha sihin cuhva iyondoquɨvɨ i cana ra
Ndyoo sii ndo. Ta tacuan catyi sihin tandɨhɨ
ñiyɨvɨ sino iñi zɨɨn zɨɨn vehe ñuhu.

18 Tatu i casi ra Ndyoo sii minoo ndo ta
sa yaha tahndya ñɨɨ xiñi xuu ndo. Ma caca
xaan iñi ndo sa cuenda si. A tatu iyo ndo
tañaha ca coo costumbre cuan sii ndo, ña
cuñi si sa coo si vityi.

19Ña ñiñi tatu zavaha yo costumbre cuan
a ma zavaha yo sii si. Sa ñiñi cuu sa tyaa yo
yahvi tuhun cahanmaa ra Ndyoo.

20Ndoo ndo vaha tañi iyo ndo quɨvɨ i cana
ra Ndyoo sii ndo.

21 Tatu iyo patrón quɨvɨ i cana ra Ndyoo
suun, ma caca iñun. Zoco tatu cuu ndasun,
nducun cuhva.

22 Vatyi quɨvɨ i cana ra Ndyoo sii minoo
ra iyo patrón, ndisa iyo patrón ra, zoco ña
ndyaca ñaha ca cuatyi ra sii ra. Zoco ra
sa yoñi patrón quɨvɨ i cana ra Ndyoo sii ra,
nduu ra tañi ra iyo patrón vatyi nduu ra
muzu ra Ndyoo.

23 Yahvi xaan i zata ra Ndyoo sii ndo. Ma
cuhva ndo sa cundyaca ñaha sa ña vaha
sii ndo. (Cuhva ndo sii ndo sii ra Ndyoo
nacundyaca ñaha ra sii ndo, ta zatyiño ndo
tyiño ra.)

24 Catyi sihin ndo hermano vatyi ndoo
ndo vaha cuhva iyo ndo quɨvɨ i cana ra
Ndyoo sii ndo, ñaa ñimaa tyiño.

25 Ta catyi sihin ñu yoco, ñahñi tuhun i
saha ra Ndyoo sii sa cuenda ndo, zoco catyi
sihin ndo cuhva sica iñi, ta cuu tɨɨn cuenda
ndo tuhin vatyi sito ndo vatyi i sahamaa ra
Ndyoo tumañi iñi sii, ta tuhve cahanmaa ñi
sa vaha sa sahamaa ra sii.

26Ta sica iñi vatyi vaha ca ma tindaha ñu
yoco sa vityi vatyi ndyehe xaan maa yo, ra
sino iñi, tundoho sisi quɨvɨ ya.

27Zoco tatu sa iyo ñazɨhun,ma nducu ndo
cuhva natani tutu ndo. Zoco tatu ta coo ca
ñazɨhun, ma cuñun sa coo.

28 Zoco tatu tindohon, yɨvɨ cuatyi cuu si.
Ta tatu tindaha ñu yoco, yɨvɨ cuatyi cuu si.
Zoco tatu tindaha ndo cua coo xaan tizɨhɨ ta
tundoho sii ndo ihya ñuu ñiyɨvɨ. Ta yucuan
cuenda catyi sihin ndo vatyi vaha ca sa ma
tindaha ndo vatyi ña cuñi sa ndyehe xaan
ndo tundoho ta tizɨhɨ cuan.

29 Ta tyehen catyi sihin ndo hermanos
vatyi ña cuaha ca quɨvɨ ndyaa. Cuñi si vatyi
ra iyo ñazɨhɨmaquɨhɨ xaan iñi ra sii ña vatyi

cuñi si sa caca iñi ra sa cuenda tyiño ra
Ndyoo tandɨhɨ saha.

30 Ta tatu cuihya xaan cuñi ndo zoco ma
tyaa xaan ndo yahvi sii si. Ta tatu zɨɨ cuñi
ndo ma tyaa xaan ndo yahvi sii si. A tatu
cuca ndo ma tyaa xaan ndo yahvi sii si,
zatyiño xaan ndo tyiño ra Ndyoo.

31Ta ra sa iyondaha tyiñovityi, nacutyiño
ra sii si sa cuenda tyiño ra Ndyoo vatyi ñuu
ñiyɨvɨ sa ndyehe yo vityi sa cuñi naa si.

32Cuñi sama caca xaan iñi ndo sa cuenda
sa iyo ñuu ñiyɨvɨ ya. Caca iñi ndo maa ñi
sa cuenda tyiño ra Ndyoo. Minoo ra sa ta
coo ca ñazɨhɨ, sica iñi ra sa cuenda tyiño ra
Ndyoo, ta cuu zatyiño ra tyiño ra Ndyoo.

33 Zoco ra sa iyo ñazɨhɨ, sica iñi ra cuhva
coovahara ihyañuuñiyɨvɨ ta cuhvacuacuzɨɨ
iñi ñazɨhɨ ra.

34 Ta zɨɨn zɨɨn cuhva iyo sii ñuzɨhɨ sa iyo
yɨɨ ta ñu yoñi. Ñaha sa tañaha ca coo yɨɨ, sica
iñi ña sa cuenda tyiñomaa ra Ndyoo. Sii ra
Ndyoo cuu coño ñuhuña ta sa siñi tuñi sii ña.
Zoco ñaha sa iyo yɨɨ, sica iñi ña cuhva coo sa
vaha sii ña ihya ñuu ñiyɨvɨ ta cuhva cua cuzɨɨ
iñi yɨɨ ña.

35 Nacatyi cuhva ya sihin ndo vatyi cuñi
tyindyei sii ndo. Ña cuñi catyi vatyi ma
cuu tindaha ndo. Zoco cuñi sa cua coo
ndo minoo cuhva vaha ta minoo cuhva ma
zayanga si sii ndo ta cua cuu zacahnu ndisa
cuii ndo sii maa ra Ndyoo.

36Zoco tatu iyondo sica iñindovatyi vaha
natindaha zehendovatyi cua yahaquɨvɨñu,
vaha cuhva cuan. Natindaha ñu tatu cuñi
ndo. Yɨvɨ cuatyi cuu si.

37 Zoco tatu iyo inga ndo sa nacañi vaha
iñi ndo ta cuñi ndo sama tindaha zehe ndo.
Vaha sama tindaha ñu.

38Vaha zavaha ra saha tindaha zehe, zoco
vaha ca zavaha ra sa ña saha.

39 Catyi ley maa ra Ndyoo vatyi nɨɨ ñi sa
ndito minoo ra, ɨɨn ñi cuu ra sihin ñazɨhɨ ra.
Zoco tatu sa sihi ra, cuu tindahaña sihin yoo
ra cuñi ña tatu sino iñi ra sii ra Cristo.

40Zoco sica iñi vatyi zɨɨ ca cua cuñi ña tatu
ma tindaha tucu ña. Ta sica iñi vatyi sehi
tuhun ya sa cuenda Tatyi Ii ra Ndyoo.

8
Ma zanduva yo sii hermano yo

1 Ta vityi cua quehin sa cuenda ndyayu
sa saha maa ñiyɨvɨ sii inga ndyoo. Sica iñi
tahan tahan yo vatyi sito yo ñaa sa cuu sa
ndoo sa cuenda cuhva ya. Zacahnu yo sii
yo vatyi iyo xaan sa siñi tuñi sii yo cuñi yo.
Zocominoo cuhva vaha ca cuu sa cuñi yo sii
tahan yo.

2 Ta tatu iyo yo sica iñi yo vatyi sito xaan
yo, cuñi si catyi si vatyi tañaha ca coto yo
cuhva cuñi si coto yo.

3 Zoco yoo ra cuñi xaan sii ra Ndyoo, sito
ra Ndyoo sii ra cuan.

4 Ta vityi sa cuenda sa casi yo ndyayu sa
saha maa ñiyɨvɨ sii inga ndyoo, sito maa yo
vatyi ingandyoocuanñavale si vatyiminoo
tuhun ñi ra Ndyoo iyo sa ndisa.

5 Ityi zɨquɨ ta nu ñuhu iyo cuaha sa catyi
ñiyɨvɨ vatyi ndyoo cuu si.

6Zoco sa cuendamaayo, iyominoo tuhun
ñi ra cuu Ndyoo Zutu yo. Ta i zavaha maa
ra tandɨhɨ sa iyo. Ta sa cuenda maa ra iyo
yo. Ta iyo minoo tuhun ñi ra ndyaca ñaha
sii yo, ra Jesucristo. Ta sa cuenda maa ra ta
iyo tandɨhɨ sa iyo; ndyamaa yo ta sa cuenda
maa ra i sino yo.

7Zoco ña sito tandɨhɨ ñiyɨvɨ cuhva ya vatyi
iyo ñiyɨvɨ i zacahnu inga ndyoo cumañi ca
coto ñu sii ra cuu Ndyoo sa ndisa, ta ndya
cuhva ndya vityi sica iñi ñu vatyi ndito inga
ndyoo cuan. Ta tatu cua casi ñu ndyayu
cuan, sica iñi ñu vatyi cuatyi cuu si nuu ra
Ndyoo.

8Zoco Ndyoo ñahñi cuenda ra tatu casi yo
sii si a ma casi yo. Yɨvɨ cuatyi cuu tatu casi
yo, ta yɨvɨ cuatyi cuu tatuma casi yo.

9 Zoco zacuenda ndo sii ndo coto zatɨvɨ
ndo sii minoo hermano, ra tañaha ca sino
vaha iñi, sihin minoo cuhva sa cua zavaha
ndo.

10 Tatu ndyehe minoo ra sii yoho vatyi
sasun ndyayu sa saha maa ñiyɨvɨ sii inga
ndyoo. Cua casi tucu ra cuan vazu sica iñi
ra vatyi ña vaha.

11Tasacuendasa sitoxoon ta sasun tacua
zatɨvun sii minoo hermano. Ta sa cuenda
tucu ra cuan i sihi ra Cristo vatyi ma cunaa
ra.

12 Tatu tacuan zavaha yo ta zatɨvɨ yo sii
minoo hermano ta sino vaha ca iñi, cuatyi
cuu si ityi nuu ra Cristo.

13 Yucuan cuenda catyi, tatu sa cuenda
sa casi mi coño cuan ta zatɨvɨ si sii minoo
hermano. Ma casi que sii si caña ñi coto
zatɨvi sii ra ta coo cuatyi ra.

9
Tyiño tahan si zavahaminoo ra apóstol

1 Yuhvi cui minoo ra apóstol. Ta ndisa
vatyi yoñi ñiyɨvɨ ndyaca ñaha sii. I ndyehi sii
ra Jesucristo, ra ndyaca ñaha sii yo. Ta maa
ndo cuu tyiño mi vatyi sa cuenda mi i sino
iñi ndo sii ra ndyaca ñaha sii yo.

2Vazu sica iñi inga ñiyɨvɨ vatyi yɨvɨminoo
apóstol cui, zoco sito vaha maa ndo vatyi
zuun ra cui. I sino iñi ndo Tuhun Ndyoo
vatyi maa ra Jesús i tava tyiño sii, sa zacote
sii ndo.

3 Vityi cua nacatyi minoo cuhva sihin
ñiyɨvɨ sa cuñi tyaa cuatyi sate.

4 Iyo cuhva sii, ta cuu quihin tandɨhɨ sa
sahamaa ñiyɨvɨ sa casi ta sa cohi.

5 Ta tatu coo ñazɨhi, ñaha sino iñi, cuu
caca noo ña sihin, tyiño ra Ndyoo. Tacuan
zavaha inga ra apóstol, ta yañi ra Jesús, ta ra
Pedro tucu.

6 Yuhvi ta ra Bernabé i zandoo ndi tyiño
ndi vatyi cua cahanndi TuhunNdyoo. Taña
cuñi ndo tyindyee ndo sii ndi. ¿Ñaa cuenda
sa ña cuñi ndo tyindyee ndo sii maa ndi,
ta tyindyee ndo sii tandɨhɨ inga ra cahan
Tuhun Ndyoo?

7 Tyiyahvi ra ndyaca ñaha sii ra cu zan-
daru. Ta ra tasi yoho uva, sasi ra yucu vixi
si. Ta ra zacuenda quɨtɨ, cuu coho ra zɨcuɨ tɨ.

8-9Ta ma caca iñi ndo vatyi maa ñi cuhva
sa sica ñi iñi mi cuu sa nacatyi ihya. Ña
tacuan vatyi nu ley ra Ndyoo i tyaa ra
Moisés catyi si tyehen: “Ma cuhñi ndo yuhu
zɨndɨquɨ nu zatyiño tɨ nu sañi tɨ sɨtɨ yutu ta
quita zoo si. Nacasi tɨ zuhva.” Ña ɨɨn ñi sa
cuenda quɨtɨ cahan ra Ndyoo tuhun cuan.

10Cahanra sii si sa cuendamaayovatyi ra
tahviñuhu ta ranaquihinndaha tyiño,nduu
tahan ra cuñi ra quihin ra zuhva zuhva sa
vaha sa cuenda tyiño ra.

11 I tasi maa ndi Tuhun Ndyoo nu yucu
ndo. Ta yɨvɨ sa cuaha cuu si tatu quihin ndi
zuhva zuhva sa vaha sii ndo (tatu tyindyee
ndo sii ndi zuhva sihin ndaha tyiño).

12 Tatu tyindyee ndo sii inga ra nacatyi
Tuhun Ndyoo sihin ndo, ñihi ca cua
tyindyee ndo sii nduhvi. Zoco ña cahan ndi.
Zandyee ndi iñi ndi sihin tandɨhɨ cuii cuhva
coto ma cuñi ndo Tuhun Ndyoo.

13 Sito tandɨhɨ ndo vatyi ra zatyiño vehe
ñuhu hebreo sasi ra sa iyo yucuan. Zatyiño
ra nu saha maa ñiyɨvɨ quɨtɨ sii ra Ndyoo, ta
cuu quihin ra coño tɨ.

14 Ta zuun ñi cuhva cuan cuñi ra Ndyoo
vatyi ñiyɨvɨ nacatyi Tuhun Vaha ra, cuñi si
sa tyindyee ñiyɨvɨ sino iñi cuan sii ra.

15Zocoyuhvi tañaha cacuacaque tundyee
iñi sii maa ndo. Ta ña tyei cuhva ya vityi
vatyi cuñi sa cua tyindyee ndo sii. Ña tahan
iñi sa tyiyahvi ñiyɨvɨ sii ta nacatyi Tuhun
Ndyoo. Vaha ca nacui zoco.

16 Ta vazu nacatyi xein Tuhun Vaha ra,
zocomacuu catyi vatyi vahaxein vatyimaa
ra Ndyoo zañiñi sii. Ta ndahvi vii ra ndahvi
tatuma zavehi cuhva catyi ra.

17 Tatu zatyiñe tyiño ya vatyi cuñi, cua
tyiyahvi ra Ndyoo sii. Zoco vazu ña cuñi
zatyiñe sii si, zoco tyiño sa i saha maa ra
Ndyoo sii cuu si.

18 Ta yahvi sa ñihi cuu sa zɨɨ xaan cuñi
vatyi cuu nacatyi Tuhun Ndyoo ta ma
zatyiyahvi sii ñiyɨvɨ. Ña sique sa tahan si sii
sa cuenda tyiñe.

19 Ta yɨvɨ minoo muzu cui, zoco minoo
muzu zandui sii, sii tandɨhɨ cuii ñiyɨvɨ vatyi
tacuan ta cuu zasine iñi ñu tuhun ra Cristo.

20Tatucuhinnundyaañiyɨvɨhebreo, ndui
tañi maa ñu vatyi cuñi sa cua sino iñi ñu
sii ra Cristo. A tatu ndyei sihin ñiyɨvɨ tyaa
xaan yahvi tandɨhɨ ley sahnu, tyei yahvi sii
si vatyi cuñi sa cua sino iñi ñu sii ra Cristo.
Zoco ña ndyaca ñaha ley cuan sii, sa ndisa
cuii.

21Ta tatu cuñi tyindyei sii ñiyɨvɨ tañaha ca
sino iñi, ndui tañimaa ñu, zoco ña zavehi sa
ña vaha tañi maa ñu vatyi tyei yahvi sii ra
Cristo.

22 Tatu ndyei sihin ñiyɨvɨ tañaha ca sino
vaha iñi, ndui tañi maa ñu vatyi tacuan ta
cuucahanqueTuhunNdyoosihinñu, ta cua
sino ca iñi ñu. Ndui tañi cuhva iyo sa zɨɨn
zɨɨn ñiyɨvɨ vatyi tacuan ta cua tyizoho ñu sa
quehin, ta iyo ñu cua cacu ñu.

23 Tacuan zavehi sa cuenda Tuhun Vaha
ra Ndyoo vatyi cuñi sa cua tyindyee si sii
tandɨhɨ ñiyɨvɨ, ta cua zacacu si sii yo.

24 Sito ndo vatyi nu iyo minoo carrera,
sino tandɨhɨ ra sino, zoco minoo tuhun ñi
ra zahacanaa. Yatyi cono ndo tacuhva cuu
zahacanaa ndo.

25 Ta yoo ra cuñi zahacanaa, zandoo ra
tandɨhɨ sa cuu zatɨvɨ sii ra. Cumi vaha xaan
ra sii ra. Tacuan zavaha ra vatyi cuñi ra
zahacanaa ra minoo corona ndaha yutu ñi
sa cua tɨvɨ. Zoco maa yo nducu yo cuhva
zahacanaa yominoo sama ndɨhɨ.

26Yucuancuendasinomi, zocoyɨvɨ tañi sa
ña site ndyamaa cuehin. Ta sahñi tehin tañi
minoo ra cuñi zahacanaa.

27 Ta zandyehi tundoho sii coño ñuhi ta
cundyaca ñehi sii si coto sa yaha zacuehi sii
inga ñiyɨvɨ ta zɨquɨ zuun ñi mi cua nandoi
ityi sata.

10
Ma zacahnu yo sii inga ndyoo

1Cuñi sa cua coto ndo, hermanos, tandɨhɨ
sa i tahanzutu sahnuyo ityi cuahanranucu
si desierto ta sa naha. I tasi ra Ndyoominoo
vico sa cuahan ityi nuu tandɨhɨ ra, ta zañaha
si ityi sii ra. Ta i yaha tandɨhɨñu sisi tyañuhu.

2 Ta tacuan i sicoo ndutya tandɨhɨ ñu sisi
vico cuan ta sisi tyañuhu vatyi cua cundyico
ñu sii ra Moisés.

3Ta i sasi tandɨhɨ ñu ndyayu i sahamaa ra
Ndyoo sii ñu.

4Ta i sihi tandɨhɨ ñu ndutya i sahamaa ra
Ndyoo sii ñu. Ta ndutya i sihi ñu i tava ra
Ndyoo sisi minoo yuu vatyi coho ñu. Ta yuu
cuan cuu tañimaa ra Cristo.

5Zoco vazu i ndyehe tandɨhɨ ñu sa ndyityi
i zavahamaaraNdyoo ityi, zococuahaxaan
ñu ñá zavaha ñu cuhva cuñi ra Ndyoo, ta ñá
tahan iñi ra, ta i zanaa ra sii ñu.

6 Ta tandɨhɨ cuhva cuan zañaha si minoo
cuhva sii maa yo vatyi ma cuñi yo sii sa ña
vaha tañi i cuñimaa ñu.

7 Ta ma zacahnu yo sii inga ndyoo tañi i
zavaha zuhva maa ñu. Catyi Tuhun Ndyoo:
“I sasi ñiyɨvɨ, ta i sihi ñu, ta zɨquɨ i nduvita ñu
vatyi cua cata sahañu” (vatyi zacahnuñu sii
zɨndɨquɨ xuhun cuaan).

8 Ta ma cuzu yo sihin numinoo ñaha tatu
ma tindaha xihna yo. Minoo quɨvɨ i sihi oco
uñimil ñu vatyi i zavaha ñu cuatyi cuan.

9 Ta ma coto ihñi yo sii ra ndyaca ñaha sii
yo tañi i zavaha zuhvamaañu, ta i sahñi coo
sii ñu.

10 Ta ma cahan ndo sii ra Ndyoo tañi i
zavaha zuhva maa ñu, ta i tasi ra Ndyoo sii
minoo ángel sa cua cahñi sii ñu, ta i sihi ñu.

11Tandɨhɨ cuhva ya i tahan zutu sahnu yo
ta sa naha, ta i sicundyaa si nuu tutu Ndyoo
vatyi coto yo. Ta zañaha si sii yo vatyi ma
zavaha yo cuhva cuan. Ta maa yo cuu yo
ndito nu sa cuñi ndɨhɨ tyiemvu.

12 Yucuan cuenda tatu sica iñun vatyi nɨɨ
xaan iñun sii ra Ndyoo, zoco coto vohon
suun coto zavohon cuatyi.

13Tandɨhɨ cuii cuatyi sa cuñun zavohon ta
iyo tucu ingañiyɨvɨ cuñi zavaha cuhva cuan.
Zoco cuu cunɨɨ iñi yo sii ra Ndyoo vatyi ma
cuhva maa ra sa cuñi xaan con zavohon sa
ña vaha. Cua zañaha ra minoo ityi suun, ta
cua cuu conon sii sa cuñi zatɨvɨ suun. Ta cua
cundyee iñun ta ma zavohon sii si.

14Yucuan cuenda, ndoho hermanos, zan-
doo ndo sa zacahnu ndo sii inga ndyoo.

15Quehin sihin ndo tañi sa ñiyɨvɨ siñi tuñi
xaan cuu ndo. Tyizoho vaha ndo sa catyi
tatu ndisa a ña ndisa cuu si.

16 Quɨvɨ sa nacohon iñi yo vatyi i sihi ra
Cristo nuu cruz sa cuenda maa yo, sihi yo
vino ta sasi yo pan. Sa sihi yo vino cuan
ɨɨn ñi, cuñi si catyi si vatyi tyindyee nɨñɨ ra
Cristo sii tandɨhɨ yo. Ta pan cuan cuñi si
catyi si vatyi tyindyee coñoñuhu ra Cristo sii
tandɨhɨ yo.

17 Vazu cuaha yo cuu yo, zoco minoo ñi
pan sasi yo, ta yucuan cuenda minoo ñi
coño ñuhu cuu yo.

18 Ndyehe ndo cuhva iyo ñiyɨvɨ hebreo,
saha ñu sa saha maa ñu sii ra Ndyoo, ta sasi
ñu zuhva si. Ta sihin cuhva cuan ndu‑ɨɨnñu.

19Ña catyi sihin ndo vatyi ndisa iyo cuhva
sii inga ndyoo. Ñahñi. Ta ñahñi tucu cuhva
iyosii coño sa sahamaañiyɨvɨ sii ingandyoo.

20 Zoco tyehen catyi vatyi ñiyɨvɨ sa ña sito
sii ra Ndyoo, saha ñu sa saha maa ñu sii
cuihna ta yɨvɨ sii ra Ndyoo. Ta ña cuñi sa
ndu‑ɨɨn ndo sihin cuihna.

21Ma cuu coho ndo vino cuenda ra Cristo
ta vino cuenda cuihna. Ta ma cuu casi ndo
nu ndyaa mesa ra Ndyoo ta nu ndyaa mesa
sii cuihna.

22 ¿Atu cuñi yo sa cuxaan ra Ndyoo sihin
yo? ¿Atu iyoca tundyee iñi siimaayo tazɨquɨ
ca ra Ndyoo?

Cuu zavaha yo ñaa sa cuñi yo tatu ma
zatɨvɨ si sii inga hermano

23 Cuu zacuu yo ñaa sa cuñi maa yo, zoco
ma tyindyee tandɨhɨ si sii yo. Ndisa, saha
maa ra Ndyoo sa zavaha yo ñaa sa cuñi
yo, zoco ma tyindyee tandɨhɨ si sii yo ta
ndundyee ca yo sihin Tuhun Ndyoo.

24 Cuñi si sa nducu yo cuhva coo sa vaha
sii inga ñiyɨvɨ ta yɨvɨ sii sa maa ñimaa yo.

25Casunñaañimaa saxicoñiyɨvɨnuyahvi,
ta ma nducu tuhun tatu sa saha maa ñiyɨvɨ
sii si sii inga ndyoo coto caca iñi ndo tatu
vaha a ña vaha tatu casi ndo.

26 Vatyi tandɨhɨ sa iyo ñuu ñiyɨvɨ cuu
cuenda ra ndyaca ñaha sii yo.

27Ta tatu cua canaminooñiyɨvɨña sino iñi
sii ndo vatyi casi ndo vehe ñu ta cuñi ndo
cuhun ndo, cuu cuhun ndo ta casi ndo ñaa
sa sahamaa ñu sii ndo. Ta ma nducu tuhun
ndo tatu sa cuenda inga ndyoo cuu si.

28 Zoco tatu catyi ñu sihin ndo: “Coño sa
sahamaañiyɨvɨ sii inga ndyoo cuu ya”, catyi
ñu. Ma casi ndo sii si coto zatɨvɨ ndo sii ñu
nacatyi sihinndo ta caca iñiñuvatyi zavaha
ndo cuatyi.

29Zatɨvɨ si sii ingañiyɨvɨ ta yɨvɨ siimaando.
Ta iyo ndo cua catyi ndo: “¿Ñaa cuenda cua
zañandi sa vaha, tatu sa sica iñiñiyɨvɨñi cuu
si?

30 Saha ndi tyahvi ndyoo sii Ndyoo sa
cuenda sa cua casi ndi, ta ¿ñaa cuenda cua
cahan ñiyɨvɨ sii ndi tatu casi ndi sii si?” cua
catyi ndo.

31 Ta cua catyi sihin ndo vatyi ñaa ñimaa
sa casi ndo añaañimaa sa cohondo, zavaha
ndo sii si minoo cuhva sa cua tahan iñi ra
Ndyoo ta cua zacahnu si sii ra.

32Ma zatɨvɨ ndo sii ñiyɨvɨ hebreo a sii inga
ñiyɨvɨ a sii ñiyɨvɨ sino iñi Tuhun Ndyoo.

33 Zavaha ndo cuhva zavehi vatyi zavehi
cuhva tahan iñi ñiyɨvɨ, ta ma caca iñi ñu
vatyi iyo cuatyi. Ta ña nduqui sa vaha sa
cuenda ñi mi. Nduqui sa vaha sa cuenda
cuaha xaan ñiyɨvɨ vatyi tacuan ta cua sino
iñi ñu ta cua cacu ñu.

11
1 Cundyico ndo sii mi tañi ndyique sii ra

Cristo.

Cuhva cuñi si zavaha ñuzɨhɨ nu iyo culto
2 Ta vityi, zɨɨ xaan cuñi, hermanos, vatyi

nacohon iñindo siimi tandɨhɨ cuhva ta tyaa
ndo yahvi cuhva sa zacuehi sii ndo.

3Zoco cuñi sa cua coto ndo vatyi ra Cristo
cuu xiñi sii tandɨhɨ rayɨɨ vatyi ndyaca ñaha
ra sii ra. Ta rayɨɨ cuu xiñi sii ñazɨhɨ ra. Ta ra
Ndyoo cuu xiñi ra Cristo.

4 Tatu zahvi minoo ra zahma xiñi ra ta
cahan ra sihin ra Ndyoo sisi vehe ñuhu a
cuhva sa cahan ra tuhun saha ra Ndyoo sii

ra, saha ra ticahan nuu sii ra Cristo cuhva
cuan.

5 Zoco tatu ma zahvi ñuzɨhɨ zahma xiñi
ñu cuhva cahan ñu sihin ra Ndyoo a cuhva
cahan ñu tuhun i saha ra Ndyoo sii ñu, cuu
si tañi sa zatya xiñi ñu. Ta saha ñu ticahan
nuu sii yɨɨ ñu vatyi tatu ma zahvi ñu zahma
xiñi ñu cuñi si catyi si vatyi ña ndyaca ñaha
yɨɨ ñu sii ñu.

6 Tatu ña cuñi ñuzɨhɨ sa cuzahvi xiñi ñu,
nazatya xiñi ñu. Zoco tatu saha si ticahan
nuu sii ñuzɨhɨ sa zatya xiñi ñu, nazahvi ñu
zahma xiñi ñu.

7 Ña vaha sa zahvi rayɨɨ zahma xiñi ra
vatyi tañi caa maa ra Ndyoo caa ra. Ta
ndyaca ñaha ra sii ñazɨhɨ ra tañindyaca ñaha
ra Ndyoo sii maa ra.

8 Quɨvɨ i zavaha ra Ndyoo sii rayɨɨ, ñá
zavaha ra sii ra sihin yɨquɨ naha ñaha. Zoco
i zavaha ra sii ñaha sihin yɨquɨ naha rayɨɨ.

9 Xihna ca i zavaha ra Ndyoo sii rayɨɨ. Ta
sa cuenda rayɨɨ i zavaha ra sii ñaha.

10 Yucuan cuenda cuñi si sa zahvi ñuzɨhɨ
zahma xiñi ñu. Zañaha si vatyi ndyaca ñaha
yɨɨñu sii ñu. Ta tacuan ta zɨɨ cua cuñi ángel sa
ndyehe si cuhva cuan.

11 Zoco sa cuenda maa yo, ra sino iñi, ta
siñi ñuhu rayɨɨ sii ñu zɨhɨ, ta siñi ñuhu ñu zɨhɨ
sii rayɨɨ. Ta cuñi si nduu tahan ñu sa cuenda
tyiño ra Ndyoo.

12 Yɨquɨ naha rayɨɨ i sino minoo ñu zɨhɨ sa
xihna ñi, ta vityi zacacu ñu zɨhɨ sii tandɨhɨ
rayɨɨ. Ta maa ra Ndyoo zavaha tandɨhɨ sa
iyo.

13 Ta vityi catyi maa ndo tatu vaha a ña
vaha tatu ma zahvi ñuzɨhɨ zahma xiñi ñu ta
cahan ñu sihin ra Ndyoo.

14 Sito ndo vatyi saha si ticahan nuu sii
rayɨɨ tatu nañi xaan xiñi ra.

15 Zoco tatu nañi xaan xiñi ñu zɨhɨ, zɨɨ
xaan cuñi ñu sihin si vatyi saha ra Ndyoo sa
cunañi ixi xiñi ñu vatyi zahvi si xiñi ñu.

16 Ta tatu iyo minoo ra cuñi cahñi tahan
saha tuhun ya, cuñi si sa coto ndo vatyi
ñahñi inga ca costumbre iyo siimaa ndi a sii
vehe ñuhu ra Ndyoo.

Nacatyi ra Pablo vatyi ña vaha cuhva
zavaha ñu Santa Cena

17 Ta vityi iyo inga cuhva cuñi nacatyi
sihin ndo. Ta ña zɨɨ cuñi sihin ndo cuhva
ya vatyi titahan ndo, zoco ña tyindyee si sii
ndo. Zatɨvɨ si sii ndo.

18Nacatyi ñiyɨvɨ sihin, vatyi cuhva titahan
ndo sa zavaha ndo culto ta ña ɨɨn ñi cuhva
sica iñi ndo. Ta sino iñi zuhva sa cahan
ñiyɨvɨ sii ndo.

19 Cuñi ndo sa coo zɨɨn ndo, ta tacuan ta
cua coto ñiyɨvɨ yoo ndo sino iñi sa ndisa cuii,
cuñi ndo.

20Tacuhvasa titahanndo, yɨvɨSantaCena
cuu sa sasi ndo sa ndisa

21 vatyi minoo minoo ndo cuxiñi ndo
cuhva cuñi maa ndo. Iyo ndo numi ndo ta
sasi ndo cuaha, ta inga ra ñañihi ra ta sizoco
ra. Ta iyo tucu ndo siñi ndo.

22 ¿Atu ñahñi vehe ndo nu cuu casi ndo
ta coho ndo? Zanduquiñi caa ndo sii vehe
ñuhu ra Ndyoo, ta saha ndo ticahan nuu sii
ra hermano ndahvi, ra ñahñi sa cuaha casi.
¿Yozo caa cua catyi sihin ndo vityi sa cuenda
cuhva ya? ¿Atu catyi vatyi vaha zavaha
ndo? Ma catyi.

Cuenda sa vatyi iyo Santa Cena
23 Saha maa ra Jesús cuhva ya sii mi tañi

sa nacatyi sihin ndo vatyi zuunñi sa cuaa sa
saha cuenda ra Judas sii ra Jesús, sa xihnañi
i quihin ra Jesús pan.

24 Ta sa yaha saha ra tyahvi ndyoo sii ra
Ndyoo, ta i tahvi ra sii si, ta zasa ra sii ra
apóstol, ta catyi ra: “Casi ndo. Ihya cuu tañi
coño ñuhi. Cua tahvi si sa cuenda maa ndo.
Zavaha ndo cuhva ya vatyi cua nacohon iñi
ndo sii.” Catyi ra.

25Ta sa yaha sasi tandɨhɨ ra pan, ta i tɨɨn ra
Jesús tasa ta catyi ra: “Sihin ihya zandaa ra
Ndyoominoo tyiño saa sihin ndo. Ihya ñoho
vino ta cuu si tañi nɨñi. Tandɨhɨ saha sa cua
cohondo sii si, cohondo sii si vatyi nacohon
iñi ndo sii.” I catyi ra Jesús quɨvɨ cuan.

26 Ta tandɨhɨ saha titahan ndo ta casi ndo
pan ta coho ndo vino cuhva ya, zañaha ndo
sii ñiyɨvɨ cuhva i sihi ra Jesús ndya quɨvɨ cua
quisi tucu ra.

Cuhva cuñi si zavaha yo Santa Cena
27 Tatu casi yo pan ya ta coho yo vino ra

Cristo sihin minoo cuhva ña tahan iñi ra
Ndyoo, cua coo cuatyi yo vatyi ña tyaa yo
yahvi sii coñoñuhu ta nɨñɨ ra ndyaca ñaha sii
yo.

28Cuñi si sa ndyehe vaha yo sii yo tatu iyo
vaha yo sihin ra Ndyoo, ta zɨquɨ casi yo pan
cuan ta coho yo vino cuan.

29Vatyi tatu casi yo ta coho yo ta ña zaha
yo cuenda vatyi coño ñuhu ra Cristo cuu si,
zavaha yo minoo cuhva sa cua tasi tuñi ra
Ndyoo sii yo.

30 Ta zuun ñi yucuan cuenda cuaha xaan
ndo cuhundo ta vita iyondo, ta iyoñu tahan
ndo sa yaha sihi ñu.

31 Zoco tatu ndyehe vaha yo sii yo, ma
tahan yo tacuan.

32Zoco tatu tacuan zavaha raNdyoo sihin
maayo, cañi ra sii yo vityi sa vatyima cunaa
yo sihin inga ñiyɨvɨ ñuu ñiyɨvɨ.

33 Ta yucuan cuenda, ndoho hermanos,
tatu titahan ndo sa cuenda Santa Cena, cu-
atu noo ndo sii inga ndo ta ɨɨn ñi casi ndo ta
coho ndo.

34Zoco tatu iyo ndo sizoco ndo, casi xihna
ndo ndya vehe ndo coto zavaha ndo minoo
cuhva sa ma tahan iñi ra Ndyoo ta cua tasi
tuñi ra sii ndo. Ta inga tucu tyiño sa cumañi

ndundoo cua zandundoi quɨvɨ cua cuhin nu
yucu ndo.

12
NdatusasahaTatyi Ii siiminoominooyo

1Hermanos, cuñi sa cua coto ndo tandɨhɨ
sa vaha sa saha maa Tatyi Ii ra Ndyoo sii sa
minoominoo yo.

2 Sito ndo vatyi quɨvɨ sa ña sito ndo sii ra
Ndyoo, i saha ndo sii ndo sa cundyaca ñaha
inga ndyoo sa ña cuu cahan.

3 Yucuan cuenda cuñi sa coto maa ndo
vatyi tatu cahanminoo ra sihin cuhva saha
Tatyi Ii sii ra, ma cuu cahan ra ndya vaha ñi
sii ra Jesús. Tama cuu catyi ra vatyi ndyaca
ñaha ra Jesús sii ra tatu ña tyindyee Tatyi Ii
sii ra.

4 Zɨɨn zɨɨn ndatu saha maa ra Ndyoo sii
minoo minoo yo. Zoco zuun ñimaa Tatyi Ii
cuu ra saha sii si.

5 Ta zɨɨn zɨɨn cuhva zatyiño yo tyiño ra
Ndyoo, zocominoo ñi ra ndyaca ñaha sii yo.

6Zɨɨn tyiño saha ra sii sa minoominoo yo,
zoco minoo ñi ra Ndyoo cuu ra sityiño sii
tandɨhɨ yo.

7 Saha maa ra Tatyi Ii ra sii minoo minoo
yo sihin minoo cuhva sa cuu tyindyee si sii
tandɨhɨ yo.

8 Vatyi sii minoo yo saha xaan ra sa siñi
tuñi sa cuenda Tatyi Ii. Ta sii inga ra saha
Tatyi Ii ndatu sa cuu nacoto ra minoo sa
zacoto ra Ndyoo sii ra.

9Ta sii inga ra saha ra sa cunɨɨ xaan iñi ra.
Ta inga ra cuu zanduvaha ra sii ñiyɨvɨ cuhu
sihin Tatyi Ii.

10 Inga ra cuu zavaha ra sa ndyityi. Ta
inga ra cuu xaan nacatyi ra Tuhun Ndyoo.
Inga ra cuu nacoto ra tatu cahan Tatyi Ii a
tatyi ña vaha; inga ra cuu cahan ra zahan sa
ña tuhva ra cahan; ta inga ra cuu nacatyi ra
ñaa sa cahan ra cahan cuhva cuan.

11 Ta tandɨhɨ cuhva ya zavaha sa minoo
tuhunñiTatyi Ii; zɨɨnzɨɨncuhva sahamaa ra
sii sa minoominoo yo cuhva cuñimaa ra.

Tandɨhɨ yo cuu yo minoo ñi coño ñuhu ra
Cristo

12Ra Cristo cuu tañiminoo coño ñuhu. Ta
minoo coño ñuhu iyo sa zɨɨn zɨɨn cuhva sii si.
Iyo xiñi si, iyo saha si, iyo ndaha si. Zoco sa
tandɨhɨ si cuanminoo ñi coño ñuhu cuu si.

13 Ta tacuan cuu maa yo vatyi minoo ñi
Tatyi Ii i zacoo ndutya sii tandɨhɨ yo, ta
minoo ñi coño ñuhu cuu tandɨhɨ yo sa sino
iñi vazu cuu yoñiyɨvɨhebreo a griego a vazu
iyopatrón yo a vazuyoñi. I ñihi tandɨhɨ yo sa
minoo ñi Tatyi Ii

14 vatyi sa minoo coño ñuhu, iyo cuaha
cuhva sii si, yɨvɨ sa minoo ñi.

15 Tatu catyi saha cuan: “Yɨvɨ ndaha cui,
ta yucuan cuenda yɨvɨ sa cuenda coño ñuhu
cui.” ¿Atu ndisa sa cahan si?

16A tatu catyi zoho cuan: “Yɨvɨ sɨtɨnuucui,
ta yucuan cuenda yɨvɨ sa cuenda coño ñuhu
cui.” ¿Atu ndisa?

17 Tatu tandɨhɨ coño ñuhu cuan cuu sɨtɨ
nuu, ¿yozo caa cua cuɨñɨ si? A tatu tandɨhɨ
coño ñuhu cuu zoho, ¿yozo caa cua ñihi si
xico?

18 Zoco i zavaha ra Ndyoo zɨɨn zɨɨn cuhva
sihinminoo coño ñuhu cuhva cuñimaa ra.

19 Tatu ɨɨn ñi cuhva caa tandɨhɨ si, yɨvɨ
minoo coñoñuhu cuu si, taña tyaqui cua cuu
si.

20 Zoco sa cuenda sa cuaha cuhva iyo sii
si, ta minoo ñi coño ñuhu cuu si.

21Ma cuu catyi sɨtɨ nuu cuan sihin ndaha
cuan: “Ña siñi ñuhun sii, cuahan.” Ta ma
cuu catyi xiñi cuan sihin saha cuan: “Ña siñi
ñuhun sii.”

22Ña tacuan, vatyi zuhva coño ñuhu caa si
tañi sañañiñi si, yucuan cuu sañiñixaan ca.

23 Ta zuhva coño ñuhu sa sica iñi yo vatyi
ma tyaa yo yahvi sii si, yucuan cuu sa ñihi
ca zacuenda yo. Ta sii sa quiñi ca caa,
zandutyaqui ca yo sii si.

24 Ta sihin sa tyaqui ca caa, ñahñi zavaha
yo. Ta i zandu‑ɨɨn ra Ndyoo sii coño ñuhu
ra sihin minoo cuhva zacahnu ca si sii ra
hermanoña tuhva ñiyɨvɨ tyaa yahvi. Tamaa
yo cuu coño ñuhu ra.

25 Ta tacuan i zavaha ra vatyi ma cuzɨɨn
zɨɨn coño ñuhu ra, zoco cua zacuenda tahan
si sii tahan si.

26Tatu zuhva coño ñuhu ra Cristo ndyehe
si tundoho, ndyehe tandɨhɨ si tundoho. Ta
tatu iyo zuhva si zacahnu ñiyɨvɨ, tandɨhɨ si
cua cuzɨɨ iñi.

27 Ta maa yo cuu coño ñuhu ra Cristo.
Minoo minoo yo cuu yo zuhva zuhva coño
ñuhu ra.

28 Ta i tyihi ra Ndyoo sii minoo minoo yo
sisi vehe ñuhu ra vatyi cuu tyindyee yo sii
inga yo. Ra ñiñi ca cuu ra tava ra Jesús tyiño
sa cuu ra apóstol. Sa cu uu cuu ra cahan
tuhun saha ra Ndyoo sii ra; profeta cuu ra.
Sa cu uñi cuu ra zacuaha. Ta zɨquɨ iyo ra
zavaha sa ndyityi, ta ra zanduvaha sii ñiyɨvɨ
cuhu, ta ra cuu tyindyee sii inga hermano,
ta ra cuu cundyaca ñaha sii inga hermano,
ta ra cuu cahan inga zahan sa ña tuhva ra
cahan.

29Ña tandɨhɨ yo cuu yo apóstol a ra cahan
tuhun saha ra Ndyoo sii ra, a ra zacuaha, a
ra zavaha sa ndyityi.

30 Ña tandɨhɨ yo cuu zanduvaha yo sii
ñiyɨvɨ cuhu a cahan yo lengua a nacatyi yo
ñaa sa cahan ñiyɨvɨ cahan lengua.

31 Zoco nacuñi yo sa vaha ca. Ta cua
zañehi sii ndominoo ityi vaha xaan ca.

13
Cuhva cuñi si sa cuñi xaan yo sii ñiyɨvɨ

1 Vazu cuu quehin zahan sa cahan ñiyɨvɨ
ta sa cahan ángel, zoco tatu ña cuñi sii ñiyɨvɨ,
minoo nduzu ñi cui tañi nañiminoo tamvu
a nañiminoo caa.

2 Ta vazu cuu xaan quehin tuhun saha
ra Ndyoo sii, ta cutuñi iñi tandɨhɨ sa xehe
ta tandɨhɨ sa siñi tuñi sii maa ra Ndyoo,
ta tatu nɨɨ xaan cuu iñi ndya cuhva ndya
cuu zacuɨñɨ siye yucu zoco ña cuñi sii ñiyɨvɨ,
ñahñimaa ra cui.

3 A tatu sehi tandɨhɨ cuii ndaha tyiñe
sii ñiyɨvɨ ndahvi ta cuhve sa cayu coño
ñuhi zoco ña cuñi sii ñiyɨvɨ, ñahñi maa cua
tyindyee si sii.

4 Tatu cuñi xaan yo sii ñiyɨvɨ, zandyee
xaan yo iñi yo sihin ñu ta zavaha xaan yo
sa vaha sihin ñu. Ma cuxaan yo tatu iyo sa
vaha sii ñu. Ma zacahnu yo sii yo ta catyi yo
vatyi vaha xaanmaa yo.

5Tatu cuñi xaan yo sii ñiyɨvɨ, ma cuhva yo
ticahan nuu sii ñu. Cua nanducu yo sa vaha
sii ñu ta yɨvɨ sa cuenda ñimaa yo. Ma yatyi
xaan cuxaan yo. Ta ma ndoo sa cuxaan yo
añima yo.

6 Tatu cuñi xaan yo sii ñiyɨvɨ, ma cuzɨɨ iñi
yo tatu zavaha ñu sa ña vaha, zoco cua cuzɨɨ
iñi yo sihin sa vaha ta sa ndoo.

7 Tatu cuñi xaan yo sii ñiyɨvɨ, zandyee yo
iñi yo sihin tundoho sa saha ñu sii yo; sino
iñi yo vatyi cua zavaha ñu sa vaha; nɨɨ cuu
iñi yo sii ñu. Ta cua zandyee yo iñi yo ñaa
ndɨhɨ cuii ca tundoho.

8 Cuhva sa cuñi xaan yo sii ñiyɨvɨ ma naa
si. Cua coo quɨvɨmacahan ca yo tuhun saha
ra Ndyoo sii yo. Ma cahan ca yo lengua. Ma
nacoto ca yo minoo sa zacoto ra Ndyoo sii
yo.

9 Vatyi vityi zuhva ñi sito yo, ta zuhva ñi
cuu nacatyi yo Tuhun Ndyoo.

10Zoco quɨvɨ cua quisi ra Cristo ta cua naa
tandɨhɨ inga cuhva cuan vatyi cua coto yo
vatyi zuhva cuii ñi cuu sa sito yo vityi.

11 Quɨvɨ i culuhli i quehin tañi cahan mi-
noo ra luhlu, ta tacuan i cuu sa siñi tuñi, ta
tacuan ñi i cutuñi iñi. Zoco quɨvɨ i sahni, i
zandoi cuhva zacuu sa ndyihi.

12Ta zuunñi cuhva cuan vityi, cuu yo tañi
sa ndyihi sa cuenda ra Ndyoo. Cuu si tañi
ndyehe yo zuhva ñi sihin minoo ino ta ña
casi xaanndyehe yo. Zoco quɨvɨ cua quisi ra
Cristo, ta cua ndyehe vaha yo sii ra ityi nuu
ra. Zuhva ñi sito yo vityi, zoco quɨvɨ cuan
cuacotoyo tandɨhɨ tañi sito raNdyoosiimaa
yo vityi.

13 Ta vityi nɨɨ iñi yo sii ra Ndyoo. Ta iyo
minoo sa ndatu yo. Quɨvɨ cua quisi ra Cristo
cuu sa ndatu yo. Ta cuñi xaan yo sii ñiyɨvɨ.
Ta sa ñiñi ca sisi sa uñi tahan ya cuu sa cuñi
xaan yo sii ñiyɨvɨ.

14
Cuhva cahan yo inga zahan sa ña tuhva

yo cahan
1 Nducu ndo cuhva cuñi xaan ndo sii

ñiyɨvɨ. Ta cuñi xaan ndo sa cua cuhva ra
Ndyoo sa zɨɨn zɨɨnndatu sa sahamaaTatyi Ii
sii ndo. Ta sa ñiñi ca cuu sa cahan yo tuhun
saha ra Ndyoo sii yo. Sa zaha yo profetizar
cuu cuhva cuan.

2Vatyi tatu cahan ndo lengua, cahan ndo
sihin ra Ndyoo, ña cahan ndo sihin ñiyɨvɨ
vatyi yoñi cutuñi iñi sa cahan ndo. Cahan
ndo sa xehe sihinmaa ra Ndyoo.

3Zoco tatu cahan yo tuhun saha raNdyoo
sii yo, cua cutuñi iñiñiyɨvɨ. Cua zandundyee
ca ra Ndyoo iñi ñu, ta cua cuhva ca ra
tundyee iñi sii ñu tatu cuihya cuñi ñu.

4Tatu cahan yo lengua ndundyee iñimaa
yo, zoco tatu cahan yo tuhun saha ra Ndyoo
sii yo zandundyee yo iñi tandɨhɨ ñiyɨvɨ tyi-
zoho.

5 Cuñi vatyi cahan tandɨhɨ ndo lengua,
zoco sa ñiñi ca cuñi sa zaha ndo profetizar
vatyi tyindyee ca ra cahan cuhva cuan ta
zɨquɨ ra cahan lengua. Zoco tatu cuunacatyi
ra cahan lengua ñaa tuhun i cahan ra a tatu
cuu nacatyi inga ndo, cua tyindyee si sii
tandɨhɨ ndo.

6Taquɨvɨ sei nu yucundo, hermanos, tatu
maa lenguañiquehinma tyindyee si sii ndo
vatyima cutuñi iñindo. Zoco tatuquehin si-
hin tuhun sa cutuñi iñindo tanacatyi tuhun
sa saha ra Ndyoo sii a ñaa minoo cuhva sa
catyi Tuhun ra ta zanducasi sii si, tyindyee
si sii tandɨhɨ ndo.

7 Tañi ra zavacu guitarra a ra tɨvɨ cutu,
tatu ma ñihi ra cuhva tɨvɨ ra a ma ñihi ra
cuhva zavacu ra, ma nacoto yo ñaa yaa cuu
si.

8 Ta nu iyo cuatyi tatu ma tɨvɨ vaha ra
tɨvɨ trompeta, ma coto zandaru yozo caa nu
cundyaa listo ra.

9Ta tacuan tucumaayo, tatumacahanyo
tuhunsacuucutuñi iñiñiyɨvɨ,macotoñuñaa
sa catyi yo. Tañi sandyayuñiyuhuyocuusi.

10 Iyo cuahaxaannuuzahanñuuñiyɨvɨya,
ta tandɨhɨ cuii si iyo cuhva cuñi si catyi si.

11 Zoco tatu ña cutuñi iñi yo zahan sa ca-
han minoo ñiyɨvɨ, ma cuu natuhun yo sihin
ra, ta ma cuu natuhun ra sihin yo.

12 Site vatyi cuñi tandɨhɨ ndo ñihi ndo
ndatu sa saha Tatyi Ii sii ndo; yucuan
cuenda catyi sihin ndo vatyi ñihi xaan cuñi
ndo cuhva vaha ca vatyi tacuan ta cua cuu
tyindyee ndo sii tandɨhɨ hermano.

13 Ta ndoho sa cahan lengua, caca ndo
sii ra Ndyoo vatyi cuhva ra cuhva sa cuu
nacatyi ndo ñaa sa cahan ndo.

14 Vatyi tatu cahan yo lengua, cahan
añima yo, zoco ña tyindyee sa siñi tuñi sii yo.

15Cuñi si sa cahan yo sihin raNdyoo sihin
añima yo ta sihin sa siñi tuñi tucu yo. Cuu
cata yo sihin añima yo (sihin lengua) ta sihin
sa siñi tuñi tucu yo (sihin tuhun sa cutuñi iñi
yo).

16 Vatyi tatu maa ñi sihin lengua zacah-
nun sii raNdyoo ta ndyaa inga ra ña sito ñaa
sa cuu si, ma cuu zacahnu ra Ndyoo suhun
vatyi ña cutuñi iñi ra sa cohon.

17 Vazu vaha xaan nacuhvon tyahvi
ndyoo sii ra Ndyoo, zoco ñahñi maa
tyindyee si sii inga ra cuan.

18 Sehi tyahvi ndyoo sii ra Ndyoo vatyi
cuahacaquehin lengua ta zɨquɨ tandɨhɨndo.

19 Zoco nu iyo culto vaha ca cuñi vazu
ohon tahan ñi tuhun sa cuu cutuñi iñi ñiyɨvɨ
quehin ta zacuehi sii ñu ta zɨquɨ ca saquehin
usi mil tuhun sihin lengua sa ma cutuñi iñi
ñu.

20 Hermanos, ma cuu ndo tañi sa ndyihi
sihin cuhva iyo sa siñi tuñi sii ndo. Caca iñi
ndo cuhva sica iñi ra sahnu, zoco tañi sa ña
tuhvarandyihi zavahasaquiñi, cuhvacuan
cuu tucumaa ndo.

21 Catyi ra Ndyoo nuu libro sa cuu ley
maa ra: “Cua quehin sihin ñiyɨvɨ ya sihin
inga zahan, ta cua cutyiñe ñiyɨvɨ inga ñuu,
zoco numaa tacuan ta ma tyaa ñu yahvi sa
quehin.” Catyi ra.

22Yucuancuenda, sa cahanyo lengua cuu
minoo zeña zañaha ra Ndyoo sii ñiyɨvɨ sa ña
sino iñi sii ra. Zoco sa cahan yo tuhun i saha
ra Ndyoo sii yo cuu sa cuenda ñiyɨvɨ sa sino
iñi ta yɨvɨ sa cuenda ñiyɨvɨ ña sino iñi.

23 Tatu titahan tandɨhɨ ndo ta cahan
tandɨhɨ ndo lengua, ta tatu quisi ñiyɨvɨ ña
sito ñaa sa cuu si a ñiyɨvɨ ña sino iñi sii ra
Ndyoo, cua catyi ñu vatyi zana xiñi ndo.

24Zoco tatu tandɨhɨndocahanndo tuhun i
saha raNdyoo sii ndo ta quɨhvɨñiyɨvɨña sino
iñi a ña sito, cua nacoto ñu vatyi iyo cuatyi
ñu vatyi cutuñi iñi ñu sa cahan ndo.

25Cua coto ñu vatyi sito ra Ndyoo sa xehe
sa iyo añima ñu. Ta cua cuɨñɨ sɨtɨ ñu, ta cua
zacahnu ñu sii ra Ndyoo ta catyi ñu vatyi
ndisa cuii ndyaa xaan ra Ndyoo sihin ndo.

Cuhva zavaha yo culto sihin minoo
cuhva tyaqui ta vaha

26 Ihya cuu cuhva cuñi si, hermanos; tatu
cua titahan ndo, tahan tahan ndo quisi ndo
sihin minoo coro sa cuñi ndo cata ndo a
minoo cuhva sa cua zacuaha ndo a mi-
noo cuhva sa zacuaha ra Ndyoo sii ndo, ta
nacatyi ndo sii si. A cuu cahan ndo lengua
a cuu nacatyi ndo ñaa sa catyi ra cahan
lengua. Tahan tahanndozavahando cuhva
sa cua tyindyee sii tandɨhɨ ndo.

27 Tatu iyo ndo cuñi ndo cahan ndo
lengua, nacahan a uu a uñi tahan ñi ndo
minoo minoo ndo. Ta nacatyi minoo ra ñaa
sa catyi ndo.

28 Zoco tatu yoñi nacoto, vaha ca ma ca-
han ndo lengua nu iyo culto. Cuee ñi cahan
ndomaa ñimaa ndo sihin ra Ndyoo.

29 Ta tatu iyo ndo cuñi ndo cahan ndo
tuhun i saha ra Ndyoo sii ndo, cuu cahan
a uu a uñi tahan ndo minoo minoo ndo.
Tyizoho inga ndo ta ndyehe ndo tatu vaha
a ña vaha sa cahan ra cahan.

30 Ta tatu zacoto ra Ndyoo ñaa minoo
cuhva sii minoo ra tyizoho, cuñi si vatyi
nacutaxi ra cahan cuan ta nacahan inga ra.

31Ta tacuan tandɨhɨndo sa ñihindo tuhun
i saha ra Ndyoo sii ndo, cuu cahan ndo sii
si minoominoo ndo, ta cua cutuhva tandɨhɨ
ndo cuaha ca, ta cua ñihi ca ndo tundyee iñi
sihin Tuhun Ndyoo.

32 Tatu saha maa ra Ndyoo minoo tuhun
siindosacuacahanndo, cuucuatunoondo.

33Vatyi ña cuñi raNdyoo sa coo tizɨhɨ ta sa
cuvaa. Cuñi ra sa coo sa vii tañi iyo tandɨhɨ
inga vehe ñuhu nu titahan ra hermano.

34 Nacutaxi ñu zɨhɨ nu iyo culto. Ma cuu
cahan ñu vatyi catyi leymaa ra Ndyoo vatyi
nacundyaca ñaha rayɨɨ.

35 Ta tatu iyo sa cuñi ñu coto ñu, nandaca
tuhun ñu sii yɨɨ ñu ndya vehe ñu vatyi ña
tyaqui cuu si tatu cahan ñu nu iyo culto.

36 Tatu sica iñi ndo inga cuhva, cuñi si sa
nacohon iñi ndo vatyi ñá quisaha Tuhun
Ndyoo sihin maa ndo. Ta ña vasi si sa
cuenda samaa ñimaa ndo.

37 Tatu iyo ndo sica iñi ndo vatyi cuu
cahan ndo tuhun saha ra Ndyoo sii ndo a
tatu iyondo sica iñindovatyi saha raNdyoo
Tatyi Ii ra sii ndo, cua nacoto ndo vatyi
cuhva tyei ihya cuu tyiño i tava ra ndyaca
ñaha sii yo.

38 Zoco tatu iyo ndo ña cuñi ndo coto ndo
ñaa sa cuu sa ndisa, nandoo ndo tacuan ñi.

39Tacuan catyi sihin ndo hermanos, cuñi
xaan ndo sa cahan ndo tuhun saha ra
Ndyoo sii ndo, tama catyi ndo vatyi ma cuu
cahan ñiyɨvɨ lengua.

40Viiñizavahando tandɨhɨ tañavaaxaan.

15
Cuhva i nandoto ra Cristo

1 Vityi, yañi xaa, cuñi sa cua nacohon iñi
ndo tuhun sa cuenda cuhva cacu yo, tuhun
sa i zacote sii ndo. Sa i tɨɨn cuenda ndo sii si,
ta sino iñi ndo sii si ndya vityi.

2 Ta zuun ñi si cuu sa zacacu sii ndo tatu
ma naa iñi ndo tuhun sa zacote sii ndo, ta
tatu ndisa cuii i sino iñi ndo sii si.

3 Sa xihna ñi sa i zacote sii ndo cuu cuhva
i sihi ra Cristo sa cuenda cuatyi maa yo tañi
catyi Tuhun Ndyoo. Ihya cuu sa i cutuhva
mi sa xihna ñi.

4 Ta i tyihi ñiyɨvɨ sii ra sisi ñaña, ta sa cu
uñi quɨvɨ i nandoto ra tañi catyi si nu tutu ra
Ndyoo cuhva cua tahan ra.

5 Ta i ndyehe ra Pedro sii ra ta zɨquɨ ca
tandɨhɨ usi uu tahan ra i tava ra tyiño.

6 Yaha cuan ta i ndyehe ohon ziendu ra
hermano sii ra ɨɨn ñi cuhva. Ta cuaha xaan
ra cuan ndito ra ndya vityi, zoco iyo ra sa
sihi ra.

7Cuee ca i ndyehe ra Jacobo sii ra, ta zɨquɨ
ca tandɨhɨ ra i tava ra Jesús tyiño.

8Ta sa yaha tandɨhɨ cuan ta zɨquɨ i ndyehe
tucu mi sii ra. Tañi minoo ra cuee xaan i
cacu cui.

9 Vatyi ñiñi ca tandɨhɨ inga ra i tava ra
tyiño ta zɨquɨ ca mi. Yɨvɨ ra vaha cui tañi
inga ra i tava ra tyiño vatyi i zavaha xein sa
ña vaha sihin ñiyɨvɨ ñoho cuenda ra Ndyoo
quɨvɨ ta sino ca iñi.

10 Zoco cahnu xaan cuu cuhva cundahvi
iñi ra Ndyoo sii. Zaha xaan ra tumañi iñi
sii, ta i tava ra tyiño sii. Ta yɨvɨ sa caha ñi i
tava ra tyiño sii vatyi i zatyiñeñihi ca ta zɨquɨ
tandɨhɨ inga ra i tava ra tyiño. Zoco yɨvɨ mi
zatyiño sa ndisa vatyi maa ra Ndyoo ndyaa
sihin, ta maa ra zacuu tyiño cuan.

11Ta zuun ñi si cuu si a mi a inga ra vatyi
sa ñiñi ca cuu sa i zacoto ndi Tuhun Ndyoo
sii ndo, ta i sino iñi ndo sii si.

Ndisa vatyi cua nandoto ñiyɨvɨ i sihi
12Nacatyi ndi sihin ndo vatyi i nandoto ra

Cristo sa yaha i sihi ra. ¿Ta ñaa cuenda iyo
ndo catyi ndo vatyi ma nandoto ñiyɨvɨ tatu
sa yaha i sihi ñu?

13Zoco tatu sica iñi ndo vatyima nandoto
ñiyɨvɨ, vazɨquɨ ndya ra Cristo ta ñá nandoto
ra.

14Ta tatu ñá nandoto ra Cristo, sa caha ñi
cuu sa nacatyi ndi Tuhun Ndyoo, ta sa caha
ñi sino iñi ndo.

15 Tatu ña ndisa vatyi i zanandoto ra
Ndyoo sii ra Cristo, ra vatya cuu maa ndi
vatyi catyi ndi vatyi i zanandoto ra Ndyoo
sii ra. Ta ñá zanandoto ra sii ra tatu ma
nandoto ñiyɨvɨ i sihi, (tañi catyi maa ndo).

16 Vatyi tatu ma nandoto ñiyɨvɨ i sihi, ñá
nandoto ra Cristo.

17Ta tatu ñá nandoto ra Cristo, sa caha ñi
sino iñindo sa i zandasi ra cuatyi ndo. Ndoo
ca cuatyi ndo sata ndo tatu ñá nandoto ra.

18Ta tatu tacuan cuu si, ndya cuhva ndya
ra sino iñi sii ra Cristo, ra sa sihi, cunaa ra.

19 Tatu cuhva sino iñi yo sii ra Cristo
tyindyee si sii yo maa ñi ihya ñuu ñiyɨvɨ,
ndahvi ñi cuu yo. Yoñi ca inga ñiyɨvɨ ndyehe
ca tundoho ta zɨquɨmaa yo.

20 Zoco sa ndisa cuu si vatyi i nandoto ra
Cristo. Saxihnañimaara inandotonuyucu
ñiyɨvɨ i sihi, ta yucuan cuenda cua nandoto
tucumaa yo.

21 Sa cuenda minoo rayɨɨ, ta i quisaha
cuhva sihi ñiyɨvɨ. Ta sa cuenda inga rayɨɨ, ta
i quisaha coo cuhva sa nandoto ñiyɨvɨ.

22 Sa cuenda ra Adán ta sihi tandɨhɨ ñiyɨvɨ.
Ta sa cuenda ra Cristo ta cua nandoto
tandɨhɨ yo sa cuu cuenda ra.

23 Zoco cua nandoto yo quɨvɨ tahan si sii
yo. Xihna ca ra Cristo i sihi ta i nandoto ra,
ta cuee ca, quɨvɨ quisi tucu ra, cua nandoto
ñiyɨvɨ sa cuu cuenda ra.

24Yucuan cuu nu cua ndɨhɨ tuhun. Xihna
ca cua zanaa ra Cristo cuhva sii tandɨhɨ ra
ndyaca ñaha ta ra cu tyiño ta tandɨhɨ ra xaan
iñi sii ra. Ta cua nacuhva cuenda ra tandɨhɨ
si, ta cua cundyacañaha raNdyooZutuyo sii
si.

25 Vatyi tahan si sii ra Cristo cundyaca
ñaha randyacuazandɨhɨ ra cuhva sii tandɨhɨ
ra xaan iñi sii ra.

26 Ta minoo sa xaan iñi sii ra Cristo cuu
cuhva sa sihi ñiyɨvɨ. Ta nu ndɨhɨ tuhun, cua
zanaa ndɨhɨ ra cuhva cuan

27vatyi i saha ra Ndyoo sa cundyaca ñaha
ra Cristo tandɨhɨ. Zoco nu catyi Tuhun
Ndyoo vatyi cua cundyaca ñaha ra tandɨhɨ,
ña cuñi si catyi si vatyi cua cundyaca ñaha
ra sii ra Ndyoo vatyi maa ra Ndyoo cuu ra
saha sa cundyaca ñaha ra Cristo tandɨhɨ.

28Zoco tatu sa ndyaca ñaha ra Cristo, zehe
raNdyoo, tandɨhɨ ta zɨquɨ cua cuhva cuenda
ra tandɨhɨ si sii Zutu ra sa cundyaca ñaha
maa ra, ta zuun ñi maa ra cua cuhva ra sii
ra cundyaca ñaha Zutu ra. Ta ra Ndyoo cua
cuu ra Ndyoo sii tandɨhɨ sa iyo.

29 Ta inga tucu cuhva; iyo ndo sicoo
ndutya ndo sa cuenda ñiyɨvɨ i sihi. Zoco sica
iñi ndo vatyi ma nandoto ñiyɨvɨ i sihi, ta sa
caha ñi sa coo ndutya ndo sa cuenda ñu tatu
ma nandoto ñu.

30 Ta tatu ma nandoto yo cuñi ndo, ¿ñaa
cuenda sino iñi yo Tuhun Ndyoo? Ta tatu
ma nandoto yo cuñi ndo, sa caha ñi cuu sa
sino iñiyoTuhunNdyoo ta sahayocuhva sii
ñiyɨvɨ sa cahñi ñu sii yo ndya vaha ñi cuhva.

31 Ndisa vatyi tandɨhɨ quɨvɨ cuñi cahñi
ñiyɨvɨ sii. Ndisa xaan cuhva cuan tañi sa
ndisa tucu vatyi zɨɨ xaan cuñi sihinmaa ndo
sihin cuhva sino xaan iñi ndo sii ra Cristo
Jesús, ra ndyaca ñaha sii yo.

32 Ta quɨvɨ sahñi tehin sihin ñiyɨvɨ tañi
quɨtɨ xaan cuu ñu ñuu Efeso ¿yozo caa cua
tyindyee si cuan sii, tatu ma nandoto ñiyɨvɨ
i sihi? Ta tatu sa ndisa vatyi ma nandoto
ñiyɨvɨ, nacasi yo ta nacoho yo ta nacuzɨɨ iñi
yoñuuñiyɨvɨyavatyi ityaana iza cua cuuyo,
ta cua ndɨhɨ si yucuan ñi.

33 Ma cuhva ndo sa zandavi ñaha ñiyɨvɨ
sii ndo. Ndisa minoo cuhva catyi si: “Tatu
cu‑ɨɨn ndo sihin ñiyɨvɨ ña vaha, cua zatɨvɨ ñu
sii ndo.”

34Zaha cuenda ndo ñaa sa cuu sa vaha, ta
mazavahacandocuatyi vatyindyavityi iyo
ndo tañaha ca coto ndo sii ra Ndyoo. Catyi
cuhva ya vatyi cuñi sa cucahan nuu ndo.

Cuhva cua nandoto ñiyɨvɨ i sihi
35Ta iyo ndo cua catyi ndo: ¿Yozo caa cua

nandoto tucu ñiyɨvɨ i sihi? ¿Yozo caa cua
nduu coño ñuhu ñu?

36 Ma tondo xaan cuu ndo. Ñaa ñi maa
sa tasi yo, ma caña si tatu ma tyahyu xihna
coño si.

37 Vatyi ña tuhva yo tasi tuñama, tasi yo
nuñi. Ta tatu cuñi yo sa caña yoho ndutyi,
cua tasi yo ndutyi. Maa sɨtɨ ñi cuu sa tasi yo.

38 Ta cua caña si cuhva cuñi ra Ndyoo
vatyi zɨɨn zɨɨn cuhva caña sa zɨɨn zɨɨn sɨtɨ.

39 Ña inuu ñi caa tandɨhɨ coño ñuhu. Zɨɨn
caa coño ñuhu ñiyɨvɨ, ta zɨɨn caa coño quɨtɨ.
Ta tucu caa coño zaa ta coño tyiyaca.

40 Ta tucu caa sa iyo ityi zɨquɨ sihin sa iyo
nu ñuhu. Tyaqui xaan sa iyo ityi zɨquɨ, ta
tyaqui tucu sa iyo nu ñuhu, zoco tucu caa si.

41Zɨɨn caa sa ndisi ñicandyi ta sa ndisi yoo,
ta zɨɨn tucu caa tiñoo. Ta ña inuu ñi caa
tandɨhɨ tiñoo.

42 Ta zuun ñi cuhva cuan cua cuu quɨvɨ
nandoto yo vatyi cua ndu‑zɨɨn yo. Sa tyihi
ñiyɨvɨ sisi ñuhu cuu coño ñuhu yo sa cua
tyahyu, zoco sa cua nandoto cuu minoo sa
ma tyahyu ta ma tɨvɨ.

43 Coño ñuhu yo sa iyo vityi, yɨvɨ sa vaha
xaan cuu si vatyi cua tyahyu si tatu quɨhvɨ
si sisi ñuhu, zoco cuhva sa cua nandoto yo,
yaha xaan tyaqui cua nduu yo. Ñahñi ca
sa cuu zacuu coño ñuhu yo quɨvɨ quɨhvɨ si
ñaña, zoco cua nandoto si sihin cuaha xaan
cuhva.

44 Coño ñuhu yo sa cuu cuenda ñuu ñiyɨvɨ
ya, cua quɨhvɨ si sisi ñaña, zoco quɨvɨ cua
nandoto si, yɨvɨ ca cuenda ñuu ñiyɨvɨ ya cua
cuu si. Iyo coño ñuhu yo sa cuu cuenda
ñuu ñiyɨvɨ ya, ta cua coo tucu inga si sa yɨvɨ
cuenda ñuu ñiyɨvɨ ya zoco sa cuenda andɨvɨ.
Ta yucuan cuu sama tɨvɨ.

45 Catyi Tuhun Ndyoo: “Rayɨɨ sa sicoo sa
xihna ñi, ra Adán, i sicoo coño ñuhu ra ta
ndito añima ra”, zoco vaha ca ra Cristo vatyi
sahamaa ra cuhva sii ñiyɨvɨ sa nandoto ñu.

46Sa xihna ñi iyo coño ñuhu yo. Sa cuenda
ñuu ñiyɨvɨ ya cuu si. Cuee ca cua cuhva ra
Ndyoo inga coño ñuhu sii yo sa cuu cuenda
andɨvɨ.

47 Tacuan cuu si vatyi sa xihna ñi rayɨɨ i
zavaha ra Ndyoo, ñuhu i cuu ra. Zoco sa cuu
uu iquisi inga randyaandɨvɨ. Tamaa ra cuu
ra ndyaca ñaha sii yo.

48 Coño ñuhu maa yo cuu sa sino sihin
ndyahyu tañi coñoñuhu raAdán, ta tatu sino
iñi yo sii ra Cristo cuee ca cua cuhvamaa ra
minoo coño ñuhu saa sii yo sa cua cundito
andɨvɨ, ta cua cuu yo tañimaa ra.

49 Vityi caa yo tañi caa rayɨɨ i sino sihin
ndyahyu, ta cuee ca cua nduu yo tañi caa ra
Cristo.

50 Cuñi catyi sihin ndo hermanos, vatyi
ma cuu quɨhvɨ coño ñuhu yo nu ndyaca ñaha
ra Ndyoo. Ma cuu quɨhvɨ minoo sa cua tɨvɨ
nu ñahñi sa tɨvɨ iyo.

51 Vityi cua nacatyi minoo tuhun xehe
sihin ndo. Ña tandɨhɨ cuii yo cua cuu, zoco
cua nazama ra Ndyoo sii tandɨhɨ yo.

52Natahan si quɨvɨ, yatyi xaan cua nacasi
tahan tyiño; tañi tyehen ñi, tañi minoo
tuhun zatahan nuu ñi cua cuu si. Sa xihna
ñi cua coo nduzu cutu, ta zɨquɨ cua nandoto
ñiyɨvɨ i sihi. Cua zama ra Ndyoo cuhva iyo
ñu, ta ma cuu ca ñu. Tamaa yo tatu ndito ca
yo, cua zama tucu ra Ndyoo cuhva iyo yo.

53 Vityi cuu tɨvɨ coño ñuhu yo, zoco cua
zamaraNdyoo sii yominoocuhva sama tɨvɨ
ca yo.

54 Vityi iyo coño ñuhu yo minoo cuhva sa
cuu cuu si, zoco quɨvɨ cua nazama ra Ndyoo
sii si, tama cuu ca si. Tacuan ta cua tahan si
cuhva catyi si sisi Tuhun Ndyoo nu catyi si:
“Zahacanaa ra Ndyoo sii tuhun sihi ñiyɨvɨ.”

55 Ta catyi tucu Tuhun Ndyoo: “Cua za-
caqui sii ndo sisi sa i sihi ndo, ta ma cuu
cuii ndo. Ta ma zahacanaa ca tuhun sihi sii
ñiyɨvɨ.”

56 Sa saha cuhva sii tuhun sihi cuu cuatyi
yo. Ta catyi ley sahnu ñaa sa cuu cuatyi yo.

57 Zoco tyahvi ndyoo sii ra Ndyoo vatyi
saha ra cuhva sii maa yo, ta cuu zahacanaa
yo sa cuenda ra Jesucristo, ra ndyaca ñaha
sii yo.

58Yucuan cuenda, ndohohermanos, ra sa
ñoho xaan iñi, ɨɨn xaan cuu ndo sihin Tuhun
Ndyoo. Coto ñáha cuɨñɨ siyo ndo. Ñihi xaan
zatyiñondo tyiño ra ndyaca ñaha sii yo vatyi
sa sito ndo vatyi yɨvɨ sa caha ñi zatyiño ndo
tyiño ra. (Vatyi cua coo quɨvɨ cua nandoto
yo, ta cua cundyaayominoonu tyaqui xaan
sihin ra.)

16
Cuhva cuñi si tyindyee yo sii inga her-

mano sihin xuhun
1 Vityi cua nacatyi sihin ndo cuhva cuñi

si tyindyee ndo sii ñiyɨvɨ cuenda ra Ndyoo
sihin xuhun. Zavaha ndo cuhva i nacatyi
sihin sa zɨɨn zɨɨn ityi ra hermano nu cu si
Galacia.

2Macuatundondya sa sei yucuan ta zɨquɨ
zatahan ndo xuhun. Tahan tahan tumingu
tava zɨɨnndo saminoominoondoñaa sa cua
cuhva ndo. Tatu cuaha ca zahacanaa ndo,
cuaha ca cuhva ndo.

3Ta tatu sa sei yucuan, cua tasi yoo ra cuñi
ndo ndya ñuu Jerusalén vatyi cundyaca ra
xuhun cua cuhva ndo sihin carta ndo ndya
nu yucu ra hermano yucuan.

4 Ta tatu iyo tyiño sa cuhin yucuan, cua
cuhun ra sihin.

Nacatyi ra Pablo ndyamaa cua cahan ra
TuhunNdyoo

5Sa cuñi quisi nu yucu ndo, zoco xihna ca
cua cuhin nu cu si Macedonia, ta yaha cuan
ta cua sei nu yucu ndo.

6Ta tatucuu, cuandoi sihinmaandondya
yaha tyiemvu sa visi xaan. Ta cua tyindyee
ndo sii, ta cua cuu ca cuhin ityi nuu ca ndya
inga ñuu.

7Ña cuñi sa ɨɨn yaha ñi nu yucu ndo. Cuñi
ndoi naha tatu cuhvamaa ra Ndyoo.

8 Zoco cua ndoi ihya ñuu Efeso ndya sa
yaha vico Pentecostés.

9 Cua ndoi vazu sahñi tahan xaan ñiyɨvɨ
sihin, saha Tuhun Ndyoo ñuu ya vatyi iyo
xaan cuhva sa cuu nacatyi Tuhun Ndyoo
ihya.

10 Tatu saa ra Timoteo nu yucu ndo, cuu
ndo ñiyɨvɨ vaha sihin ra ta tyindyee ndo sii
ra ñaa sa cumañi sii ra vatyi zatyiño tucu
maa ra tyiño ra Ndyoo tañimi.

11 Tyaa tandɨhɨ ndo yahvi sii ra, ta tasi
ndo sii ra ihya sihin sa vaha quɨvɨ cua quisi
ra nu ndyei vatyi ndati sii ra sihin inga ra
hermano.

12Ta ra hermano Apolos, i zañiñi sii ra sa
cuhun ra nu yucu ndo ɨɨn ñi sihin inga ra
hermano, zoco ñá cuñimaa ra cuhun vityi.
Zoco cua cuhun ra quɨvɨ nacuyatyi ra.

Saha maa ra Pablo minoo nacumi sii
tandɨhɨ ñu sino iñi ñuu Corinto

13Coto ñáha cuzu ndo; coto ñáha zaña ndo
cuhva sino iñi ndo. Zandyee xaan ndo iñi
ndo, ta ma cuu ndo tañi sa ndyihi.

14Ñaa ñi maa sa zavaha ndo, zavaha ndo
sii si sihinminoo cuhva zañaha si vatyi cuñi
ndisa cuii ndo sii inga ñiyɨvɨ.

15 Sito ndo sii ñiyɨvɨ ra Estéfanas vatyi xi-
hna camaa ñu i sino iñi TuhunNdyoo nu cu
siAcaya, tavityi zatyiñoxaanñu sa tyindyee
ñu sii inga ñiyɨvɨ sino iñi.

16 Ta zañiñi sii ndo, hermanos, vatyi tyaa
ndo yahvi sii ñiyɨvɨ tañimaa ñu ta sii tandɨhɨ
inga ñiyɨvɨ tyindyee sihin tyiño ra Ndyoo.

17Zɨɨ xaan cuñivatyi i quisi ra Estéfanas, ra
Fortunato ta raAcaico vatyi cuu tyindyee ra
sii ndi sa cuendamaandovatyi ñá cuuquisi
ndo.

18 Saha xaan ra tundyee iñi sii, tañi saha
ra sii maa ndo. Cuñi si sa tyaa xaan ndo
yahvi sii ñiyɨvɨ tañimaa ra.

19Tasi tandɨhɨ rahermano ityi Asiaminoo
nacumi sii ndo. Tacuan tucu ra Aquila ta ña
Priscila sihin tandɨhɨ ñu sino iñi, ñu titahan
vehe ñu, zaquisi ñu minoo nacumi sii maa
ndo sa cuenda ra Jesús.

20 Tandɨhɨ cuii ra hermano tasi ra minoo
nacumi sii maa ndo. Cuhva ndo minoo
nacumi sii minoo ndo ta sii inga ndo.

21 Ta ihya tyei yuhvi ra Pablo minoo
nacumi sii ndo. Sihin ndahami tyei ihya.

22 Tatu iyo ra ña cuñi sii ra Jesucristo,
ra ndyaca ñaha sii yo, nacuhun ra cuan
andyaya. Ta catyi mi: ¡Quisi tucun Jesús,
quisi tucun!

23Ta cuñi sa cua cuhva xaan ra Jesucristo
sa vaha sii ndo.

24 Ta catyi sihin ndo vatyi cuñi xein sii
ndo sa cuenda ra Cristo Jesús. Ta nacuu si
tacuan.

Sa Cu Uu Carta I Tasi Ra
San Pablo Sii Ñiyɨvɨ Sino Iñi
Sii Ra Ndyoo Ñuu Corinto

Sa cu uu carta i tasi ra Pablo ndya ñuu
Corinto

1 Yuhvi ra Pablo i casi ra Ndyoo sii vatyi
cuiminooapóstol ra Jesucristo. Ta tyei carta
yasihinraTimoteoyañiyo, ta cua tasindi sii
si siimaando, ra cu veheñuhu raNdyooñuu
Corinto, ta sii tandɨhɨñiyɨvɨ sa cuu cuenda ra
Ndyoo nacahnu Acaya.

2 Nacuhva xaan ra Ndyoo tumañi iñi sii
tandɨhɨ ndo, ta nacuhva ra sa coo sa taxi
añimando, ta tacuan tucunazavaha ra Jesu-
cristo, ra ndyaca ñaha sii yo.

Cuhva i ndyehe xaan ra Pablo tundoho
3 Zacahnu xaan ndi sii ra Ndyoo, Zutu ra

ndyaca ñaha sii yo, ra Jesucristo. Cundahvi
xaan iñi ra Ndyoo sii ndi tañiminoo zutu sa
ndyihi, ta sahaxaanra tundyee iñi sii ndinu
ndyehe ndi tundoho.

4 Nu ndyehe ndi tundoho saha xaan ra
tundyee iñi sii ndi vatyi sihin cuhva cuan ta
cuucuhvamaandi tundyee iñi sii ingañiyɨvɨ
ndyehe tundoho zuunñi cuhva sa sahamaa
ra tundyee iñi sii maa ndi.

5Ndyehe xaan ndi tundoho sa cuenda ra
Cristo. Ta zuun ñi sa cuenda ra Cristo ta
saha xaan ra Ndyoo tundyee iñi sii ndi.

6 Ndyehe xaan ndi tundoho vatyi i za-
coto ndi sii maa ndo cuhva saha ra Ndyoo
tundyee iñi sii yo ta cuhva zacacu ra sii yo.
Ta sisi tundoho sa ndyehe ndi, ta saha ra
Ndyoo tundyee iñi sii ndi, ta tyindyee tucu
si sii maa ndo vatyi saha tucu si tundyee iñi
sii maa ndo vatyi ndyehe ndo cuhva saha
xaan ra Ndyoo tundyee iñi sii ndi. Ta zuun
ñi tundoho sa ndyehe ndi ta ndyehe tucu
maa ndo, ta cuu cundyee iñi ndo sii si.

7 Nɨɨ xaan iñi ndi sa cuenda ndo vatyi
sito ndi vatyi tañi ndyehe ndo tundoho ta
tacuan tucu cua cuhva raNdyoo tundyee iñi
sii ndo.

8Tandohohermanos, cuñindi sa cua coto
ndo vatyi i ndyehe xaan maa ndi tundoho
nu cu si Asia. Yaha xaan cahnu tundoho i
cuu sii ndi ndya cuhva i sica iñindi vatyima
cundyee ca iñi ndi. Ta i yuhu ndi coto cuu
ndi sihin tundoho cuan.

9 I sica iñi ndi vatyi cua cahñi ñiyɨvɨ sii
ndi ta ma cuu zacacu ndi sii ndi. Ta sihin
cuhva cuan ta i sino ca iñi ndi sii ra Ndyoo
vatyi cuu zacacu maa ra sii ndi ta cuu tucu
zanandoto ra sii ñiyɨvɨ i sihi.

10 Ta ndisa i zacacu ra sii ndi, ta ñá sihi
ndi sihinminoocuhvasaquiñixaannucuñi
cahñi ñiyɨvɨ sii ndi. Ta nɨɨ xaan iñi ndi sii ra

Ndyoo vatyi cua zacacu tucu ra sii ndi inga
saha

11 tatu tyindyee maa ndo sii ndi sihin sa
cahan ndo sihin ra sa cuenda ndi. Ta tatu
cua caca tandɨhɨndo sii ra, cuee ca ta tandɨhɨ
ndo cua nacuhva xaan ndo tyahvi ndyoo sii
ra sa cuenda sa vaha cua zavaha ra sihin
ndi.

Nacatyi ra Pablo ñaa cuenda ñá saa ra
yatyi ca ñuu Corinto

12 Zɨɨ xaan cuñi ndi vatyi catyi sa siñi tuñi
vaha sii ndi vatyi vaha xaan cuu cuhva i
zavaha ndi ta ndoo xaan, ta yoñi sii zandavi
ñaha ndi ihya ñuu ñiyɨvɨ. Ta sihin maa ndo
cuaha ca sa vaha i zavaha ndi ndɨhɨ ca. I
tyindyee ra Ndyoo sii ndi sihin cuhva ya, ta
ñá zavaha ndi sii si sihin sa siñi tuñi ñimaa
ndi.

13 Ta sa tyaa ndi carta sii ndo, ñahñi sa
xehecahansi. Maañi sacasi cahansi, cuhva
cuu cutuñi iñi ndo. Ta cuñi sa cua cutuñi
vaha iñi ndo tandɨhɨ si

14 tañi sa cutuñi iñi ndo zuhva. Ta quɨvɨ
cua quisi ra Jesús ra ndyaca ñaha sii yo ta zɨɨ
xaan cua cuñi ndo sihinmaa ndi, ta zɨɨ xaan
cua cuñi tucu ndi sihin ndo.

15 Ta sa cuenda cuhva cuan, cuñi cuhin
inga saha nu yucu ndo vatyi cuñi tyindyei
sii ndo uu saha.

16 I sica iñi vatyi cua yehi nu yucu ndo
ityi cuhin ñuuMacedonia. Ta sa yaha cuhin
Macedonia ta cua cuhin inga saha nu yucu
ndo sica iñi, ta cua tyindyee ndo sii, ta cua
cuhin nu cu si Judea.

17 ¿Atu sica iñi ndo vatyi ñá ndise sa cua
cuhin nu yucu ndo? ¿Atu sica iñi ndo vatyi
ñá nacañi vaha iñi ta quehin? Ña tacuan iye
vatyi ña caa que tañi caa ñiyɨvɨ ñuu ñiyɨvɨ ya.
Catyi ñu vatyi cua zavaha ñu minoo cuhva,
ta ña zavaha ñu sii si.

18Zoco sito vaha raNdyoovatyi quehin sa
ndisa, ta ña zandavi ñehi.

19 Vatyi ña tacuan iyo ra Jesús Zehe ra
Ndyoo. Ña zandavi ñaha ra. Tatu catyi ra
minoo cuhva, sa ndisa cuii cuu si. Ta mi
sihin ra Silvano ta ra Timoteo i zacoto ndi
tuhun ra Jesús sii ndo.

20 Sa cuenda ra Cristo ta ñihi yo tandɨhɨ sa
catyi ra Ndyoo ta sa naha vatyi cua cuhva
ra sii yo. Ta cuhva zacahnu yo sii ra Ndyoo
ta cahan yo sihin ra, catyi yo: “Nacuu si
tacuan” vatyi sito yo vatyi cua cuhva ra sa
vaha sii yo sa cuenda ra Cristo.

21 Maa ra Ndyoo tyindyee sii yo, ta ma
ndoyo ñuhu yo. Ta zandu‑ɨɨn ra sii yo sihin
ra Cristo. Ta saha ra Tatyi Ii ra sii yo.

22 Cuu si tañi i tyaa ra tuñi ra sii yo vatyi
saha ra Tatyi Ii ra sii yo vatyi coo si añima yo
vatyi cuee ca cua cuhva ra cuaha xaan ca sa
vaha sii yo.

23TasitovaharaNdyoovatyiñásehinñuu
ndo quɨvɨ sa i sica iñi cuhin vatyi cundahvi
iñi siimaandocoto cuxein sihinndo. Ta sito
maa ra Ndyoo tandɨhɨ sa iyo añime.

24 Ta ña ñiñi nacatyi que sihin ndo yozo
caa cundyico ndo sii ra Ndyoo vatyi sa sino
vaha iñi ndo. Zoco cuñi tyindyei sii ndo ta
cua coo ca sa zɨɨ sa saha raNdyooañimando.

2
1Yucuan cuenda ñá cuñi cuhin inga saha

nu yucu ndo sihin tucuihya iñi.
2 Vatyi tatu sihin cuhva cua quehin sihin

ndo ta zanducuihye iñi ndo, yoñi cua zan-
duzɨɨ iñi mi vatyi ma cuu zanduzɨɨ ndo iñi
tatu sa zanducuihye iñi ndo.

3 Yucuan cuenda i tasi carta cuan sii ndo
vatyi cua zandundoo ndo tyiño cuee ca sa
quisi nu yucu ndo coto nducuihya iñi zacuu
ndo sihin cuhva iyo ndo. Tahan si sii ndo sa
zanduzɨɨ ndo iñi. Ta nɨɨ cuu iñi vatyi tatu zɨɨ
cuñimi, zɨɨ cua cuñi tucumaa ndo.

4 Yucuan cuenda i tyei carta cuan vazu
yaha xaan cuihya i cuñi quɨvɨ i tyei sii si
ndya cuhva saqui. Zoco ñá cuñi zanducui-
hye iñi ndo sihin carta cuan. I cuñi sa cua
coto ndo vatyi cuñi xein sii ndo.

Cuñi si sa zanaa yo iñi yo cuatyi ñiyɨvɨ
5Sa cuihya iñi sahaminoo ra cuan, yɨvɨ sii

maa ñi mi saha ra sii si. Sii tucu maa ndo
saha ra zuhva. Zuhva catyi vatyi ña cuñi
cañi ñihi sii ra.

6Ta cuhva sa tasi tuñi tandɨhɨndo sii ra, sa
vaha ñi vityi.

7 Ta vityi cuñi si vatyi zanaa ndo iñi ndo
cuatyi i zavaha ra quɨvɨ cuan ta cuhva ndo
tundyee iñi sii ra coto yaha xaan nducuihya
iñi ra.

8 Yucuan cuenda zañiñi sii ndo vatyi za-
coto ndo sii ra vatyi cuñi ca ndo sii ra.

9 I tyei carta cuan sii ndo quɨvɨ cuan vatyi
cuñi cote tatu cua tyaa ndo yahvi tandɨhɨ sa
catyi sihin ndo.

10 Ta vityi yoo ra zaha ndo tucahnu iñi,
zaha tucu mi tucahnu iñi sii ra. Ta yoo ra
zehi tucahnu iñi, zavehi sii si ndya nuu ra
Cristo sa cuendamaa ndo.

11Tasitoyovatyi tatumazahayo tucahnu
iñi sii ñiyɨvɨ, cua tyihi cuihna minoo cuhva
ña vaha añima yo vatyi sa sito yo cuhva
tuhvamaa ra zavaha.

Ñá ndoo ra Pablo ñuu Troas
12Quɨvɨ i sei ñuu Troas cua zacote Tuhun

Vaha sa cuenda ra Cristo, ta i nuña xaan ra
ndyaca ñaha sii yo ityi, ta i cuu zacoto xein
Tuhun ra.

13 Zoco ña zɨɨ i cuñi vatyi ñá nañihi sii ra
Tito, yañi yo. Yucuan cuenda i zandoi sii ñu
ñuu cuan, ta sehin ndyaMacedonia.

Zacoto ra Pablo Tuhun Ndyoo sihin
tandɨhɨ cuii añima ra

14 Ta vityi sehi tyahvi ndyoo sii ra Ndyoo
vatyi zahacanaa yo tandɨhɨ saha sa cuenda
ra Cristo, ta sihin tyiño maa ndi zacoto ra
Ndyoo tuhun ra nacahnu cuii. Ta tañi mi-
noo sa vixi xaan sahan cuu tuhun ra.

15 Vatyi tuhun sa nacatyi ndi cuu tañi
minoo sa vixi xaan sahan sa saha maa ra
Cristo sii raNdyoo. Tañihi tandɨhɨñiyɨvɨxico
cuan, ñu cua cacu ta ñu cunaa.

16Ñiyɨvɨ sa ma cacu, sica iñi ñu vatyi mi-
noo xico quiñi xaan sahan cuu si tañiminoo
xico sa cua cahñi sii ñu vatyi nacatyi tuhun
cuan cuhva cunaa ñu. Zoco ñiyɨvɨ cua cacu,
minooxico tyaqui xaan sahancuu si cuñiñu
cuhva cahan ndi. Ta ma cuu zavaha ndya
vaha ñi ñiyɨvɨ tyiño ya.

17 Ta maa ndi ña iyo ndi tañi iyo cuaha
xaan ra. Vatyi nazaca ra tuhun ña ñiñi sihin
Tuhun Ndyoo vatyi iyo sa cuñi ra ñihi ra
sihin cuhva cuan. Zoco ndoo xaan zacuaha
maa ndi cuhva i tava ra Ndyoo tyiño sii ndi.
Ɨɨnñi cuundi sihin ra Cristo, ta sito ndi vatyi
ndyehe ra Ndyoo tandɨhɨ sa zavaha ndi.

3
Cuhva saa iyo sa cuenda ra Cristo

1 Ta sa cahan ndi tuhun cuan ¿atu sica iñi
ndo vatyi zacahnu ndi sii ndi? Ña zacahnu
ndi sii ndi. ¿A atu sica iñi ndo vatyi cuize
carta tañindyizo inga ra ta catyi si sihinndo
vatyi vaha ñiyɨvɨ cui a cuize carta sa tyaa
maa ndo ta catyi si sihin inga ñiyɨvɨ vatyi
vaha ñiyɨvɨ cui?

2Zocomaa ndo cuu carta ndi. (Sa cuenda
tyiño i zavaha ndi nu yucu ndo.) Ta carta ya
iyo si añimandi. Ta cuu coto tandɨhɨñiyɨvɨ sii
si ta cahvi ñu sii si.

3 Ta maa ndo cuu tañi minoo carta i za-
quisi ra Cristo, ta i tyaa maa ndi sii si. Ta
carta ya yoñi tyaa sii si sihinminoo lapicero
a numinoo yuu, zoco Tatyi Ii maa ra Ndyoo
ndito i tyaa si sisi añima ndo.

4 Ta tyehen cuhva quehin vatyi site vatyi
cua cuhva ra Ndyoo sa quita vaha tyiño
zavehi. Vatyi tyindyee ra Cristo sii.

5 Ta ña quehin cuhva ya vatyi cuu zacuu
sa maa ñi mi. Ña tacuan, vatyi tandɨhɨ sa
zavehi, ra Ndyoo saha cuhva cuan sii.

6 I saha ra cuhva sii, ta cuu nacatyi sihin
ñiyɨvɨ sa cuenda tuhun saa i saha ra Ndyoo.
Zacacu tuhun saa ya sii yo, ta saha si minoo
cuhva saa, cundito yo vatyi iyo Tatyi Ii maa
ra Ndyoo sihin yo. Ta ley sahnu sa saha ra
Ndyoo sii ra Moisés, ma cuu zacacu si sii
yo. Zañaha si ñaa sa cuu cuatyi yo. Ta sa
cuenda cuatyi yo, ta cuu si tañi sa sihi añima
yovatyimacuu tyaayoyahvi sii tandɨhɨ cuii
ley sahnu cuan.

7 Ta ley sahnu sa i tyaa ra Ndyoo sata
minoo yuu, vaha xaan i cuu si ndya cuhva
ndya ñá cuu ndyehe ñiyɨvɨ nuu ra Moisés

quɨvɨ i ñihi ra sii si vatyi ndisi xaan i nduu
nuu ra. Ta i naa sa ndisi cuan cuee cuee ñi.

8Ta vityi iyo tuhun saa sa saha ra Ndyoo,
ta vaha xaan ca si ta zɨquɨ tuhun sahnu
cuan.

9 Vatyi tatu vaha xaan cuu tuhun sahnu
cuan ta saha si sa cuu yo ¿tañacumacuvaha
xaan ca tuhun saa ya vatyi zanduvaha si sii
yo ityi nuu ra Ndyoo?

10Ta ley sahnu sa vaha xaan cuan, ña vale
ca si ityi nuu tuhun saa ya vatyi vaha xaan
ca cuu tuhun saa ya.

11Ta tatu tuhun sahnu sa cua naa ta vaha
xaan i cuu si ta tyaqui xaan i cuu si, vaha
xaan ca cuu tuhun saa ya vatyi ma naa si
ndaha ñi.

12Ta sitondi vatyimanaa tuhun saaya, ta
yucuan cuenda nɨɨ xaan cuñi ndi ta nacatyi
ndi Tuhun Ndyoo.

13Ñazavahandi cuhva i zavaharaMoisés.
I tyazi ra zahma nuu ra vatyi ma ndyehe
ñiyɨvɨ hebreo cuhva cua naa sa ndisi xaan
nuu ra cuee cuee ñi. Vatyi ñá cuu ndoo sa
ndisi cuan nuu ra.

14Taña ɨɨnñinuuraMoisés i tyazi sa tyazi,
zoco ndya sa siñi tuñi sii ñiyɨvɨ cuan ta i
tyazi tucu si. Ta ndya cuhva ndya vityi ta
ña cutuñi vaha iñi ñu tatu cahvi ñu tuhun
sahnu cuan vatyi maa ñi sa sino iñi yo sii ra
Cristo cuu sa tyaa siyo sa tyazi sa siñi tuñi
yo.

15 Ta ndya cuhva ndya vityi tatu cahvi
ñiyɨvɨ hebreo tuhun i tyaa ra Moisés, ña
cutuñi ndisa cuii iñi ñu sa cahvi ñu.

16Zoco tatu sino ndisa iñi ñu sii ra ndyaca
ñaha sii yo, cua tyaa siyo ra sa tyazi sa siñi
tuñi sii ñu.

17 Ta maa ra ndyaca ñaha sii yo cuu ra
Tatyi Ii. Ta tatu iyo Tatyi Ii ra ndyaca ñaha
sii yo añima yo, ña ndyaca ñaha ca ley sahnu
cuan a cuatyi yo sii yo.

18Ñahñi sa tyazi nuuyo. Ndyehe yo cuhva
vaha xaan iyo ra ndyaca ñaha sii yo tañi
sa ndyehe yo minoo nu ino. Ta cuhva sa
ndyehe yo iyo maa ra, tacuan nduu tucu
maa yo cuee cuee ñi. Tatyi Ii ra Ndyoo zama
si cuhva iyo yo tanduvaha ca yo tanduvaha
ca yo, ta cuahan nduu yo tañi iyo ra Cristo.

4
1 Saha ra Ndyoo tyiño ya sii ndi, ta cun-

dahvi iñi ra sii ndi, ta tyindyee ra sii ndi. Ta
yucuan cuenda ña nducuihya iñi ndi ta ña
zandɨhɨ ndi tuhun.

2Tañazavahandi saxehe, sa saha ticahan
nuu. Ña zandavi ñaha ndi. Maa ñi Tuhun
Ndyoo zacuaha ndi, ta ña nazaca ndi inga
tuhun sihin si. Maa ñi sa ndisa cahan ndi.
Ta sihin cuhva cuan ta sito ñiyɨvɨ sihin sa
siñi tuñi vaha ñu vatyi vaha ñiyɨvɨ cuu ndi,
ta ndyehe ra Ndyoo cuhva zavaha ndi.

3Ña tyixehe ndi Tuhun Ndyoo. Zoco xehe
xaan si sa cuenda ñiyɨvɨ cua cunaa.

4 Ra ndyaca ñaha ñuu ñiyɨvɨ ya zatɨvɨ ra
sa siñi tuñi sii ñiyɨvɨ ña sino iñi coto cutuñi
iñi ñu tuhun vaha xaan sa cuenda ra Cristo,
cuhva zacacu ra sii yo. Ta ra Cristo cuu ra
Ndyoo, ta ɨɨn ñi caa maa ra tañi ra Ndyoo
Zutu ra.

5Ta cuhvanacatyi ndi TuhunNdyoo sihin
ñiyɨvɨ, ña cahan ndi tuhun maa ndi, cahan
ndi tuhun ra Jesucristo, ra ndyaca ñaha sii
yo. Ta catyi ndi vatyimaandi cuumuzundo
vatyi cuñi ndi sii ra Cristo.

6Maa ra Ndyoo cuu ra catyi vatyi cua coo
sa ndisi quɨvɨ zavaha ra sa ndisi, ta zuun
ñi maa ra zandundisi añima yo. Ta tacuan
ta sihin sa sito yo sii ra Cristo ta sa sito yo
cuhva sa vaha xaan ta tyaqui xaan iyo maa
ra Ndyoo.

Sihin sa sino ñi iñi yo sii ra Ndyoo ta cuu
coo yominoo cuhva saa

7Coñoñuhuyocuu tañiquɨyɨñivatyiñahñi
ra cuu maa yo. Ta tacuan ta cuu ndyehe
ñiyɨvɨ vatyi tandɨhɨ cuhva sa vaha xaan sa
cuu sii ndi, cuenda ra Ndyoo cuu si ta yɨvɨ
sa cuendamaa ndi.

8 Yucuan cuenda vazu iyo tizɨhɨ nacahnu
nu cuahan ndi, zoco ña zandɨhɨ ndi tuhun.
Ta vazu ña cutuñi iñi ndi tandɨhɨ sa tahan
ndi, zoco sito ndi vatyi cua quita vaha ndi.

9 Cuñi cahñi ñiyɨvɨ sii ndi, zoco ña maa
tuhunñindi vatyi ndyaa raNdyoo sihinndi.
Cañi ñu sii ndi, zoco ñá sihi ndi.

10 Tandɨhɨ nu cuahan ndi ndatu ndi sa
cua cuu ndi sa cuenda ra Jesús vatyi tacuan
ta cua ndyehe ñiyɨvɨ vatyi ndito ndi minoo
cuhva saa, cuhva saha ra Jesús sii ndi.

11 Tandɨhɨ quɨvɨ sa yatyi cuii cuu ndi sa
cuenda ra Cristo vatyi cuhva cuan ta cua
ndyehe ñiyɨvɨ vatyi iyo ra Cristo añima ndi
ta saha raminoo cuhva saa coo ndi.

12 Ndatu ndi sa cua cahñi ñiyɨvɨ sii ndi
vatyi nacatyi ndi Tuhun Ndyoo. Ndyehe
xaan ndi tundoho sa cuenda si, zoco sa
cuenda sa nacatyi ndi Tuhun Ndyoo sihin
ndo ta ñihi ndo cuhva coo ndominoo cuhva
saa.

13 Sino iñi ndi tañi i sino iñi ra rey David
quɨvɨ i catyi ra: “Sino iñi, ta yucuan cuenda
nacatyi sihin ñiyɨvɨ.” Catyi ra. Ta tacuan
tucu maa ndi, sino tucu iñi ndi, ta yucuan
cuenda nacatyi ndi.

14 Vatyi sito ndi vatyi cuhva i zanandoto
ra Ndyoo sii ra Jesús sisi sa i sihi ra ta
cua zanandoto tucu ra sii maa ndi vatyi sa
ndu‑ɨɨn ndi sihin ra Jesús, ta cua cundyaca
ra sii ndi sihinmaa ndo ityi nuumaa ra.

15 Tandɨhɨ tundoho sa ndyehe ndi cuu
cuenda maa ndo vatyi tyindyee si sii ndo.
Ta tatu cuaha ndo cua ñihi ndo sa vaha sa
saha maa ra Ndyoo sii ndo, cuaha ndo cua

nacuhva xaan ndo tyahvi ndyoo sii ra, ta
cua zacahnu ndo sii ra.

16Yucuan cuenda ña ndu‑uu iñi ndi tyiño
ya. Ta vazu sa cuñi cuu coño ñuhu ndi, zoco
ndundyee ca iñi ndi tahan tahan quɨvɨ.

17 Ta sito ndi vatyi tundoho sa ndyehe
yo ñuu ñiyɨvɨ ya yɨvɨ sa ñiñi xaan cuu si, ta
yatyi cua yaha si. Zoco sa cuenda maa si ta
cua ñihi ndi cuaha xaan sa vaha tandɨhɨ cuii
tyiemvu nu ndyaa ra Ndyoo.

18 Yucuan cuenda ña tyaa ndi yahvi sa
ndyehe yo vityi. Tyaa ca ndi yahvi sii sa ña
cuu ndyehe yo vatyi yucuan cuu sa cua coo
tandɨhɨ cuii tyiemvu. Ta sa cuu ndyehe yo
vityi, cunaa tandɨhɨ si.

5
1 Sito ndi vatyi tatu cua cuu ndi cua

tyahyu coño ñuhu ndi vatyi tañiminoo vehe
sa cuu cuenda ñuu ñiyɨvɨ ñi cuu coño ñuhu
yo. Zoco iyo vehe ndi ityi zɨquɨ sa yɨvɨñiyɨvɨ i
zavaha. Maa ra Ndyoo i zavaha sii si, ta cua
coo si tandɨhɨ cuii tyiemvu.

2Ndisa vatyi nɨɨ ñi sa ndyaa ndi ñuu ñiyɨvɨ
ya nducuihya xaan iñi ndi vatyi cuñi xaan
ndi coo ndi sisi sa cua cuhva ra Ndyoo
andɨvɨ.

3Sisi sa cua cuhva raNdyoo cua cooañima
ndi, ta ma coo si tacuan ñi.

4 Nɨɨ ñi sa iyo ndi sisi coño ñuhu ndi sa
cuu cuenda ñuu ñiyɨvɨ ya, nducuihya iñi ndi
vatyi zayanga si sii ndi. Ña cuñi ndi sa ma
coo coño ñuhu ndi, zoco cuñi ndi coo ndi
cuhva saa sa cua cuhva ra Ndyoo sii ndi.
Cuñi ndi sa cunaa coño ñuhu sa cuu cuenda
ñuuñiyɨvɨ ya ta cua coondiminoo cuhva saa
sama ndɨhɨ.

5 Ta maa ra Ndyoo cuu ra catyi vatyi
tacuan cua cuu si, ta i saha ra Tatyi Ii ra sii
yo. Ta cuhva cuan zañaha si vatyi cuañihiyo
tandɨhɨ cuii sa cua cuhva ra.

6 Ta yucuan cuenda ña yuhu ndi sa cuu
ndi. Ta sito ndi vatyi nɨɨ ñi sa iyo ndi ihya
ñuu ñiyɨvɨ ya sisi coño ñuhu ndi, ña iyo ndi
gloria sihin ra Ndyoo.

7 Sito ndi vatyi ndisa cuu cuhva ya vatyi
sino iñi ndi sii ra Ndyoo ta yɨvɨ sa cuenda
minoo sa ndyehe ndi.

8 Ta nɨɨ xaan iñi ndi, ta sica iñi ndi vatyi
vaha ca tatu zandoo ndi coño ñuhu ya ta
cuhun ndi nu ndyaa ra ndyaca ñaha sii yo.

9 Yucuan cuenda ñihi xaan nducu ndi
cuhva zavaha ndi cuhva tahan iñi ra a cuu
si sa ñoho ca ndi sisi coño ñuhu ndi ihya ñuu
ñiyɨvɨ a cuu si sa cuahan ndi nu ndyaa ra.

10 Vatyi sa minoo minoo yo cua yaha yo
ityi nuu ra Cristo, ta cua zandaa ra tyiño
cuenda yo, ta cua ñihi yo sa tahan si sii yo
sa cuenda cuhva i zavaha yo sa vaha a sa ña
vaha quɨvɨ i sicoo yo sisi coño ñuhu yo ñuu
ñiyɨvɨ ya.

Zacoto ra Pablo cuhva nduvaha yo ityi
nuu ra Ndyoo

11 Sito ndi vatyi cua tasi tuñi ra Ndyoo sii
ndi tatu ma zavaha ndi cuhva catyi ra. Yu-
cuan cuenda nducu xaan ndi cuhva cahan
ndi sihin ñiyɨvɨ vatyi nacuhva cuenda ñu sii
ñu sii ra Ndyoo. Sito vaha ra Ndyoo cuhva
iyo ndi, ta sito tucu maa ndo sihin añima
ndo, cuñi.

12Ña cuñi ndi zacahnu ndi sii ndi sihin sa
cahan ndi ihya, zoco cuñi ndi sa nacohon
iñi ndo vatyi tuhun ndisa i zacoto ndi sii
ndo. Tacuan ta cua tahan ca iñi ndo sii ndi.
Ta cua ñihi ndo cuhva cahan ndo sihin ra
zacahnu sii. Catyi ra cuan vatyi vaha ra,
zoco ñahñi sa vaha iyo añima ra.

13Tatu ra loco cuu ndi (vatyi cahan ndi sa
vaha sa cuenda maa ndi), zoco zavaha ndi
cuhva ya vatyi cuñi ndi zacahnu ndi sii ra
Ndyoo. Ta tatu iyo sa vaha sii sa siñi tuñi
ndi, tacuan iyo ndi vatyi cuñi ndi tyindyee
ndi sii maa ndo.

14 Zañiñi ndi ta zacoto ndi Tuhun Ndyoo
sii ñiyɨvɨ vatyi sito ndi cuhva cuñi xaan
ra Cristo sii tandɨhɨ ñiyɨvɨ. Sihi ra Cristo
sa cuenda cuatyi tandɨhɨ ñiyɨvɨ, ta yucuan
cuenda sito yo vatyi cuu si tañi sa sihi yo
sihin ra Cristo, ta cuu zaña yo sa zavaha yo
sa ña vaha.

15 I sihi ra sa cuenda tandɨhɨ yo, ta yucuan
cuenda ma cuu ca coo yo cuhva cuñi maa
yo. Cua zavaha yo cuhva cuñimaa ra i sihi
ta nandoto ra sa cuenda yo.

16 Ta vityi ma cuu catyi yo tatu vaha a ña
vaha sa zavaha ñiyɨvɨ cuhva caa ñu ihya ñuu
ñiyɨvɨ. Ndya sii ra Cristo ta i quehin cuhva
cuan vatyi sica iñi vatyi cuu raminoo ñiyɨvɨ
tañi maa yo, zoco vityi ma cuu ca caca iñi
cuhva cuan.

17 Vatyi quɨvɨ saha cuenda yo sii yo sii
ra Cristo, i zama ra tandɨhɨ cuhva iyo yo.
Tandɨhɨ cuhva i sica iñi yo ityi sata sa i
nazamasi vatyi i saha ra inga sa siñi tuñi saa
sii yo.

18 Ta tandɨhɨ cuhva ya, maa ñi ra Ndyoo i
zavaha sii si vatyi cuñi ra sa cua zanduvaha
ra sii yo sihin ra sihin cuhva i zavaha ra
Cristo. Ta i saha ra tyiño sii maa ndi vatyi
nacatyi ndi sihin ñiyɨvɨ cuhva cuu nduvaha
ñu sihin ra.

19 Sihin cuhva i zavaha ra Cristo, ta i
zanduvaha ra Ndyoo sii tandɨhɨ ñiyɨvɨ ñuu
ñiyɨvɨ sihin ra. Ña tyaa ca ra cuatyi i zavaha
ñu sata ñu. Ta saha ra tyiño sii maa ndi sa
zacotondi sii ñiyɨvɨvatyi cuñi ra sanduvaha
ñu sihin ra.

20Maandi cuu ra sica sihin tyiño raCristo.
Cuu si tañi sa maa ra Ndyoo zañiñi sii ndo
sihin tuhun cahan ndi vatyi sihin tyiñomaa
ra sica ndi. Yucuan cuenda zañiñi ndi sii
ndo vatyi nanduvaha ndo sihin ra Ndyoo
vatyi yucuan cuu sa cuñi ra Cristo.



2 CORINTIOS 5:21 212 2 CORINTIOS 7:7

21 Ñahñi numinoo cuatyi i zavaha ra
Cristo, zoco sa cuenda maa yo i ndyehe ra
Ndyoo sii ra tañi minoo ra iyo cuatyi. Ta
cuhva vaha xaan iyo ra Cristo, i saha ra
Ndyoo siimaa yo, ta nduu yoñiyɨvɨ vaha ityi
nuu ra Ndyoo.

6
1 Zatyiño ndi ɨɨn ñi sihin ra Cristo, ta yu-

cuan cuenda zañiñi ndi sii ndo vatyima coo
ndo tañi ra ña sito sii ra Ndyoo. Cutyiño ndo
tandɨhɨ sa vaha sa saha ra Ndyoo sii minoo
minoo ndo.

2Vatyi tyehen catyi ra Ndyoo nuu tutu ra:
“Siñi sa cahan ndo quɨvɨ i zacaqui sii ñiyɨvɨ,
ta i tyindyei sii ndo”, catyi ra. Ta vityi cuu
tyiemvu vaha, tyiemvu zacacu ra Ndyoo sii
ñiyɨvɨ.

3 Nducu xaan ndi cuhva cuu ndi ñiyɨvɨ
vaha xaan coto ma tahan iñi ñiyɨvɨ cuhva
zavaha ndi ta catyi ñu vatyi ña vaha Tuhun
Ndyoo ta ma sino iñi ñu.

4 Cuñi ndi sa cua ndyehe ñu vatyi muzu
maa ra Ndyoo cuu sii ndi sa ndisa cuii sihin
cuhva zandyee xaan ndi iñi ndi ndyehe ndi
tundoho, ta tandɨhɨ sa yɨɨ xaan. Ta sihin
cuhva cundyee xaan iñi ndi.

5Vazu cañi ñiyɨvɨ sii ndi ta tyihi ñu sii ndi
vehecaa tacuvaaxaanñu, zocozandyeendi
iñindi. Ñihi xaan zatyiñondi. Iyo sahandya
cuhva ña quixi ndi, ta ña ñihi ndi sa casi ndi.

6 Zandyee ndi iñi ndi sihin tandɨhɨ cuhva
ya vatyi muzu maa ra Ndyoo cuu sii ndi sa
ndisa cuii. Yucuan cuenda zavaha ndi sa
vaha xaan. Sito xaan ndi Tuhun Vaha ra
Ndyoo, ta cundyee xaan iñi ndi sihin ñiyɨvɨ.
Zavaha xaan ndi sa vaha sihin ñu. Situ cuii
Tatyi Ii añima ndi, ta cuñi ndi sii ñiyɨvɨ sa
ndisa cuii.

7 Maa ñi sa ndisa cahan ndi. Iyo xaan
tundyee iñi maa ra Ndyoo sihin ndi, ta
sityiño ndi tandɨhɨ sa vaha sa saha maa ra
sii ndi, ta sihin cuhva cuan zatɨvɨ ndi tyiño
cuihna.

8 Iyo quɨvɨ tahan iñi ñiyɨvɨ sii ndi, ta iyo
quɨvɨ ña cuu ndyehe ñu sii ndi. Iyo quɨvɨ
cahan ñu sa vaha sii ndi, ta iyo quɨvɨ cahan
ñundyavahañi. Catyi ñuvatyi zandaviñaha
ndi sii ñiyɨvɨ, zocomaañi sandisa cahanndi.

9 Iyo ñiyɨvɨ ña tyaa ñu yahvi sii ndi, ta iyo
ñiyɨvɨ tyaa xaan ñu yahvi sii ndi. Iyo saha sa
yatyi cuundi, zocoñásihindi. Iyo sahasaha
ra Ndyoo sa ndoho ndi, zoco ñá sihi ndi.

10 Iyo quɨvɨ cuihya xaan cuñi ndi, zoco zɨɨ
xaan cuñindi sihin cuhva zavaha raNdyoo.
Ndahvi xaan ndi, zoco saha xaan ndi sa
vaha ra Ndyoo sii ñiyɨvɨ. Vazu ñahñimaa sa
iyo sii ndi, zoco iyo tandɨhɨ sa vaha raNdyoo
sii ndi.

11 Ndoho hermanos ñuu Corinto, casi
xaan cahan ndi sihin ndo ta ña tyixehe ndi.
Cuñi xaan ndi sii ndo.

12Ñahñi cuhva sa ña cuñi ndi sii ndo, zoco
maa ndo ña cuñi ndo sii ndi sa ndisa.

13Ta vityi quehin sihin ndo tañi sa zehi sii
ndo sandisa cuii. Zanduvita ndo añimando.
Cuñi ndo sii ndi.

Maa yo cuu vehe ñuhu ra Ndyoo ndito
14Ma cuu ndo ra cu tahan sihin ñiyɨvɨ ña

sino iñi vatyi ma cuu cu‑ɨɨn añima ndo sihin
añima maa ñu. Ma cuu cu‑ɨɨn sa vaha sihin
sa ña vaha. Sa iyo ñúhu sihin maa ndo, ta
maa ñu sica noo ca ñu nu ñaa.

15 Ma cuu cu‑ɨɨn ra Cristo sihin cuihna a
ñiyɨvɨ sino iñi sihin ñiyɨvɨ ña sino iñi.

16Ma cuu zacahnu yo sii ra Ndyoo ta sii
zandu. Maa yo cuu vehe ñuhu ra Ndyoo
ndito tañi i catyi maa ra:
Cua cundyei sihin ñu ta caca noi sihin ñu;
ra Ndyoo sii maa ñu cua cui, ta maa ñu cua

cuu ñiyɨvɨ sii.
17Yucuan cuenda i catyi tucu ra:

Quita ndo tɨcuɨ ñiyɨvɨ ña sino iñi, ta ma cuta-
han ca ndo sihin ñu;

ma zavaha ca ndo sa ña vaha; tacuan ta cua
tɨɨn cuende sii ndo.

18 Zutu ndo cua cuu sii, ta zehi cua cuu sii
ndo,

catyi ra Ndyoo ra iyo tandɨhɨ cuii cuhva sii.

7
1 Ihya cuu cuhva saha ra Ndyoo tuhun ra

sii yo, hermanos. Yucuan cuenda cuñi si sa
nducu yo cuhva cuu yo ñiyɨvɨ vaha xaan ityi
nuu raNdyoo. Ma zavaha yo sa quiñi, tama
caca iñi yo sa ña vaha coto cañi ra sii yo.

Sa i zama ra hermano ñuuCorinto cuhva
iyo ra

2 Sica ndi sii ndo vatyi tɨɨn cuenda vaha
ndo sii ndi vatyi ñahñi sa ña vaha i zavaha
ndi sihin numinoo ndo. Yoñi ndo zatɨvɨ ndi
sa siñi tuñi, ta yoñi sii zandavi ñaha ndi.

3 Ña quehin cuhva ya sihin ndo sa cuñi
tyei cuatyi sata ndo. Zoco catyi sihin ndo
inga saha zuun ñi cuhva sa i catyi sihin ndo
vatyi cuñixein sii ndo. Ñohoxaan iñi sii ndo.
Ɨɨn ñi ra cuu yo a ndito yo a sa sihi yo.

4 Nɨɨ xaan iñi sihin ndo, ta zɨɨ xaan cuñi
sihin cuhva iyo ndo. Yucuan cuenda vazu
ndyehe xaan ndi tundoho ihya, zoco cuhva
iyo ndo tyindyee si sii, ta zɨɨ xaan cuñi.

5Ndya quɨvɨ i saa ndi Macedonia ya ta ñá
quitatu ndi. Ndyehe xaan ndi tundoho, ta
iyoxaan tizɨhɨ. Sahñi tahanxaanñiyɨvɨ sihin
ndi, ta yuhu xaan añima ndi.

6 Zoco saha ra Ndyoo tundyee iñi sii yo
tatu nducuihya xaan iñi yo, ta i zandundyee
ra añima ndi quɨvɨ i saa ra Tito.

7Ta ñamaa ñi sa cuenda sa saamaa ra, sa
cuenda sa i saha xaan maa ndo tundyee iñi
sii ra ta tyindyee tucu si sii maa ndi. I catyi
ra sihin ndi cuhva cuñi xaan ndo ndyehe
ndo sii ndi, cuhva nducuihya xaan iñi ndo

sa cuenda sañavaha i zavahando ta cuhva i
tyaaxaanndoyahvi tuhunsa tasi sii ndo. Ta
sihin tandɨhɨ cuhva ya i nduzɨɨ xaan ca cuñi.

8 Ta vityi ña cuihya ca cuñi sa cuenda
carta sa i tasi sii ndo. Ndisa i nducuihya iñi
ndo i zacuu carta cuan, zoco zuhva ñi quɨvɨ.

9Ta vityi zɨɨ xaan cuñi, zoco yɨvɨ sa cuenda
sa nducuihya iñi ndo, sa cuenda sa i zama
ndo cuhva iyo ndo. I nducuihya iñi ndomi-
noo cuhva tahan iñi ra Ndyoo. I zavaha ndi
minoo sa vaha sihin ndo sa zanducuihya
ndi iñi ndo.

10Vatyi tatunducuihya iñiyocuhva tahan
iñi ra Ndyoo, zama yo cuhva iyo yo, ta cua
cacuyo. Taña tahansi samacuñiyonducui-
hya iñi yo cuhva cuan. Zoco tucuihya iñi sa
iyosiiñiyɨvɨña sito sii raNdyoo,ma tyindyee
si sii ñu sa ma cuhun ñu andyaya.

11 Zaha ndo cuenda cuhva i tyindyee si
sii ndo vatyi i nducuihya iñi ndo cuhva
tahan iñi raNdyoo. I quisaha cuñi xaanndo
zavaha ndo sa vaha. I zavaha ndo cuhva
cuñi si sihin ra sicoo cuatyi cuan. I tasi tuñi
ndo sii ra, ta cuñi xaan ndo sa ma coo ca
cuatyi nu yucundo. I cuxaanndo sa cuenda
sa sicoo cuatyi nu yucu ndo, ta i yuhu ndo
sii ra Ndyoo. Ta sa yaha cuan ta zɨquɨ i cuñi
xaan ndo ndyehe ndo sii. Zañaha ndo vatyi
ñahñi ca cuatyi ndo iyo sa cuenda tuhun
cuan.

12 I tyei carta cuan vatyi cuñi sa cua na-
cotomaando cuhva cuñi xaanndo sii ndi sa
ndisa cuii ta yɨvɨ sa sica xaan iñi sa cuenda
ra zavaha cuatyi cuan ta nu sa cuenda zutu
ra, vazu i zavaha ra sañavahacuansihin ra.

13 Ta yucuan cuenda i saha xaan ndo
tundyee iñi sii, sihin cuhva i zavaha ndo sa
vaha, ta zɨɨ xaan ca cuñi sa cuenda cuhva i
zavaha ndo sihin ra Tito. I tɨɨn cuenda vaha
ndo sii ra, ta zanduzɨɨ ndo iñi ra.

14 I catyi sihin ra Tito cuee ca sa cuhun
ra nu yucu ndo vatyi sino xaan iñi ndo, ta
ñá zaha ndo ticahan nuu sii, cuhva cuan.
Tandɨhɨ sa i quehin sihin maa ndo, maa ñi
sa ndisa cuu si. Ta sa vaha i nacatyi sihin ra
sa cuenda ndo, i quita si cuhva cuan,maañi
sa ndisa cuii, ta ñá zacuundo sii, tañiminoo
ra vatya.

15Tacuñixaanca raTito sii ndovityi vatyi
nacohon iñi ra cuhva i tɨɨn cuenda vaha
xaan ndo sii ra ta i tyaa xaan ndo yahvi sii
ra. Ta i yuhu xaan ndo coto ma zavaha ndo
tandɨhɨ sa cuñi si.

16 Nɨɨ xaan iñi sihin ndo tandɨhɨ cuii
cuhva, ta yucuan cuenda zɨɨ xaan cuñi vityi.

8
Natyindyee vaha yo sii ñiyɨvɨ sihin xuhun

1 Ta vityi cuñi ndi nacatyi ndi sihin ndo
hermanos cuhva i saha xaan ra Ndyoo
tundyee iñi sii ñiyɨvɨ sino iñiñuuMacedonia.

2 Vazu ndyehe xaan ñu tundoho, zoco
zɨɨ xaan cuñi ñu sihin ra Ndyoo. Ta vazu
ndahvi xaan ñu, zoco i saha xaanmaa ñu sa
sii ñu sii ñiyɨvɨ tañi ñiyɨvɨ cuca.

3 Sehi sa ndaa cuenda ñu vatyi saha maa
ñu sa sii ñu vatyi cuñi ñu. Ta iyo saha yaha
ca saha ñu.

4 I zañiñi ñu sii ndi cuaha xaan saha vatyi
quihin ndi sa sahamaañu ta cuhva ndi sii si
sii inga hermano.

5 I zavaha ñu cuaha ca ta zɨquɨ cuhva sica
iñi ndi vatyi sa xihna ñi i sahamaa ñu sii ñu
sii ra ndyaca ñaha sii yo ta zɨquɨ i cuñi ñu sa
cua cutyiño raNdyoo siimaandi sa zacuaha
ndi sii ñu.

6 I ndyehendi cuhva zavahañuñuuMace-
donia, ta zɨquɨ i catyi sihin ra Tito vatyi
maa ra cuu ra i quisaha sihin tyiño ya sihin
maa ndo, ta yucuan cuenda i catyi sihin ra
nacuhva ca ra cuhva sii ndo sa cuhva cando
xuhun.

7 Sito xaan maa ndo cuaha xaan cuhva.
Nɨɨ xaan iñi ndo. Vaha xaan zacuaha ndo
Tuhun Ndyoo. Sito xaan ndo sihin sa siñi
tuñi sa saha ra Ndyoo. Ta vaha xaan ndyico
ndo sii ra. Cuñi xaan ndo sii ndi. Ta vityi
cuñi tucu si sa tyindyee vaha ndo sii ra
hermano ndahvi.

8 Zoco ña zañiñi sii ndo. Zoco cuñi inga
ñiyɨvɨ sa tyindyee ndo sii ñu. Ta sihin cuhva
ya cua zañahandovatyi cuñindo sii ñiyɨvɨ sa
ndisa cuii.

9Sa sitondo cuhva cuñixaan ra Jesucristo
sii yo. Cuca xaan maa ra, zoco sa cuenda
maa yo i zandundahvi xaan ra sii ra sa quisi
ra ihya ñuu ñiyɨvɨ. Ta vityi zanducuca ra sii
yo vatyi sa cuenda sa i sihi ra nuu cruz, ta
cua ñihimaa yo sa vaha sa saha raNdyoo sii
yo.

10Vityi sehiminoo sa siñi tuñivaha sii ndo
vatyi tañi sa quisaha saha xaan ndo xuhun
cuyava,

11 vityi zavaha ca ndo sii si tañi zavaha
ndoquɨvɨ cuan. Cuhvandoñaa sa cuucuhva
ndo.

12 Tatu ndisa cuii cuñi ndo cuhva ndo, ña
ñiñi xaan yozo cuhva ndo. Cua quihin ra
Ndyoo ñaa sa cuu cuhva ndo. Ta ña cuñi ra
sa cuhva yominoo cuhva sa ña cuu sii yo.

13 Ña cuñi sa ndyehe xaan maa ndo tun-
doho vatyi saha xaan ndo xuhun ndo sii
inga ñiyɨvɨ ta ñahñi tundoho cua ndyehe
maa ñu. Ña tacuan cuñi si.

14 Zoco vityi iyo cuaha xuhun ndo, ta cuu
tyindyee ndo sii ñiyɨvɨ ndahvi ca. Ta cuee ca
inga saha cua cuu tyindyee maa ñu sii ndo
tatu siñi ñuhu si sii ndo. Tacuan ta cua cuu
ndo inuu ñi.

15 Tañi catyi si nuu tutu ra Ndyoo: “Ra i
ñihi cuaha ca, ñá ndoo si sii ra. Ta ra i ñihi
zuhva ñi, ñá cumañi si sii ra.” Catyi si.

CuacuhunraTito sihin rahermanondya
ñuu Corinto

16Tyahvi ndyoo sii ra Ndyoo vatyi inuu ñi
cuñi ra Tito sii maa ndo tañi cuñimi sii ndo.

17 I quihin ra tyiño sehi sii ra sa cuhun
ra cundyehe ra sii ndo vatyi sa sica iñi ra
zavaha ra cuhva cuan. Ta yucuan cuenda
cua quisi ndyehe ra sii ndo vatyi cuñi ra.

18 Tasi ndi inga ra hermano sihin ra.
Tandɨhɨ ñiyɨvɨ sino iñi, cahan xaan nu sa
vaha sa cuenda ra ya. Ta cuu xaan nacatyi
ra Tuhun Vaha ra Ndyoo.

19 Ta ña tacuan ñi vatyi i casi tandɨhɨ
ra hermano sii ra sa caca noo ra sihin
ta tyindyee ra sii, sa naquihin xuhun sa
cuenda ñiyɨvɨ ndahvi. Zavaha ndi cuhva ya
vatyi zacahnu si sii ra ndyaca ñaha sii yo ta
zañaha si vatyi cuñi ndisa cuii ndi sii ñiyɨvɨ.

20 Tyehen zavaha ndi tyiño ya coto tyaa
ñiyɨvɨ cuatyi satandi sacuendacuhvazacasi
tahan ndi sa cuaha xaan xuhun ya.

21 Cuñi ndi zavaha ndi sii si minoo cuhva
ndoo xaan ityi nuu ra Ndyoo ta cuhva cuñi
ñiyɨvɨ.

22 Ta sihin ra Tito tasi tucu ndi minoo
ca ra hermano yo vatyi ndyehe ndi vatyi
cuñi xaan ra zatyiño ra tyiño ra Ndyoo.
Sa nacatyi sihin ra cuhva cuñi xaan ndo
tyindyeendo sihinxuhun, ta vityi cuñixaan
ra cuhun ra nu yucu ndo.

23 Sa sito ndo vatyi ra Tito cuu ra tehin ta
ra tyindyee sii, sihin tyiño raNdyoonuyucu
ndo. Tacuan nacatyi ndo tatu yoo ra ndaca
tuhun sii ndo. A tatu ndaca tuhun ñiyɨvɨ sa
cuenda inga ra hermano sa vasi sihin ra,
catyi ndo vatyi ra hermano ityi ya tasi sii ra,
ta sino xaan iñi nduu tahan ra sii ra Cristo.

24 Yucuan cuenda ityi nuu tandɨhɨ her-
mano tyindyee ndo sii ra ya, ta zañaha ndo
vatyi cuñi xaan ndo sii ra sa cuenda mi.
Tacuan ta cua coto ra ñaa cuenda cahan
xaan ndi tuhun ndo ta catyi ndi vatyi vaha
xaan ñiyɨvɨ cuu ndo.

9
Cuhva cua tyindyee ra hermano sii ñiyɨvɨ

ndahvi sihin xuhun
1Sa cuenda tuhun sa cuhva ndo xuhun sii

ra hermano ndahvi, ña cuñi si sa tyei ihya
2 vatyi sa site ñaa sa iyo añima ndo. Yu-

cuan cuenda zɨɨ xaan cuñi, ta nacatyi xein
sa cuenda ndo sihin ra hermano ihya nu
cu si Macedonia. Nacatyi vatyi ndoho nu
cu si Acaya sa ndyaa listo ndo ndya cuyava
sihin xuhun sa cua cuhva ndo. Ta cuhva
iyo maa ndo zañaha si minoo cuhva vaha,
ta yucuan cuenda iyo cuaha xaan ca inga ra
cuñi tyindyee.

3Zoco nu ndɨhɨ tuhun, tasi sii ra hermano
nu yucu ndo vatyi cua zanumi ndo ta za-
titahan ndo xuhun cuan tañi sa catyi cua

zavaha ndo vatyi coto catyi ra hermanoñuu
Macedoniavatyiñandisa cuu tuhunquehin
sa cuenda ndo.

4 Tatu ndyehe ra hermano Macedonia
vatyiñandyaa listondoquɨvɨ cuhunra sihin
mi nu yucu ndo, cua cucahan nui tatu ña sa
ndyaa listo xuhun ndo vatyi sa cahan xein
savaha sa cuendando. Ta cua cucahan tucu
nuumaa ndo.

5 Yucuan cuenda sica iñi vatyi vaha ca
tatu cuhun xihna ra hermano ya nu yucu
ndo, ta tyindyee ra sii ndo sa zatitahan ndo
xuhun cuan, yozo cuñimaa ndo cuhva ndo.
Ta zɨquɨ cua cundyaa listo si tañi minoo sa
cundaa iñi ndo ta cuhva ndo ta yɨvɨ tañi
minoo sa zañiñi ndi sii ndo ta cuhva ndo.

6 Zoco nacohon iñi ndo minoo tuhun ya;
ra sa zuhva ñi tasi, zuhva ñi cua naquihin
ra. Ta ra tasi cuaha, cuaha ca cua naquihin
ra.

7Cuhvaminoominoondoyozo sa cundaa
iñi ndo, yɨvɨ sa zañiñiminoo ñiyɨvɨ sii ndo ta
yɨvɨ sihin sa cuihya iñi. Vatyi cuñi xaan ra
Ndyoo sii ñiyɨvɨ, ñu sahamaa xuhun ta cuzɨɨ
iñi ñu.

8Ta cuu cuhva ra Ndyoo cuaha ca sii ndo.
Cua cuhva ra tandɨhɨnuu sa vaha sii ndo. Ta
tacuan tacuacoo tandɨhɨ sa siñiñuhu siindo,
ta cua cuu tyindyee ndo cuaha xaan cuhva
sii inga ñiyɨvɨ.

9Tyehen catyi Tuhun ra Ndyoo:
Minoo ravaha, sahamaara sa sii ra sii ñiyɨvɨ

ndahvi.
Ma naa iñi ra Ndyoo cuhva vaha zavaha ra.

10MaaraNdyoo cuura saha sɨtɨ sa cua tasi
yo. Ta cua cuhva tucumaa ra sa cua casi yo.
Cua zanducuaha ca ra sɨtɨ sa tasi maa ndo,
ta cua cuhva ca ra cuhva sii ndo sa zavaha
ndo sa vaha sihin sa sahamaa ra.

11 Cua coo tandɨhɨ nuu sa vaha sii ndo,
sa cua cuu cuhva maa ndo ta tyindyee ndo
sii inga ñiyɨvɨ. Ta quɨvɨ cua cundyaca ndi
xuhunndonuyucurahermanondahvi, cua
nacuhva xaan ra tyahvi ndyoo sii ra Ndyoo.

12 Iyouunuusavaha sa cua coo sa cuenda
xuhun sa cua cuhva maa ndo. Sa xihna ñi
tyindyee si sii ñiyɨvɨ sa siñi ñuhu. Ta sa cu uu
cuu sa cua nacuhva xaan ñu tyahvi ndyoo
sii ra Ndyoo.

13Cua zacahnu xaan ñu sii ra Ndyoo vatyi
tyindyee ndo sii ñu ta ndyehe ñu vatyi sa
ndisa tyaandoyahvi tuhunraCristo. Ta cua
zacahnuñu sii ravatyi tyindyeexaanndosii
ñu ta sii tandɨhɨ ñiyɨvɨ.

14 Ta cua caca ñu tumañi iñi sii ra Ndyoo
sa cuenda maa ndo, ta cua cuñi xaan ñu sii
ndo sa cuenda cuhva vaha xaan sityiño ra
Ndyoo sii ndo.

15Tyahvi ndyoo sii ra Ndyoo sa cuenda sa
sahamaa ra. Saha ra sii zehe ra. Vaha xaan
sa saha maa ra ndya cuhva ña ñihi ca ndi
tuhun cahan ndi sa cuenda si.

10
Iyo cuhva sii ra Pablo sa cahan ra sihin

rahermanovatyiminoo ra cuuapóstol cuu ra
1-2Yuhvi ra Pablo siqueminoo tumañi iñi

sii ndo sihin sa vii, tañi sa vii sa iyo sii ra
Cristo. Vatyi iyo ndo catyi ndo vatyi tatu
zacote ñaa tyiño sii ndo sihin carta, xaan
xaan quehin, catyi ndo. Ta tatu ndyei sihin
ndo vii xaan quehin, catyi ndo. Zoco sique
tumañi iñi sii ndo vityi vatyi ña cuñi cuxein
sihin ndo tatu cuhin nu yucu ndo. Zoco
site vatyi cua cuxein sihin zuhva ndo quɨvɨ
cuhin nu yucu ndo vatyi iyo ndo catyi ndo
vatyi zavehi cuhva zavaha ñiyɨvɨ ña sito sii
ra Ndyoo.

3Ndisa vatyi ñiyɨvɨ cuu ndi, zoco ña sahñi
tahan ndi tañi sahñi tahan ñiyɨvɨ ñuu ñiyɨvɨ.
Sahñi tahan ndi sihin sa ña vaha sihin
tundyee iñi sa saha ra Ndyoo.

4 Ta ndaha tyiño sa sityiño ndi nu sahñi
tahan ndi, ndaha tyiño sa saha maa ra
Ndyoo cuu si. Ta iyo xaan tundyee iñi sii si,
ta cuu zatɨvɨ si tyiño cuihna.

5 Cuu zahacanaa ndi zɨquɨ tandɨhɨ sa ña
vaha sa cahan ñiyɨvɨ sii ra Ndyoo ta zɨquɨ
tandɨhɨ inga sañavaha saña saha tyaañiyɨvɨ
yahvi sii Tuhun Ndyoo. Ta tandɨhɨ cuhva
sica iñi ñiyɨvɨ ñuu ñiyɨvɨ ya, saha cuenda ndi
sii ra Cristo sa cundyaca ñaha ra sii si, ta
tandɨhɨ si cua tyaa si yahvi sii ra.

6Cuandyehendi tatu sa tyaa vaha tandɨhɨ
ndo yahvi sii ra Cristo, ta zɨquɨ cua tasi tuñi
ndi sii yoo ra ña tyaa yahvi.

7 Zoco maa ndo zaha xaan ndo cuenda
cuhva caa ñiyɨvɨ tatu vaha ñu a ña vaha ñu,
ta ña sito ndo ñaa sa iyo añima ñu. Tatu iyo
ndo sito ndo vatyi cuenda ra Cristo cuundo,
cuacoto tucundovatyi cuendaraCristo cuu
tucumaa ndi.

8 Ta ña cahan nui vazu cuaha quehin sa
cuenda cuhva saha raNdyoo sii, vatyi ndisa
i saha ra tyiño sii, sa tyindyei sii ndo ta yɨvɨ
sa zatɨvi sii ndo.

9Ña cuñi sa caca iñi ndo vatyi cuñi zayuhi
sii ndo sihin carta ñi.

10Vatyi catyi ndo: Xaan xaan cahan carta
ra. Ñihi xaan cahan si. Zoco mazu xaan ra
tatu sa ndyaa ra, ta ña cuu vaha cahan ra,
ndɨhɨ ca. Catyi ndo.

11 Zoco tatu tacuan catyi ndo, cuñi si sa
coto ndo vatyi tañi cuhva tyei nuu carta ta
zuunñi cuhva cuancuaquehinquɨvɨ cua sei
nu yucu ndo.

12 Ña zaha maa ndi tuhun sa vaha xaan
ndi tañi iyo inga ra nacatyi sihin ndo vatyi
vaha xaan ra. Ndyehe ra cuhva iyo ra tahan
ra, tandyehe ra siimaa ra, ta sica iñi ravatyi
vaha xaan ra. Zoco ñahñi sa siñi tuñi vaha
iyo sii ra cuhva cuan.

13Zocomazacahnumaandi sii ndiminoo
cuhva ña tahan si. Maa ra Ndyoo cuu ra i

catyi ndyamaa cua zatyiño ndi, ta i saa ndi
nu ndyaamaa ndo.

14 Tatu yɨvɨmaa ndi zacoto Tuhun Ndyoo
sii ndo sa xihna ñi, ma tahan si sii ndi vityi
sa zaha ndi cuenda sii ndo. Zoco tahan si sii
ndi vatyi xihna ca maa ndi i saa nu ndyaa
ndo sihin tuhun ra Cristo.

15Ña catyi ndi vatyi tyiño inga ra cuu tyiño
maa ndi. Zoco cuñi ndi vatyi nduvaha ca
cuhva sino iñi ndo, ta zɨquɨ cua nducahnu
ca tyiñomaa ndi nu tahan si zatyiño ndi.

16 Ta zɨquɨ cua zacoto ca ndi tuhun ra
Cristo ñuu sica ca ityi nuu ca nu yucu ndo,
nu ta coto ca ñu Tuhun Ndyoo. Ña cuñi ndi
zatyiño ndi nu sa quisaha inga ra sa xihna
ñi. Ña cuñi ndi zacahnu ndi sii ndi ta catyi
ndi vatyi tyiño inga ra cuu tyiñomaa ndi.

17 Tatu iyo ra cuñi ra zacahnu ra sii ra,
vaha ca nacatyi ra cuhva i zavaha ra Ndyoo
ta zacahnu ra sii ra Ndyoo.

18Vatyi ñaquita vahaminoo ra catyi vatyi
vaha xaan ra. Quita vaha ra sa ndisa tatu
catyi ra Ndyoo vatyi vaha ra.

11
Zacuenda ndo sii ndo sihin ra zandavi

ñaha
1 Zandyee ndo iñi ndo zuhva ca vatyi cua

quehin zuhva ca sa tondo. Zandyee ndo iñi
ndo nanacatyi ñaa sa iyo añime.

2 Vatyi ñoho xaan iñi sii maa ndo sihin
minoo cuhva i saha ra Ndyoo sii, vatyi mi i
tyihi sii ndo ityi ra Cristo, ta cuñi vatyi ɨɨn ñi
sii maa ra cuan cua cuñi xaan ndo tañi cuñi
xaan minoo ñaha yoco sii ra cua tandaha
sihin ña.

3 Zoco sica xaan iñi sa cuenda ndo coto
tahan si sii ndo tañi i tahan si sii cu Eva
vatyi i zandaviñaha cuihnasiiña. Tayucuan
cuenda sica xaan iñi sa cuenda ndo coto
caca iñi ndo inga cuhva sa cuenda ra Cristo
ta coto zandoo ndo cuhva sa zacahnu ndo
ɨɨn ñi sii maa ra.

4 Vatyi maa ndo tuhva ndo tyizoho sa
cahan inga ra, tuhun inga Jesús, ra ña tuhva
ndi cahan tuhun. Ta ra yucuan cahan sa
cuenda inga tatyi, sa yɨvɨ Tatyi Ii sa ñihimaa
ndo. A tatu catyi ra cuan, inga cuhva cua
cacu ndo, vaha xaan tyizoho ndo sa cahan
ra.

5 Ta ña sica iñi vatyi vaha ca numinoo ca
ra zatyiño tyiño ra Ndyoo ta zɨquɨ mi vazu
sica iñi ra cuan vatyi vaha xaan ca ra.

6 Vazu ña cuu vaha quehin, zoco sito
xein Tuhun Ndyoo. Ta sa cuaha xaan saha
zañaha ndi sii ndo cuhva sa cuu zavaha ndi.

7¿Atu sica iñindo vatyi i zavehi sa ña vaha
vatyi ñá quihin xuhun ndo quɨvɨ i zacote
tuhun ra Cristo sii ndo? I zanduluhli sii,
vatyi cuñi sa cua sino iñi ndo.

8 I tyindyee ra hermano inga ñuu sii, sihin
xuhun. I quihin xuhun ra sita sasi nɨɨ ñi sa
tyindyei sii maa ndo sihin Tuhun Ndyoo.

9 Ta quɨvɨ sa siñi ñuhu xuhun sii, zoco ñá
sique xuhun sii maa ndo vatyi i quisi ra
hermanondyaMacedonia ta sahamaara sa
siñi ñuhu sii. Ta nu ñá yozo zɨquɨ numinoo
ndo sii. Ta numa cozo zɨquɨ ndo sii ityi nuu
ca.

10 Vatyi tañi sa site vatyi maa ñi tuhun
ndisa ra Cristo quehin, ta tacuan tucu site
vatyimacuhve saquindyaandoho, ranucu
si Acaya, sa zɨɨ cuñi vatyi ñá sique xuhun sii
ndo ta ma caque xuhun sii ndo ityi nuu ca.

11 ¿Ta ñaa cuenda zavehi cuhva ya? ¿Atu
zavehi sii si vatyi ña cuñi sii ndo? Sito vaha
ra Ndyoo vatyi cuñi xein sii ndo.

12 Ta cua zavaha que cuhva ya vatyi cuñi
zañehi vatyi ña ndisa inga ra sa catyi vatyi
inuu ñi zatyiño ra tañimi. Zoco ña ndisa ra
cuan vatyi sica ra xuhun.

13Catyi ra cuan vatyi apóstol cuu ra, zoco
ña ndisa. Zandavi ñaha ra.

14 Ta ña iyo cuñi sihin cuhva cuan vatyi
ndya cuihna ta cuu zanduu ra sii ra tañi
cuhva caa minoo ángel sa ndisi xaan sihin
sa ndisi maa ra Ndyoo.

15 Ta ñiyɨvɨ cuu tucu zandavi ñaha ñu tatu
cuñi ñu. Yucuan cuenda ra ndyico sii ra ña
vaha, zaha ra tuhunvatyi ra zavaha sa vaha
cuu ra. Zoco cua coo quɨvɨ cua tasi tuñi ra
Ndyoo sii ra sihin cuhva tahan si sii ra.

Cuhva i ndyehe ra Pablo tundoho vatyi
minoo apóstol cuu ra

16 Catyi inga saha vatyi ma caca iñi ndo
vatyi minoo ra loco cui vatyi quehin cuhva
ya. Zoco tatu tacuan sica iñi ndo, naquehin
sihin ndo tañi sa ra loco cui. Ta cua zacahni
sii zuhva.

17 Yɨvɨ ra ndyaca ñaha sii yo cuu ra catyi
sihin vatyi quehin cuhva ya, zoco quehin
tañiminoo ra loco vatyi zacahni sii.

18 Iyo cuaha xaan ra zacahnu sii ra vatyi
vaha xaan ra cuñi maa ra ityi nuu ñiyɨvɨ ñi.
Ta yucuan cuenda cua zacahnu tucumi sii.

19 Vatyi zɨɨ xaan cuñi ndo tyizoho ndo sa
cahan inga ra loco cuan, ta sito xaan maa
ndo cuñi ndo.

20Cundyee iñi ndo tatu catyi inga ra cuan
sihin ndo vatyi cua zatyiño ndo tyiño ra.
Zuhu ra sa sii ndo, ta ña tuu iñi ndo. Cuñi
ra cundyaca ñaha ra sii ndo. Ña cuu ndyehe
ra sii ndo, ndya cuhva cati ra nuu ndo, ta
cundyee iñi ndo sihin tandɨhɨ sa zavaha ra
sihin ndo.

21 ¿Atu sicoo cuatyi mi vatyi ñá caña iñi
zavehi cuhva cuan sihin ndo, cuñi ndo? Ña
yuhumaa ra cuan zacahnu ra sii ra, ta vityi
ña yuhu tucu mi. Ta cua quehin tañiminoo
ra loco.

22Catyi ra cuan vatyi ra hebreo cuu ra. Ra
hebreo cuu tucu yuhvi. Ta ra ñuu Israel cuu
ra cuan. Ta zuun tucu ra cuu ii. Ñiyɨvɨ sii ra
Abraham cuu ra, ta zuun tucu cuu ii.

23 Catyi ra cuan vatyi muzu ra Cristo cuu
ra. Ta vityi cua quehin tañi minoo ra loco
vatyi cuñi catyi sihin ndo vatyi ñihi ca cui
muzu ra Cristo vatyi cuaha xaan ca zatyiñe
tyiño ra Cristo ta zɨquɨ inga ra cuan. Cuaha
ca saha i tyihi ñiyɨvɨ sii, vehe caa. Cuaha
xaan saha i cañi ñu sii. Ta cuaha xaan saha
i cuñi cahñi ñu sii.

24Ohon tahan saha i cañi ñiyɨvɨ hebreo sii
sihin cuarta. Oco sahun cumi saha tahan
tahan saha.

25 Uñi saha i cañi ñiyɨvɨ sii sihin yutu, ta
minoo saha i cañiñu sii sihin yuu. Uñi tahan
saha i ndyee barco sa ñohi, ta minoo ñiyaca
ta minoo ndyiyaca i ndoi sisi tyañuhu.

26 Cuaha xaan, cuaha xaan sica noi. Iyo
saha sa yatyi tyañi yuu. Zayuhu ra zuhu sii.
Quiñi xaan zavaha ra hebreo ra tehin sihin.
Quiñi xaan zavaha ñiyɨvɨ inga tata sihin.
Cuaha xaan sa ica i cuu sii, ñuu nahnu, sisi
cuhu, nu tyañuhu ta nu iyo ñiyɨvɨ catyi vatyi
sino iñi ñu, zoco ña ndisa ñu.

27Ñihi xaan zatyiñe ta ndyehi tundoho ta
cundɨhɨ xaan iñi. Cuaha saha ñá quixi. I
sizoque, ta ityi ndutya. Cuaha saha ñá ñihi
sa casi. Visi xaan i cui, ta ña cuaha zahme.

28 I ndyehi tandɨhɨ cuhva cuan ta inga
tucu cuhva vatyi tandɨhɨ quɨvɨ sica xaan iñi
tatu iyo vaha tandɨhɨ ñiyɨvɨ sino iñi.

29Tatu iyominoo ndo nduvita cuhva sino
iñi ndo, cuñi xein tyindyei sii ra tañi sa ɨɨn
ñi cui sihin ra. Tatu iyo minoo ra zandoyo
ñuhu sii hermano ta ña sino vaha ca iñi ra,
cuxein.

30 Tatu cuñi si vatyi zacahni sii sa zuun
ñimi (ta tacuan ta cua coto ndo vatyi muzu
maa ra Ndyoo cui sa ndisa cuii; cua zavehi
sii si) zoco cua nacatyi maa ñi cuhva zañaha
si vatyi ñahñi tundyee iñi iyo sii mi sa maa
tuhun ñi.

31 Maa ra Ndyoo, Zutu ra Jesucristo ra
ndyaca ñaha sii yo, cuu ra cuñi si zacahnu
yo tandɨhɨ cuii tyiemvu. Ta sitomaa ra vatyi
quehin sa ndisa ta ña vatye.

32 Quɨvɨ sa sehin ñuu Damasco, ra cu go-
bierno cuenda ra rey Aretas i sicumi ra
yuvehe cahnuñuu cuan sihin zandaru vatyi
cuñi ra tɨɨn ra sii.

33 Zoco i zanoo ñiyɨvɨ sii sisi minoo tyica
cahnu nu ndyaa minoo ventana nuzama
cuan, ta cuhva cuan i quite ta i sino xehi sii
ra cuan.

12
Sa zañaha ra Ndyoo sii ra Pablo

1 Site vatyi ñahñi cua ñihi sihin cuhva sa
zacahni sii, zoco cua nacatyi cuhva i zañaha
ra ndyaca ñaha sii yo sii.

2 Site minoo ra sino iñi sii ra Cristo. (Ihya
cahan ra Pablo zuun ñi sa cuenda maa ra.)
Sa yaha usi cumi cuiya vityi ndya quɨvɨ i
sindyaca raNdyoosii randyasacuuñiyutyi
andɨvɨ. Ña site tatu sahan coño ñuhu ra a ña
sahan. Yuhvi ña site. Maa ñi ra Ndyoo sito.

3-4 Zoco site vatyi sahan ra cuan nu ñoho
ñiyɨvɨ vaha, ñu sa sihi. Ña site tatu sahan
coño ñuhu ra sa quehin tuhun ya a ña sahan
si. Maa ñi ra Ndyoo sito. Ta i sahan ra cuan
nu i siñi ra tuhun xehe. Xehe xaan tuhun
cuan, ta yoñi rayɨɨ cuu nacatyi sii si.

5 Tahan si sii, sa zacahni sii, sa cuenda
cuhva i zañaha ra Ndyoo sii minoo ra cuan
(vatyi zuun ñi ra cuan cui), zoco ma catyi
vatyi ra vaha xaan cui sa cuenda cuhva
cuan. Cua catyi vatyi ra vaha cui maa ñi sa
cuenda sañahñi tundyee iñi iyo sii samaañi
mi.

6Zoco tatu cuñi zacahni sii, yɨvɨ ra loco cui
vatyi maa ñi sa ndisa cuu sa quehin. Zoco
ma catyi vatyi ra vaha cui coto yaha xaan
zacahnu ñiyɨvɨ sii, minoo cuhva ña tahan
si. Cuñi sa ndyehe ndo cuhva iye ta cuhva
zacuehi ta zɨquɨ cua coto ndo tatu vehi a ña
vehi.

7 Ta coto caca iñi vatyi vaha xein sa
cuenda sa cuaha xaan cuhva i zañaha ra
Ndyoo sii, i saha tucu ra sa cañi cuihna
sii coño ñuhi. Cahnu xaan tundoho i tasi
cuihna sii, coto caca iñi vatyi vaha xein.

8Uñi tahan saha i sique sii ra ndyaca ñaha
sii yo natyaa siyo ra tundoho ya sii.

9 Ta tyehen i catyi maa ra Ndyoo sihin:
“Cuaha xaan sa vaha sehi suun, ta ñahñi ca
sa siñi ñuhu suun. Tama nduvohon. Ta tatu
ñahñi tundyee iñi iyo suun, zoco ndyehe ca
ñiyɨvɨ tundyee iñimi sa iyo suhun”, catyi ra.
Ta yucuan cuenda zɨɨ xaan cuñi vatyi ñahñi
tundyee iñi iyo sii. Ta tacuan ta cua coo
xaan tundyee iñi ra Cristo sihin.

10 Yucuan cuenda zɨɨ xaan cuñi tatu vita
xein, tatu cuxaanñiyɨvɨ sihin, tatu iyo sa siñi
ñuhu sii, tatu cuñi cahñi ñiyɨvɨ sii, ta tatu
ndyehe xein tundoho sa cuenda ra Cristo
vatyi tatu ñahñi tundyee iñi iyo sii samaa ñi
mi, ñihi que tundyee iñi ra Ndyoo.

Sica xaan iñi ra Pablo sa cuenda ñiyɨvɨ
sino iñi sii ra Ndyoo ñuu Corinto

11 Tañiminoo ra loco cui tatu zacahni sii,
zocomaando zañiñi sii, sa zavehi sii si vatyi
ña tyaa ndo yahvi sii. Maa ndo tahan si
sa cahan vaha sa cuenda mi, zoco ña cuñi
ndo. Ndyico ndo sii ra catyi vatyi vaha xaan
zatyiño ra tyiño ra Jesús, ta ñahñi cuhva sa
luhlu que ta zɨquɨmaa ra vazu ñahñi ra cui.

12 I ndyehe ndo cuhva i zatyiñe tyiño ra
Ndyoo nu yucu ndo. I zandyee xein iñi

cuhva ndyehi tundoho, ta i zavaha xein
zeña ta sa ndyityi ta tyiño sihin tundyee iñi
ra Ndyoo.

13 ¿Atu vaha ca ñiyɨvɨ i cui sihin ra her-
mano inga ñuu ta zɨquɨ sihin maa ndo? Ña
tacuan. Inuuñi cui sihin tandɨhɨndo. Minoo
ñi cuhva sa ñá zavehi sihin maa ndo cuu sa
ñá yozo zɨquɨ ndo sii. Zaha ndo tucahnu iñi
sii, tatu zavehi sa ña vaha cuhva cuan.

14 Ta vityi sa ndyaa listi sa cu uñi saha
sa cua quisi ndyehi sii ndo. Ta ma cozo
zɨquɨ ndo sii, vatyi ña cuñi ndaha tyiño ndo.
Cuñi sii maa ndo. Minoo ra cu zutu sa
ndyihi, tyindyee ra sii zehe ra ta yɨvɨ zehe ra
tyindyee sii ra.

15 Ta yuhvi zɨɨ xaan cua cuñi cuhve sa sii,
sa cuenda maa ndo. Ta cuhva ndya mi, ta
cua zandɨhi tundyee iñi sii, sa cuenda maa
ndo. Zoco zehi cuenda vatyi tatu cuaha ca
cuñi sii ndo, siin xaan cuñi ndo sii.

16 Ta vazu sito vaha ndo vatyi ñá yozo
zɨquɨ ndo sii, zoco iyo ndo catyi ndo vatyi i
zandavi ñehi sii ndominoo cuhva ñá tuu iñi
ndo ta i quihin sa sii ndo. Catyi ndo.

17 ¿Atu i zandavi ñehi sii ndo sihin minoo
ra i tasi nu yucu ndo quɨvɨ cuan?

18Quɨvɨ i tasi sii ra Tito sihin inga ra her-
mano cuan, ¿atu i zandavi ñaha ra Tito cuan
sii ndo ta quihin ra sa sii ndo? Ña tuhva ndi
zandavi ñaha sii ndo. Ɨɨn ñi cuhva zavaha
nduu tahan ndi.

19 ¿Atu sica iñi ndo vatyi nduqui cuhva
zacaqui sii, ityi nuu ndo sihin tuhun ya?
Zoco ña tacuan. Sito ra Ndyoo cuhva cahan
ndi. Ta cahan ndi sa cuenda ra Cristo. Ta
tandɨhɨ sa zavahandi, zavahandi sii si vatyi
cuñi ndi tyindyee ndi sii ndo. Cuñi xaan ndi
sii ndo, ta cuñi ndi sa cua coto vaha ca ndo
sii ra Ndyoo.

20 Yuhi coto cua sei yucuan ta nañihi sii
ndo minoo cuhva sa ma tahan iñi. Ta zɨquɨ
matahan iñimaandocuhvacuazavehi tatu
nañihi sii ndo sahñi tahan ndo, tatu ndyiyo
iñi ndo sa sii tahan ndo, a tatu tuhva ndo
cuxaan, a tatuña sicamaa iñindo sa cuenda
ra tahan ndo, a tatu cahan ndo ndya vaha
ñi sii ra tahan ndo, a tatu tyaa xaan ndo
cuatyi sata ra tahanndo, a tatuzacahnundo
sii ndo a tatu iyo tizɨhɨ nu yucu ndo. Tatu
zavaha ndo cuhva cuan, ma tahan iñi ndo
cuhva cua zavehi sihin ndo.

21 Ta yuhi coto cuhva ra Ndyoo sa coo sa
cahan nuu sii, sa cuenda ndo quɨvɨ sei nu
yucu ndo. Ta cua nducuihya xaan iñi vatyi
ndoho sa zavaha cuatyi, tañaha ca ndu‑uu
iñi ndo cuatyi ndo. Zavaha ca ndo sa quiñi.
Quixi ndo sihin ñaha sa yɨvɨ ñazɨhɨ ndo cuu,
ta zavaha ndo tandɨhɨ inga nuu sa ña vaha.

13
Zaha ndo cuenda tatu ndyico vaha ndo

sii ra Cristo a ña ndyico ndo
1Sa cuñi cuu si sa cuuñi sahaquisi ndyehi

sii ndo. Tatu iyo uu a uñi tahan sa ndaa,
cua cundaa tyiño sa cuenda minoo minoo
ndoho ra zavaha sa ña vaha.

2 Quɨvɨ i sindyei sihin ndo sa cu uu saha
cuan, i catyi sihin ndoho ra zavaha cuatyi
vatyi nazandoo ndo cuatyi ndo. Ta vityi
nacatyi tuqui zuun ñi cuhva cuan sihin
ndoho ra ñá zaña cuatyi ndya quɨvɨ cuan.
Ta sihin tandɨhɨ inga ndo nacatyi tuqui inga
saha vatyima cundahvi iñi sii ndo quɨvɨ cua
sei nu yucu ndo.

3Ta zɨquɨ cua coto ndo cuhva sa cuñi xaan
ndo coto ndo: tatu quehin tuhun ra Cristo a
yɨvɨ. Ta ña vita iyo ra Cristo sihin maa ndo,
zoco iyo xaan tundyee iñimaa ra sisi añima
ndo.

4 Ndisa, i cuu si tañi vita xaan ra quɨvɨ
i sihi ra nu cruz, zoco vityi ndito ra sihin
tundyee iñi maa ra Ndyoo. Ta tacuan tucu
maa ndi, vita iyo ndi sihin ra sa catyi coño
ñuhu ndi; zoco iyo tundyee iñi ra Ndyoo sii
ndi sa cuenda cuhva cua zavaha ndi sihin
maa ndo vatyi ɨɨn ñi cuu ndi sihin ra.

5 Ndyehe vaha ndo sii ndo tatu sino iñi
ndo sa ndisa cuii. Nacoto ndo vatyi iyo ra
Cristo añima ndo tatu sino ndisa cuii iñi ndo
sii ra. Zoco tatuña sino iñindo sandisa, yoñi
ra ndyaa sihin ndo.

6 Ta cuñi sa cua nacoto ndo sa ndisa cuii
vatyi iyo ra Cristo sihinmi.

7 Ta vityi sique sii ra Ndyoo vatyi ma
zavaha ndo cuatyi. Ña cuñi sa cua cahan
vaha ñiyɨvɨ sa cuenda maa ndi cuhva cuan.
Cuñi sa cua zavaha ndo sa ndoo vazu cahan
vaha ñiyɨvɨ sa cuenda ndi a vazu cahan ñu
ndya vaha ñi sii ndi.

8 Vatyi ma cuu tyixehe maa ndi sii sa
ndisa, sino ca cuñi si sa zañaha ndi sii ñiyɨvɨ
ñaa sa cuu sa ndisa.

9 Yucuan cuenda zɨɨ xaan cuñi ndi tatu
ñahñi tundyee iñi sa zuun ñi sii maa ndi
iyo sii ndi ta tatu ndyee iñi maa ndo sihin
tundyee iñi maa ra Ndyoo. Ta ihya cuu
minoo cuhva sa ñihi xaan cuñi ndi vatyi
nanduu ndo ñiyɨvɨ vaha xaan sa ndisa cuii.

10Tasi carta ya sii ndo cuee ca sa cuhin nu
yucu ndo vatyi cua zanduvaha ndo sii ndo.
Taña cuñi ca si sa cuxein sihinndoquɨvɨ cua
sei yucuan. Cuñi cutyiñe tundyee iñi sa saha
ra Ndyoo sii, ta zandundyee que iñi ndo, ta
yɨvɨ sa zatɨvɨ ndɨhi sii ndo.

11 Ta vityi sa cuñi ndɨhɨ carte hermanos.
Ihya ñi ca tuhun quehin: cuzɨɨ iñi ndo, zan-
duvaha ndo cuhva iyo ndo, tyaa ndo yahvi
saquehin, ɨɨnñi cuhvacaca iñindo, tanacoo
sa taxi sii ndo sihinminoo ndo ta sihin inga
ndo. Ta cua coo ra Ndyoo sihin ndo. Maa ra

saha sacoo sa taxi sii yo sihin ra ta cuñixaan
ra sii yo.

12 Cuhva ndo minoo ndyoo nacucumi sii
minoo ndo ta sii inga ndo.

13 Tandɨhɨ cuii ñiyɨvɨ sino iñi ihya tasi ñu
minoo nacumi sii maa ndo.

14Nacoo xaan tumañi iñi sa saha ra Jesu-
cristo sihin ndo, ta nandoo vaha xaan ndo
sihin cuhva cuñi xaan ra Ndyoo sii ndo. Ta
nandu‑ɨɨn tandɨhɨ ndo sihin Tatyi Ii. Nacuu
si tacuan, ta nacuu si sa ndisa.

Minoo Carta I Tasi Ra San
Pablo Sii Ñiyɨvɨ Sino Iñi Sii
Ra Ndyoo ÑuuGalacia
Tyaa ra Pablo minoo carta sii ñiyɨvɨ sino

iñi sii ra Ndyoo ñuuGalacia
1Yuhvi ra Pablo,minoo ra apóstol ra i casi

ra Jesucristo cui. Yɨvɨ ñiyɨvɨ i saha tyiño ya
sii, ta yɨvɨñiyɨvɨ i tasi sii, sino ca ra Jesucristo
ta ra Ndyoo Zutu yo, ra i zanandoto sii ra
Jesús sisi sa i sihi ra.

2Yuhvi ta tandɨhɨ ra hermano ndyaa ihya
sihin, tyaa ndi carta ya sii ñiyɨvɨ sino iñi ñuu
Galacia.

3Nacuhva xaan ra Ndyoo Zutu yo tumañi
iñi sii ndo ta sa coo sa taxi añima ndo, ta
tacuan tucu nacuhva ra Jesucristo, ra ndy-
aca ñaha sii yo.

4 I saha maa ra Jesús sa cuu ra sa cuenda
cuatyi maa yo vatyi tacuan ta cua zacacu
ra sii yo sii sa quiñi iyo ñuu ñiyɨvɨ ya vatyi
yucuan cuu sa cuñi ra Ndyoo Zutu yo.

5 Yucuan cuenda ¡nazacahnu yo sii ra
Ndyoo tandɨhɨ cuii tyiemvu! Amén.

Ñahñi inga ca cuhva cuu cacu añima yo
6 Iyo xaan cuñi vatyi yatyi xaan cuñi

zanandoo ndo sii raNdyoo. I cana ra sii ndo
sihin cuhva cuñi xaan ra Cristo sii ndo, zoco
vityi tyaa ndo yahvi sii inga tuhun ta ndyico
ndo inga cuhva cua cacu ndo cuñi ndo.

7Zoco ñahñi inga ca cuhva cua cacu yo sa
ndisa. Iyo zuhva ra cuñi nazaca ra sa siñi
tuñi sii ndo, ta cuñi ra zatɨvɨ ra Tuhun Vaha
sa cuenda ra Cristo.

8 Zoco vazu maa ndi a minoo ángel quisi
ndya andɨvɨ ta zacuaha ndi inga Tuhun
Vaha sii ndo sa cuenda ra Cristo ta zɨquɨ
tuhun sa yaha zacoto ndi sii ndo, tatu yoo ra
zacuaha inga cuhva cuan, nacuxaan xaan
maa ra Ndyoo sihin ra.

9 Ta tañi sa catyi, cua catyi tuqui inga
saha. Tatu yoo ra zacuaha inga TuhunVaha
sii ndo ta zɨquɨ tuhun sa yaha tɨɨn cuenda
ndo, nacuxaan xaanmaa ra Ndyoo sihin ra
cuan.

10 Ta sihin cuhva ya, cuu ndyehe ndo
vatyi ña nduqui cuhva caca iñi ñiyɨvɨ vatyi
vaha xein. Nduqui cuhva cui minoo ñiyɨvɨ
vaha ityi nuu raNdyoovatyi tatunducuque
cuhva cuzɨɨ iñi ñiyɨvɨ sihin, yɨvɨ muzu vaha
ra Cristo cui.

Cuhva i nduu ra Pablominoo apóstol
11Ta zacote sii ndo hermanos vatyi tuhun

vaha sa i zacote sii ndo, yɨvɨ tuhun sa quisi
xiñi ñiyɨvɨ ñi cuu si.

12 Yɨvɨ tuhun ñiyɨvɨ i tɨɨn cuende, ta yɨvɨ
ñiyɨvɨ i zacuaha sii. Maa ra Jesucristo i
zacoto sii.

13 Sa sito ndo cuhva i cui quɨvɨ tañaha ca
sino iñi ta sindyique cuhva sino iñi ñiyɨvɨ
hebreo. Sito ndo cuhva i zayanga xein sii
ñiyɨvɨ i casi ra Ndyoo ta cuhva i cuñi sa
ndaha zacunei cuhva yucu ñu.

14 Quɨvɨ i sindyique ley hebreo ta minoo
ra cu nuu i cui sii inga ra sa ɨɨn ñi cuiya ndi
vatyi i cuñi xein zavehi tandɨhɨ costumbre
sa i zavaha ñiyɨvɨ sahnu sii ndi.

15 Zoco cumañi ca càquì, ta sa cundaa iñi
ra Ndyoo vatyi cua casi ra sii. Ta sa saa si
quɨvɨ i catyi ra ta zɨquɨ i cana ra sii, vatyi
cuñixaan ra sii. Ta catyi ra vatyi cua zatyiñe
tyiño ra.

16 Ta i zacoto ra sii, sa cuenda Zehe ra
vatyi cua quehin tuhun ra nu ndyaa ñiyɨvɨ
sa yɨvɨ ñiyɨvɨ hebreo cuu. Ta quɨvɨ i tehin
cuhva cuan yoñi sii i nducu tuhin tatu vaha.

17 Ta ñá sehin ñuu Jerusalén nu ndyaa
inga ra apóstol i casi ra Jesús cuee ca ta zɨquɨ
mi. Zoco i sehin nu cu si Arabia, ta zɨquɨ i
sinanuhin ndya ñuu Damasco.

18 I yaha uñi cuiya ta zɨquɨ i sehin ñuu
Jerusalén vatyi cuñi quehin sihin ra Pedro.
Ta i ndoi sahun quɨvɨ sihin ra.

19 Zoco yoñi inga ra apóstol i ndyehi, maa
ñi ca ra Jacobo yañi ra Jesús.

20 Sito vaha ra Ndyoo vatyi cuhva tyei
ihyamaa ñi sa ndisa cuu si.

21Ta sa yaha sehin ñuu Jerusalén ta zɨquɨ i
sehin nu cu si Siria ta nu cu si Cilicia.

22 Ta ñiyɨvɨ sino iñi sii ra Cristo nu cu si
Judea, ta coto ca ñu sii, quɨvɨ cuan.

23 Zoco i siñi ñu sa cahan ñiyɨvɨ sa cuende
ta catyi ñu: “Ra i zayanga xaan sii yo quɨvɨ
cuan, vityi sino iñi ra ta nacatyi ra tuhun ra
Cristo. Ta quɨvɨ cuan i cuñi ra zanaa ra sii
si.” Catyi ñu.

24 Ta i zacahnu xaan ñu sii ra Ndyoo sa
cuendami.

2
Inga ra apóstol, ndoo ra vaha sihin cuhva

zacuaha ra Pablo
1 I yahausi cumi cuiya, ta zɨquɨ i sehin ñuu

Jerusalén inga saha sihin ra Bernabé. Ta i
sahan tucu ra Tito sihin ndi.

2 I sehin vatyi maa ra Ndyoo i zañaha sii,
vatyi cuñi si sa cuhin. Ta i nacatyi sihin
ra yucuan, cuhva zacuehi tuhun sa cuenda
ra Cristo sii ñiyɨvɨ sa yɨvɨ ñiyɨvɨ hebreo cuu.
Maa ñi sihin ra cu nuu sii ra hermano yu-
cuan i quehin vatyi cuñi cote yozo caa sica
iñi ra coto ma tahan iñi ra cuhva zacuehi ta
catyi ra vatyi sa caha ñi cuu tyiño zacui.

3 Ta i ndoo ra vaha sihin cuhva zacuehi.
Ta ñá zañiñi ra sii ra Tito sa zavaha ra
costumbre circuncisión cuan, ta yɨvɨ ñiyɨvɨ
hebreo cuu ra Tito.

4Ndisa vatyi i quɨhvɨ xehe zuhva ra catyi
vatyi hermano cuu ra, zoco ña ndisa ra.
I cuñi maa ra cahan cuehe ra sa cuenda

cuhva iyo yo. Sa cuenda ra Cristo, ta ñahñi
ca sa ndyaca ñaha sii yo, zoco cuñi ra cuan
vatyi tyaa yo yahvi sii tandɨhɨ costumbre
sahnu.

5 Zoco ñá saha maa ndi sa cundyaca ñaha
ra cuan sii ndi nu siin vatyi ña cuñi ndi sa
zandoo maa ndo tuhun ndisa sa cuenda ra
Cristo. (Vatyi yɨvɨ ñiyɨvɨ hebreo cuu ndo, ta
ña cuñi ndi sa caca iñi ndo vatyi cuñi ca si sa
tyaa yo yahvi sii ley sahnu ta cacu yo.)

6 Ta ra hermano, ra ndyaca ñaha sii ñiyɨvɨ
sino iñiñuu Jerusalén,ñahñi inga sa siñi tuñi
vaha i saha ra sii, quɨvɨ cuan. Catyi rañiñi ca
sii ra, zoco ña ñiñi ra sa cuenda mi vatyi ña
ndyehe ra Ndyoo tatu sica iñi ñiyɨvɨ vatyi ra
ñiñi cuu yo. Ndyehemaa ra ñaa sa iyo añima
yo.

7 Ñahñi inga ca tuhun i saha ra cuan sii.
I nacoto ra vatyi maa ra Ndyoo i tasi sii, sa
quehin tuhun ra Cristo sihin ñiyɨvɨ sa yɨvɨ
ñiyɨvɨ hebreo cuu tañi i tasi ra sii ra Pedro
sa cahan ra sihin ñiyɨvɨ hebreo.

8 Vatyi zuun ñi ra Ndyoo cuu ra i tasi sii
ra Pedro sa cuu ra minoo apóstol nu ndyaa
ñiyɨvɨ hebreo tañi yuhvi cui sa cuenda ñiyɨvɨ
sa yɨvɨ ñiyɨvɨ hebreo cuu.

9 Yucuan cuenda i nacoto ra Jacobo, ta
ra Pedro, ta ra Juan, ra cu nuu cuu tandɨhɨ
ra yucuan, ta i nacoto ra vatyi maa ra
Ndyoo cuu ra i saha sa vaha sii, sa quehin
tuhun ra Cristo sihin ñiyɨvɨ. Ta zɨquɨ i natɨɨn
ndaha tahan ra sihinmi ta sihin ra Bernabé
vatyi ndoo ra vaha vatyi cua zatyiño ndi
sihin ñiyɨvɨ sa yɨvɨ ñiyɨvɨ hebreo cuu, ta cua
zatyiñomaa ra sihin ñiyɨvɨ hebreo.

10 Minoo ñi cuhva i catyi ra sihin ndi
sa nacohon iñi ndi ta tyindyee ndi sii
ñiyɨvɨ ndahvi, ta yucuan cuu sa tuhva xein
zavaha.

Cuxaan ra Pablo zuhva sihin ra Pedro
11 Ta quɨvɨ i saa ra Pedro ñuu Antioquía i

catyi sihin ravatyiñavahacuhvazavahara.
12 Vatyi sa xihna ñi i zavaha ra sa vaha

ta sasi ra sihin ñiyɨvɨ sa yɨvɨ ñiyɨvɨ hebreo
cuu. Tacuan i zavaha ra ndya i saa zuhva ra
hebreo, ra i tasi ra Jacobo, ta zɨquɨñá cuñi ca
raPedrocasi sihinñiyɨvɨ sayɨvɨñiyɨvɨhebreo
cuu vatyi yuhu ra sii ra i saa cuan vatyi
sica iñi ra cuan vatyi ñiñi xaan costumbre
circuncisión.

13Ta i cu‑ɨɨn inga ra hebreo sihin ra Pedro
ta nduu tucu ra ra vatya, ta ndya cuhva i
ndu‑ɨɨn tucu ra Bernabé sihin ra.

14Ta i ndyehi vatyi ña vaha cuhva zavaha
ra. Ña sasi tahan si sihin cuhva catyi tuhun
ra Cristo. Yucuan cuenda i catyi sihin ra Pe-
dro ityi nuu tandɨhɨ ra yucu yucuan: “Yoho,
minoo rahebreo cuun, zoco zavohon cuhva
zavahañiyɨvɨ sa yɨvɨñiyɨvɨhebreo cuu. Taña
zavaha con tandɨhɨ costumbre hebreo. ¿Ta
ñaa cuenda cuñun zañiñun sii ñiyɨvɨ sa yɨvɨ

ñiyɨvɨ hebreo cuu sa cua zavaha ñu costum-
bremaa yo ra hebreo?” I catyi.

Inuu ñi cuhva cua cacu ñiyɨvɨ hebreo ta
ñiyɨvɨ sa yɨvɨ ñiyɨvɨ hebreo cuu, sihin sa sino ñi
iñi yo

15Maa yo sa cuu yo ñiyɨvɨ hebreo, ña yaha
xaan zavaha yo cuatyi sa nuu inga ñiyɨvɨ sa
yɨvɨ ñiyɨvɨ hebreo cuu.

16 Zoco sito yo vatyi ma catyi ra Ndyoo
sihin numinoo ra vatyi ñahñi cuatyi ra sa
cuenda sa tyaa ra yahvi sii ley i saha ra
Ndyoo sii raMoisés. Nduvaha yo ityi nuu ra
Ndyoo sihin sa sino iñi yo sii ra Cristo Jesús.
Yucuan cuenda sino iñi yo sii ra. Ta tacuan
ta catyi ra Ndyoo vatyi ñahñi ca cuatyi yo
ta yɨvɨ sa cuenda sa tyaa yo yahvi sii ley
sahnu vatyi yoñi sihin cua catyi ra Ndyoo
vatyi ñahñi ca cuatyi ra sa tyaa ra yahvi sii
ley sahnu cuan, ta sii ra Cristo ña sino iñi ra.

17 Vityi sino iñi yo sii ra Cristo ta sica
iñi yo vatyi sihin sa yucuan ñi ta cua catyi
ra Ndyoo vatyi ñahñi ca cuatyi yo. Zoco
tatu cuee ca ta cua nacoto yo vatyi ña ndisa
cuu tuhun ra Cristo ta ma cacu yo tatu ma
zavaha yo tandɨhɨ sa catyi ley sahnu. ¿Atu
cuñi si sa catyi yo vatyi sa sino iñi yo sii ra
Cristo cuu sa i zatɨvɨ sii yo vatyi i zandoo
yo ley sahnu sa cuenda sa sino iñi yo sii ra?
¡Numinoo saha ma catyi yo tacuan vatyi ña
ndisa!

18 Zoco cua coo cuatyi yo tatu nanducu
tucuyo cuhva sanatyaa tucuyoyahvi sii ley
sahnu sa i zanandoo yo.

19 I nducu yo cuhva tyaa yo yahvi sii si
quɨvɨ cuan. Ta zɨquɨ i nacoto yo vatyi ma
cuu cacu yo cuhva cuan, ta i zandoo yo sii si
vatyi cuñi yo nduvaha yo ityi nuu ra Ndyoo
sihin cuhva sahamaa ra.

20 Tañi sa sihi yo nu cruz sihin ra Cristo
cuu si, zoco ndito yo. Zoco yɨvɨ ca maa
yo ndito, ra Cristo cuu ra iyo añima yo.
Ta cuhva iyo yo vityi ñuu ñiyɨvɨ ya, iyo yo
tacuan vatyi sino iñi yo sii Zehe ra Ndyoo.
Maa ra cuñi xaan sii yo, ta saha ra sa cuu ra
sa cuenda yo.

21Yuhvi ña cuñi tyaa siye cuhva cuñixaan
raNdyoo sii yo vatyi tatu cuu nduu yo ñiyɨvɨ
vaha ityi nuu ra Ndyoo sihin sa tyaa yo
yahvi sii ley sahnu, sa caha ñi cuu sa i sihi
ra Cristo.

3
Sihin sa sino iñi yo sii ra Cristo ta ñihi yo

Tatyi Ii
1 Tondo xaan iyo ndo ndoho hermanos

ñuu Galacia. ¿Yoo ra i zatɨvɨ sii ndo ta vityi
ña cuñi ca ndo tyaa ndo yahvi sii sa ndisa?
Casi xaan i nacatyi ndi sihin ndo sa cuenda
ra Jesucristo. Ta i cutuñi vaha iñi ndo ñaa
cuenda i sihi ra nu cruz.

2 Iyo minoo ñi tuhun cuñi nducu tuhin sii
ndo: ¿Atu i ñihi ndo Tatyi Ii ra Ndyoo vatyi
i tyaa ndo yahvi sa catyi ley ra Moisés a sa
sino iñi ndo tuhun sa cuenda ra Cristo?

3¿Ñaa cuenda indutondoxaanndo? Quɨvɨ
i quisaha sino iñi ndo, vaha xaan i tyaa ndo
yahvi sii ra Ndyoo sihin cuhva i tyindyee
Tatyi Ii sii ndo. Zoco vityi cuñi ndo zatyiño
ndo tyiño ra Ndyoo sihin tundyee iñi maa
ndo.

4 ¿Atu sa caha ñi i ndyehe ndo cuhva i
zacuu Tatyi Ii sihin ndo? Yɨvɨ sa caha ñi cuu
si cuñi.

5 Saha ra Ndyoo Tatyi Ii ra sii ndo, ta
zavaha ra sa ndyityi nu yucu ndo. Ta
zavaha ra sii si vatyi sino iñi ndo sii ra
Cristo, ta yɨvɨ sa cuenda sa zavaha ndo
cuhva catyi ley raMoisés.

6 Ta ra Abraham tucu, i sino iñi ra sii ra
Ndyoo. Yucuan cuenda i catyi ra Ndyoo
vatyi ñahñi ca cuatyi ra iyo.

7Yucuan cuenda cuñi si sa coto ndo vatyi
ñiyɨvɨ sino iñi sa ndisa cuii cuu ñiyɨvɨ sii ra
Abraham.

8 Ta sa naha i sicundyaa Tuhun Ndyoo
nuu tutu. Ta catyi si vatyi ityi nuu ca cua
zanduvaha ra Ndyoo sii ñiyɨvɨ sa yɨvɨ ñiyɨvɨ
hebreo cuu sihin ra vatyi cua sino iñi ñu.
Ta yucuan cuenda i catyi ra Ndyoo sihin ra
Abraham ta sanaha: “Sa cuendamoo ta cua
cuhve sa vaha sii tandɨhɨ ñiyɨvɨ ñuu ñiyɨvɨ.”

9 Yucuan cuenda, ñiyɨvɨ sino iñi tañi sino
iñi raAbraham, saharaNdyoosavahasii ñu
tañi i saha ra sa vaha sii ra Abraham vatyi i
sino iñi ra.

10 Ta ñiyɨvɨ sica iñi vatyi cua cacu ñu
tatu zavaha ñu zuhva sa catyi ley sahnu,
cua tasi tuñi ra Ndyoo sii ñu vatyi catyi
Tuhun Ndyoo vatyi cua tasi tuñi ra Ndyoo
sii tandɨhɨ ñiyɨvɨ sa ma zavaha tandɨhɨ cuii
sa catyi ley cuan.

11Ma catyi ra Ndyoo sihin numinoo ñiyɨvɨ
vatyi ñahñi cuatyi ñu ityi nuu ra vatyi tyaa
ñu yahvi sii ley sahnu vatyi catyi Tuhun
Ndyoo: “Nduvaha ñiyɨvɨ ityi nuu ra Ndyoo
sihin sa sino iñi ñu sii ra. Ta cua cundito ñu
tandɨhɨ cuii tyiemvu.”

12 Ta ley ra Moisés, ña ɨɨn ñi cuu si sihin
sa sino iñi yo vatyi catyi si: “Ra zavaha
tandɨhɨ cuii tuhunya, cua cundito ra tandɨhɨ
cuii tyiemvu.” (Zoco ma cuu zavaha yo sii
tandɨhɨ cuii si.)

13 I tava ra Cristo sii yo sisi cuhva i zatɨvɨ
ley cuan sii yo vatyi sa i tɨvɨ maa ra sa
cuenda yo tañi catyi Tuhun Ndyoo: “Yoo ra
cua cuu nu cruz, yɨvɨ ra vaha cuu ra ityi nuu
ra Ndyoo.” Ta yɨvɨ ra vaha i cuu ra Jesús ityi
nuu ra Ndyoo cuhva sa sindyaa ra nuu cruz
vatyi ndyizo ra cuatyi maa yo.

14Sa cuenda ra Cristo ta saha ra Ndyoo sa
vaha sii ñiyɨvɨ sa yɨvɨ ñiyɨvɨ hebreo cuu tañi i
saha ra sa vaha sii ra Abraham. Vatyi sihin

sa sino iñi yo sii ra Ndyoo ta ñihi yo Tatyi Ii
sa catyi ra Ndyoo sa cua cuhva ra sii yo.

Zañaha ley sahnu sii yo vatyi iyo cuatyi
yo, zocoma zacacu si sii yo

15 Vityi, hermanos, cua quehin zuhva
zɨquɨ cuhva iyo si ihya ñuu ñiyɨvɨ. Tatu catyi
minoo ra vatyi cua cuhva ra minoo sa cua
cuhva ra sii inga ra ta tatu sa tyaa ra zɨvɨ ra,
yoñi cuu zama sii si ta yoñi cuu tyizo zuhva
ca zɨquɨ si.

16Ta i catyimaa raNdyoo vatyi cua cuhva
ra sa cua cuhva ra sii ra Abraham ta sii
minoo zehe ra. Ña catyi si nu tutu ra Ndyoo
vatyi cua cuhva ra sii si sii cuaha ñiyɨvɨ zoco
sii minoo ñi ra. Ta ra yucuan cuu ra Cristo.

17 Ta ihya cuu sa catyi: I cahan ra Ndyoo
cuhva i cahan ra sihin ra Abraham, ta casi
xaan i catyi ra sii si. I yaha cumi ziendu oco
usi cuiya tazɨquɨ i saa ley raMoisés. Zocoma
cuu zanaa ley cuan cuhva i catyi ra Ndyoo
sihin ra Abraham. Ma cuu zandɨhɨ si sii si.

18 Tatu cuu ñihi yo sa tahan si sii yo sihin
sa tyaa yo yahvi sii ley sahnu, sa cahañi cuu
cuhva i catyi ra Ndyoo vatyi cua cuhva ra
sii yo. Zoco sito yo vatyi i ñihi ra Abraham
sa tahan si sii ra sa cuenda cuhva i cahan ra
Ndyoo sihin ra.

19 ¿Ta yozo caa tyindyee ley ra Moisés? I
saha ra Ndyoo ley cuan vatyi cua zacuaha
si sii yo vatyi iyo cuatyi yo. Ta i ndoo si
ndyacuhvandyaquɨvɨ i quisi raCristo, ra cu
ñiyɨvɨ sii ra Abraham, vatyi i catyi ra Ndyoo
sihin Abraham vatyi cua cuhva ra sa vaha
sii ra cua quisi. Ta i saha ángel ley sii ra
Moisés, ta ra Moisés saha sii si sii ñiyɨvɨ.

20 Zoco ra Ndyoo cuu ra i cahan sihin
ra Abraham quɨvɨ cuan, ta ñá nanducu ra
Ndyoo yoo ca ra cua cahan sihin ra Abra-
ham.

Cuenda sa iyo ley ra Ndyoo
21 ¿Atu cuñi si catyi si vatyi cuxaan ley ra

Moisés sii tuhun sa saha raNdyoo sii yo? Ña
tacuan. Zocomacuunduvahayo ityi nuu ra
Ndyoo sihin sa tyaa yo yahvi sii ley sahnu
cuan. Tatu sa vatyi cuu coo yo cuhva saa
sihin sa tyaa yo yahvi sii zuhva ley cuan,
vahamaa tacuan ñi. Zoco ña tacuan cuu si.

22 Catyi tutu ra Ndyoo vatyi iyo cuatyi sii
tandɨhɨ cuii ñiyɨvɨ. Ta tacuan ta cuu ñihi yo
sa catyi ra Ndyoo sa cua cuhva ra vatyi cua
cacu yo sa cuenda ra Jesucristo. Ta cua ñihi
yo sii si sihin sa sino iñi yo.

23 Quɨvɨ cumañi ca coo tuhun sa sino iñi
yo sii ra Cristo, i tyazi ley cuan sii yo tañi sa
ñoho yo vehe caa vatyi i ndatu yo quɨvɨ cua
zañaha ra Ndyoo sii yo cuhva cua sino iñi yo
sii ra, ta cua zacacu ra sii yo.

24 Ley cuan i cuu si tañi minoo sa za-
cuenda sii yo ndya sa quisi ra Cristo, ta zɨquɨ
cuu nduvaha yo ityi nuu ra Ndyoo sihin sa
sino iñi yo.

25 Ta vityi sa saa quɨvɨ sino iñi yo sii ra
Cristo ta ña siñi ñuhu ca ley cuan sa za-
cuenda si sii yo.

26 Vatyi tandɨhɨ yo cuu zehe ra Ndyoo
vatyi sino iñi yo sii ra Cristo Jesús.

27 Tandɨhɨ yo, yo sa sicoo ndutya, sa
cuenda ra Cristo cuu yo. Ta sa ndu‑ɨɨn yo
sihin ra, ta nduu yo tañimaa ra.

28Vityi ñañiñi ca tatu cuu yoñiyɨvɨhebreo
a ñiyɨvɨ inga tata a tatu cuu yomuzu ñiyɨvɨ a
yɨvɨ a tatu cuu yo rayɨɨ a ñuzɨhɨ. Vatyi tandɨhɨ
yo sa ndu‑ɨɨn yo sa cuenda ra Cristo Jesús.

29 Ta tatu ñiyɨvɨ ra Cristo cuu yo, ñiyɨvɨ sii
ra Abrahamcuu yo sa ndisa cuii. Ta cuañihi
yo sa catyi raNdyoo sihin ra Abrahamvatyi
cua cuhva ra sii yo.

4
1Vityi cua quehin zɨquɨminoo cuhva. Mi-

noo ra luhlu tatu sihi zutu ra ta zandoo ra
tandɨhɨ ndaha tyiño ra sa cuenda zehe ra,
ma cuu cutyiño ñaha ra luhlu cuan sii si
ndya cuahnu ra. Nɨɨ ñi sa luhlu ra, ta cuu ra
tañiminoo muzu vehe zutu ra vazu tandɨhɨ
ndaha tyiño zutu ra cuu sii maa ra.

2 Cuñi si coo minoo ra zacuenda sii ra ta
ra cundyaca ñaha sa sii ra ndya cuhva ndya
cua tahansi cuiya i catyi zutu ra, ta zɨquɨ cuu
naquihin ra ndaha tyiño zutu ra.

3 Ta zuun ñi cuhva cuan iyo tucu si sa
cuendamaa yo. Quɨvɨ cumañi ca sino iñi yo
sii ra Cristo, i sindyaca ñaha ley sahnu sii yo;
i tyaa yo yahvi sii costumbre sahnu i zacuu
si.

4Ta tahan si quɨvɨ i tasi ra Ndyoo sii Zehe
ra. I zacacu minoo ñaha sii ra, ta minoo
ñiyɨvɨ hebreo i cuu ra, ta i tyaa ra yahvi sii
ley sahnu.

5 I tasi ra Ndyoo sii ra vatyi cua zacacu
ra sii ñiyɨvɨ tyaa yahvi sii ley sahnu vatyi
tacuan ta cuu nduu ñu zehe ra Ndyoo.

6 Ta sa cuenda sa nduu yo zehe ra Ndyoo
ta tasi ra Ndyoo Tatyi Ii ra Cristo sisi añima
yo. Ta yucuan cuenda catyi yo: “Ndyoo
Zuti.”

7Yucuancuendazehe raNdyoocuu sii yo,
ta yɨvɨ ca muzu cuu yo sii ley. Ta sa cuenda
sa cuu yo zehe ra Ndyoo ta cua cuhva ra
tandɨhɨ sii yo sa cuenda ra Cristo.

Sica xaan iñi ra Pablo sa cuenda ñiyɨvɨ
sino iñi

8 Quɨvɨ cumañi ca coto ndo sii ra Ndyoo,
muzu i cuu ndo sii inga ndyoo sa yɨvɨ ndyoo
cuu sa ndisa.

9 Zoco vityi sito ndo sii ra Ndyoo, a catyi
vatyi maa ra sito sii ndo. ¿Ta ñaa cuenda
cuñi ndo nduu ndo muzu inga saha ta
nandyico ndo sii cuhva sahnu cuan (sii cos-
tumbre sahnu cuan)?

10 Zacahnu ca ndo vico, quɨvɨ nduyutya
yoo ta vico tahan cuiya.

11 Sica xaan iñi vazu sa caha ñi i zatyiñe
sihin ndo.

12Ndoho hermanos, sica xein tumañi iñi
sii ndo vatyi nduu ndo tañi mi vatyi ña
ndyaca ñaha ca ley cuan sii. Sa ndui tañi i
cuu maa ndo vatyi ñá tyaa ndo yahvi ley ra
Moisés quɨvɨ ta cumañi ca sino iñi ndo. Zoco
ña tyei cuatyi sata ndo vatyi i zavaha ndo sa
ña vaha sihinmi vatyi ñahñi.

13 Sito ndo vatyi quɨvɨ i zacote Tuhun
Ndyoo sii ndo sa xihna ñi, i cuhu xein.

14Ta cuehe cuan tañiminoo prueba i cuu
si sii, zoco ñá catyi ndo sama tyizohondo sa
quehin, ta ñá sino sihinndo sii. I tɨɨncuenda
ndo sii, tañiminoo ángel ra Ndyoo cui a tañi
ra Cristo Jesús.

15 ¿Ndyamaa cuahan sa zɨɨ xaan cuñi ndo
quɨvɨ cuan? vatyi sehi sa ndaa sa cuenda
ndovatyi tatu cuu, cua tavando sɨtɨnuundo
ta cuhva ndo sii si sii, quɨvɨ cuan.

16 Ta vityi ¿atu sica iñi ndo vatyi ndui ra
xaan iñi sii ndo vatyi quehin sa ndisa sihin
ndo?

17 Ta ñiyɨvɨ zacuaha inga cuhva cuan,
vaha xaan zavaha ñu sihin ndo cuñi ndo,
zoco yɨvɨ sa vaha cuu si sa ndisa. Cuñi
ñu zacuzɨɨn ñu sii ndo vatyi tacuan ta cua
cundyico ndo sii maa ñu.

18Ndisavatyi vaha tatuzavahañu savaha
sihin ndo. Tatu sa vaha cuu sa nanducu
ñu sa ndisa, nazavaha ñu sii si tañi quɨvɨ sa
ndyei sihin ndo.

19Zehe ndyihi, ndyehi tundoho inga saha
sa cuenda ndo tañi tundoho ndyehe minoo
ñaha tatu sa cuñi cacu zehe ña. Ta cua
ndyehi tundohondya cuandundyee iñindo
sa ndisa sihin tundyee iñi ra Cristo.

20 Vaha xaan tatu cuu quisi nu yucu ndo
vityi; cuñi quehin sihin maa ndo. Ña ñihi
que cuhva zacui sihin ndo.

Minoo cuhva cuenda ñaAgar ta ña Sara
21 Ndoho, ra cuñi sa cundyaca ñaha ley

ra Moisés sii ndo, nacatyi ndo sihin: ¿Atu
cutuñi iñi ndo cuhva catyi ley cuan?

22 Catyi Tuhun Ndyoo vatyi i sicoo uu
tahan zehe ra Abraham. Minoo ra i cuu
zehe ra sihin ñaha i cuu muzu ñazɨhɨ ra. Ta
inga ra i cuu zehe ra sihin ñazɨhɨ ra. Ta yɨvɨ
muzu i cuu ñazɨhɨ ra Abraham.

23Agar i sinañimuzu cuan, ta i cacu zehe
ña tañi cacu zehe tandɨhɨ ñiyɨvɨ. Zoco zehe
maha Sara, ñazɨhɨ ra Abraham, i cacu ra
vatyi i catyi ra Ndyoo sihin ra Abraham
vatyi cua coominoo zehe ñazɨhɨ ra.

24 Ta sa nduu tahan ñaha cuan cuu tañi
uu tahan tyiño zandaa ra Ndyoo. Minoo si
i saha ra nu yucu Sinaí. Yucuan i saha ra
ley sii ra Moisés. Ta ñiyɨvɨ sa cuu cuenda ley
cuan cuu tañi ña Agar vatyi minoo muzu ñi
i cuu ña sihin zehe ña.

25TañiñaAgar ta tañiyucuSinaí ta tacuan
iyo ñuu Jerusalén vityi vatyi ndyaca ñaha ley
sahnu sii ñiyɨvɨ ñuu cuan. Cuu ñu tañimuzu
sii ley cuan.

26 Zoco andɨvɨ iyo inga ñuu Jerusalén. Mi-
nooñuu sañahñi sandyacañaha sii cuusi. Ta
ñahñi tucu sa ndyaca ñaha sii maa yo vatyi
cuenda ñuu sa iyo andɨvɨ cuu yo.

27Ta catyi Tuhun Ndyoo:
Cuzɨɨ xaan iñun ñaha sa ñá sicoo zehe; yoñi

zehun, ta i zandoo yɨun suun.
Zɨɨ xaan cuñun ndya cuhva cua vacu soon

sihin sa zɨɨ cuñun, yoho ñaha sa yoñi
zehe.

Vatyi cuaha ca zehe ñaha sa zandoo yɨɨ sii
cua coo ta zɨquɨ ñaha sa iyo yɨɨ.

28 Ta maa yo hermanos, cuu yo tañi ra
Isaac zehe raAbrahamvatyi i cacu ra cuhva
i catyi maa ra Ndyoo.

29Zoco ra i cacu cuenda ñaha sa cuumuzu
cuan i cuu ra ra xaan iñi sii ra i cacu cuhva
catyi ra Ndyoo, ta tacuan cuu si ndya cuhva
ndyavityi. Ñiyɨvɨ sa cuñi zavahacuhvacatyi
ley, xaan iñi ñu sii maa yo ñiyɨvɨ zacacu ra
Ndyoo sa cuenda Tatyi Ii ra.

30 Ta ¿ñaa catyi Tuhun Ndyoo? Catyi si:
“Tavandyizo ndo sii ñaha sa cuumuzu sihin
zehe ña. Vatyi zehe muzu cuan ma cuu ñihi
ra sa sii zutu ra tañi cuañihizeheñaha sa cuu
ñazɨhɨ ra sa ndisa.”

31 Yucuan cuenda, hermanos, yɨvɨ zehe
ñaha cu muzu cuu maa yo. Maa yo cuu tañi
zehe ñazɨhɨ ra Abrahamvatyi yɨvɨmuzu cuu
yo. (Tɨɨn cuenda ra Ndyoo sii yo vatyi sino
iñi yo ta yɨvɨ sa cuenda sa tyaa yo yahvi sii
ley sahnu.)

5
I ndasi ra Cristo sii ndo; coo ndo cuhva

cuan
1 I ndasi ra Cristo sii yo vatyi cua coo yo

libre. Coo ndo cuhva cuan, ta ma nduu
ndomuzu sii ley sahnu cuan inga saha a sii
costumbre sa zavaha ñiyɨvɨ.

2 Ndyehe ndo, yuhvi ra Pablo catyi si-
hin ndo vatyi tatu zavaha ndo costumbre
circuncisión cuan ta sica iñi ndo vatyi cua
zacacu si sii ndo, ma cuu tyindyee ra Cristo
sii ndo.

3Cuñi catyi inga saha sihin tandɨhɨ ra cuñi
cacu sihin costumbre circuncisión cuan
vatyi tatu tacuan cuñi ra, cuñi si sa zavaha
ra tandɨhɨ cuii sa catyi ley ra Moisés.

4 Tandɨhɨ ndoho ra sica iñi vatyi cua
catyi ra Ndyoo vatyi ñahñi cuatyi ndo vatyi
zavahando cuhva catyi ley sahnu cuan, cuu
si tañi i zandoondo sii ra Cristo. Sa zañando
sa vaha sa saha ra Ndyoo sii ndo.

5 Vatyi maa yo sa iyo tundyee iñi sa saha
Tatyi Ii sii yo, ndatu yo sa cua zanduvaha ra

Ndyoo sii yo ityi nuu maa ra sa cuenda sa
sino iñi yo.

6 Vatyi tatu sa ndu‑ɨɨn yo sihin ra Cristo
Jesús, ña tyindyee si tatu zavaha yo costum-
bre circuncisión cuan a tatu ma zavaha yo
sii si. Sa tyindyee cuu sa sino iñi yo sii
ra Cristo, ta zañaha yo tatu sino iñi yo tatu
zavaha yo sa vaha sihin tandɨhɨ ñiyɨvɨ.

7Vaha xaan i zavaha ndo quɨvɨ cuan. ¿Yoo
sazatɨvɨ siindo? tavityiña tyaacandoyahvi
sii sa ndisa.

8 Yɨvɨ cuenda ra Ndyoo, ra i cana sii ndo,
cuu cuhva cuan.

9 Tañi cua ndaa pan sihin zuhva ñi yusa
iya, tacuan cuu cuhva cuu zatɨvɨ minoo ñi
ñiyɨvɨ sii cuaha xaan ñiyɨvɨ.

10 Cua tasi tuñi ra Ndyoo sii ra zatɨvɨ sii
ndo vazu yoo ca ra cuu ra. Zoco sito vehi
vatyi cua tyindyee ra ndyaca ñaha sii yo sii
ndo ta ma caca iñi ndo inga cuhva ta zɨquɨ
cuhva i zacuehi sii ndo.

11 Ta sa cuenda mi, hermanos, tatu cua
catyi vatyi vaha zavaha ca yo costumbre
circuncisión cuan, ma cuxaan xaan ñiyɨvɨ
hebreo sihin. Zoco cuxaan ñu vatyi catyi
vatyi sihi ra Cristo nuu cruz sa cuenda cu-
atyi yo.

12Ta sa cuenda ra zatɨvɨ sii maa ndo ¡vaha
xaan tatu ndaha zaña ra sii ndo ta cuhun ra!

13 Vatyi i casi ra Ndyoo sii maa ndo, her-
manos, vatyi ñahñi ca sa cua cundyaca ñaha
sii ndo, zoco yɨvɨ sa cuenda sa cua zavaha
ndoñaa sa cuñimaando. Cuñi si sa tyindyee
ndo sii ñiyɨvɨ vatyi cuñi ndo sii ñu.

14 Iyo minoo tuhun sisi Tuhun ra Ndyoo
ta catyi si: “Cuñi ndo sii ñiyɨvɨ tañi cuñi ndo
sii maa ndo.” Ta tatu cuñi ndisa cuii yo sii
ñiyɨvɨ, sihin minoo ñi cuhva cuan ta zavaha
yo tandɨhɨ sa catyi ley ra Ndyoo.

15Zoco tatu xaan cuñi ndo ndyehe ndo sii
minoo tahan ndo, ta tatu cahan cuehe ndo
sii tahan ndo, coto vaha ndo sii ndo coto
ndaha zatɨvɨ ndo sii minoo ndo ta sii inga
ndo.

Cuhva ña vaha sa cuñi yo zavaha yo, ta
cuhva zavaha yo tatu zavaha yo cuhva cuñi
Tatyi Ii

16 Ihyacuusacuñi catyi sihinndo: Zavaha
ndo cuhva cuñi Tatyi Ii ra Ndyoo, ta tacuan
ta ma zavaha ndo sa ña vaha sa cuñi maa
ndo zavaha ndo.

17 Vatyi iyo minoo cuhva sa cuñi Tatyi Ii
zavaha yo, tamaayo cuñi yo zavaha yo inga
cuhva. Ta ña cuñi yo zavaha yo cuhva cuñi
Tatyi Ii. Cuhva cuñi Tatyi Ii, ña sasi tahan si
sihin cuhva cuñimaayo. Ta yucuan cuenda
ma cuu zavaha yo cuhva cuñimaa yo.

18Zoco tatu zavaha yo cuhva cuñi Tatyi Ii,
ña ndyaca ñaha ca ley cuan sii yo.

19 Ña yɨɨ ndyehe yo ñaa sa zavaha ñiyɨvɨ
tatu zavaha ñu cuhva cuñi maa ñu. Quixi

rayɨɨ sihin inga ñaha sa yɨvɨ ñazɨhɨ ra cuu a
ña tindaha ñu. Ta tacuan tucu zavaha ñuzɨhɨ
sihin rayɨɨ, ta cuaha xaan sa quiñi zavaha
ñiyɨvɨ sihin coño ñuhu ñu.

20 Zacahnu ñu sii zandu. Zatazi ñu. Cux-
aanñundyeheñu sii ingañiyɨvɨ. Sahñi tahan
ñu. Cuñi xaan ñu sa sii inga ñiyɨvɨ. Yatyi
xaan cuxaan ñu. Maa ñi sa cuenda maa ñu
sica iñi ñu. Sahñi tahan ñu ta zɨquɨ zavaha
ñu zɨɨn zɨɨn ityi.

21 Cuñi xaan ñu ndaha tyiño inga ñiyɨvɨ.
Sahñi ñu ñiyɨvɨ. Siñi ñu. Zacahnu xaan ñu
vico. Ta inga cuhva tañi cuhva ya zavaha
ñu. Ta nacatyi sihin ndo tañi sa catyi sihin
ndo quɨvɨ cuan vatyi ñiyɨvɨ zavaha cuhva ya
ma cuu cuhun ñu nu ndyaca ñaha ra Ndyoo.

22Zoco tatu zatyiño xaan Tatyi Ii sihin yo,
ihya cuu cuhva cua coo yo. Cua cuñi xaan
yo sii inga ñiyɨvɨ; cua cuzɨɨ xaan iñi yo; cua
coo sa taxi añima yo. Cua coo xaan tundyee
iñi sii yo sihin ñiyɨvɨ. Vii xaan cua coo yo, ta
cuuyoñiyɨvɨvahaxaan. Ta cuazavahayo sa
vaha sihinñiyɨvɨ, tamazañayo sa zavahayo
sa vaha.

23Ta inga cuhva saha Tatyi Ii sii yo cuu sa
mazuxaan iñiyo ta sa cuucundyacañahayo
sii yo. Tatu zavaha yo tandɨhɨ cuhva ya ma
cuu catyi ley sahnu vatyi iyo cuatyi yo.

24Tamaayo sa cuu cuenda raCristo Jesús,
sa zaña yo sa zavaha yo sa ña vaha, ta ña
zavaha ca yo cuhva cuñimaa yo.

25 Ta tañi sa nduu yo ñiyɨvɨ saa sa cuenda
Tatyi Ii ra Ndyoo, tacuan cuñi si sa tyaa yo
yahvi sa zacuaha ra sii yo cuhva cua zavaha
yo.

26Tamanducuyocuhvasazacahnuñiyɨvɨ
sii yo. Ta ma zacahñi tahan yo sii ñiyɨvɨ, ta
ma cuñi yo sa sii inga ñiyɨvɨ.

6
Tahan si sii yo sa tyindyee yo sii ra tahan

yo
1 Hermanos, tatu ndyehe ndo vatyi

zavaha minoo ra tahan ndo minoo cuatyi,
cuñi si sa tyindyee ndo sii ra ta nazandoo ra
sii si, ndoho ra tyaa xaan yahvi sii raNdyoo.
Zoco vii ñi cahan ndo sihin ra ta coto vaha
ndo sii ndocotonducucoto ihñi tucucuihna
sii maa ndo.

2 Ta tahan si sa cuizo yo zuhva sa vee sa
ndyizo inga ra. Tatu tacuan zavaha yo, cuñi
si catyi si vatyi tyaa vaha yo yahvi sii ra
Cristo.

3 Ta tatu iyo yo sica iñi yo vatyi ra ñiñi
xaan cuu yo ta ña ndisa, zuun ñi sii maa yo
zandavi ñaha yo cuhva cuan.

4Nandyehe xihna yo sii tyiño maa yo, ta
cua coto yo tatu zavaha yo sa vaha, ta zɨɨ
cua cuñi yo. Ta ma ndyehe xaan yo ñaa sa
zavaha inga ra.

5 Vatyi tahan si sii minoo minoo yo
cundyee iñi yo ñaa sa tahan yo ñuu ñiyɨvɨ ya.

6Ta cuñi si sa tyindyee ndo sii ra zacuaha
Tuhun Ndyoo sii ndo, ñaa sa siñi ñuhu sii ra.

7 Ta ma zandavi ñaha ndo sii ndo. Yoñi
sa cuu zandavi ñaha sii ra Ndyoo. Tandɨhɨ
sa cua tasi minoo ra, yucuan cuu sa cua
naquihin ra. (Tatu zavaha ndo sa vaha cua
nañihindo sa vaha, ta tatu zavaha ndo sa ña
vaha cua nañihi ndo sa ña vaha.)

8 Tatu zavaha ndo sa ña vaha cuhva cuñi
maando, cuazatɨvɨ si cuansiindo. Zoco tatu
zavaha ndo cuhva cuñi Tatyi Ii, cua cuhva
Tatyi Ii sa cundito ndo tandɨhɨ cuii tyiemvu.

9Ma cuhva yo sa cundɨhɨ iñi yo ta zaña yo
sa zavaha yo sa vaha vatyi tatu ma zaña yo
sa zavaha yo sa vaha, cua coo quɨvɨ cua ñihi
yo sa vaha sa cuenda si.

10 Yucuan cuenda tandɨhɨ saha tatu saha
si cuhva, nazavaha yo sa vaha sihin tandɨhɨ
ñiyɨvɨ, ta ñihi ca nazavaha yo sii si sihin
ñiyɨvɨ sino iñi.

Nu sa cuñi ndɨhɨ carta ra Pablo
11Ndyehendovatyi nahnuxaan letra tyei

ihya sihin ndahami.
12 Ra sa cuñi zañiñi sii ndo sa zavaha

ndo costumbre circuncisión cuan, zavaha
ra cuhva cuan vatyi cuñi ra sa coo vaha ra
sihin ñiyɨvɨ. Ña cuñi ra ndyehe ra tundoho
sa cuenda sa sino iñi ravatyi sa sihi raCristo
sa cuendamaa yo ta yucuan cuu cuhva cua
cacu yo. Ñahñi ca inga cuhva.

13 Zoco nu maa ra sa zavaha costumbre
cuan ta ña tyaa ra yahvi sii tandɨhɨ ley
sahnu. Zoco cuñi ra sa zavaha maa ndo
costumbre cuan vatyi tacuan ta cua caca iñi
ra vatyi rañiñixaan cuu ravatyi ndyicondo
cuhva catyi ra.

14Tami, ña cuñi zacahni sii, nu siin. Zoco
zɨɨxaancuñivatyi i sihi ra Jesucristonucruz
sa cuendami. Maa ra ndyaca ñaha sii yo. Sa
cuenda sa sihi maa ra, ta ña cuñi que sa iyo
ñuu ñiyɨvɨ ya, ta ña ndyaca ñaha ca si sii.

15 Vatyi tatu ndyico yo sii ra Cristo Jesús,
ña ñiñi ca sa zavaha yo costumbre circun-
cisión a sama zavaha yo sii si. Sa ñiñi ca cuu
sa nduu yo ñiyɨvɨ saa.

16 Ta nacuhva ra Ndyoo sa coo sa taxi
añima tandɨhɨ ndoho sa iyo cuhva ya. Ta
nacundahvi iñi ra sii tandɨhɨ ndo sa cuu
ñiyɨvɨ ra sa ndisa cuii.

17 Ityi nuucaña cuñi sa cuhva cando tizɨhɨ
sii, saha tuhun ya vatyi tandɨhɨ pehla sa iyo
coño ñuhi zañaha si vatyi minoo muzu ra
Jesús cui sa ndisa.

18 Hermanos, nanazoco xaan ra Jesu-
cristo, ra ndyaca ñaha sii yo, sii ndo. Ta
nacuu si sa ndisa.

Minoo Carta I Tasi Ra San
Pablo Sii Ñiyɨvɨ Sino Iñi Sii

Ra Ndyoo Ñuu Efeso
Tyaa ra Pablo minoo carta sii ñiyɨvɨ sino

iñi sii ra Ndyoo ñuu Efeso
1Yuhvi ra Pablo,minoo apóstol cui, cuhva

cuñi ra Ndyoo. Tyei carta ya sii maa ndo sa
sino iñi ñuu Efeso vatyi sino xaan iñi ndo sii
ra Cristo Jesús.

2 Nacuhva xaan ra Ndyoo Zutu yo ta ra
Jesucristo ra ndyaca ñaha sii yo tumañi iñi
sii ndo ta nacuhva ra sa coo sa taxi añima
ndo.

Saha xaan ra Ndyoo sa vaha sii yo
3Nazacahnu yo sii raNdyoo, Zutu ra Jesu-

cristo, ra ndyaca ñaha sii yo. Tyindyee xaan
ra sii yo, ta saha xaan ra sa vaha sii yo vatyi
ɨɨn ñi cuu yo sihin ra Cristo. Saha xaan ra sa
vaha sa iyo andɨvɨ sii yo.

4 I casi ra sii yo sa cu‑ɨɨn yo sihin ra Cristo
ndya quɨvɨ cumañi ca zavaha ra ñuu ñiyɨvɨ
vatyi cuñi ra sa cuu yo ñiyɨvɨ vaha xaan
ta ñiyɨvɨ ñahñi cuatyi ityi nuu ra vatyi cuñi
xaan ra sii yo.

5 Ta sa naha i tyaa ra cuhva sa zanduu ra
zehe ra sii yo sa cuenda ra Jesucristo vatyi
yucuan cuu sa cuñi ra zavaha ra.

6 Ta yucuan cuenda zacahnu yo sii ra
vatyi vaha xaan sa zavaha ra. Saha xaan
ra tumañi iñi sii yo vatyi zandu‑ɨɨn ra sii yo
sihin Zehe ra, ta cuñi xaan ra sii Zehe ra.

7 Cuñi xaan ra Ndyoo sii yo, ta yucuan
cuenda i tyiyahvi ra sa cuenda cuatyi yo
sihin nɨñɨ ra Cristo ta i zandasi ra cuatyi yo.

8Sahaxaanra tumañi iñi sii yovatyi i saha
ra sa siñi tuñimaa ra sii yo.

9Ta i zacoto ra sii yominoo cuhva xehe sa
cuñimaa ra, minoo cuhva sa i sica iñi ra sa
cua zavaha ra.

10 Vatyi natahan si quɨvɨ ta cua zandu‑ɨɨn
ra tandɨhɨ, ta cua cundyaca ñaha ra Cristo
tandɨhɨ, sa iyo ityi zɨquɨ ta sa iyo nu ñuhu.

11Sa cuenda sa i zavaha ra Cristo, ta i casi
raNdyoosii yovatyi cuacuhvara savahasii
yo. I cuñi maa ra Ndyoo zavaha ra tandɨhɨ
cuhva ya. Zavaha maa ra ñaa sa cuñi maa
ra.

12 Ta tacuan i zavaha ra vatyi maa ndi sa
sino iñi sii ra Cristo sa xihnañi, cua zacahnu
xaan ndi sii ra Ndyoo vatyi vaha xaan ra.

13Ta i sino tucu iñimaando sii ra Cristo sa
i siñi ndo tuhun ndisa, cuhva cacu yo. Ta sa
yaha sino iñi ndo sii ra, ta zɨquɨ cuu si tañi i
tyaa ra Ndyoo tuñi ra sii ndo vatyi i saha ra
Tatyi Ii ra sa coo ra añima ndo tañi sa i catyi
ra, ta sii maa ra cuu sii ndo.

14 Tatyi Ii cuan cuu sa saha ra Ndyoo sii
yo sa xihna ca. Ta cuhva cuan zañaha si
vatyi cua ñihi yo tandɨhɨ sa cua cuhva ra
Ndyoo sii yo quɨvɨ cua ndɨhɨ zacacu ra sii
yo. Ta zavaha ra tandɨhɨ cuhva ya vatyi cua
zacahnu yo sii ra vatyi vaha xaan ra.

Sica ra Pablo sii ra Ndyoo vatyi cua
cuhva ra cuaha xaan sa siñi tuñi sii ñiyɨvɨ sino
iñi

15 Yucuan cuenda ndya quɨvɨ i site cuhva
sino xaan iñindo sii ra Jesús, ra ndyaca ñaha
sii yo, ta cuhva cuñi xaan ndo sii tandɨhɨ
ñiyɨvɨ sino iñi.

16Ndya quɨvɨ i site cuhva cuan ta ñá zañe
sa quehin sihin ra Ndyoo sa cuenda ndo. Ta
nacuhva xein tyahvi ndyoo sii ra Ndyoo sa
cuenda ndo.

17Sique sii ra Ndyoo ra Jesucristo, ra ndy-
acañaha sii yo. TazuunñimaaraNdyoocuu
Zutu maa yo. Nazacahnu xaan yo sii ra. Sii
maa ra sique vatyi nacuhva ra sa siñi tuñi
sa saha Tatyi Ii sii ndo vatyi tacuan ta cua
cutuñi ca iñi ndo, ta cua coto vaha ca ndo sii
ra.

18 Tacuan ta zɨquɨ cua cutuñi ca iñi ndo,
ta cua coto ca ndo ñaa sa cua ñihi ndo vatyi
maa ndo cuu ñiyɨvɨ i casi ra Ndyoo. Ta cua
cotondovatyi vahaxaan ta tyaqui xaan cuu
sa cua cuhva ra Ndyoo sii ñiyɨvɨ sii ra.

19-20Ta sique sii ra Ndyoo vatyi cua cuhva
ra sa coto ndo cuhva tyindyee ra sii maa yo
sa sino iñi sii ra vatyi cahnu xaan ca cuu
tundyee iñi sii maa ra. Tundyee iñi maa ra
sa tyindyee sii yo cuu sa zuunñi tundyee iñi
sa zanandoto sii ra Cristo sisi sa i sihi ra, ta
i saha ra Ndyoo sa cundyaa ra Cristo siyo
cuaha ra andɨvɨ.

21 Ta yucuan cuu nu i zanducahnu xaan
ra Ndyoo sii ra Cristo. Cahnu ca ra ta zɨquɨ
tandɨhɨ inga ra ndyaca ñaha ñuu ñiyɨvɨ a
andɨvɨ. Vazu rey cuu ra cuan a ra ndyaca
ñaha cahnu xaan a vazu ángel andɨvɨ, zoco
cahnu ca ra Cristo vityi ta ityi nuu ca.

22 Ta saha ra Ndyoo sa cundyaca ñaha ra
Cristo sii tandɨhɨ. Ra cu nuu cuu ra sii ñiyɨvɨ
sa cuu cuenda ra. Cuu ra tañi xiñi ñu.

23Ta ñiyɨvɨ sa cuu cuenda ra cuu tañi coño
ñuhu ra. Zacutu cuii ra añima yo, ta zacutu
cuii ra tandɨhɨ cuii sa iyo.

2
Zacacu raNdyoo sii yo vatyi cuñixaan ra

sii yo
1 Quɨvɨ ta sino ca iñi ndo Tuhun Ndyoo

cuu si tañi sa sihi añima ndo vatyi i zavaha
ndo cuatyi ta tandɨhɨ cuhva sa ña tahan iñi
ra Ndyoo. Zoco i saha ra Ndyoo minoo
cuhva saa coo ndo vatyi i ndu‑ɨɨn ndo sihin
ra Cristo.

2 Ityi sata i zavaha ndo cuatyi tañi zavaha
inga ñiyɨvɨ ñuu ñiyɨvɨ. I zavaha ndo cuhva

cuñi ra ndyaca ñaha sii cuihna. Maa ra cuu
ra ndyaca ñaha sii ñiyɨvɨ ña tyaa yahvi sii ra
Ndyoo.

3Ta tacuan i cuu tandɨhɨyoquɨvɨ sañá sito
yo sii ra Ndyoo. I zavaha yo cuhva ña vaha
sa cuñi coñoñuhu yo ta sa cuñi sa siñi tuñi yo
tañi zavaha tandɨhɨ inga ñiyɨvɨ. Inuu ñi i cuu
yo tañi inga ñiyɨvɨ, ta yucuan cuenda i tahan
si sii yo sa cuxaan xaan ra Ndyoo sihin yo.

4Zoco i cundahvi xaan iñi ra Ndyoo sii yo
vatyi cuñi xaan ra sii yo.

5 Ta vazu i sicoo yo tañi sa i sihi yo quɨvɨ
cuan sa cuenda cuatyi yo, zoco i zanandoto
ra sii maa yo ɨɨn ñi sihin ra Cristo. Zacacu ra
Ndyoo sii yomaa ñi sa cuenda tumañi iñi sa
zavaha ra sii yo.

6 Tañi sa zanandoto ra Ndyoo sii yo sihin
ra Cristo cuu si, ta saha ra sa cundyaa yo
andɨvɨ sihin ra. (Tañaha ca cua saa yo yu-
cuan, zoco tañi sa saa yo yucuan cuu si vatyi
ma cuu ca cundyaca ñaha cuatyi sii yo.)

7 Tacuan zavaha ra Ndyoo vatyi ityi nuu
ca cua zañaha ra sii tandɨhɨ ñiyɨvɨ vatyi
cahnuxaan cuu tumañi iñi i zavaha ra sii yo
sa cuenda ra Cristo Jesús. Ta i zavaha xaan
ra sa vaha sihin yo.

8Vatyi sa cuenda tumañi iñi sa zavaha ra
Ndyoo ta cacu yo sihin sa sino ñi iñi yo sii
ra. Ta sa zacacu ra Ndyoo sii yo, yɨvɨminoo
sa zavahamaayocuusi. Minoo sa sahamaa
ra Ndyoo sii yo cuu si.

9Ma cuu zavaha yo sa vaha ta ñihi yo sii si
coto caca iñi yo vatyi vaha xaanmaa yo.

10Vatyi maa ra Ndyoo i zanduvaha sii yo.
Zandu‑ɨɨn ra sii yo sihin ra Cristo Jesús vatyi
tacuan ta cua zavahaxaanyo savaha cuhva
i tyaa ra Ndyoo ta sa naha.

Vazu ñiyɨvɨ hebreo cuu yo a vazu ñiyɨvɨ
inga tata, zoco tandɨhɨ yo cuu yo ñiyɨvɨ ra
Ndyoo sa cuenda ra Cristo

11Yucuan cuenda nacohon iñi ndo cuhva
i sicoo ndo ityi sata. Yɨvɨ ñiyɨvɨ hebreo cuu
maa ndo. Ta catyi ñiyɨvɨ hebreo vatyi ña
vale ndo vatyi ña zavaha ndo costumbre
circuncisión tañi zavahamaa ñu. Ta sica iñi
ñu vatyi vaha ca maa ñu ityi nuu ra Ndyoo
vatyi zavaha ñu costumbre cuan.

12 Ityi satañá sicoo raCristoañimando. Ña
ɨɨnñi i cuundo sihinñiyɨvɨhebreo. Tañá sito
ndo tyiño i zandaa ra Ndyoo sihin ra Abra-
ham, cuhva i catyi ra vatyi cua zanduvaha
ra sii yo sihin ra. Ñá sito ndo sii ra Ndyoo
quɨvɨ cuan, ta ñahñi sa vaha cua ñihi ndo.

13Quɨvɨ cuan sica xaan i sindyaa ndo nuu
ra Ndyoo. Zoco vityi sa ndu‑ɨɨn ndo sihin
ra Cristo Jesús. I sati nɨñɨ ra sa cuenda
maando, ta yucuan cuenda nañaando sii ra
Ndyoo.

14 Zanduvaha ra Cristo sii yo sihin ra
Ndyoo. Zandu‑ɨɨn ra sii nduu tahan yo.
Zandu‑ɨɨn ra sii nduhvi ra hebreo sihinmaa

ndo sa yɨvɨ ñiyɨvɨ hebreo cuu. Zanduvaha ra
cuhva iyoyo sihinminooyo ta sihin ingayo.
I cuu si tañi sa zanduva raminoonuzama sa
sindyaamahñu nu yucu yo.

15Maa ra Cristo i zandɨhɨ cuhva sicoo si-
hin ley sahnu quɨvɨ i saha ra coño ñuhu ra ta
sihi ra nu cruz. Ley sahnu cuan i zanduzɨɨn
si sii yovatyi i zavahamaandi costumbre sa
catyi ley cuan, ta ñá zavaha maa ndo sii si.
Zoco i zandu‑ɨɨn ra Cristo sii yo quɨvɨ i saha
raminoo cuhva saa coo yo, ta zanduvaha ra
sii minoo yo sihin inga yo.

16 I sihi ranuucruz sa cuenda cuatyi yo, ta
i zanduvaha ra sii tandɨhɨ yo sihin raNdyoo.
Ta i zandu‑ɨɨn ra sii yo sa ndisa.

17 I quisi ra Cristo, ta i nacatyi ra sihin yo
cuhva cua coo vaha yo sihin ra Ndyoo ta
sihin minoo yo ta sihin inga yo. I nacatyi
ra cuhva cuan sihin maa ndo, ra sica xaan
i sindyaa nuu ra Ndyoo ta sihin maa ndi ra
hebreo, ra sa sito zuhva Tuhun Ndyoo.

18 I sihi ra Cristo sa cuenda yo, ta yucuan
cuenda cuu tuhva tandɨhɨ yo sii ra Ndyoo
Zuto yo vatyi ɨɨn ñi Tatyi Ii cuu sa iyo añima
yo vazu ñiyɨvɨ hebreo cuu yo a vazu yɨvɨ
ñiyɨvɨ hebreo cuu yo.

19 Yucuan cuenda yɨvɨ ca ñiyɨvɨ inga tata
cuundoañiyɨvɨ ingañuu. Sanduundoñiyɨvɨ
sa cuenda ñuu ra Ndyoo ɨɨn ñi sihin tandɨhɨ
ñiyɨvɨ sa cuu cuenda ra. Sa nduu ndo ñiyɨvɨ
ra.

20 Ta tañi minoo vehe cuu tucu ndo. Ra
apóstol sihin ra profeta, tañi cimiento si cuu
ra. Ta zuunñi ra Cristo Jesús cuuminoo yuu
sa ñiñi ca nu cuu sɨquɨ vehe.

21 Ta zɨquɨ ra Cristo cuahan ndaa vehe
minoocuhvavahaxaan, ta cuacuusiminoo
vehe ñuhu sa cuenda ra ndyaca ñaha sii yo.

22 Ta maa ndo cuu tucu zuhva vehe ñuhu
cuan. Ɨɨn ñi cuu ndo sihin ra Ndyoo ta sihin
minoondo ta sihin ingando, ta tacuannduu
yo minoo vehe nu iyo ra Ndyoo vatyi iyo
Tatyi Ii ra añima sa minoominoo yo.

3
Saha ra Ndyoo tyiño sii ra Pablo sa

nacatyi ra Tuhun ra sihin ñiyɨvɨ sa yɨvɨ ñiyɨvɨ
hebreo cuu

1 Yuhvi ra Pablo ñohi vehe caa sa cuenda
maa ndo vatyi zacote tuhun ra Cristo sii
ndoho sa yɨvɨ ñiyɨvɨ hebreo cuu.

2 Sica iñi vatyi sa sito ndo vatyi cahnu
xaan cuu tumañi iñi i saha ra Ndyoo sii,
vatyi cuu tyindyei sii maa ndo.

3 Sa nacatyi sihin ndo zuhva sa cuenda
cuhva i zañaha ra Ndyoo minoo sa xehe sii,
sa cuendamaa ndo.

4 Ta tatu cua cahvi ndo carta i tasi sii
ndo cua coto ndo cuhva i saha ra Ndyoo sa
cutuñi iñi tuhun ra Cristo sa ña sito ñiyɨvɨ.

5 Ta sa naha ñá zacoto ra Ndyoo tuhun
cuan sii ñiyɨvɨ tañi zacoto ra vityi sii ra
apóstol ta sii ra profeta. Vityi zacoto ra
Ndyoo sii ndi sihin Tatyi Ii ra.

6 Ta tuhun xehe cuan cuu sa catyi vatyi
maa ndo sa yɨvɨ ñiyɨvɨ hebreo cuu, cua ñihi
ndo sa vaha sa saha ra Ndyoo ɨɨn ñi sihin
nduhvi ra hebreo vatyi ɨɨn ñi coño ñuhu ra
Cristo cuu tandɨhɨ yo. Ta cua ñihi yo sa sa
catyi ra Ndyoo, vatyi cua cuhva ra sii si sii
yo sa cuenda ra Cristo Jesús.

7Tumañi iñi sa i saha raNdyoo sii, cuu sa i
saha ra tundyee iñi sii, sa zacote tuhunvaha
ya sii ñiyɨvɨ.

8 Sica iñi vatyi luhlu que ta zɨquɨ tandɨhɨ
inga ñiyɨvɨ sa cuu cuenda ra Ndyoo. Zoco i
saha ra Ndyoo tumañi iñi ya sii, sa zacote
tuhun raCristo sii ñiyɨvɨ sa yɨvɨñiyɨvɨhebreo
cuu, cuhva vaha xaan sa cua ñihi ñu sa
cuenda ra Cristo.

9 Ta saha ra Ndyoo tyiño sii, sa zacote
sii tandɨhɨ ñiyɨvɨ minoo cuhva sa sa sito ra
Ndyoo cua zavaha ra cumañi ca sino ñuu
ñiyɨvɨ. Ta sa naha ñá saha ra Ndyoo sa coto
ñiyɨvɨ tuhun ya.

10 Vatyi tacuan ta tandɨhɨ sa ndyaca ñaha
andɨvɨ cua ndyehe si cuhva vaha xaan sa
zavaha ra Ndyoo sihinmaa yo, ñiyɨvɨ sa cuu
cuenda ra. Ta cua coto si vatyi cuaha xaan
sa siñi tuñi iyo sii maa ra Ndyoo.

11 Ta sa cuenda maa yo zavaha ra Cristo
Jesús, ra ndyaca ñaha sii yo, cuhva sa cuñi ra
Ndyoo ta sa naha.

12 Ta sa cuenda ra Cristo iyo cuhva sii yo
sa tuhva yo sii ra Ndyoo. Sino iñi yo sii ra
Cristo, ta yucuan cuenda ña yuhu yo sii ra
Ndyoo.

13 Yucuan cuenda sique sii ndo vatyi ma
nducuihya iñi ndo sa cuenda tundoho sa
ndyehi vityi sa cuenda maa ndo vatyi cua
tyindyee si sii ndo.

Sica raPablo sii raNdyoovatyi nanacoto
ca ñu sii ra Cristo

14 Nacohon iñi sa vaha xaan sa saha ra
Ndyoo Zutu yo sii yo, ta yucuan cuenda iñi
sɨti nuu ra.

15 Maa ra cuu Zutu tandɨhɨ ñiyɨvɨ, ñu sa
cuahan andɨvɨ ta ñu yucu nu ñuhu.

16 Ta sique sii ra vatyi nazandundyee
xaan ra añima ndo sihin Tatyi Ii ra sa iyo
añimando. Vatyi vahaxaancuusa sahamaa
ra.

17Ta nacoo ra Cristo añima ndo vatyi sino
iñi ndo sii ra. Ta tacuan ta cua cuñi xaan
ndo sii tandɨhɨ ñiyɨvɨ vatyi nañaa ndo sii ra
Ndyoo.

18 Ta zɨquɨ cua coo cuhva sii ndo, ta cua
cutuñi vaha iñi ndo sihin tandɨhɨ inga ñiyɨvɨ
sino iñi vatyi cuñi xaan ra Cristo sii yo. Cuñi
xaanrasii yondyacuhvañañihi cayocuhva
nacatyi yo cuhva cuñi xaan ra sii yo.

19 Ta sique sii ra Ndyoo vatyi cua coto
ndo cuhva cuñi xaan ra sii yo vatyi yaha
xaan cuñi ra sii yo, ndya cuhva ndya ma
cuu coto yo cuhva sa cahnu xaan cuñi ra sii
yo. Ta tacuan ta ñahñi sa cua cumañi sii ndo
vatyi ndyaa ra Ndyoo sihin ndo. Ta yucuan
cuenda ñahñi sa cua cumañi sii ndo.

20Tavityi nazacahnuyo sii raNdyoovatyi
cahnu xaan ca cuu tundyee iñi maa ra, ta
cuu zavaha ra cuaha xaan ca ta zɨquɨ sa sica
yo sii ra ta cuaha ca ta zɨquɨ sa sica iñi yo
vatyi zavaha ra sii si zuun ñi sihin tundyee
iñimaa ra sa saha ra sii yo.

21 Nazacahnu maa yo, ra sino iñi, sii ra
tandɨhɨ cuii tyiemvu sa cuenda sa zavaha
ra Cristo Jesús. Nazacahnu yo sii ra vityi ta
tandɨhɨ cuii tyiemvu. Ta nacuu si tacuan, ta
nacuu si sa ndisa.

4
Cuhva ndu‑ɨɨn yo sa cuenda Tatyi Ii

1 Yucuan cuenda yuhvi ra ñoho vehe caa
ya zañiñi sii ndo vatyi zavaha ndo sa vaha
xaan cuhva tahan si zavaha ñiyɨvɨ i casi ra
Ndyoovatyi i casi ra sii ndo sa cuundoñiyɨvɨ
ra.

2Tahan si sii yo sa zanduluhlu yo sii yo ta
vii xaan coo yo sihin ñiyɨvɨ, ta nacoo xaan
tundyee iñi sii yo sihin ñu. Nacuñi xaan yo
sii ra tahan yo, ta nacundyee iñi yo ñaa sa
zavaha ra.

3Nanducuyo cuhva cu‑ɨɨnyo sandisa cuii
sihin ra tahan yo vatyi cua tyindyee Tatyi Ii
ra Ndyoo sii yo sa coo sa taxi sii yo sihin ra
tahan yo.

4Vatyi iyominoo ñi coño ñuhu ra Cristo sa
cuumaa yo ra sino iñi sii ra, ta iyominoo ñi
Tatyi Ii ta minoo ñi sa vaha cua ñihi tandɨhɨ
yo ityi nuu ca vatyi i casi ra sii yo.

5 Iyominoo ñi ra ndyaca ñaha sii yo. Ɨɨn ñi
sii maa ra sino iñi yo. Ta ɨɨn ñi cuenda maa
ra coo ndutya yo.

6 Iyominooñi ra cuuNdyoo, tamaaracuu
Zutu tandɨhɨ yo. Ndyaca ñaha ra sii tandɨhɨ
sa iyo. Iyo ra sisi añima tandɨhɨ yo, ta sityiño
ra sii tandɨhɨ yo ñaa cuhva cuñimaa ra.

7 Ta sii sa minoo minoo yo saha ra Cristo
ndatu cuhva cuñimaa ra.

8Yucuan cuenda catyi Tuhun Ndyoo:
I zahacanaa ra sii ra xaan iñi sii ra, ta zɨquɨ i

nandaa ra ndya andɨvɨ,
ta i saha ra ndatu sii ñiyɨvɨ.

9 ¿Ta ñaa cuñi si catyi si sa catyi si vatyi i
nandaa ra? Cuñi si catyi si vatyi i noo xihna
ra ndya ñuu ñiyɨvɨ.

10Tara inoocuan, zuunñi racuura indaa
ndyaandɨvɨnuzucuca. Ta tacuanzavahara
ta zacutu ra ñuu ñiyɨvɨ ya sa maa ñi maa ra
vatyi vazu ndyacamaa, iyo ra.

11 Ta i saha ra ndatu sii sa minoo minoo
yo. Iyo yo cuu yo apóstol. Iyo yo cuu yo ra
nacatyi tuhun saha ra Ndyoo sii yo. Iyo yo

cuu xaannacatyi yo cuhva zacacu raNdyoo
sii ñiyɨvɨ. Iyo yo cuu yo ra zacuenda sii ñiyɨvɨ
sino iñi, ta inga yo zacuahayoTuhunNdyoo
sii ñu.

12 Saha ra Ndyoo cuhva cuan sii ñiyɨvɨ
vatyi tacuan ta ñahñi cua cumañi sii yo, ra
cuu ñiyɨvɨ ra. Tacuan ta cuu zatyiño yo tyiño
ra, ta cuu ndundyee yo sihin Tuhun Ndyoo

13ndya cua ndu‑ɨɨn yo sa ndisa cuii cuhva
sino iñi yo ta cuhva coto vaha yo sii Zehe ra
Ndyoo. Ta tacuan ta cuanduuyoñiyɨvɨvaha
xaan, ta cua ñihi yo tandɨhɨ sa saha ra Cristo
sii yo, ta cua nduu yo tañimaa ra.

14 Ta zɨquɨ ma cuu ca yo tañi sa ndyihi.
Vatyi sa ndyihi, yatyi xaan sino iñi si sii sa
zɨɨn zɨɨn tuhun. Zoco ma cuu yo cuhva cuan
coto ñihi ñiyɨvɨ cuhva zandavi ñaha ñu sii yo.

15 Zoco ihya cuu sa cua zavaha yo; cua
cuñi xaan yo sii ñiyɨvɨ, ta cua cahan yo sa
ndisa sihin ñu, ta cua cuahnu yo sa ndisa
cuii ta nduuyo tañi raCristo, randyacañaha
sii yo.

16 Ta tañi ɨɨn ñi cuu coño ñuhu yo, tacuan
tucu tandɨhɨ maa yo. Sa cuenda ra Cristo
ta ɨɨn ñi cuu yo sihin ra tahan yo. Ta tañi
ndyaca ñaha xiñi yo sii tandɨhɨ coñoñuhu yo,
tacuanndyacañaha raCristo sii yo, tañihiyo
tundyee iñi sii ra. Ta tacuan tyindyee yo sii
ra tahan yo vatyi cuñi xaan yo sii ra, ta cua
ndundyee ca tandɨhɨ yo.

Saha ra Cristominoo cuhva saa coo yo
17Cuhvasacuanacatyi sihinndovityi cuu

siminoocuhvanacatyi randyacañaha sii yo
vatyi ma cuu ca ndo tañi ñiyɨvɨ ña sito sii ra
Ndyoo vatyi zavaha ñu ñaa sa tondo ñi sica
iñi ñu.

18Ña vaha ca sa siñi tuñi sii ñu. Ña ñihi ñu
cuhvavaha, cuhva saha raNdyoocooyo. Ta
tondo xaan iyo ñu vatyi ña zavaha ñu cuhva
cuñimaa ra, ta ñihi xaan iñi ñu.

19Ña cucahan ca nuuñu tatu zavahañu sa
ña vaha. Saha ñu sii ñu sa zavaha ñu tandɨhɨ
nuu sa ña vaha. Cuñi xaan ñu zavaha ñu
tandɨhɨ nuu sa quiñi.

20 Zoco ña tacuan i cutuhva maa yo. Ña
tacuan iyo ra Cristo.

21 Tatu sa ndisa vatyi i siñi ndo sa cahan
ra ta cutuhva ndo sa zacuaha ra sa cuenda
maa ra,

22 sa zandoo ndo cuhva i zavaha ndo ityi
sata. Minoo cuhva quiñi xaan i sicoo yo
vatyi cuhva ña vaha sa cuñi yo zavaha yo i
zandavi ñaha xaan si sii yo.

23 Cuhva ndo sii ndo sii ra Ndyoo, ta
nazama ra cuhva sica iñi ndo.

24 Ta cuu ndo ñiyɨvɨ saa, vatyi tacuan i
zanduvaha ra Ndyoo sii yo sa cuu yo ñiyɨvɨ
ndoo xaan ta vaha xaan sa ndisa cuii.

25 Yucuan cuenda ma cuvatya yo. Nac-
ahan tandɨhɨ yo sa ndisa sihin ra tahan yo
vatyi ɨɨn ñi cuu yo.

26 Tatu cuxaan ndo zoco ma zavaha ndo
sa ña vaha, ta ma cuxaan ndo ndyiyaca.

27Tama cuhva ndo cuhva sii cuihna.
28 Ra sa tuhva zuhu, ma zuhu ca ra.

Nazatyiño ra sihin ndaha ra minoo cuhva
vaha, ta cua cuu tyindyee ra sii ñiyɨvɨ
cumañi si.

29Ma cahan ndo sa quiñi sihin yuhu ndo.
Cahanndo sa vaha sa cua tyindyee ta sa cua
zandundyee ca sii ñiyɨvɨ tyizoho.

30 Ta ma zanducuihya ndo iñi Tatyi Ii ra
Ndyoo vatyi i saha raNdyoo Tatyi Ii ra sii yo
tañi sa tyaa ra tuñi ra sii yo ndya quɨvɨ cua
zandɨhɨ ra cuhva zacacu ra sii yo.

31Ma cuu ndo ñiyɨvɨ tixi iñi, ta ma cuxaan
ndo, tama xaan xaan cuñindo, tama cahan
ndo sa quiñi, ta ma cahan cuehe ndo sii
ñiyɨvɨ. Ta ma cuñi ndo zavaha ndo sa ña
vaha sihin ñu.

32 Zoco vii xaan coo ndo sihin minoo ndo
ta sihin inga ndo. Cundahvi iñi ndo ta zaha
ndo tucahnu iñi siiminoondo ta sii ingando
tañi i zaha ra Ndyoo tucahnu iñi sii maa yo
sa cuenda ra Cristo.

5
Cuhva cuñi si coo zehe ra Ndyoo

1 Yucuan cuenda nanducu yo cuhva cuu
yo tañimaa ra Ndyoo. Zehe ra cuu sii yo, ta
cuñi xaan ra sii yo.

2Ta cuñi xaan ndo sii ñiyɨvɨ tañi cuñi xaan
raCristo sii yo ta saha ra sa cuu ra sa cuenda
maa yo. Tañi sahñi ñiyɨvɨ mvee ticatyi ta
saha ñu sii tɨ sii ra Ndyoo ta sa naha, tacuan
i saha ra Cristo sii ra sa cuenda maa yo. Ta
zɨɨxaan i cuñi raNdyoo sihin cuhva i zavaha
ra.

3 Ta vityi sa nduu ndo ñiyɨvɨ sa cuenda ra
Ndyoo, ña tahan si sa cuzu ndo sihin minoo
ñaha tatuma tindaha xihna ndo, ta ñaa inga
sa quiñi sa zavaha ñiyɨvɨ sihin coño ñuhu ñu.

4Tama cahanndo sa quiñi ta nu sa tondo,
cuhva ña tahan si cahan ndo. Zoco cuhva
ndo tyahvi ndyoo sii ra Ndyoo.

5Vatyi sito ndo vatyi tandɨhɨñiyɨvɨ zavaha
sa quiñi, ma cuu quɨhvɨ ñu nu ndyaca ñaha
ra Ndyoo. Ra quixi sihin inga ñaha sa yɨvɨ
ñazɨhɨ ra cuu a ñaha sa zavaha tacuan sihin
rayɨɨ a ra cuñi xaan sa coo ndaha tyiño,
ma cuu cuhun ra nu ndyaca ñaha ra Ndyoo
vatyi tatu cuñi xaan ñiyɨvɨ sa coo ndaha
tyiño ñu, ña zacahnu ñu sii ra Ndyoo cuhva
cuan.

6 Ma cuhva ndo sa zandavi ñaha ñiyɨvɨ
sii ndo sihin tuhun ña ñiñi vatyi sa cuenda
tandɨhɨ cuhva ña vaha ya cua cuxaan ra
Ndyoo, ta cua tasi tuñi ra sii ñiyɨvɨ ña tyaa
yahvi sii ra.

7 Yucuan cuenda ma cutahan ndo sihin
ñiyɨvɨ zavaha tacuan

8 vatyi i sicoo maa ndo nu ñaa quɨvɨ cuan.
Zoco vityi sa ndu‑ɨɨn ndo sihin ra ndyaca



EFESIOS 5:9 229 EFESIOS 6:8

ñaha sii yo, ta iyo ndo nu ndisi. Zavaha ndo
cuhva zavaha ñiyɨvɨ sa cuu cuenda ñúhu.

9 Vatyi cuhva vaha sa saha Tatyi Ii sii yo
cuu sa cua zavaha yo sa vaha ta sa ndoo ta
sa ndisa.

10Nducundo cuhva coto ndoñaa sa tahan
iñi ra ndyaca ñaha sii yo.

11 Ta ma cu‑ɨɨn ndo sihin ñiyɨvɨ zavaha sa
ña vaha tañi zavaha ñiyɨvɨ nu ñaa. Ta zacoto
ndo sii ñu vatyi zavaha ñu sa ña vaha.

12 Vatyi saha si ticahan nuu vazu tuhun
cahan ñi yo, sa cuenda cuhva zavaha ñu nu
xehe.

13 Zoco quɨvɨ cua naquita sa xehe cuan
nu ndisi ta casi xaan cua cunaha si vatyi
zandundisi ñúhu maa ra Ndyoo sii tandɨhɨ
si.

14Yucuan cuenda iyo nu catyi si tyehen:
Ndoyo ndoho ra quixi xaan.
Nduvita ndo nu yucu ñiyɨvɨ i sihi vatyi cua

cuhva ra Cristo ñúhu ityi cuhun ndo.
Catyi si.

15 Yucuan cuenda zacuenda ndo cuhva
zavaha ndo. Ma zavaha ndo cuhva zavaha
ñiyɨvɨ ña sito. Zavaha ndo cuhva zavaha
ñiyɨvɨ sito.

16 Cutyiño vaha ndo minoo minoo quɨvɨ
yozo caa zatyiño ndo tyiño ra Ndyoo vatyi
quiñi xaan cuu tyiemvu ya vityi.

17 Yucuan cuenda ma cuu ndo ñiyɨvɨ
tondo; tyituñi iñi ndo ñaa sa cuñi ra ndyaca
ñaha sii yo sihin ndo.

18 Ma coho ndo ndixi, ta ma cuu ndo ra
siñi vatyi yucuan cua zatɨvɨ sii ndo. Zoco
cuhva ndo sa cutu cuii Tatyi Ii añima ndo.

19Cahan ndo maa ñi sa vaha sihin minoo
ndo ta sihin inga ndo. Cata ndo salmos, ta
coro ta yaa sa saha Tatyi Ii sii ndo. Cata ndo
ta zacahnu ndo sii ra Ndyoo sihin tandɨhɨ
cuii añima ndo.

20 Ta tandɨhɨ saha vazu ñaa sa tahan
ndo, zoco nacuhva ndo tyahvi ndyoo sii ra
Ndyoo Zutu yo sihin zɨvɨ ra Jesucristo, ra
ndyaca ñaha sii yo.

Cuhva cuñi si coo yo sihin ñiyɨvɨ sii yo
21Tyaa ndo yahvi siiminoo ndo ta sii inga

ndo vatyi cuhva cuan tyaa ndo yahvi sii ra
Ndyoo.

22Ndoho ñuzɨhɨ, tyaa ndo yahvi sii yɨɨ ndo
tañi tyaa ndo yahvi sii ra ndyaca ñaha sii yo,
ra Cristo.

23Vatyi ndyaca ñaha rayɨɨ sii ñazɨhɨ ra tañi
ndyaca ñaha ra Cristo sii ñiyɨvɨ sino iñi sii ra.
Ta zacacu ra sii maa yo sa cuu coño ñuhu ra.

24 Yucuan cuenda tañi maa yo sa sino iñi
sii ra Cristo tyaa yo yahvi sii ra, zuun ñi
cuhva cuan natyaa ñuzɨhɨ yahvi sii yɨɨ ñu
tandɨhɨ cuii cuhva.

25Ta ndoho rayɨɨ, cuñi xaan ndo sii ñazɨhɨ
ndo tañi cuñi xaan ra Cristo sii ñiyɨvɨ sino iñi
ta saha ra sa cuu ra sa cuendamaa yo.

26 Tacuan i zavaha ra vatyi cua zanduu
ra ñiyɨvɨ vaha sii yo. Ta zandundɨɨ ra sii yo
sihin sa sicoo ndutya yo ta sihin sa cuɨñɨ yo
Tuhun Ndyoo.

27 Cuñi ra Cristo cuhva ra sii yo sii ra
Ndyoo tañiminoo savahaxaan tandɨɨxaan,
ñahñi sa quiñi caa a sa ña vaha zoco minoo
sa vaha xaan sa ndisa cuii ta sa ndoo xaan.

28 Tacuan i zavaha ra Cristo vatyi cuñi
xaan ra sii yo; yucuan cuenda cuñi si sa cuñi
xaan rayɨɨ sii ñazɨhɨ ra tañi cuñi ra sii coño
ñuhu maa ra. Tatu cuñi xaan rayɨɨ sii ñazɨhɨ
ra, cuñi xaan ra sii maa ra cuhva cuan.

29 Vatyi yoñi numinoo ra sa ña cuñi sii
coñoñuhumaara, zoco zacuendaxaan ra sii
si tañi zacuendaraCristo sii ñiyɨvɨ sino iñi sii
ra.

30 Ta maa yo cuu zuhva coño ñuhu ra
Cristo, coño ra ta yɨquɨ ra.

31Catyi TuhunNdyoo: “Nazandoo rayɨɨ sii
zutu ra ta sii zɨhɨ ra, ta nandu‑ɨɨn ra sihin
ñazɨhɨ ra. Ta sa nduu tahan ñu cua nduu ñu
minoo ñi coño ñuhu.”

32 Ihya cuu minoo tuhun xehe sa cahnu
xaan. Ta catyi mi vatyi cuñi si catyi si vatyi
ndu‑ɨɨn ra Cristo sihin ñiyɨvɨ ra.

33Ta inga tucu cuhva catyi si vatyi cuñi si
sa cuñi xaan ndo sii ñazɨhɨndo tañi cuñindo
sii maa ndo, ta natyaa xaan ñuzɨhɨ yahvi sii
yɨɨ ñu.

6
1Ndoho sa ndyihi tyaa ndo yahvi sii zutu

ndo ta sii zɨhɨ ndo. Tahan si sa tyaa ndo
yahvi sii ñu vatyi sino iñi ndo sii ra Cristo.

2-3 Iyo minoo ley maa ra Ndyoo catyi si:
“Tyaa ndo yahvi sii zutu ndo ta sii zɨhɨ ndo.”
Catyi si. Ihya cuu sa xihna ñi ley i catyi si
ñaa sa cua cuhva raNdyoo sii yo tatu zavaha
yo sii si vatyi catyi si vatyi zɨɨ xaan cua cuñi
yo tatu zavaha yo sii si, ta cuaha cuiya cua
cundito yo ñuu ñiyɨvɨ ya.

4Tandoho ra cu zutu sandyihi,mazacux-
aanndo sii zehe ndo. Zacuahando sii si tañi
cuñi ra Ndyoo, ta cañi ndo sii si tatu cuñi si,
zoco ña yaha xaan.

5 Ndoho ra cu muzu, tyaa ndo yahvi sii
patrón ndo ihya ñuu ñiyɨvɨ. Nducu xaan ndo
cuhva zavahando cuhva cuñi ra, tañi cuhva
tyaa ndo yahvi sii ra Cristo. Ta ma zandavi
ñaha ndo sii ra.

6 Zatyiño vaha ndo, yɨvɨ cuhva sa ndyehe
ñi patrón ndo, zoco vazu ña ndyehe ra,
zatyiño ndo. Ta yɨvɨ sa vatyi catyi ra vatyi
ñiyɨvɨ vaha cuu ndo, zoco zatyiño vaha ndo
tandɨhɨ tyiemvu tañi zatyiño ndo tyiño ra
Cristo, ta zatyiño ndo sihin tandɨhɨ cuii
añima ndo.

7Zatyiño ndominoo sa ndisa tañi zatyiño
ndo cuenda raCristo ta yɨvɨ sa cuendañiyɨvɨ.

8 Vatyi sito yo vatyi ñaa sa vaha zavaha
yo vazu muzu cuu yo a vazu yɨvɨ zoco cua

tyiyahvi ra Cristo sii yo sa cuenda sa vaha
zavaha yo.

9 Ta ndoho ra cu ra ndyaca ñaha sii
muzun, cuundoñiyɨvɨvahasihinmuzundo.
Tama zayuhu xaan ndo sii ra vatyi sito ndo
vatyi iyo ra ndyaca ñaha sii ndo andɨvɨ, ta ɨɨn
ñi ndyehe ra sii tandɨhɨ yo.

Tundyee iñi sa saha ra Ndyoo sii ñiyɨvɨ
sino iñi

10 Ta inga tucu tuhun, nacoo xaan
tundyee iñi sii ndo vatyi ɨɨn ñi cuu ndo sihin
ra ndyaca ñaha sii yo, ta cuaha xaan cuaha
xaan tundyee iñi iyo sii maa ra.

11 Ta tañi zacuenda minoo zandaru sii ra
sihin ndaha tyiño ra, tacuan zacuenda ndo
sii ndo sihin tandɨhɨ sa saha ra Ndyoo sii
ndo vatyi tacuan ta cuu zahacanaa ndo sii
cuihnavatyi cuñixaanrazandaviñaha ra sii
yo.

12 Ta yɨvɨ sihin ñiyɨvɨ sa iyo coño ñuhu
sahñi tahan yo, sihin tatyi cuihna sa ña cuu
ndyehe yo. Iyo ra ndyaca ñaha nahnu sii
sa ña vaha ñuu ñiyɨvɨ ya ta cuaha xaan inga
tatyi ña vaha.

13Yucuancuenda tɨɨncuendavahando sii
tandɨhɨ sa saha raNdyoovatyi tacuan ta cuu
zahacanaa ndo sii cuihna quɨvɨ sahñi tahan
ra sihin ndo, ta ma ndoyo ñuhu ndo.

14Tañi nandyaaminoo zandaru sihinmi-
noo sinchu sisi ra, tacuan cuɨñɨ ndyaa ndo
sihin sa ndisa. Ta maa ñi sa vaha zavaha
ndo. Ta tacuan ta cua zacacu ra Ndyoo sii
ndo tañi zacacu minoo zandaru sii ra sihin
minoo caa ñoho yɨquɨ ndyica ra.

15 Ta tañi ñoho zapato saha ra zandaru
ta ndyaa listo ra sa cuhun ra nu iyo cu-
atyi, tacuan cundyaa listo ndo sihin Tuhun
Ndyoo ta zacoto ndo sii ñiyɨvɨ vatyi cuundu-
vaha ñu sihin ra Ndyoo, ta ma cuxaan ca ra
sihin ñu.

16 Ta tañi zacuenda zandaru sii ra sihin
minoo caa ta ma nañi nduva sii ra, tacuan
cuñi si sa cunɨɨ xaan iñi yo sii ra Ndyoo. Ta
cuhva cuan cuu ndahva yo nduva sa cayu
sihin ñuhu sa cañi cuihna sii yo.

17 Ta tañi zacuenda zandaru sii xiñi ra
sihin minoo caa sa ñoho xiñi ra, tacuan
nacuhva ndo sii ndo sii ra Ndyoo nazacacu
ra sii ndo. Ta cutyiño ndo Tuhun Ndyoo
vatyi mityi sa sityiño Tatyi Ii cuu si.

18 Ta cahan ndo sihin ra Ndyoo tandɨhɨ
cuii cuhva sihin cuhva saha Tatyi Ii sii ndo.
Ta caca ndo sa tyindyee ra sii ndo. Listo
vaha cuu ndo, ta ma zandoo ndo sa cahan
ndo sihin ra Ndyoo sa cuenda tandɨhɨ ñiyɨvɨ
sino iñi.

19Ta cahan ndo sihin ra Ndyoo sa cuenda
mi vatyi tacuan ta cua ñihi que cuhva
quehin ta ma yuhi zacote Tuhun Vaha sa
cuenda ra Cristo sii ñiyɨvɨ. Xehe xaan i cuu
tuhun ya, zoco vityi sito yo sii si.

20Ta sa cuenda sa zacote tuhun ra Cristo,
ta ñohi vehe caa, zoco caca ndo sii ra Ndyoo
vatyi ma yuhi ta zacoto que tuhun ra tañi
tahan si zacote.

Tasi ra Pablo sii ra Tíquico nu yucu ra
hermano ñuu Efeso

21Ta cuanacatyi ra hermanoTíquico sihin
ndo tandɨhɨ sa tehin ta ñaa sa zavehi. Ña
zaña ra sa zatyiño xaan ra tyiño ra ndyaca
ñaha sii yo, ta cuñi xaan ndi sii ra.

22Tasi sii ra nu yucu ndo vatyi cua zacoto
ra sii ndo yozo caa iyo maa ndi, ta cuhva
cuan cua cuhva ra tundyee iñi sii ndo.

23 Ta nacuhva ra Ndyoo Zutu yo sihin ra
Jesucristo ra ndyaca ñaha sii yo sa coo sa
taxi añima tandɨhɨ ndoho sa cuu yañi yo. Ta
nacuhva ra sa cunɨɨ xaan iñi ndo. Ta tacuan
ta cua cuñi xaan ndo sii maa ra ta sii ñiyɨvɨ.

24 Ta nanazoco xaan ra sii tandɨhɨ ñiyɨvɨ
cuñi xaan sa ndisa cuii sii ra Jesucristo, ra
ndyaca ñaha sii yo.

Minoo Carta I Tasi Ra San
Pablo Sii Ñiyɨvɨ Sino Iñi Sii
Ra Ndyoo Ñuu Filipos

Ñoho ra Pablo vehe caa ta tyaa ra minoo
carta sii ñiyɨvɨ sino iñi sii raNdyooñuuFilipos

1 Yuhvi ra Pablo sihin ra Timoteo, muzu
maa ra Jesucristo cuu sii ndi. Ta tyaa ndi
carta ya sii tandɨhɨ ndoho ra sino iñi sii ra
Cristo Jesúsñuu Filipos sihin ra ndyaca ñaha
sii ndo ta ra tyindyee sihin tyiño ra Ndyoo
nu yucu ndo.

2Nacuhva xaan ra Ndyoo Zutu yo tumañi
iñi sii ndo ta sa coo sa taxi añima ndo. Ta
tacuan nazavaha tucu ra Jesucristo ra ndy-
aca ñaha sii yo.

CahanraPablo sihin raNdyoo sa cuenda
ñiyɨvɨ sino iñi

3 Tahan tahan saha nacohon iñi sii ndo
ta nacuhve tyahvi ndyoo sii ra Ndyoo sa
cuenda ndo.

4Ta tandɨhɨ saha saquehin sihin raNdyoo
sa cuenda ndo, zɨɨ xaan cuñi

5 vatyi ndya quɨvɨ xihna ñi sa i siñi ndo
tuhun sa cuenda ra Cristo ta ndya vityi ña
zaña ndo sa tyindyee ndo sii, ta zacoto yo
Tuhun Vaha ra Ndyoo.

6 Sito vehi vatyi tañi i quisaha ra Ndyoo
zavaha ra minoo tyiño vaha xaan añima
ndo, tacuan cua zavaha ca ra sii si ndya
quɨvɨ cua quisi tucu ra Cristo Jesús.

7 Tahan si sa caca iñi cuhva ya sa cuenda
maa ndo vatyi ñoho xaan iñi sii ndo. Ta
ɨɨn ñi cuhva tyindyee ra Ndyoo sii yo sihin
tundyee iñi sii maa ra. Vazu ñohi vehe caa
a vazu cuhin nuu ra cu tyiño, zoco saha ra
Ndyoo tundyee iñi sii, ta quehin tuhun ra
sihin ra ñoho vehe caa ta sihin ra cu tyiño.
Ta sito ra vatyi sa ndisa cuu Tuhun Ndyoo.

8 Sito vaha ra Ndyoo vatyi cuñi xein sii
tandɨhɨ ndo tañi cuñi xaan ra Cristo Jesús sii
ndo.

9Ta sique sii raNdyoo vatyi cua cuñi xaan
ca ndo sii tandɨhɨ ñiyɨvɨ, ta cua coo ca sa siñi
tuñi ra Ndyoo sihin ndo, ta cua cutuñi ca iñi
ndo ñaa sa cuu sa ndisa.

10Vatyi tacuan ta cua cuucasi ndo savaha
xaan cuhva cuñi ra Ndyoo, ta vaha xaan
cua cuu cuhva iyo ndo, ta ñahñi cuatyi ndo
cua coo ndya cuhva ndya quɨvɨ cua quisi ra
Cristo.

11Ta tandɨhɨ saha cua zavaha ndo sa vaha
ta sa ndoo, cuhva zavaha ra Cristo. Ta cua
zacahnu ñiyɨvɨ sii ra Ndyoo, ta cua catyi ñu
vatyi vaha xaan ra sa cuenda cuhva zavaha
ra sihinmaa ndo.

Maa ñi tyiño ra Ndyoo zavaha ra Pablo
vatyi iyo ra Cristo añima ra

12Ta cuñi sa cua coto ndo hermanos vatyi
tandɨhɨ sa tehin, tyindyee si sii, ta ñihi cuhva
quehin Tuhun Ndyoo sihin ñiyɨvɨ.

13 Vatyi tandɨhɨ ra zandaru ta inga ñiyɨvɨ
ihya, sito ñu vatyi ñohi vehe caa vatyi sino
iñi sii ra Cristo.

14 Ta tyindyee si sii cuaha xaan hermano
yo sa ñohi vehe caa. Ta vityi ña yuhu ca ra
vatyi sito ra vatyi tyindyee ra Ndyoo sii, ta
nduñihi ca cuhva nacatyi ra Tuhun Ndyoo
sihin ñiyɨvɨ.

15 Ndisa iyo ra nacatyi tuhun sa cuenda
ra Cristo vatyi cuñi ra nducahnu ca ra ta
cuñi ra sa zacahnu ñiyɨvɨ sii ra. Zoco iyo
ra nacatyi Tuhun Ndyoo sihin tandɨhɨ cuii
añima ra vatyi cuñi ra tyindyee ra sii.

16-17 Nacatyi ra Tuhun Ndyoo vatyi cuñi
xaan ra sii, vatyi sito ra vatyi i quisi ndyaca
ra ndyaca ñaha sii yo sii, ihya vatyi cuñi
ra cutyiño ra sii, sa zacote sii ñiyɨvɨ vatyi
sa ndisa cuu Tuhun Vaha ra. Zoco inga ra
cuan, nacatyi ra tuhun ra Cristo vatyi iyo
minoo sa cuñi ra ñihi ra sihin si. Ta ña vaha
añima ra cuhva zavaha ra sii si vatyi cuñi ra
cuhva ra tizɨhɨ sii, nɨɨ ñi sa ñohi vehe caa ya.

18 Zoco ñahñi sa cuu sa cuenda mi vazu
zavaha ra sii si sihin minoo añima vaha a
sihinminoo añimaña vaha vatyi tuhunmaa
ra Cristo cuu sa zacoto ra, ta yucuan cuenda
zɨɨ xaan cuñi.

19 Ta zɨɨ xaan ca cua cuñi vatyi site vatyi
tandɨhɨ sa cuu sii, ta cua tyindyee si sii,
vatyi cahan ndo sihin ra Ndyoo sa cuende
ta tyindyee Tatyi Ii ra Jesucristo sii.

20Ta sito vehi vatyi cua tyindyee raNdyoo
sii, ta ma cucahan nui, ta ma cuyuhi. Ta
tacuan ta cua quehin tuhun ra Cristo sihin
tandɨhɨ cuii añime. Ta tacuan ta cua coto
ñiyɨvɨ vatyi cahnu xaan cuu ra Cristo. Ta ña
sica xaan iñi a cundito que a cui, zoco cuñi
sa cua ndyehe ñiyɨvɨ cuhva iye ta coto ñu
vatyi cahnu xaan cuu ra Cristo.

21Vatyi tatu cundito que ñuu ñiyɨvɨ ya cua
zatyiñe maa ñi tyiño ra Cristo, ta tatu cui
cuaha xaan sa vaha cua ñihi.

22 Ta tatu cundito que, vaha, vatyi cua
zatyiño que sa cuenda ra Cristo. Ta yucuan
cuenda ña site tatu vaha ca cundite a cui

23 vatyi iyo uu cuhva, ta ña site ndya sa
cuu sa vaha ca vatyi vaha xaan tatu cuu
cuhin nu ndyaa ra Cristo.

24 Zoco sa cuenda maa ndo ta cuñi si sa
ndoi ñuu ñiyɨvɨ vatyi cuu tyindyei sii ndo.

25 Ta yucuan cuenda site vatyi cua ndoi
ñuu ñiyɨvɨ vatyi cuñi si sa tyindyee que sii
ndo, ta cua sino ca iñi ndo, ta zɨɨ ca cua cuñi
ndo.

26 Ta cua coo quɨvɨ cua quisi ndyehi sii
ndo, ta zɨɨ xaan ca cua cuñi yo sa cuenda ra
Cristo Jesús.

27Cuñi si sa coo ndo tañi iyo ñiyɨvɨ sino iñi
Tuhun Vaha sa cuenda ra Cristo. Ta zɨquɨ
tatu quisi ndyehe que sii ndo amaquisi que
zoco cua saa tyiño nu ndyei vatyi sino xaan
iñi ndo ta ɨɨn xaan cuu ndo ta nacatyi xaan
ndo Tuhun Ndyoo.

28Tamayuhundovazuñaa sa cua zavaha
ra xaan iñi sii ndo sihin ndo vatyi tatu ma
yuhundo sii ra, zañaha casi si sii ra vatyi cua
naa ra, ta zañaha si vatyi cua zacacu ndisa
cuii ra Ndyoo sii maa ndo.

29 Vatyi sa cuenda ra Cristo ta ñihi maa
ndo sa vaha, zoco ña ɨɨn ñi sa sino iñi ndo
sii ra cuu si, zoco cua ndyehe tucu ndo
tundoho sa cuenda ra.

30 Ɨɨn ñi cuhva sahñi tahan yo sa cuenda
ra Cristo. Sa tuhva ndo ndyehe cuhva sahñi
tehin, ta vityi siñi tucu ndo vatyi ña zañe sa
zatyiño xein tyiño ra Ndyoo.

2
Cuca xaan ra Cristo, zoco i quisi ra ñuu

ñiyɨvɨ, ta i sihi ra tañiminoo ra ndahvi
1Ndisa zanduzɨɨ ra Cristo iñi yo. Ta ndisa

vatyi cuñi xaan yo sii tahan yo ta tyindyee
yo sii tahanyo. Tandisa tucu vatyi ɨɨnñi cuu
yo vatyi iyo Tatyi Ii sihin yo. Ta ndisa vatyi
cundahvi iñi yo sii tahan yo.

2 Tatu sa ndisa cuii cuu tandɨhɨ cuhva
cuan, ɨɨnñi cuundo sa ndisa. Ta sihin cuhva
cuan zanduzɨɨ ndo iñi. Cuñi xaan ndo sii ra
tahan ndo, tañi cuñi xaan ra Cristo sii ndo.
Ɨɨn ñi cuhva caca iñi ndo, ta ɨɨn ñi cuhva
zavaha ndo.

3Ma zavaha ndo maa ñi sa cua tyindyee
sii maa ndo. Zavaha ndo sa cua tyindyee
tucu sii inga ñiyɨvɨ. Ma nducu ndo cuhva
nduu ndo tañi ra ñiñi. Ma caca iñun vatyi
vaha xoon. Zanduluhlun suun, ta caca iñun
vatyi vaha ca inga ra.

4Tahan tahan ndo caca iñi ndo sa cuenda
sa cua tyindyee sii inga ñiyɨvɨ ta yɨvɨ sii sa
maa ñimaa ndo.

5 Caca iñi ndo cuhva i sica iñi ra Cristo
Jesús

6 vatyi vazu Ndyoo cuu ra, zoco ñá zac-
ahnu ra sii ra. Ta ñá cuñi ra sa zacahnu
ñiyɨvɨ sii ra tañi zacahnu ñu sii ra Ndyoo
Zutu ra.

7 I zandoo ra tandɨhɨ cuii sa iyo sii ra
andɨvɨ ta sa cuca ra, ta i nduu ra minoo
ñiyɨvɨ. Ta i cuu ra tañiminoomuzu.

8 I nduu ra minoo ñiyɨvɨ ndahvi ñi, ta i
zanduluhlu xaan ra sii randya cuhvandya i
tyaa rayahvi sii raNdyoo ta saha ra sa cahñi
ñiyɨvɨ sii ra. I sihi ra nu cruz tañi minoo ra
iyo cuatyi.

9 Yucuan cuenda zanducahnu xaan ra
Ndyoo sii ra, ta saha ra minoo zɨvɨ sii ra sa
cahnu ca ta zɨquɨ tandɨhɨ inga zɨvɨ.

10 Tacuan i zavaha ra Ndyoo vatyi cuñi
ra vatyi cua cuɨñɨ sɨtɨ tandɨhɨ yo ta zacahnu
yo sii ra Jesús tatu cuɨñɨ yo zɨvɨ ra. Cuñi
ra Ndyoo vatyi cua cuɨñɨ sɨtɨ tandɨhɨ sa iyo
andɨvɨ, ta nu ñuhu ta xu ñuhu ta zacahnu
tandɨhɨ cuii si sii ra Jesús.

11Ta cuñi raNdyoo vatyi cua catyi tandɨhɨ
cuii sa iyo vatyi ra Jesucristo cuu ra ndyaca
ñaha. Cuhva cuan cua zacahnu xaan si sii ra
Ndyoo Zutu yo.

Ñiyɨvɨ sa sino iñi sii ra Ndyoo cuu ñu tañi
ñúhu ñuu ñiyɨvɨ ya

12Cuñi xein sii ndohermanos. I tyaa xaan
ndo yahvi sii mi quɨvɨ i sindyei sihin ndo.
Yucuancuenda tyaa tucundoyahvi sii, vityi
sa yoñi ndyaa sihin ndo. Ñihi xaan nducu
ndo cuhva zavaha ndo maa ñi sa cuñi ra
Ndyoo vatyi maa ra zacacu sii ndo, ta yuhu
ndo coto zavaha ndo minoo cuhva sa ma
tahan iñi ra

13 vatyi maa ra Ndyoo cuu ra iyo añima
ndo. Ta tyindyee ra sii ndo vatyi cua cuñi
ndo zavaha ndo sa cuñi maa ra, ta cua
zavaha ndo sii si.

14Ta vazu ñaa sa cua zavaha ndo, zavaha
ndo sii si sihinminoo cuhva sama coo tizɨhɨ
ta ma cahñi tahan ndo,

15 ta yoñi cuu tyaa cuatyi sata ndo. Coo
ndominoo cuhva vaha xaan tañi sa zehe ra
Ndyoo cuu sii ndo nu yucu ñiyɨvɨ iyo xaan
cuatyi ñuu ñiyɨvɨ ya. Cuu ndo tañi ñúhu sa
zandundisi sa ñaa ñuu ñiyɨvɨ ya.

16 Nacatyi xaan ndo Tuhun Ndyoo sihin
ñiyɨvɨ, cuhva cuu cacu ñu. Ta zɨɨ xaan cua
cuñiquɨvɨquisi ra Cristo sa cuendamaando
vatyi cua cote vatyi yɨvɨ sa caha ñi i zatyiñe
nu yucu ndo.

17 Ta vazu cahñi ñiyɨvɨ sii, sa cuenda
TuhunNdyoo, zoco cua cuu si minoo sa cua
cuhve sii ra Ndyoo sihin sa sino iñimaando
sii ra. Ta zɨɨ xaan cua cuñi ɨɨn ñi sihin maa
ndo.

18Ta cuzɨɨ xaan tucu iñimaando sihinmi.

Tasi ra Pablo sii ra Timoteo ta ra
Epafrodito ndya ñuu Filipos

19Tatu cuñi ra ndyaca ñaha sii yo, ra Jesús,
sa yatyi cua tasi sii ra Timoteo nu yucu ndo.
Cuñi sa cua ndyehe ra yozo caa iyo ndo ta
quisinacatyi ra sihin. Tacuan tazɨɨxaancua
cuñi.

20 Vatyi maa ñi maa ra Timoteo sica iñi
tañi sica iñi mi, yoñi inga ra. Sica iñi ra sa
ndisa cuii yozo caa iyomaa ndo.

21 Tandɨhɨ inga ra, sica iñi ra sa cuenda
tyiñomaa ra. Ña nducu ra cuhva zavaha ra
cuhva cuñi ra Cristo Jesús.

22Ta sito ndo vatyi vaha xaan ra Timoteo.
Cuu ra tañi minoo zehi sa cuenda cuhva
tyindyee ra ta nacatyi ndi Tuhun Ndyoo.

23Sa cuñi tasi sii ra nu yucu ndo, zoco cua
ndyehe xihne yozo caa cundaa tyiñe ihya.

24 Zoco nɨɨ xaan iñi sii ra ndyaca ñaha sii
yo vatyi ña naha xaan ca ta cua cuu cuhin
nu yucu ndo.

25Ta sica iñi vatyi cuñi tucu si sa natasi sii
ra hermano Epafrodito nu yucu ndo. Maa
ndo i tasi sii ra ihya sa tyindyee ra sii, sihin
tyiño ya. Ta ɨɨn ñi i sahñi tahan ndi sihin
cuihna sa cuenda Tuhun Ndyoo.

26 Cuñi xaan ra Epafrodito cunuhu ra nu
yucu ndo. Ta sica xaan iñi ra vatyi sa sito
maa ndo vatyi i cuhu xaan ra ihya.

27 Ta ndisa i cuhu xaan ra ndya cuhva sa
yatyi cuii cuu ra, zoco i cundahvi xaan iñi
ra Ndyoo sii ra. Ta ña ɨɨn ñi sii maa ra, i
cundahvi tucu iñi raNdyoo sii, ta ñá saha ra
sa cuu ra coto nducuihya xaan ca iñi ta zɨquɨ
vityi.

28 Yucuan cuenda cuñi sa cunanuhu ra
vatyi cua ndyehe ndo sii ra inga saha, ta zɨɨ
cua cuñi ndo. Ta tacuan ta ma caca ca iñi
vatyi cua ndyehe ndo vatyi iyo vaha ra.

29 Tɨɨn cuenda vaha ndo sii ra sa cuenda
ra ndyaca ñaha sii yo ta sihin sa zɨɨ cuñi ndo.
Tyaa xaan ndo yahvi sii ra ta sii inga ñiyɨvɨ
tañimaa ra

30vatyi sayatyi cuii cuurasacuenda tyiño
ra Cristo. Ñá sica iñi ra vazu cua cuu ra. Ta i
tyindyee ra sii, sa cuenda maa ndo vatyi ñá
cuu quisi tyindyeemaa ndo sii.

3
Cuhva ndundoo yo ityi nuu ra Ndyoo sa

ndisa
1 Ta vityi ndoho hermanos cuzɨɨ xaan iñi

ndo sa cuenda ra ndyaca ñaha sii yo. Ña
yɨɨ cuu si cuenda mi vazu cuaha saha tyei
sa zuun ñi cuhva sa sa tyei sii ndo vatyi
tyindyee si sii maa ndo.

2 Zacuenda vaha xaan ndo sii ndo sihin
ra quiñi iyo. Zavaha ra cuhva cuñi cuihna.
Catyi ra vatyi cua cacu añima ñiyɨvɨ tatu
zavaha ñu costumbre circuncisión.

3Zoco sito yo vatyi ña tacuan cua cacu yo.
Quɨvɨ i saha cuenda yo sii yo sii ra Ndyoo
cuu si tañi i tyaamaa ra tuñi ra sii yo vatyi i
zandasi ra cuatyi yo. Ta zacahnumaa yo sii
ra sihin cuhva saha Tatyi Ii ra sii yo. Ta zɨɨ
xaan cuñi yo vatyi cuenda ra Jesucristo cuu
sii yo. Ta ña sica iñi yo vatyi cua cacu yo sa
cuenda costumbre sa zavaha yo.

4 Yoñi yo cua cacu sihin cuhva zavaha ñi
maa yo. Tatu ndisa vatyi cuu cacu yo sihin
sa zavaha yo, yatyi ca cua cacu mi ta zɨquɨ
tandɨhɨ inga ra

5 vatyi uña quɨvɨ ñimi, ta i zavaha ñu cos-
tumbre circuncisión cuan sihin. Ra hebreo
cui, tata ra Benjamín. Yɨvɨ inga tata cui, maa
ñi tata hebreo. Taminoo ra fariseo i cui, ta i
site ta i tyei yahvi sii tandɨhɨ cuii ley sahnu.

6 I tyaa xein yahvi sii ley sahnu cuan, ta
yucuan cuenda i zayanga xein sii ñiyɨvɨ sa
cuu cuenda ra Cristo. Ta i zavehi tandɨhɨ
cuii sa catyi ley sahnu cuan, ta yucuan
cuenda yoñi cuu tyaa cuatyi sate sa cuenda
si.

7Zoco tandɨhɨ sa i sica iñi quɨvɨ cuan vatyi
ñiñi si, ña vale ca si vatyi maa ra Cristo cuu
ra zacacu sii.

8Tasitevatyi tandɨhɨ sa i zavehi, ñavale si,
ta ña tyaa que yahvi sii si vatyi ñiñi xaan ca
sa coto yo sii ra Cristo Jesús, ra ndyaca ñaha
sii yo. Yucuan cuu sa vale xaan ca. Ta tyaa
siye tandɨhɨ inga cuhva sa i zavehi, ta cuu si
tañimihin sa cuendamivatyi cuñixaanque
sa cote sii ra Cristo.

9Cuñixaanquendu‑ɨin sihin ra. Ñándun-
doi ityi nuu ra Ndyoo sihin sa tyei yahvi sii
ley sahnu, zoco sa cuenda sa sino iñi sii ra
Cristo ta catyi ra Ndyoo vatyi vehi.

10Ta vityi cuñi xein cote sii ra Cristo. Cuñi
coteyozocaa iyo tundyee iñi siimaaravatyi
i nandoto ra sisi sa i sihi ra. Ta cuñi ndyehi
tundoho ɨɨn ñi sihin maa ra ta sa cuenda ra.
Ta cuñi sa cuu tandɨhɨ cuii cuhva ña vaha sa
cuñi zavehi

11 vatyi cuñi cui minoo ra cua nandoto sa
cuenda ra Cristo quɨvɨ cua cui.

Cua cuhun yo ityi nuu ca sihin ra Ndyoo
12 Ña catyi sihin ndo vatyi ñahñi ca sa

cumañi sii, ta sa ndui minoo ra vaha xaan
vityi. Ña tacuan. Zoco cuahan que ityi nuu
ca. Cuñi sa ñihi sa saha ra Cristo Jesús sii,
vatyi maa ra cuu ra i casi sii, ta i ndui ñiyɨvɨ
ra.

13 Hermanos, ña sica iñi vatyi sa ndui
minooravahaxaan tañi raCristo. Zoco ihya
cuu sa zavehi, zanei iñi sii tandɨhɨ sa i yaha,
ta zañihi ta cuehin ityi nuu ca.

14Cuñi ñihi tandɨhɨ sa cua cuhva raNdyoo
sii, andɨvɨ sa cuenda ra Cristo Jesús. Yucuan
cuenda zañihi ta cuehin ityi nuu ca. Cuahan
ca sino iñi tahan tahan quɨvɨ.

15Yucuan cuenda tandɨhɨ yo sa sino xaan
iñi, nacaca iñi yo cuhva ya. Ta tatu iyo
minoo ndo ña sica iñi ndo cuhva ya, cua
cuhva ra Ndyoo sa cutuñi iñi ndo.

16 Zoco ihya cuu sa cuñi si; cuñi si sa caca
iñi yo ta zavaha yo tandɨhɨ sa vaha sa i
cutuhva yo.

17 Hermanos, cundyico ndo sii. Ta zaha
ndo cuenda yoo inga ra zavaha cuhva za-
vehi.

18 Sa cuaha xaan saha catyi sihin ndo, ta
vityi cuihya xaan cuñi ta saqui ta nacatyi
sihin ndo inga saha vatyi iyo cuaha xaan
ra zacuaha ra vatyi ña ñiñi cuu sa i sihi ra
Cristo.

19Taquɨvɨ cuaquisi raCristo cua cuhunra
cuan andyaya. Ña zacahnu ra sii ra Ndyoo.
Zacahnu ra sii ñaa ndɨhɨ cuii ca sa cuñimaa

razavahara. Zavaharasaquiñi, taña cahan
nuu ra sihin si. Sino ca zacahnu ra sii ra sa
cuenda sa quiñi zavaha ra. Ta sica iñi ra ɨɨn
ñi sa cuenda sa iyo ñuu ñiyɨvɨ ya.

20Zoco andɨvɨ cuuñuumaayo, ta ndatu yo
quɨvɨ cua quisi tucu ra Jesucristo, ra ndyaca
ñaha sii yo. Maa ra cua zacacu sii yo.

21 Ta cua zama ra coño ñuhu sa iyo sii yo
ihya ñuu ñiyɨvɨ. Ta cua zanduvaha ra inga
coño ñuhu yo tañi coño ñuhu maa ra. Sihin
tundyee iñi maa ra cua zama ra sii yo. Ta
sihin sa zuun ñi tundyee iñi cuan ndyaca
ñaha ra sii tandɨhɨ cuii sa iyo.

4
Tandɨhɨ tyiemvu nacuzɨɨ iñi yo sihin ra

Ndyoo
1Cuñi xein sii ndo, hermanos. Ñoho xaan

iñi sii ndo. Zɨɨ xaan cuñi sihin ndo vatyi
yɨvɨ sa caha ñi i nacatyi Tuhun Ndyoo sihin
ndo. Cotoñáhandoyoñuhundo sihinTuhun
Ndyoo.

2Ta vityi sica xein tumañi iñi sii ñaEvodia
ta sii ña Síntique vatyi nacoo sa vaha sihin
minoo ña ta sihin inga ña vatyi yucuan cuu
sa cuñi ra ndyaca ñaha sii yo.

3 Ta yoho ra tehin, ra vaha xaan, sique
suunvatyi tyindyeunsiiñu sanacoosavaha
sihin ñu vatyi i tyindyee nduu tahan ñu sii,
sa zacote TuhunNdyoo sihin ra Clemente ta
inga zuhva ca ra. Ta ndyaa zɨvɨ ñu nu libro
ra Ndyoo andɨvɨ.

4 Cuzɨɨ iñi ndo sihin ra ndyaca ñaha sii yo
tandɨhɨ cuii tyiemvu. Ta catyi sihinndo inga
saha, cuzɨɨ iñi ndo sihin ra ndyaca ñaha sii
yo.

5 Ta nandyehe tandɨhɨ ñiyɨvɨ vatyi ñiyɨvɨ
vaha cuu ndo sa ndisa. Ta nacohon iñi ndo
vatyi sa cuñi quisi ra Cristo.

6 Ma caca xaan iñi ndo, zoco tandɨhɨ
tyiemvu cahan ndo sihin ra Ndyoo, ta caca
ndo tandɨhɨ sa siñi ñuhu sii ndo sii ra. Ta
zɨquɨ nacuhva ndo tyahvi ndyoo sii ra sa
cuenda sa cua cuhva ra.

7 Ta cua cuhva ra Ndyoo sa coo sa taxi
añima ndo. Cahnu xaan cuu sa taxi sa saha
maa ra. Yoñi cuu cutuñi iñi cuhva sa cahnu
xaan si. Cua coo sa taxi añima ndo ta sihin
sa siñi tuñi sii ndo vatyi ɨɨn ñi cuu ndo sihin
ra Cristo Jesús.

Nacaca iñi yomaa ñi sa vaha
8Hermanos, caca iñi ndo maa ñi sa ndisa

ta sa ndoo ta sa ndɨɨ. Caca iñi ndo sii sa ña
quiñi, sii sa tyaqui ta sa vaha. Caca iñi ndo
sii sa tahan iñi ra Ndyoo ta sa cuenda cuhva
vaha zavaha ñiyɨvɨ.

9 Zavaha ndo cuhva i zacuehi sii ndo,
tandɨhɨ sa i nacatyi sihin ndo ta cuhva i
ndyehe ndo i zavehi. Ta cua ndoo xaan ra
Ndyoo sihin ndo. Ta cua cuhva xaan ra sa
coo sa taxi añima ndo.

I tyindyee ñiyɨvɨ ñuu Filipos sii ra Pablo
10 Zɨɨ xaan cuñi, ta zacahni sii ra Ndyoo

vatyi i tyindyee ndo sii, inga saha sihin
xuhun. Ta site vatyi cuñi ndo tyindyee ndo
sii, tandɨhɨ saha, zoco ña cuu.

11Ña catyi cuhva ya vatyi iyo sa siñi ñuhu
sii, vatyi sa cutuhve ndoi vaha sihin sa iyo
sii, vazu iyo cuaha a vazu ñahñi.

12 Ndoi vaha tatu iyo cuaha xaan sa sii,
a vazu ñahñi. Cundyee iñi vazu sizoque, ta
vaha tucucuñi tatu iyo sa casi. Site cuzoque,
ta site casi vehi.

13Tundyee iñimaa ra Cristo zandundyee
xaan si iñi, ta cuu zavehi ñaa sa cuñimaa ra.

14 Zoco vaha cuhva zacuu ndo vatyi i
tyindyee xaan ndo sii, sihin tundoho sa
ndyehi vityi.

15 Sito ndo vatyi quɨvɨ i quisaha nacatyi
Tuhun Ndyoo i quite nu cu si Macedonia, ta
yoñi inga ñiyɨvɨ i tyindyee sii. Maa ñi maa
ndoho ra ñuu Filipos i saha xuhun sii, vatyi
i tyindyei sii ndo sihin Tuhun Ndyoo.

16 Ta quɨvɨ i sindyei ñuu Tesalónica, i
tyindyee ndo sii, sihin xuhun uu saha a uñi
saha.

17 Ta ña catyi cuhva ya vatyi cuñi xuhun
ndo, zoco cuñi sa cua coo ca sa vaha sii maa
ndo ityi nuu ra Ndyoo.

18 Ta vityi ñahñi sa siñi ñuhu sii. Ndyaa
cuaha ca sa i zaquisi ndo sihin ra
Epafrodito. Ta sa tasi ndo cuan cuu tañi
minoo xico azi, saa nu ndyaa ra Ndyoo.
Tahan xaan iñi ra cuhva cuan.

19 Ta cua cuhva ra Ndyoo tandɨhɨ sa siñi
ñuhu sii maa ndo. Iyo xaan sa cuca ra ndya
gloria, ta cua cuhva ra sa siñiñuhu sii ndo sa
cuenda ra Cristo Jesús.

20 Nazacahnu yo sii ra Ndyoo Zutu yo
tandɨhɨ cuii tyiemvu. Ta nacuu si sa ndisa.

Nu ndɨhɨ cahan ra Pablo
21Tasiminoonacumi sii tahan tahanndo,

ra sino iñi sii ra Cristo Jesús. Ra ndyaa sihin
mi tasi tucu raminoo nacumi sii ndo.

22Ta tandɨhɨñu sino iñi ihya tasi ñuminoo
nacumi sii maa ndo, ta cuaha ca ñu yucu
vehe ra ndyaca ñaha, ra César.

23 Ta tumañi iñi sa saha ra Jesucristo, na-
coo xaan si sihin tandɨhɨ ndo. Ta nacuu si
tacuan.

Minoo Carta I Tasi Ra San
Pablo Sii Ñiyɨvɨ Sino Iñi Sii
Ra Ndyoo Ñuu Colosas
Tyaa ra Pablo minoo carta sii ñiyɨvɨ sino

iñi sii ra Ndyoo ñuu Colosas
1 Yuhvi ra Pablo, minoo ra apóstol cui

cuenda ra Jesucristo, cuhva cuñi ra Ndyoo.
Sihin ra Timoteo yañi yo

2 tyaa ndi carta ya sii ndoho ra sino vaha
iñi sii ra Cristo ñuu Colosas. Nacuhva xaan
ra Ndyoo Zutu yo tumañi iñi sii ndo, ta
nacuhva ra sa coo sa taxi añima ndo.

CahanraPablo sihin raNdyoo sa cuenda
ñu sino iñi

3 Tandɨhɨ saha sa cahan ndi sihin ra
Ndyoo Zutu ra Jesucristo sa cuenda ndo,
nacuhva ndi tyahvi ndyoo sii ra

4 vatyi ñihi ndi tuhun vatyi sino xaan iñi
ndo sii ra Cristo Jesús, ta cuñi xaan ndo sii
tandɨhɨ ñiyɨvɨ sino iñi.

5Tacuan iyo ndo vatyi sito vaha ndo vatyi
cua coo ndo sihin ra Ndyoo andɨvɨ. Ta i ñihi
ndo tuhuncuanquɨvɨ i siñindo tuhunndisa,
cuhva cua cacu añima yo.

6-7Ra Epafras yañi yo i zacoto tuhun cuan
sii ndo. Ɨɨnñi zatyiño ra tyiño raNdyoo sihin
mi. Cuu ra minoo muzu vaha ra Jesucristo
sa cuendamaando. Ta tacuan ta i saa tuhun
cuan nu ndyaa ndo. Ta nacahnu ñuu ñiyɨvɨ
sitya si. Ta cuaha ñiyɨvɨ saha ñu sii ñu sii ra
Ndyoo tañi i zavahamaandoquɨvɨ i sito ndo
sandisa cuii vatyi cuñi xaan raNdyoo sii yo.

8 I zacoto ra Epafras sii ndi sa cuendamaa
ndo vatyi cuñi xaan ndo sii ñiyɨvɨ sino iñi
vatyi iyo Tatyi Ii ra Ndyoo añima ndo.

9 Yucuan cuenda ndya quɨvɨ i sito ndi
tuhun cuan, ta ñá zaña ndi sa cahan ndi
sihin ra Ndyoo sa cuenda ndo. Cuñi xaan
ndi sa cua coto ndo tandɨhɨ cuii sa cuñi ra
Ndyoo sa zavaha ndo. Ta cuñi ndi sa cua
cuhva maa ra sa siñi tuñi maa ra sii ndo,
ta cua cutuñi vaha iñi ndo sihin cuhva saha
Tatyi Ii ra sii ndo.

10 Vatyi tacuan ta cua cuu zavaha ndo
tandɨhɨ sa tahan iñi ra Ndyoo cuhva tahan
si zavaha ndo. Ta cua zavaha xaan ndo
tandɨhɨ nuu sa vaha. Ta cua coto ndo sii ra
Ndyoo vaha ca tahan tahan quɨvɨ.

11 Ta sica ndi sii ra Ndyoo vatyi cua zan-
dundyee xaan ra sii ndo sihin tundyee iñi
sii maa ra. Ta tacuan ta cua cundyee xaan
iñi ndo ndyehe ndo tundoho, ta zɨɨ xaan cua
cuñi ndo.

12Ta cua nacuhva ndo tyahvi ndyoo sii ra
Ndyoo Zutu yo. Maa ra i zanduu ñiyɨvɨ vaha
sii yo, ta cua ñihi yo sa vaha sa cua cuhva ra
nu ndisi xaan sii ñiyɨvɨ sino iñi sii ra.

13 I zacacu ra Ndyoo sii yo cuhva ndyaca
ñaha sa ñaa sii yo. Ta saha ra sii yo sii zehe
ra sa cundyaca ñaha ra, ta cuñi xaan ra sii
Zehe ra.

14 I zata raNdyoo sii yo sihinnɨñɨ raCristo,
ta i zandasi ra cuatyi yo.

Vityi iyo sa vaha sii yo sihin ra Ndyoo
vatyi i sihi ra Cristo sa cuendamaa yo

15Ña ndyehe yo sii ra Ndyoo. Zoco i nduu
ra minoo ñiyɨvɨ, ta cuhva cuan cuu coto yo
sii ra. Ta yucuan ra cuu ra Cristo, Zehe ra
Ndyoo. Cumañi ca sino ñuu ñiyɨvɨ ta sa iyo
ra Cristo.

16 Ta i saha ra Ndyoo sa zavaha ra Cristo
tandɨhɨ sa iyo andɨvɨ ta nu ñuhu. Sa cuu
ndyehe yo ta sa ña cuu ndyehe yo i zavaha
ra. I zavaha ra ángel andɨvɨ. Ta i zavaha ra
cuihna ta tatyi cuihna. Ta tandɨhɨ sa ndyaca
ñaha nu ñuhu i zavaha ra, ta sa cuenda maa
ra i sino si. Ta sityiño ra sii si yozo cuhva
cuñimaa ra.

17 Cumañi ca coo tandɨhɨ si, ta sa iyo maa
ra. Ta sa cuenda maa ra ta tañaha ca naa sa
zavaha ra.

18Tamaa ra cuu xiñi sii tandɨhɨ yo sa sino
iñi sii ra, ta cuu yo tañi coño ñuhu ra. Xihna
ca maa ra i nandoto sisi sa i sihi ra. Ta
yucuan cuenda ra cu nuu cuu ra sii tandɨhɨ
cuii sa iyo.

19 Vatyi cuñi maa ra Ndyoo vatyi coo
tandɨhɨ tundyee iñimaa ra sihin ra Cristo ta
cundyaca ñaha ra sii tandɨhɨ.

20 Ta i cuñi ra Ndyoo vatyi tandɨhɨ sa iyo,
coo vaha si sihin ra. Yucuan cuenda i sihi ra
Cristo, ta sihinnɨñɨ ra i zanduvaha raNdyoo
sii tandɨhɨ sa iyo ta ndya cuhvandyamaa yo
sihinmaa ra. Sa iyo nu ñuhu ta sa iyo andɨvɨ
i zanduvaha ra Ndyoo sii si sihin ra.

21 Ta i zanduvaha ra sii maa ndo sihin ra
vazuñiyɨvɨ xaan iñi sii raNdyoo i cuundo sa
cuenda sa ña vaha i zavaha ndo.

22Zoco i cundahvi iñi ra Ndyoo sii ndo, ta
yucuan cuenda i tasi ra sii Zehe ra sa cuu ra
nuucruz. Ta i ndyehe ra tundoho sihin coño
ñuhu ra, ta i sihi ra vatyi tacuan ta cua cuhva
ra sii ndo sii raNdyoo. Ta sa nduundoñiyɨvɨ
vaha ta ñahñi ca cuatyi ndo

23 tatu ma ndoyo ñuhu ndo sihin cuhva
sino iñi ndo, ta tatu ma zandoo ndo cuhva
sa nɨɨ iñindo sii TuhunVaha sa i siñindo. Sa
sito tandɨhɨ ñiyɨvɨ ñuu ñiyɨvɨ tuhun cuan. Ta
zuun ñi yuhvi ra Pablo cuuminoo ra zacoto
sii si.

Ndyizo ra Pablo tyiño sa zacoto ra tuhun
sa cuenda ra Cristo tahan tahan ñuu nu iyo
ñiyɨvɨ sino iñi

24 Ta vityi zɨɨ xaan cuñi vatyi ndyehi tun-
doho sa cuenda maa ndo. Tañi sa ndyehe
ca ra Cristo tundoho cuu si vatyi ndyehi
tundoho sihin coño ñuhi sa cuenda maa ra.

Ta zandɨhi tyiño i zavaha ra sa cuenda maa
yo sa cuu coño ñuhu ra.

25 Ta yuhvi cui minoo ra zacoto tuhun
ra Cristo vatyi yucuan cuu tyiño i saha ra
Ndyoo sii, sa cuenda maa ndo. Cuñi ra sa
cua zacote tandɨhɨ tuhun ra nacahnu cuii.

26 Zacote tuhun sa sicoo xehe ndya ta
tyiemvu, zoco vityi zañaha ra Ndyoo sii si sii
ñiyɨvɨ sino iñi sii ra.

27 Ta tañi maa ndo sa yɨvɨ ñiyɨvɨ hebreo
cuu, cuñi ra Ndyoo sa coto ndo tuhun sa
sicoo xehe cuan vatyi yaha xaan vaha si. Ta
tuhun xehe sa sito ndo vityi cuu sa iyo ra
Cristo añima yo. Ta sa cuenda maa ra cua
cuhun yo andɨvɨ nu ndyaa ra Ndyoo.

28 Ta tuhun sa cuenda ra Cristo cuu sa
zacoto ndi sii tandɨhɨ ñiyɨvɨ. Zayuhu ndi sii
ñu, ta zacuaha ndi sii ñu vatyi cua cutuñi
vaha iñi ñu ta cua cuahnu vaha tandɨhɨ ñu
sihin cuhva sino iñi ñu vatyi ɨɨn ñi cuu ñu
sihin ra Cristo.

29 Yucuan cuenda zatyiño xein sihin
tundyee iñi ra Cristo sa saha xaan ra sii.

2
1 Cuñi sa cua coto ndo vatyi sica xaan iñi

sa cuendando, ta cahanxein sihin raNdyoo
sa cuenda maa ndo, ta ñiyɨvɨ ñuu Laodicea,
ta tandɨhɨ inga ñiyɨvɨ ta ndyehe ca sii.

2 Sique sii ra Ndyoo vatyi nandundyee ca
iñi tandɨhɨ ndo, ta ɨɨn xaan cuu ndo, ta cuñi
xaan ndo sii tahan ndo vatyi sihin cuhva
cuan ta cua cutuñi vaha ca iñi ndo yozo caa
coto vaha ca ndo sii ra Cristo vatyi maa ra
cuu tuhun xehe sa zacoto ra Ndyoo sii yo
vityi.

3 Maa ra Cristo saha tandɨhɨ sa cuu sa
vaha. Ta tandɨhɨ sa siñi tuñi vaha sii yo,maa
ra saha. Tatu sito yo sii ra Cristo, sito yo sii
ra Ndyoo.

4 Ta nacatyi cuhva ya sihin ndo coto zan-
davi ñaha ñiyɨvɨ sii ndo sihin tuhun tyaqui

5 vatyi vazu yoñi ndyaa sihin ndo zoco
ñoho xaan iñi sii ndo. Zɨɨ xaan cuñi sa
cuenda ndo vatyi vaha xaan cuhva yucu
ndo. Ta vaha xaan ndyico ndo sii ra Cristo.

6Yucuan cuenda tañi cuhva i sino iñi ndo
sii ra Cristo Jesús quɨvɨ cuan, zuun ñi cuhva
cuan cuhun ndo ityi nuu sihin ra.

7Quɨhɨ ñaa ndo sii ra ñihi ca. Nacohon iñi
ndo vatyi maa ra saha cuhva saa coo ndo.
Nacunɨɨ ca iñi ndo sii ra tañi i cutuhva ndo.
Ta ndita cuii ñi nacuhva ndo tyahvi ndyoo
sii ra Ndyoo.

Cuhva saa sa saha ra Cristo coo yo
8Zacuenda vaha ndo sii ndo, tama cuhva

ndo sa zandavi ñaha ñiyɨvɨ sii ndo sihin
tuhun ña ndisa, cuhva sa sica ñi iñimaa ñu.
Ña sino iñi ñu sii ra Cristo. Maa costumbre
ñi ndyico ñu.

9Yɨvɨ sa ndisa cuu cuhva zacuahañu vatyi
tandɨhɨ sa ndisa ta tandɨhɨ tundyee iñi ra
Ndyoo iyo si sihin ra Cristo vatyi Ndyoo cuu
ra.

10 Ta sa ndu‑ɨɨn ndo sihin ra Cristo, ta
yucuan cuenda sa situ cuii añima ndo sihin
Tuhun Ndyoo. Ndyaca ñaha ra Cristo sii
tandɨhɨ inga ra ndyacañaha, tandɨhɨ ángel, ta
sii cuihna ndɨhɨ ca.

11Quɨvɨ i nañihi ndo sii ra Cristo, i quɨhvɨ
ra añimando, ta i tyaa siyomaa ra sii tandɨhɨ
sa ña vaha sa tuhva ndo zavaha. Ñá zavaha
ndo costumbre circuncisión tañi ñiyɨvɨ he-
breo. Sica iñi ñu vatyi sihin sa yucuan ñi ta
nduu ñu ñiyɨvɨ ra Ndyoo. Zoco i nduu maa
ndo ñiyɨvɨ ra Ndyoo vatyi i zanduvaha ra
añima ndo.

12 I sihi ra Cristo, ta i tyihi ñu sii ra sisi
ñaña, ta zɨquɨ i zanandoto raNdyoo sii ra. Ta
quɨvɨ i sicoo ndutya maa ndo sihin ndutya,
cuu si tañi sa sihi ndo sihin ra Cristo. Ta
zɨquɨ i zanandoto ra Ndyoo sii ndo. Ta vityi
iyo ndominoo cuhva saa.

13Quɨvɨ tañaha ca coto ndo sii ra Ndyoo i
cuu ndo tañi ñiyɨvɨ i sihi, sa cuenda cuatyi
ndo, ta sa cuenda sa ñá sito ndo ley ra
Ndyoo. Zoco i zandasi ra Ndyoo cuatyi ndo
quɨvɨ i sino iñi ndo sii ra Cristo, ta i saha
ra minoo cuhva saa coo ndo ɨɨn ñi sihin ra
Cristo.

14 I zañaha ley sahnu cuan cuatyi yo. I
catyi si vatyi tahan si cuhun yo andyaya
vatyi ñá tyaa yo yahvi sii si. Zoco i zanaa ra
Ndyoo cuhva iyo sii ley cuan quɨvɨ i sihi ra
Cristo nu cruz.

15Ta quɨvɨ i sihi ra nu cruz i zahacanaa ra
sii cuihna ta sii tandɨhɨ tatyi cuihna sa ndy-
aca ñaha ñuu ñiyɨvɨ ya. Ta ityi nuu tandɨhɨ
ángel i zañaha ra vatyi cahnu ca maa ra ta
zɨquɨ cuihna.

NacuñixaanyosavahasasaharaNdyoo
16Ña tahan si sa tyaañiyɨvɨ cuatyi satando

sa cuenda sa casi ndo a sa coho ndo a sa
cuenda sa ña zavaha ca ndo vico zandu a
vico luna saa a tatu ña tyaa xaan ndo yahvi
sii quɨvɨ quitatu ñiyɨvɨ. (Quɨvɨ cumañi ca
quisi ra Cristo i zavaha ñiyɨvɨ cuhva cuan
vatyi tacuan cua cacu ñu cuñi ñu.)

17Zoco vityi sito yo vatyima cacu yo sihin
cuhva cuan vatyi yɨvɨ sa ñiñi cuu si sa ndisa
vatyi ra Cristo cuu ra cua zacacu sa ndisa
cuii sii yo.

18Ma cuhva ndo sa catyi ñiyɨvɨ sihin ndo
vatyi ma cacu ndo vatyi ña zacahnu ndo sii
ángel ta ña tuhva ndo cahñi zoco sii ndo.
Catyi ñiyɨvɨ cuan vatyi sito xaan ñu, zoco ña
cahanñu sandisa. Sica iñiñuvatyiñiñixaan
ca maa ñu vatyi i zañaha ra Ndyoo cuaha
xaan ñimahna sii ñu.

19 Zoco ña ndyico ñu sii ra Cristo, ta yu-
cuan cuenda zavaha ñu cuhva cuan. Zoco

maa yo ndyico yo sii ra Cristo. Coño ñuhu ra
cuu yo, ta maa ra cuu xiñi yo. Ta zacuahnu
ra sii coño ñuhu ra sihin sa vaha sa saha ra
sii yo. Ta zandu‑ɨɨn ra sii yo. Ta zandundyee
ra sii yo sihin tundyee iñimaa ra cuhva cuñi
ra Ndyoo.

20 Tañi sa sihi ndo sihin ra Cristo cuu si,
ta ña iyo ca ndo sa cuenda cuhva iyo si ñuu
ñiyɨvɨ ya. ¿Ta ñaa cuenda iyo ca ndo tañi
ñiyɨvɨ ña sito sii ra Ndyoo? ¿Ta ñaa cuenda
tyaa ndo yahvi sa catyi ñiyɨvɨ zavaha cuhva
cuan?

21Vatyi tyehen catyi ñu: “Ma cutyiño ndo
sa ihya, ta ma casi ndo sa yucuan, coto ma
cacu ndo.” Catyi ñu.

22 Zoco ña ndisa sa cahan ñu vatyi maa ñi
cuhva sa sica iñi maa ñu cuu si. Sa casi yo
cuu sa cuenda zuhva ñi quɨvɨ, tama zatɨvɨ si
sii yo ityi nuu ra Ndyoo.

23Ndisa vatyi cuhva zacuaha ñiyɨvɨ cuan,
vahaxaancaa si tañiminoosa siñi tuñivaha
xaan vatyi zandyee xaan yo iñi yo ta zavaha
yo sii si, ta zanduluhlu yo sii yo zacuu si, ta
ña tyaa ca yo yahvi sii cuhva cuñi coño ñuhu
yo zacuu si. Zoco nusiin ta ma tyindyee si
sa ndisa cuii sii yo ta cuu zama yo cuhva ña
vaha sa iyo sii yo.

3
1 Saha ra Ndyoo minoo cuhva saa coo yo

vatyi i nandoto ra Cristo. Ta vityi ndyaa ra
siyo cuaha raNdyooandɨvɨ. Yucuan cuenda
nducu ndo sa vaha sa saha ra Ndyoo sii ndo
ndya andɨvɨ.

2 Nducu xihna ndo sa vaha sa saha ra
Ndyoo sii yo andɨvɨ. Tamacacaxaan iñindo
sa cuenda sa iyo ñuu ñiyɨvɨ ya.

3 Vatyi tañi sa i sihi ndo cuu si sa cuenda
sa ña vaha i sicoo ndo ityi sata. Ta vityi iyo
ndo ɨɨn ñi sihin ra Ndyoo minoo cuhva saa
sa saha ra Cristo sii ndo.

4Maa ra Cristo cuu ra saha cuhva saa ya
coo yo. Ta quɨvɨ cua quisi ra, cua ndyehe
ñiyɨvɨ vatyi maa ra cuu ra cahnu ca. Ta cua
cundyaca ñaha tucumaa yo sihin ra.

Cuhva i sicoo yo ityi sata, ta cuhva cuñi si
coo yo vityi

5 Yucuan cuenda cuñi si sa zandɨhɨ yo
tuhun sa zavaha yo sa ña vaha sihin coño
ñuhu yo tañi zavaha ñiyɨvɨ ñuu ñiyɨvɨ ya. Ma
cuzu ndo sihin minoo ñaha tatu ma tindaha
xihna ndo. Ma caca iñi ndo tuhun quiñi,
ta ma cuñi ndo zavaha ndo sii si. Ma cuñi
xaan ndo zavaha ndo sa ña vaha a sa quiñi
cuhva ña tahan si zavaha ndo, ta ma cuñi
xaan ndo xuhun vatyi yucuan cuu tañi sa
zacahnu ndo sii inga ndyoo.

6 Sa cuenda tandɨhɨ cuhva ya, cua cuxaan
xaan ra Ndyoo sihin ñiyɨvɨ ña tyaa yahvi sii
ra, ta cua tasi tuñi ra sii ñu.

7 Ta quɨvɨ cumañi ca coto yo sii ra Ndyoo,
i zavaha yo cuhva ña vaha cuan.

8 Zoco vityi ma zavaha ca yo sii si. Ma
cuxaan xaan yo. Ma quiñi xaan cahan yo
sihin ñiyɨvɨ. Ma cahan cuehe yo sii ñiyɨvɨ a
cahan yo ndya vaha ñi.

9 Ma cahan ndo cuendu sihin ra tahan
ndo vatyi vityi sa nduu yo ñiyɨvɨ saa, ta ña
zavaha ca yo sa i zavaha yo ityi sata.

10 Vityi iyo yo minoo cuhva saa. Yucuan
cuendacuñi si nducuyocuhvacooyocuhva
cuñi ra Cristo. Ta sihin cuhva cuan cua coto
vaha ca yo sii ra, ra i saha cuhva saa ya coo
yo.

11 Ta vityi ña ñiñi ca tatu ñiyɨvɨ hebreo
cuu yo a yɨvɨ a tatu zavaha yo costumbre
circuncisión a ña zavaha yo. Ña ñiñi vazu
ñiyɨvɨ ingañuu cuuyo a vazuña casi xaan iñi
yoavazumuzucuuyoavazupatrón cuuyo.
Ña ñiñi tandɨhɨ si cuan. Sa ñiñi ca cuu sa ɨɨn
ñi cuu yo sihin ra Cristo vatyi maa ra cuu ra
saha cuhva saa coo yo, ta ma ndɨhɨ si.

12Cuñi xaan ra Ndyoo sii ndo. I casi ra sii
ndo ta zanduu ra ñiyɨvɨ vaha xaan sii ndo
ityi nuu ra. Yucuan cuenda cundahvi iñi
ndo sii inga ñiyɨvɨ, ta cuu ndo ñiyɨvɨ vaha
sihin ñu. Zanduluhlu ndo sii ndo. Vii xaan
coo ndo, ta ndyee xaan cuu iñi ndo sihin
ñiyɨvɨ.

13 Ndyee xaan cuu iñi ndo sihin minoo
ndo ta sihin inga ndo, ta zaha ndo tucahnu
iñi sii inga ndo tatu iyo tizɨhɨ. I zaha ra
Cristo tucahnu iñi sii maa ndo. Tacuan tucu
zavaha ndo sihin tahan ndo.

14Ta sa ñiñi xaan ca cuu sa cuñi xaan ndo
sii ñiyɨvɨ. Yucuan cuu sa zandu‑ɨɨn sii yo.

15Ta sa taxi sa saha ra Cristo, nacundyaca
ñaha si sii añima ndo vatyi yucuan cuenda
i cana ra Ndyoo sii ndo ta zandu‑ɨɨn ra sii
ndo. Ta nacuhva xaan ndo tyahvi ndyoo sii
ra Ndyoo tandɨhɨ tyiemvu.

16 Ta nacutu cuii tuhun ra Cristo añima
ndo. Zacuaha ndo ta cuhva ndo sa siñi tuñi
vaha sii ra tahan ndo sihin sa siñi tuñi sa
saha maa ra Ndyoo. Ta zacahnu ndo sii ra
Ndyoo sihin sa cata ndo salmo a yaa Ndyoo
a yaa sa saha Tatyi Ii sii ndo. Cata ndo sihin
tandɨhɨ añima ndo. Ta nacuhva xaan ndo
tyahvi ndyoo sii ra.

17 Ta ñaa sa zavaha ndo, ta ñaa sa cahan
ndo, zoco zavaha ndo sii si tañiminoo tyiño
ra Jesús, ra ndyaca ñaha sii yo. Ta nacuhva
xaan ndo tyahvi ndyoo sii ra Ndyoo Zutu yo
sa cuenda cuhva tyindyee ra Jesús sii ndo.

Cuhva tahan si zavaha yo vatyi sino iñi
yo sii ra Cristo

18 Ndoho sa iyo yɨɨ, tyaa ndo yahvi sii yɨɨ
ndo vatyi yucuan cuu sa tahan si zavaha
ñiyɨvɨ sino iñi sii ra ndyaca ñaha sii yo.

19Ta ndoho rayɨɨ, cuñi xaan ndo sii ñazɨhɨ
ndo. Tama cuxaan ndo sihin ñu.

20Ndohosandyihi, tyaandoyahvi sii zutu
ndo ta sii zɨhɨ ndo tandɨhɨ cuii cuhva vatyi
yucuan cuu sa tahan xaan iñi ra ndyaca
ñaha sii yo.

21Ndoho ra cuu zutu sa ndyihi, ma xaan
xaan cahanndo sihin zehendo cotonducui-
hya iñi si.

22Tandoho ra cumuzu, tyaando yahvi sii
patrón ndo tandɨhɨ sa catyi ra. Ma zavaha
ndo sii ndo cuhva sa ndyehe ñi ra vatyi
cuñi ndo sa cua cuzɨɨ iñi ra sihin ndo, zoco
zavaha ndo sii si sihin tandɨhɨ añima ndo
vazu ña ndyehe patrón ndo. Tacuan zavaha
ndo vatyi yuhu ndo sii ra Ndyoo.

23 Ta ñaa sa zavaha ndo, zavaha ndo sii
si sihin tandɨhɨ cuii añima ndo vatyi zavaha
ndo sii si sa cuenda ra Ndyoo ta ña ɨɨn ñi sa
cuenda ñiyɨvɨ.

24 Vatyi sito ndo vatyi cua cuhva maa ra
ndyacañaha sii yo sa vaha sa tahan si sii ndo
vatyi zatyiño ndo tyiño ra.

25Zoco tatu zavaha yo sa ña vaha, cua ñihi
yo minoo sa ma tahan iñi yo vatyi Ndyoo
ña zɨɨn zɨɨn ndyehe ra sii yo. Minoo cuhva
ndooxaan cua zandaa ra tyiño cuendayo sa
cuenda cuhva i zavaha yo, a sa vaha a sa ña
vaha.

4
1 Ndoho ra ndyaca ñaha sii muzu ndo,

ndoo xaan coo ndo ta minoo cuhva vaha
sihin ñu. Nacohon iñi ndo vatyi iyo tucu ra
ndyaca ñaha sii maa ndo andɨvɨ.

2 Cahan ndo sihin ra Ndyoo tandɨhɨ cuii
cuhva, ta ma cuzu ndo. Ta nacuhva ndo
tyahvi ndyoo sii ra Ndyoo.

3 Cahan ndo sihin ra Ndyoo sa cuenda
maa ndi vatyi cua cuhva ra Ndyoo cuhva sii
ndi sa cahan ndi sihin ñiyɨvɨ tuhun xehe sa
cuenda ra Cristo. Yucuan cuenda ñohi vehe
caa.

4Cacando sii raNdyoovatyi casi xaancua
zacote Tuhun ra sii ñu tañi tahan si.

5 Casi coo ndo sihin ñiyɨvɨ ña sito sii
ra Ndyoo, vatyi tacuan ta cuu cahan ndo
Tuhun Ndyoo sihin ñu.

6Tamaañi tuhunvaha cahanndo ta sihin
sa siñi tuñivahavatyi tacuan ta cuañihindo
minoo cuhva vaha cahan ndo sihin minoo
minoo ñiyɨvɨ tatu ndaca tuhun ñu sii ndo sa
cuenda Tuhun Ndyoo.

Nu sa cuñi ndɨhɨ cahan ra Pablo
7 Ra Tíquico, ra hermano yo, cua nacatyi

sihin ndo yozo caa iye. Ñihi xaan zatyiño ra
tyiño ra Jesús sihin.

8 Tasi sii ra nu yucu ndo vatyi cua zacoto
ra sii ndo tandɨhɨ yozo caa iyo ndi, ta cua
cuhva ra tundyee iñi sii ndo.

9 Cuahan tucu ra Onésimo hermano yo
sihin ra. Ɨɨn ñi ñuu ra sihin ñuu maa ndo.
Vaha xaan ñiyɨvɨ cuu ra, ta cuñi xaan yo sii

ra. Cua zacoto ra sii ndo tandɨhɨ sa tehin nu
ndyei ihya.

10Tasi ra Aristarcominoo nacumi sii ndo.
Ñoho ra vehe caa sihin ihya. Ta ra Marcos
tucu, yañi tahan ra Bernabé, tasi ra minoo
nacumi sii ndo. Sa tasi tyiño nu yucu ndo sa
cuenda ra Marcos vatyi tatu saa ra nu yucu
ndo tɨɨn cuenda vaha ndo sii ra.

11 Ta tasi tucu ra Jesús minoo nacumi sii
ndo. Justo nañi tucu ra. Maa ñi ra Aristarco
sihin raMarcos ta ra Justo cuu ra ra hebreo
ra zatyiño sihin mi sa cuenda tyiño maa ra
Ndyoo, ta saha xaan ra tundyee iñi sii.

12Tasi tucu ra Epafras, ra ñuu ndo, minoo
nacumi sii ndo. Muzu maa ra Jesús cuu sii
ra. Cahan xaan ra sihin ra Ndyoo sa cuenda
ndo vatyi cuñi ra sa cua ndundyee xaan ca
iñi ndo sihin Tuhun Ndyoo ta cua coto ndo,
ta cua zavaha ndo tandɨhɨ cuii sa cuñi ra
Ndyoo.

13 Ta sehi sa ndaa sa cuenda ra vatyi ca-
hanxaanra sihin raNdyoocuendamaando
ta cuenda ñiyɨvɨ ñuu Laodicea ta ñiyɨvɨ ñuu
Hierápolis.

14 Ra Demas ta ra Lucas tasi ra minoo
nacumi sii ndo. Ra Lucas cuu ra médico, ra
sa cuñi xaan ndi.

15 Cuhva ndo minoo nacumi sii ra her-
mano yo ñuu Laodicea ta sii ña Ninfas ta sii
ra hermano titahan vehe ña.

16Tatu sa yaha cahvi ndo carta ya tasi ndo
sii si nu yucu ra hermano ñuu Laodicea, ta
cahvi tucumaa ndo carta sa cua tasi siimaa
ra.

17Ta catyi ndo sihin raArquiponazatyiño
vaha ra tyiño i saha ra ndyaca ñaha sii yo sii
ra.

18 Yuhvi ra Pablo sihin ndehi tyei minoo
nacumi sii ndo. Ma naa iñi ndo vatyi ñohi
vehe caa. Ta ra Ndyoo nanazoco xaan ra sii
ndo. Amén.

Carta Sa Xihna Ñi I Tyaa
Ra San Pablo Sii ÑiyɨvɨÑuu

Tesalónica
Ra Pablo ta ra tahan ra tyaa ra mi-

noo carta sii ñiyɨvɨ sino iñi sii ra Jesús ñuu
Tesalónica

1Yuhvi raPablo sihin raSilvano ta raTim-
oteo tyaa ndi minoo carta ya sii ñiyɨvɨ sino
iñi sii ra Jesús ñuu Tesalónica. Sa i ndu‑ɨɨn
ndo sihin ra Ndyoo Zutu yo ta sihin maa ra
Jesús, ra ndyaca ñaha sii yo. Naquihin vaha
ndo tandɨhɨ sa vaha sa saha ra Ndyoo Zutu
yo sii ndo ta tacuan tucu saha ra Jesús, ra
ndyaca ñaha sii yo. Ta nacoo sa taxi añima
ndo sa cuendamaa ra cuan.

Cuhva sino xaan iñi ñiyɨvɨ ñuu Tesalónica
2Saha xaan ndi tyahvi ndyoo sii ra Ndyoo

sa cuenda tandɨhɨ ndo, ta cahan xaan ndi
sihin ra sa cuenda ndo.

3Ta cuhva cahan ndi sihin ra Ndyoo Zutu
yo, ta ña naa iñi ndi cuhva iyo ndo vatyi
vaha xaan sino iñi ndo ta zatyiño ndo tyiño
ra. Cuñi xaan ndo sii ra Ndyoo, ta yucuan
cuenda zatyiño ndo tyiño ra. Ta sino xaan
iñi ndo vatyi cua quisi ra Jesús inga saha.

4Ndoho yañi xaa, ra Ndyoo cuñi xaan ra
sii ndo, ta sito ndi vatyimaa ra i casi sii ndo.

5 Quɨvɨ i nacatyi xaan ndi Tuhun Ndyoo
sihinndocuhvacacuyo, yɨvɨ tuhuncahanñi
maa ndi cuu si, zoco i tyindyee xaan Tatyi Ii
sihin cuaha xaan cuhva. Ta i sito vaha maa
ndi cuhva cahan ndi vatyi zatyiño xaan ra
Tatyi Ii. Ta sito tucumaa ndo yozo caa i cuu
maa ndi quɨvɨ i sindyaa ndi sihin ndo vatyi
cuñi xaan ndi tyindyee ndi sii ndo.

6 Ta i quisaha zavaha ndo cuhva zañaha
ndi ta cuhva zañaha ra Jesús, ra ndyaca ñaha
sii yo, vatyi i tɨɨn cuenda ndo Tuhun Ndyoo
vazu ndyehe xaan ndo tundoho sa cuenda
si. Ta zɨɨ xaan i cuñi ndo vatyi saha xaan
Tatyi Ii sa zɨɨ sii ndo.

7Ta sihin cuhva ya ta i zañaha ndominoo
cuhva vaha sii tandɨhɨñiyɨvɨ sino iñinu cu si
Macedonia ta nu cu si Acaya.

8 I zacotondoTuhunNdyoosii ñiyɨvɨnucu
si Macedonia ta Acaya, zoco yɨvɨ yucuan ñi,
nacahnu cuii ta sa sito ñiyɨvɨ vityi vatyi sino
xaan iñi ndo sii ra Ndyoo. Ta ña cuñi ca si sa
nacatyi ndi sihin ñu.

9 Zuun ñimaa ñu ta nacatyi ñu yozo caa i
cuuquɨvɨ sandyaandi sihinndo. Nacatyi ñu
vatyi vaha xaan i sino iñi ndo sa cahan ndi,
ta i zaña ndo sa zacahnu ndo sii ndyoo yutu
ta ndyoo caa ta sino iñi ndo sii ra Ndyoo
ndito, ra cu Ndyoo sa ndisa. Ta vityi tyaa
ndo yahvi sii ra ta zatyiño ndo tyiño ra.

10 Ta nacatyi ñu vatyi ndatu ndo quɨvɨ sa
cua quisi ra Jesús zehe Ndyoo inga saha
ndya gloria. Maa ra cuu ra i zanandoto ra
Ndyoo. Maa ra Jesús cua zacacu sii yo, tama
tasi tuñi raNdyoo sii yo quɨvɨ cua tasi tuñi ra
sii ñiyɨvɨ.

2
Tyiño i zavaha ra Pablo ñuu Tesalónica

1 Ta zuun ñi maa ndo sito ndo, ndoho
yañi xaa, vatyi quɨvɨ i sindyaa ndi sihin ndo,
vaha xaan i cuu.

2 Vatyi vazu i ndyehe xaan ndi tundoho
ta i cañi xaan ñiyɨvɨ sii ndi ñuu Filipos, tañi
sa sa sito maa ndo, zoco i tyindyee xaan ra
Ndyoosii ndi, tañáyuhundi, ta inacatyindi
Tuhun Ndyoo sihin ndo vazu i sahñi tahan
xaan ñiyɨvɨ sihin ndi ñuu ndo.

3 Ta tuhun i nacatyi ndi sihin ndo, ñahñi
tuhun ña vaha i nazaca ndi sihin si ta ñahñi
tuhun ña ndoo. Ta ñá zandavi ñaha ndi sii
ndo.

4 Ña tacuan, zoco cuhva i saha maa ra
Ndyoo tyiño sii ndi sa nacatyi ndi Tuhun ra
cuhva cacu ñiyɨvɨ, ta tacuan nacatyi ndi. Ña
nducu xaan ndi cuhva sa cua cuzɨɨ iñi ñiyɨvɨ
sihin ndi. Cuñi ndi sa cua cuzɨɨ iñi maa ra
Ndyoo sihin cuhva zavaha ndi vatyi maa ra
ndyehe ñaa sa iyo añima yo.

5 Ta tañi sa sito maa ndo vatyi numinoo
saha taña cahanndi tuhun tyaquivatyi cuñi
ndi zandaviñahandiavatyi cuñindiñihindi
xuhun. Ta sito vaha maa ra Ndyoo vatyi sa
ndisa quehin.

6Tañanducundi sa zacahnuñiyɨvɨ sii ndi,
a maa ndo a inga ñiyɨvɨ. Cuu cundyaca ñaha
ndi sii ndo tatu cuñi ndi vatyi maa ra Cristo
i tava tyiño sii ndi sa zatyiño ndi tyiño ra.
Zoco ña cuñi ndi sa cundyaca ñaha ndi sii
ndo.

7 Vii xaan i cahan ndi sihin ndo, ta vaha
xaan i zavaha ndi tañi zavahaminoo ñuzɨhɨ
sihin zehe ndyihi ñu vatyi cuñi xaan ñu sii
si.

8 Ta maa ndi cuñi xaan ndi sii ndo ta yɨvɨ
Tuhun Ndyoo ñi saha ndi sii ndo. Vazu cuu
ndi sa catyi ndo tatu sa vatyi cuu sa tacuan
vatyi cuñi xaan ndi sii ndo.

9 Vatyi nacohon iñi ndo, ndoho yañi xaa,
cuhva i zatyiñoxaanndi. Ñihixaan i zatyiño
ndi tandɨhɨquɨvɨ ta sa cuaa vatyi ñá cuñindi
sa cozo zɨquɨndo sii ndi nɨɨñi sa i nacatyi ndi
Tuhun Vaha ra Ndyoo sihin ndo.

10Maa ndo cuu sa ndaa ta maa ra Ndyoo
vatyi quɨvɨ i sicoondi sihin ndoho sa sino iñi
ta minoo cuhva vaha xaan i sicoo ndi sihin
ndo. Ndoo xaan i zavaha ndi, maa maa ñi
cuhva cuñi ra Ndyoo. Ta ñá saha ndi cuhva
sii ñiyɨvɨ ta cuu tyaa ñu cuatyi sata ndi.

11Ta sito ndo cuhva i saha xaanndi tuhun
vaha sii ndo ta tundyee iñi ta i cahan ndi

sihin ndo tañi cahan minoo zutu sa ndyihi
sihin si.

12 Ta i catyi ndi sihin ndo vatyi coo ndo
minoo cuhva vaha xaan tañiñiyɨvɨ sito sii ra
Ndyoo. Maa ra i casi sii ndo vatyi coo ndo
sihin ra nu ndyaca ñaha ra, nu iyo tandɨhɨ
cuii cuhva sii ra.

13 Ta yucuan cuenda ña zaña ndi sa saha
xaan ndi tyahvi ndyoo sii ra Ndyoo vatyi
quɨvɨ i siñi ndo Tuhun Ndyoo sa nacatyi ndi
sihin ndo ta i sino iñindo sii si tañi sa Tuhun
Ndyoo cuu si ta yɨvɨ tañi tuhun cahan ñiyɨvɨ.
Tandisa vatyi zatyiñoxaan si sihinmaando
sa sino iñi ta zama si cuhva iyo ndo.

14Ta vityi tahan si sii ndo, yañi xaa, cuhva
tahan si sa xihna ñi sii ñiyɨvɨ sino iñi sii ra
Ndyoo nu cu si Judea. Vatyi tañi zandyehe
xaan ñiyɨvɨ hebreo tundoho sii ñu, ta tacuan
tucu tahan ndo zacuu ñiyɨvɨ ñuu ndo.

15 Ta ñiyɨvɨ hebreo cuan cuu ñu i sahñi
sii ra Jesús, ra ndyaca ñaha sii yo. Ta zuun
ñi ñiyɨvɨ ñuu ñu, ñu i nacatyi cuhva catyi
ra Ndyoo sihin ñu, ta i sahñi ñu sii ñu.
Zandyehe xaan ñu tundoho sii maa ndi. Ña
zavaha ñu cuhva cuñi ra Ndyoo ta sahñi
tahan xaan ñu sihin tandɨhɨ ñiyɨvɨ.

16Ña saha ñu sa cahan ndi Tuhun Ndyoo
sihin ñiyɨvɨ sa yɨvɨ ñiyɨvɨ hebreo cuu ta cacu
ñu. Ta sa catyi sa zavaha ñu hebreo cuhva
ya, ta cuaha xaannduu cuatyi ñu. Zoco vityi
cahnu xaan tundoho cua zaquisi ra Ndyoo
zɨquɨ ñu tandɨhɨ cuii tyiemvu.

Cuñi ra Pablo cuhun ra inga saha ndya
Tesalónica

17Yañi xaa, sa naha xaan sa ña ndyehe ca
ndi sii ndo. Ta ña naa iñi ndi sii ndo. Ñoho
xaan iñi ndi sii ndo. Ta i nducu xaan ndi
cuhva cuhun ndi cua ndyehe ndi sii ndo.

18Yucuan cuenda zuun ñi yuhvi ra Pablo
i cuñi quisi minoo saha ta inga saha tucu,
zoco ñá saha cuihna sa quisi.

19¿Tañaa cuenda sica iñindi vatyi cuañihi
ndi sa vaha nuu ra Ndyoo? ¿Ta ñaa cuenda
zɨɨ xaan cuñi ndi ta vaha xaan cuñi ndi?
Catyi vatyi sa cuenda maa ndo vatyi quɨvɨ
cua quisi tucu ra Jesús ta vaha xaan cua cuu
si sihinmaa ndi sa cuendamaa ndo.

20 Vatyi sa cuenda maa ndo ta ndyehe
ñiyɨvɨ vatyi vaha cuu tyiño ndi, ta zɨɨ xaan
cuñi ndi sa cuenda ndo.

3
1 Ta yucuan cuenda quɨvɨ ñá cuu ca

cundyee iñindi (sama coto ndi yozo caa iyo
ndo) i sica iñi ndi vatyi cua ndoo maa ñimi
ñuu Atenas.

2 Ta i zacuhun ndi sii ra yañi yo, ra Tim-
oteo, vatyi cua ndyehe ra sii ndo. Minoo
muzu ra Ndyoo cuu sii ra. Zatyiño xaan
ra sihin ndi sa nacatyi xaan ndi tuhun sa
cuenda ra Cristo cuhva cacu ñiyɨvɨ. Ta cuu

tyindyee ra sii ndo sihin Tuhun Ndyoo ta
cua sino ca iñindo, ta cua zandundyee ca ra
iñi ndo.

3Vatyi tacuan ta yoñinuminoo ndo ta cua
yuhu xaan ndo sa catyi tundoho sa ndyehe
ndo vityi. Zuun ñi maa ndo ta sa sito ndo
vatyi tahan si ndyehe yo tundoho.

4 Vatyi quɨvɨ i sindyaa ndi sihin ndo ta i
nacatyi ndi sihin ndo vatyi cua ndyehe yo
tundoho. Ta cuhva cuan i cuu si, tañi sa sito
ndo.

5 Ta yucuan cuenda, quɨvɨ ñá cundyee ca
iñi vatyi cuñi xein cote tatu sino ca iñi ndo,
ta i zacuhin sii ra Timoteo vatyi cua ndyehe
ra yozo caa iyondo sihin cuhva sino iñindo.
Vazu sa zandavi ñaha cuihna sii ndo ta tyiño
i zavaha ndi nu yucu ndo cua naa tandɨhɨ si.

6Zoco vityi sa nasaa ra Timoteo sa i sahan
ra nu yucu ndo, ta nacatyi ra sihin ndi vatyi
vaha xaan sino iñindo ta cuñindo siiminoo
ndo ta sii inga ndo. Ta catyi ra vatyi naco-
hon xaan iñi ndo sii ndi ta cuñi xaan ndo
ndyehe ndo sii ndi tañi maa ndi cuñi xaan
ndi ndyehe ndi sii ndo.

7 Yucuan cuenda, yañi xaa, vaha xaan
cuñindi sa ñihindi tuhun cuan. Vazu cahnu
xaan tundohondyehendi vityi zoco zɨɨxaan
cuñi ndi vatyi sino vaha iñi ndo.

8 Ta iyo vaha maa ndi vityi sa ndisa vatyi
ñá ndoyo ñuhumaa ndo.

9 Saha ndi uu xico tyahvi ndyoo sii ra
Ndyoo sa cuenda ndo, ta zɨɨ xaan cuñi ndi
nuumaa ra sa cuenda ndo.

10Ora ta sa cuaa sica xaan ndi sii ra vatyi
cuhva ra sa ndyehe ndi sii ndo, ta cua cuu
tyindyeecandi sii ndocuhvasinoca iñindo,
ta ma cumañi sa sino iñi ndo.

11 Ta vityi natyindyee zuun ñi maa ra
Ndyoo Zutu yo ta ra Jesucristo ra ndyaca
ñaha sii yo ta cua cuu cuhun ndi nu yucu
ndo.

12 Ta natyindyee ra Jesús sii ndo, ta cua
cuñi ca ndo sii minoo ndo ta sii inga ndo,
ta tacuan cua cuñi ndo sii tandɨhɨ ñiyɨvɨ tañi
cuñimaa ndi sii ndo.

13 Ta tacuan ta cua zanduvaha ra añima
ndo, ta ñahñi ca cuatyi ndo cua coo nuu ra
Ndyoo Zutu yo quɨvɨ cua quisi tucu ra Jesús
sihin tandɨhɨñiyɨvɨ sino iñi sii ra. Maa ra cuu
ra ndyaca ñaha sii yo.

4
Cuhva cuñi ra Ndyoo sa zavaha yo

1Ta vityi, yañi xaa, zañiñi xaanndi sii ndo
ta saha xaan ndi tuhun vaha sii ndo sihin
cuhva sa saha ra ndyaca ñaha, ra Jesús, sii
ndi. Vatyi tañi sa zacuaha ndi sii ndo cuhva
coo ndo cuhva cuñi ra Ndyoo, ta tacuan cua
zavaha xaan ndo sii si; zoco zavaha ndo sii
si cuaha ca.

2Vatyi sito ndo cuhva sa saha ndi tyiño sii
ndo tañi sa saha ra Jesús, ra ndyaca ñaha sii
yo, tyiño sii maa ndi.

3 Vatyi cuñi ra Ndyoo vatyi cuhva ndo sii
ndo sii maa ra sa ndisa. Ta numinoo ndo
ta ma coo ndo sihin minoo ñaha tatu ma
tindaha xihna ndo sihin ña.

4 Nacoo minoo ñi ñuzɨhɨ sii sa minoo mi-
noo ndo. Ta ɨɨn ñi sii maa ñu cuñi ndo.

5Tama coo ndo tañi ñiyɨvɨ sa ña sito sii ra
Ndyoo vatyi maa maa ñi sa ña vaha zavaha
ñu sihin cuhva cuan.

6Tanuminoondo tama zandavi ñahando
sii inga yañi yo ta coo xehe ndo sihin ñazɨhɨ
ra vatyi ñihi xaan cua tasi tuñi ra Ndyoo
sii ndo tatu zavaha ndo cuhva cuan tañi sa
nacatyi ndi sihin ndo.

7 Vatyi ñá casi ra Ndyoo sii yo sa cua
zavaha yo sa ña vaha. I casi ra sii yo vatyi
zavaha yo sa vaha cuhva cuñi ra.

8 Yucuan cuenda yoo ra sa ña tyaa yahvi
tuhunquehin ihya, siimaa raNdyooña tyaa
ra yahvi ta yɨvɨ sii minoo ñiyɨvɨ. Vatyi saha
maa ra Ndyoo Tatyi Ii ra sii yo vatyi cua
zavaha yo cuhva cuñi ra.

9 Zoco sa cuenda tuhun sa cuñi yo sii
minoo yo ta sii inga yo, ña cuñi si sa tyei
vatyi zuun ñi maa ra Ndyoo zacuaha ra sii
ndo cuhva cuñi ndo sii tandɨhɨ inga yañi yo.

10 Ta ndisa vatyi sa cuñi ndo sii tandɨhɨ
yañi yo nacahnu Macedonia, zoco zañiñi
ndi sii ndo, yañi xaa, vatyi cuñi ca ndo sii ra
ñihi ca.

11 Ta nducu ndo cuhva coo taxi ndo, ta
caca iñi ndo ɨɨn ñi tyiño maa ndo. Ta ma
cuñi xaan ndo coto ndo tyiño inga ñiyɨvɨ. Ta
zatyiño ndo sihin ndaha ndo tañi sa saha
ndi tyiño sii ndo.

12 Vatyi tacuan ta cua tyaa ñiyɨvɨ ña sito
Tuhun Ndyoo yahvi sii ndo, ta ñahñi cua
cumañi sii ndo ta cuhva cundito ndo.

Quɨvɨ cua quisi tucu ra Jesús
13 Yañi xaa, ña cuñi sa ma coto ndo ñaa

sa cua tahan ñiyɨvɨ sa sihi, coto nducuihya
xaan iñi ndo tañi inga ñiyɨvɨ sa ña sino iñi.

14 Sino iñi yo vatyi i sihi ra Jesús ta i
nandoto tucu ra. Ta zuunñi cuhva cuan cua
tahan ñiyɨvɨ sa sino iñi sii ra Jesús ta sihi ñu
vatyi cua zanandoto ra Ndyoo sii ñu.

15Yucuan cuenda catyi ndi sihin ndo tañi
minoo sa zañaha raNdyoo vatyimaa yo tatu
ndito yo ndya quɨvɨ cua quisi ra Jesús, yɨvɨ
maa yo cuhun sa xihna ñi. Xihna ca ñiyɨvɨ i
sihi.

16Vatyi zuun ñimaa ra Jesús cua quisi ra
ndya gloria, ta ñihi xaan cua cana saa ra, ta
cua cana saa ra arcángel, ta cua tɨvɨ ra cutu
ra Ndyoo. Ta zɨquɨ sa xihna ñi cua nandoto
ñiyɨvɨ sa i sihi, ñu i sino iñi sii ra Cristo.

17 Ta zɨquɨ maa yo sa nandoo ta ndito yo,
cuacuhunyo ɨɨnñi sihinñiyɨvɨ cuansisi vico.

Ta ityi zɨquɨ cua ñihi tahan yo sihin ra Jesús,
ra ndyaca ñaha sii yo. Tacuan ta cua coo yo
sihin ra Jesús tandɨhɨ cuii tyiemvu.

18Yucuan cuenda tyindyee ndo sii minoo
ndo ta sii inga ndo sihin tuhun ya.

5
1Zoco quɨvɨ cua tahan si cuan, a cuiya, ña

cuñi si sa tyei ihya, yañi xaa.
2Vatyi zuun ñimaa ndo sa sito vaha xaan

ndo vatyi quɨvɨ cua quisi tucu ra Jesús, cua
cuu si minoo quɨvɨ zana ñi iñi yo. Tañi nu
cua quisi minoo ra zuhu sa sa cuaa.

3 Cua catyi ñiyɨvɨ: “Vaha xaan vityi. Iyo
taxi, ta ñahñi cuatyi iyo”, cua catyi ñu. Ta
zɨquɨ yatyi xaan cua quisi minoo tundoho
cahnuxaanzɨquɨñiyɨvɨ tañi tundoho sa cacu
zehe ñiyɨvɨ ta uhu xaan si. Tacuan tucu ma
cuu ca quita ñiyɨvɨ sisi tundoho vatyi sa saa
cuhva tahan si.

4Zoco ndoho, yañi xaa, ña yucu ca ndo nu
ñaa sa vatyi cua saa quɨvɨ sa cua quisi tucu
ra Jesús ta cua yuhu xaan ndo tañi zayuhu
minoo ra zuhu sii ñiyɨvɨ vehe ñu.

5 Tandɨhɨ cuii ndo ta cuu ndo cuenda nu
ndisi ta cuenda ora. Ña iyo ca yo cuenda sa
cuaa ta cuenda nu ñaa.

6Yucuan cuenda ma cuzu yo tañi zavaha
inga ñiyɨvɨ. Cutyacu yo ta coo vaha sa siñi
tuñi sii yo.

7Vatyi ñiyɨvɨ quixi, quixi ñu sa cuaa. Ta ñu
siñi, siñi ñu sa cuaa.

8 Zoco maa yo cuu yo cuenda ora, ta cuñi
si vatyi coo vaha sa siñi tuñi xiñi yo. Cuñi si
vatyi zacuenda yo sii yo sihin sa nɨɨ iñi yo ta
sihin cuhvacuñiyo sii ingañiyɨvɨ tañiminoo
zandaru zacacu ra sii ra sihin minoo caa sa
cundyaa yɨquɨ ndyica ra. Ta cuñi si vatyi
sino iñi yo vatyi cua cacu yo tañi zacacu
zandaru sii ra sihin minoo caa sa ñoho xiñi
ra.

9Vatyi ñá casi raNdyoo sii yo vatyi cañi ra
sii yo. I casi ra sii yo vatyi cacu yo sa cuenda
ra Jesucristo, ra ndyaca ñaha sii yo.

10 I sihi ra Jesús sa cuenda maa yo vatyi
cundito yo ɨɨn ñi sihin ra a cuu si sa ndito ca
yo a cuu si sa yaha sihi yo.

11 Yucuan cuenda tyindyee ndo sii tahan
ndo sihin tuhun ya ta sihin cuhva sa sino iñi
ndo tañi sa zavaha ndo vityi.

Saha ra Pablominoo tuhun vaha sii yañi
yo

12 Yañi xaa, zañiñi ndi sii ndo vatyi tyaa
ndo yahvi sii ra zatyiño cuenda Tuhun
Ndyoo nu iyo ndo vatyi ndyizo ra tyiño ta
saha ra tuhun vaha sii ndo sa cuenda ra
Jesús.

13Cuñi si sa tyaandoyahvi sii rañihixaan,
ta cuñi ndo sii ra sa cuenda tyiño sa zavaha
ra sihin ndo. Ta coo vaha ndo sihin tandɨhɨ

inga yañi ndo nu iyo ndo. Ñahñi tizɨhɨ coo
ndo.

14Ta vityi saha ndi tyiño sii ndo, yañi xaa,
vatyi cuhva ndo tyiño sii ra yañi yo tatu ña
cuñi ra zatyiño. Tyindyee ndo sii ñu tatu
yuhu xaan ñu, a tatu nducuihya xaan iñi ñu.
Tyindyee ndo sii yañi yo sa cumañi ca sino
vaha iñi. Ta vita cuu iñi ndo sihin tandɨhɨ
ñiyɨvɨ.

15 Zacuenda ndo sii ndo, ta ma zavaha
ndo sa ña vaha sihin ñiyɨvɨ zavaha sa ña
vaha sihin ndo. Tandɨhɨ cuii tyiemvu
zavaha ndo sa vaha sihin yañi yo ta sihin
tandɨhɨ ñiyɨvɨ.

16Nacoo sa zɨɨ iñi ndo tandɨhɨ cuii cuhva.
17Cahan ndo sihin ra Ndyoo tañi tañi.
18 Tandɨhɨ ñaa sa tahan ndo, zoco cuhva

ndo tyahvi ndyoo sii ra Ndyoo vatyi tacuan
cuñi ra Ndyoo sihin ndo sa sino iñi sii ra
Cristo Jesús.

19Ñáha ndahva ndo Tatyi Ii ra Ndyoo.
20 Ñáha ma tyaa ndo yahvi sa cahan mi-

noo ra cahan tuhun sa saha ra Ndyoo sii ra.
21 Ndyehe vaha xihna ndo tandɨhɨ tatu

vaha si ta zɨquɨ tɨɨn cuenda vaha ndo sii si.
22Ma zavaha ndo ñaa ndɨhɨ ca sa ña vaha.
23 Ta maa ra Ndyoo cuu ra saha sa coo

taxi añima yo, ta sique sii ra nazanduvaha
ra añima ndo vatyi ɨɨn ñi sii maa ra cua tyaa
ndo yahvi. Ta nazacuenda ra añima ndo ta
coñoñuhundo tama coo ca cuatyi ndo ndya
quɨvɨ cua quisi tucu ra ndyaca ñaha sii yo, ra
Jesucristo.

24Maa ra i casi sii ndo, ta cuu cunɨɨ iñi yo
sii ra vatyi cua zavaha ra tandɨhɨ cuii cuhva
ya.

Saha ra Pablo minoo sa nacumi sii yañi
yo nu ndɨhɨ i cahan ra

25Yañi xaa, caca tahvi ndo sii ra Ndyoo sa
cuenda ndi.

26 Cuhva ndo minoo nacumi sii tandɨhɨ
cuii yañi yo.

27 Sehi tyiño sii ndo sihin cuhva saha ra
ndyaca ñaha sii yo sii, vatyi cahvi ndo tutu
ya nuu tandɨhɨ cuii ñiyɨvɨ sino iñi.

28Maa ra ndyaca ñaha sii yo, ra Jesucristo,
cua cuhva xaan ra tumañi iñi sii ndo. Ta
nacuu si tacuan.

Sa Cu Uu Carta I Tyaa Ra
San Pablo Sii ÑiyɨvɨÑuu

Tesalónica

Tyaa raPablo ta ra tahan raminoo carta
sii ñiyɨvɨ sino iñi TuhunNdyoo ñuu Tesalónica

1 Yuhvi ra Pablo ta ra Silvano ta ra Timo-
teo tyaa ndi carta ya sii ñiyɨvɨ sino iñiTuhun
Ndyoo ñuu Tesalónica. Sa ndu‑ɨɨn ndo sihin
ra Ndyoo Zutu yo ta sihin ra Jesucristo, ra
ndyaca ñaha sii yo.

2Quihin cuenda ndo tandɨhɨ sa vaha saha
ra Ndyoo sii ndo, ta natyindyee ra sii ndo
vatyi coo sa taxi añima ndo. Ta tacuan tucu
nazavaha ra Jesucristo, ra ndyaca ñaha sii
yo, sihin ndo.

Cua tasi tuñi raNdyoo sii ñiyɨvɨ iyo cuatyi
quɨvɨ cua quisi tucu ra Cristo

3 Ndoho yañi xaa, cuñi si sa cuhva xaan
ndi tyahvindyoosii raNdyoosacuendando
vatyi sino xaan iñi ndo ta cuahan nduvaha
ca cuhva sa sino iñi ndo ta cuhva cuñi xaan
ndo sii minoo ndo ta inga ndo.

4 Ndya cuhva cahan ndi tuhun ndo nuu
inga ñiyɨvɨ sino iñi sii ra Ndyoo inga ñuu
vatyi sino xaan iñi ndo ta cundyee xaan
iñi ndo ndyehe ndo sa quiñi zavaha ñiyɨvɨ
sihin ndo ta tundoho cahnu xaan sa cuenda
Tuhun Ndyoo.

5Ta ihya cuhva zañaha si vatyi ndoo xaan
cuu cuhva ndyaca ñaha ra Ndyoo vatyi sa
cuenda tundoho sa tahan ndo ta cua zan-
duvaha ra cuhva iyo ndo, ta cua cuu quɨhvɨ
ndo nu ndyaca ñaha ra.

6Ta ndoo xaan cuu cuhva zavaha maa ra
Ndyoo vatyi cua zandyehe ra tundoho sii
ñiyɨvɨ zandyehe tundoho sii maa ndo.

7 Ta maa ndo, ra ndyehe tundoho vityi,
cuee ca ta cua cuhva ra minoo nu cua qui-
tatu ndo sihinmaandi. Ta tacuan cua cuu si
quɨvɨ cuaquisi tucu ra Jesús, randyacañaha,
ndya gloria sihin ángel ra.

8Cua cayu ñúhunu vasi ra, ta cua tasi tuñi
ra sii ñiyɨvɨ sa ña sito sii ra Ndyoo ta ña tyaa
ñu yahvi Tuhun Vaha sa cuenda ra ndyaca
ñaha, ra Jesucristo, cuhva cacu yo.

9 Ñiyɨvɨ cuan cua ndoho tandɨhɨ cuii
tyiemvu, ta sica xaan cua nandoo ñu, ta
ma cuu cundyaa ñu sihin ra Ndyoo. Ta ma
ndyehe ñu cuhva iyo ra Ndyoo vatyi tyaqui
xaan ra, ta ma ndyehe ñu cuhva ndyaca
ñaha ra.

10Quɨvɨ cuan cua quisi ra ta cua zacahnu
ñiyɨvɨ ra sii ra, ta iyo xaan cua cuñi ñiyɨvɨ
sino iñi sii ra sihin cuhva iyo ra. Tañi maa
ndo, vatyi vityi sino iñi ndo sa ndaa sa saha
maa ndi sii ndo.

11 Yucuan cuenda cahan xaan ndi sihin
ra Ndyoo sa cuenda ndo, ta sica ndi sii ra
vatyi nazanduvaha ra añima ndo ta cua cuu
ndo cuhva cuñi maa ra. Ta sica ndi sii ra
vatyi tyindyee ra sii ndo sihin tundyee iñi sii
maa ra ta cua cacu vaha ñaa tyiño cuñi ndo
zavaha ndo sa cuenda ra sihin sa nɨɨ iñindo.

12Tacuan ta cua nducahnu ca zɨvɨ ra ndy-
acañaha sii yo, ra Jesucristo, sa catyi sa vaha
iyo ndo. Ta zuun ñimaa ra cua zacahnu sii
ndovatyivahaxaanañima ra sihinraNdyoo
Zutu yo.

2
Ra ña vaha

1 Ta vityi, yañi xaa, sa catyi vatyi quɨvɨ
cua quisi tucu ra ndyaca ñaha sii yo, ra Jesu-
cristo, ta cua ndu‑ɨɨn yo sihin ra, sa cuenda
cuan zañiñi ndi sii ndo

2 vatyi ma zama ndo cuhva sica iñi ndo.
Ta ma cuhva ndo sa zayuhu ñiyɨvɨ sii ndo
tatu catyi ñu vatyi sa yaha quisi ra Cristo,
vazu catyi ñu vatyi cahan ñu cuenda ra
Ndyoo a tatu cahan xaan ñu zɨquɨ tuhun
cuan, a tatu catyi ñu vatyimaandi tasi carta
vatyi sa i quisi tucu ra Jesús, zoco ña ndisa.

3Ma cuhva ndo sa zandavi ñaha ñiyɨvɨ sii
ndo nu zuhva. Vatyi ma saa quɨvɨ sa cua
quisi tucu ra Jesús tatu tañaha ca cua coo
minoo tyiemvu sa cua cuxaan xaan ñiyɨvɨ
sihin ra Ndyoo. Ta zɨquɨ cua quisi ra iyo
xaan cuatyi, ra sa cua naa cuee ca.

4 Maa ra cuan cua nduvita, ta cua zatɨvɨ
ra tandɨhɨ ñaa sa cuu si sa cuenda ra Ndyoo.
Cua zatɨvɨ ra tandɨhɨ ñaa sa zacahnu ñiyɨvɨ.
Ta cua quɨhvɨ ra sisi vehe ñuhu ra Ndyoo, ta
cua cundyaa ra ta catyi ra vatyi zuunñimaa
ra cuu Ndyoo.

5 ¿Atu ña nacohon iñi ndo vatyi quɨvɨ i
sindyei sihin ndo, ta i nacatyi sihin ndo
tandɨhɨ cuii tuhun ya?

6Ta vityi sa sito ndo ñaa sa cuu sa ña saha
sa quisi ra cumañi ca tahan si quɨvɨ ra.

7Vityi xehe ñi cuahan tyiño ña vaha cuan,
zoco iyo minoo ra sa ña saha sa cucahnu si
ndya cua cuɨñɨ siyo xihna ra.

8 Ta tatu sa sɨñɨ siyo ra, tacuan ta zɨquɨ
cua coto ñiyɨvɨ yoo ra cuu ra ña vaha cuan.
Ta maa ra Jesús, ra ndyaca ñaha sii yo, cua
cahñi sii ra. Cua tɨvɨ ra Jesús tatyi ra sihin
yuhu ra, ta cua cahñi ra sii ra. Cua zanaa ra
sii ra sihin sa ndisi xaan ra quɨvɨ cua quisi
ra.

9 Ra ña vaha cuan cua quisi sa cuenda
cuihna, ta tandɨhɨ cuhva iyo sii cuihna cua
coo tucu sii maa ra. Cuaha xaan zeña cua
zavaha ra, ta sihin sa ndyityi cua zandavi
ñaha ra sii ñiyɨvɨ.

10 Cua cutyiño ra tandɨhɨ cuii cuhva ña
vaha. Ta sihin si cua zandavi ñaha ra sii

ñiyɨvɨ, ñu cua cuhun nu xaan. Maa ñu cuu
ñu ña cuñi sino iñi sii sa ndisa ta cacu ñu.

11Ta yucuan cuenda cua cuhva ra Ndyoo
vatyi zandavi ñaha sa ña vaha sii ñu, ta cua
sino iñi ñu sii sa ña ndisa

12vatyi tacuan ta cua ndoho xaan tandɨhɨ
ñiyɨvɨ sa ña sino iñi sii sa ndisa, ñiyɨvɨ tahan
xaan iñi zavaha ñu sa ña vaha.

Sa cuenda ñiyɨvɨ i casi ra Ndyoo vatyi
cacu ñu

13 Zoco cuñi si sa cuhva xaan ndi tyahvi
ndyoo sii ra Ndyoo tandɨhɨ cuii tyiemvu sa
cuenda maa ndo, yañi xaa, vatyi cuñi xaan
ra sii ndo, ta i casi ra sii ndo ndya quɨvɨ
xihna ñi vatyi cua cacu ndo. Cua cacu ndo
cuenda Tatyi Ii, ra zanduvaha cuhva iyo
ndo, ta cuenda sa ndisa sa sino iñi ndo.

14Sihin tuhun cahanmaandi sihin ndo ta
i zacoto ra Ndyoo sii ndo vatyi sa i casi ra sii
ndo ta saha ra cuhva cua cacu ndo ta cuhun
ndo gloria ta ñihi ndo sa vaha nu ndyaa ra
Jesucristo, ra ndyaca ñaha sii yo.

15Yucuan cuenda, yañi xaa,ma zamando
cuhva sino iñi ndo. Ma naa iñi ndo cuhva
zacuaha ndi sii ndo quɨvɨ i sindyaa ndi sihin
ndo a cuhva i tyaa ndi nuu carta sa tasi ndi
sii ndo nu yucu ndo.

16Ta zuunñimaa ra ndyaca ñaha sii yo, ra
Jesucristo, sihinmaa ra Ndyoo Zutu yo cuñi
xaan ra sii yo, ta tyindyee ra sii yo tandɨhɨ
cuii tyiemvu, ta saha maa ra sa coo xaan sa
vaha sii yo.

17 Ta vityi nacuhva ra sa zɨɨ añima ndo, ta
natyindyee ra sii ndo, ta cua cuu cahan ndo
ta zavahando tandɨhɨ tyiñovahacuhva cuñi
maa ra.

3
Cahan ndo sihin ra Ndyoo sa cuenda ndi

1 Ta minoo ñi ca tuhun catyi sihin ndo,
yañi xaa, cahan ndo sihin ra Ndyoo sa
cuenda ndi vatyi tacuan ta yatyi xaan cua
saaTuhunNdyoonacahnucuiiñi, ta cua tɨɨn
cuenda ñiyɨvɨ sii si minoo cuhva vaha tañi i
tɨɨn cuendamaa ndo sii si.

2Ta caca ndo sii ra Ndyoo vatyi zacacu ra
sii ndi sihin ñiyɨvɨ ña vaha ta ñiyɨvɨ quiñi iyo
vatyi ña tandɨhɨ ñiyɨvɨ sino iñi sii ra.

3 Zoco maa ra ndyaca ñaha sii yo, ndoo
xaan ra. Maa ra cua zaquihin ityi vaha ra
sii ndo, ta cua zacuenda ra sii ndo sii ra ña
vaha.

4Ta sino iñi sii ra ndyaca ñaha sii yo vatyi
maandosazacuundo tandɨhɨ, tamazandoo
ndo cuhva catyi ndi sihin ndo.

5 Ta cuñi sa cua tyindyee ra ndyaca ñaha
sii yo sii ndo, ta cua cutuñi ca iñi ndo cuhva
cuñi ra Ndyoo sihin ndo, ta cua cuñi ca
ndo sii ra. Ta cua tyindyee ra sii ndo, ta
cua zandyee ndo iñi ndo cuhva ndyehe ndo

tundoho tañi zandyee maa ra Cristo iñi ra
nu i ndyehe ra tundoho.

Cuñi si sa zatyiño yo
6 Ta vityi, yañi xaa, tava ndi tyiño sii ndo

sihin zɨvɨmaa ra ndyaca ñaha, ra Jesucristo,
vatyi tava ndo yoo ñimaa yañi yo ra ña cuñi
zatyiño, ra ña cuñi zavaha cuhva i zañaha
ndi sii ndo.

7Vatyi maa ndo sa sito ndo cuhva cuñi si
coo ndo ta cua cundyico ndo cuhva i zañaha
ndi sii ndo. Vatyi quɨvɨ sa sindyaa ndi sihin
ndo, ñahñi cuhva sa ñá zatyiño ndi.

8 Ta ñá sasi caha ñi ndi vehe ñiyɨvɨ. Ña
tacuan vatyi i zatyiño ndi. Ña cuñi ndi sa
cozo zɨquɨ numinoo ndo sii ndi, ta yucuan
cuenda i zatyiño ndi ora ta sa cuaa.

9Vazu iyo cuhva sii ndi sa caca ndi sii ndo
ñaa sa cuñi ndi, zoco i zatyiño ndi vatyi cuñi
ndi zañaha ndi minoo cuhva vaha cundyico
ndo.

10Vatyi quɨvɨ sindyaa ndi sihin ndo i saha
ndi tyiño ya sii ndo vatyi tatu iyo ra ña cuñi
zatyiño,ma casi ra.

11Vatyi ñihindi tuhunvatyi iyo zuhvando
ña cuñi ndo zatyiño. Yucu ñi maa ndo, ta
ñahñimaa tyiño zavaha ndo caña ñi.

12 Ta sii ñiyɨvɨ zavaha cuhva cuan, saha
ndi tyiño ta zañiñi ndi sii ñu sihin cuhva
saha ra Jesucristo, ra ndyaca ñaha sii yo,
vatyi nazatyiño vaha ñu cuan ta ñihi ñu sa
casi ñu.

13 Ta maa ndo, yañi xaa, ma zaña ndo sa
zavaha ndo sa vaha.

14 Ta tatu iyo minoo ñiyɨvɨ sa ma tyaa
yahvi tuhun cahan ndi nu carta ya, ndyehe
vaha ndo ñaa ra cuu ra tama tyisaha ca ndo
sii ra. Tacuan ta cua cucahan nuu ra.

15 Zoco ma cuxaan ndo sihin ra. Zacoto
vaha ndo sii ra ñaa sa cuu cuatyi ra vatyi
zuun ñi yañi yo sii ra.

Sica ra Pablo sii ra Ndyoo vatyi tyindyee
ra sii ñiyɨvɨ cuan

16 Ta natyindyee sa zuun ñi maa ra ndy-
aca ñaha sii yo sii ndo tandɨhɨ tyiemvu ta
tandɨhɨ cuhva vatyi coo sa taxi añima ndo
tañi sa iyo añima maa ra. Ta nacundyaa ra
sihin tandɨhɨ cuii ndo.

17 Yuhvi ra Pablo tyei minoo nacumi sii
maando. Sihin zuunñindehi tyei tuhun ya.
Tyehen caa firme. Ihya cuu cuhva tyei.

18 Ta natyindyee xaan ra ndyaca ñaha, ra
Jesucristo, sii tandɨhɨ cuii ndo. Ndɨhɨ si vityi.

Sa Xihna Ñi Carta I Tyaa
Ra San Pablo Sii Ra

Timoteo
Tyaa raPablominoo carta sii raTimoteo

1 Yuhvi ra Pablo minoo apóstol ra Jesu-
cristo cui, cuhva i saha maa ra Ndyoo tyiño
sii. Maa ra Ndyoo cuu ra zacacu sii yo. Ta
maa ra Jesucristo cuu ra ndyaca ñaha sii yo.
Sii maa ra ndatu yo.

2 Tyei tutu ya suun Timoteo. Ndisa cuii
vatyi zehe mi cuu suun sa catyi Tuhun
Ndyoo. Nacuhva ra Ndyoo Zutu yo sihin
ra ndyaca ñaha, ra Jesucristo, cuaha xaan
sa vaha suun; nacundahvi iñi ra suun, ta
nacuhva ra sa coo sa taxi añimon.

Zacuendandosiindosihinñiyɨvɨzacuaha
sa ña ndisa

3 Zuun ñi cuhva catyi suhun vityi tañi sa
catyi quɨvɨ i quite ñuu cuan sa cua cuhin
ndya nu cu si Macedonia, ndoon ñuu Efeso
vatyi cua nacatyun sihin ñiyɨvɨ vatyi ma
zacuaha ñu sa ña ndisa.

4 Ta ma tyizoho ñu tuhun cahan ñiyɨvɨ
sahnu a cuhva tyaa xaan ñiyɨvɨ yahvi tatu
cuñi ñu coto ñu yoo cuu tandɨhɨ ñiyɨvɨ sahnu
sii ñu. Ihya tuhun zacahñi tahan si sii ñiyɨvɨ,
tañahñi tyindyeesi sazacuuyo tyiño sa saha
raNdyoo sii yo vatyi sihin sa sino ñi iñi yo ta
cacu añima yo.

5 Ta sisi tandɨhɨ tuhun i saha ra Ndyoo sii
yo sa ñiñi ca cuu sa cuñi yo sii ñiyɨvɨ sihin sa
ndɨɨvahaañimayo ta sihinminoosa siñi tuñi
vaha. Tacuñi si vatyi sinovaha iñiyoTuhun
Ndyoo, ta tacuan ta cua cuñi vaha yo sii ñu.

6 Iyo zuhva ñiyɨvɨ sa i zaña ñu tuhun ya.
Nazaca ñu inga tuhun sihin si, ta natuhun
xaan ñu tuhun ña ñiñi.

7 Cuñi ñu cuu ñu maestro cuenda ley
sahnu, zoco numaa ñu ta ña cutuñi iñi ñu sa
nacatyi ñu. Ta zuun ñi maa ñu ta ña cutuñi
iñi ñu sa zacuaha ñu.

8 Sito yo vatyi vaha xaan cuu ley maa ra
Ndyoo, zococuñi si sa cutyiñoyo sii siminoo
cuhva vaha, cuhva catyi si.

9 Cuñi si coto yo vatyi ñahñi ley Ndyoo sa
cua cuxaan sii yo tatu zavaha yo sa vaha.
Iyo si vatyi tasi tuñi si sii ñiyɨvɨ ña vaha, sa
cuenda ñiyɨvɨ ña tyaa yahvi sii ra Ndyoo ta
ña cuñi ñu sii ra. Iyo si sa cuenda ñiyɨvɨ iyo
cuatyi, ñiyɨvɨ sa cahan ndya vaha ñi, cuenda
ñiyɨvɨ sahñi sii zutu ñu a sii zɨhɨ ñu a sii inga
ñiyɨvɨ.

10 Iyo ley ra Ndyoo sa cuenda ra iyo sihin
inga ñaha sa yɨvɨ ñazɨhɨ ra cuu a ra iyo sihin
inga ra ta sa cuenda ra zuhu ñiyɨvɨ, ra vatya,
ra catyi “sito vaha Ndyoo” ta ña ndisa ra. Sa
cuenda tandɨhɨ cuhva cuan iyo ley maa ra

Ndyoo a ñaa inga cuhva zavaha ñiyɨvɨ ta ña
vaha si.

11 Ta tandɨhɨ tuhun sa quehin sihin ndo
ihya, sasi tahan si sihin tuhun vaha xaan
sa cuenda ra Cristo, cuhva cacu yo. Maa
ra Ndyoo saha tyiño sii, sa nacatyi sii si, ta
cahnu xaan cuumaa ra.

Saha ra tyahvi ndyoo sii ra Ndyoo vatyi
cundahvi iñi ra Ndyoo sii ra

12 Sehi tyahvi ndyoo sii ra Jesucristo ra
ndyaca ñaha sii yo vatyi sito maa ra vatyi
cuu zavehi tyiño ra, ta saha ra tyiño ya sii,
ta saha ra tundyee iñi sii, ta cuu zavehi sii
si.

13 Tacuan i zavaha ra vazu nu quisi quɨvɨ
i cui minoo ra cahan xaan ndya vaha ñi sii
ra. I zayuhu xein sii ñiyɨvɨ sino iñi sii ra, ta i
quehin ndya vaha ñi sii ñu. Zoco i cundahvi
iñi ra Ndyoo sii vatyi quɨvɨ i zavehi cuhva
cuan tañaha ca sino iñi sii ra, ta ñá site vatyi
yɨvɨ cuhva vaha cuu cuhva zavehi.

14 Ta i tyindyee xaan ra ndyaca ñaha sii
yo sii, ta yucuan cuenda sino xaan iñi sii ra,
ta cuñi xein sii inga ñiyɨvɨ tañi cuñi maa ra
Jesucristo sii ñu.

15Cuñi si vatyi tandɨhɨ cuii yo cua sino iñi
yovatyi i quisi raCristo Jesúsñuuñiyɨvɨvatyi
cua zacacu ra sii ñiyɨvɨ iyo cuatyi tañi mi.
Cuaha ca cuatyi i zavehi ta zɨquɨ inga ñiyɨvɨ
iyo cuatyi.

16 Ta yucuan cuenda i cundahvi iñi ra
Ndyoo sii, vatyi cua cuu si sa xihna ñi nu
zañaha ra Jesucristo vatyi ndyee xaan iñi ra
sihin ñiyɨvɨ iyo cuatyi. Zañaha si cuhva sii ñu
ta cua sino iñi ñu sii maa ra, ta tacuan tama
cuu ca ñu.

17 Ta yucuan cuenda zacahnu xaan yo sii
ra Ndyoo ta saha xaan yo tyahvi ndyoo sii
ra tandɨhɨ cuii tyiemvu vatyi ra ndyaca ñaha
cuu ra tandɨhɨ cuii tyiemvu, ta ma cuu ra
ndaha cuii ñi. Ma cuu ndyehe yo sii ra vityi.
Minoo ñi ra cuu Ndyoo, ta casi xaan iñi ra.
Ta tacuan cuu si.

18 Yoho Timoteo zehi, sa nacohon iñun
cuhva i catyi ra yañi yo suhun quɨvɨ i cahan
ra cuenda maa ra Ndyoo. Yucuan cuenda
catyi suhun inga saha vatyi zatyiño vohon
tyiñomaa ra Ndyoo.

19Ma zañon cuhva sa sino xaan iñun. Ta
tandɨhɨ sa zavohon, zavohon sii si sihin mi-
noo sa siñi tuñi vaha. Vatyi iyo zuhva ñiyɨvɨ
ña tyaañuyahvi sa catyi sa siñi tuñivahañu,
ta naa iñi ñu sii Ndyoo.

20Tacuan iyo raHimeneo ta ra Alejandro.
Yucuan cuenda i nacuhve sii ra sii cuihna
zuhva quɨvɨ vatyi ndoho ra ta cutuhva ra ta
ma cahan ra ndya vaha ñi sii ra Ndyoo.

2
Cuhva tahan si cahan yo sihin ra Ndyoo

1Sa xihna ñi sehi tyiño vatyi cahanndo si-
hin ra Ndyoo sa cuenda tandɨhɨ ñiyɨvɨ. Caca
ndo tumañi iñi sii ra, ta nacuhva ndo tyahvi
ndyoo sii ra cuenda tandɨhɨ cuii ñu.

2Caca ndo sii ra sa cuenda ra ndyaca ñaha
ta tandɨhɨ cuii ra cu tyiño. Caca ndo vatyi
coo xaan sa vaha sii yo tama coo cuatyi ñuu
ñiyɨvɨ. Tacuan ta cua cuu tyaa yo yahvi sii
ra Ndyoo tandɨhɨ cuii cuhva ta zavaha yo
tandɨhɨ cuii sa vaha.

3 Vatyi ihya cuu cuhva vaha sa tahan iñi
maa ra Ndyoo, ta maa ra cuu ra zacacu sii
yo.

4Cuñimaa ra vatyi cacu tandɨhɨ cuii ñiyɨvɨ
ta coto ñu ñaa sa cuu sa ndisa.

5 Vatyi minoo ñi ra Ndyoo iyo, ta minoo
ñi ra cua cahan sa cuenda yo nuu ra Ndyoo
Zutu yo, ra Jesucristo. Ta ñiyɨvɨ cuu tucu
maa ra tañimaa yo.

6 I saha maa ra Jesús sa cuu ra, ta cuhva
cuan i tyiyahvi ra vatyi cuu cacu tandɨhɨ
ñiyɨvɨ. Ta i quita tuhuncuannu tahansi coto
ñiyɨvɨ.

7Ta sa cuenda ya i saha raNdyoo tyiño sii,
vatyi zacote sii ñiyɨvɨ tuhun ra ta cui minoo
ra apóstol ta zacuehi sandisa sii ñiyɨvɨ sa yɨvɨ
ñiyɨvɨ hebreo cuu. Cua zacuehi sii ñu cuhva
sino iñiñu. Tañiminoo ra sino vaha iñi sii ra
Cristo quehin sa ndisa. Ña quehin cuendu.

8 Yucuan cuenda cuñi vatyi nacahnu cuii
ñi nacahan rayɨɨ sihin ra Ndyoo. Nazandaa
ra ndaha ra. Ta ndɨɨ vaha coo añima ra. Ta
ma cuxaan ra a cahñi tahan ra.

9 Ta tacuan tucu ñuzɨhɨ. Ta ma ndɨhvɨ ñu
zahma cuɨtɨ xaan zocominoo cuhva vaha ta
sa ña yahvi xaan. Ta ma zandutyaqui xaan
ñu sii ñu sihin cuaha xaan cuhva zavaha ñu
sihin ixi xiñiñu a sihin xuhun cuaan a perla
a zahma yahvi xaan.

10 Zoco nazavaha ñu tandɨhɨ nuu sa vaha
tañi tahan si zavaha minoo ñiyɨvɨ tatu sito
ñu sii ra Ndyoo sa ndisa.

11 Cuñi si vatyi taxi ñi tyizoho ñuzɨhɨ
TuhunNdyoonu zacuahañiyɨvɨ sii si ta tyaa
ñu yahvi tandɨhɨ sa siñi ñu.

12Ña sehi sa zacuaha ñuzɨhɨ TuhunNdyoo
(nuu cuaha ñiyɨvɨ) a sa cundyaca ñaha ñu sii
rayɨɨ vatyi cuñi si sa coo taxi ñu.

13 Vatyi sa xihna ñi i zavaha ra Ndyoo sii
ra Adán ta zɨquɨ cu Eva.

14Tayɨvɨ sii raAdán i zandaviñaha cuihna.
Sii ñaha cuan i zandavi ñaha ra, ta tacuan i
quisaha sicoo cuatyi.

15Zoco cua cacu añima ñuzɨhɨ tatu zavaha
ñu tandɨhɨ cuhva zavaha ñiyɨvɨ cuu zɨhɨ sa
ndyihi ta tatu sino vaha iñi ñu ta cuñi ñu sii
ra Ndyoo sa ndisa ta zavaha ñu tandɨhɨ cuii
cuhva vaha ta coo minoo sa siñi tuñi vaha
sii ñu.

3
Cuhvacuñi si coominoora tatundyizora

tyiño ra Ndyoo
1 Ndisa cuii tuhun ya vatyi tatu cuñi mi-

noo ra cuizo ra tyiño nu iyo ñiyɨvɨ sino iñi
Tuhun Ndyoo, vaha xaan cuu tyiño ya tatu
cuñi ra cuizo ra sii si.

2 Yucuan cuenda, tatu cuñi ra cuizo ra
tyiño sa cundyaca ñaha ra sii ñiyɨvɨ sino iñi,
cuñi si vatyi coo ra minoo cuhva vaha xaan
ta yoñi cuu tyaa cuatyi sata ra. Cuñi si vatyi
minoo ñi ñazɨhɨ ra coo, ta ma coo uu tahan.
Cuñi si vatyi ñihi zatyiño ra sa ndisa ta coo
vaha xaan sa siñi tuñi ra ta cuu ra minoo
ra tyaa ñiyɨvɨ yahvi sii. Cuñi si vatyi cuhva
ra xita casi ñiyɨvɨ saa vehe ra. Cuñi si vatyi
zacuaha vaha ra sii ñiyɨvɨ.

3 Ma cuu ra ra siñi a ra nanducu tizɨhɨ.
Ta ma cuñi ra zahacanaa ra xuhun sihin
minoocuhvañavaha. Cuñi si vatyi cooxaan
tundyee iñi sii ra sihin ñiyɨvɨ, ta ma cahñi
tahan ra sihin ñu, ta ma cuu caca xaan iñi
ra tuhun xuhun.

4 Cuñi si cuu ra minoo ra cundyaca ñaha
vaha vehe ra, ta nacoto zehe ra tyaa si yahvi
tandɨhɨ saha.

5 Vatyi tatu ña sito minoo ra cundyaca
ñaha ra vehe ra ¿yozo caa cuu cundyacañaha
ra sii ñiyɨvɨ sino iñi? Ma cuu.

6Ra sa cuñi cuizo tyiño cuan, ma cuu cuu
minoo ra saa, coto zacahnu xaan ra sii ra, ta
cua tasi tuñi raNdyoo sii ra tañi i tasi tuñi ra
sii cuihna.

7 Ta ra sa cua cuizo tyiño, cuñi si minoo
ra vaha ñiyɨvɨ cuu nuu ñiyɨvɨ ña sino iñi coto
quisaha tyaa ñu cuatyi sata ra ta canacava
tucu ra inga saha sisi xayu cuihna.

Cuhva cuñi si coo minoo ra tyindyee sii
ñiyɨvɨ sino iñi

8Ta tacuan tucu sihin ra cuñi tyindyee sii
ñiyɨvɨ sino iñi, cuñi si vatyi cuu ra minoo ra
vaha xaan. Ta cuu ra minoo ra ndoo xaan
cahan ta zavaha ra cuhva catyi ra. Ma cuu
coho xaan ra ndixi a cuñi ra zahacanaa ra
xuhun sihinminoo cuhva ña vaha.

9Cuñi si vatyi quihin vaha xaan ra tuhun
ndisa, cuhva sino iñi yo. Ta minoo ñi cuhva
ndoo vaha coo sa siñi tuñi xiñi ra.

10Cuandyehe xihna ñiyɨvɨ tatu tacuan iyo
ra, ta tatu ña quiñi iyo ra, tacuan ta cuu
cuizo tyiño ra.

11 Ta tacuan tucu ñazɨhɨ ra, cuñi si vatyi
cuu ñu ñiyɨvɨ vaha xaan. Ta ma cahan ñu
ndya vaha ñi sii ñiyɨvɨ. Cuñi si vatyi coo taxi
xaan ñu ta zavaha ñu sa vaha tandɨhɨ cuii
tyiemvu.

12 Ta ra ndyizo tyiño ya, nacoo minoo ñi
ñazɨhɨ ra. Ta cuñi si vatyi cundyaca ñaha
vaha ra sii zehe ra ta tacuan tucu tandɨhɨ
tyiño vehe ra.

13 Vatyi ra ndyizo tyiño ya tatu zatyiño
vaha ra cua ñihi ñiyɨvɨ cuhva tyaa xaan ñu
yahvi sii ra. Tamayuhu ca ra cahan ra sihin
ñiyɨvɨ cuhva sino iñi ra sii ra Cristo Jesús.

Minoo tuhun sa tyindyee xaan sii yo ta
cuu cundyico yo TuhunNdyoo

14 Zacote zuhva tuhun ya suun, ta cuñi
cuhin cundyehi suun,

15zoco tatunducuei sa sitonyozo caa cuñi
si zavohon. Vatyi maa yo cuu vehe ñuhu
ra Ndyoo ndito. Ta cuñi si vatyi ñihi xaan
sino iñi yo sii sa ndisa ta zacuaha yo sii si sii
ñiyɨvɨ.

16Ndisa cuii vatyi iyominoo sa vaha xaan
sa sino iñi yo:
I quisi ra Ndyoo ñuu ñiyɨvɨ, ta caa ra cuhva

caamaa yo.
I catyi Tatyi Ii vatyi ñahñi cuatyi ra.
I ndyehe ángel sii ra.
Nacahnu ñuu ñiyɨvɨ i nacatyi ñiyɨvɨ cuhva i

zavaha ra.
Ta sino iñi ñiyɨvɨ nacahnu ñuu ñiyɨvɨ.
Ta zɨquɨ cuahan ra ndya gloria nu zacahnu

ñu sii ra tandɨhɨ tyiemvu.

4
Ñiyɨvɨ sa cua zaña cuhva sino iñi ñu

1Tacasi xaancatyiTatyi Ii vatyinusacuñi
ndɨhɨ tyiemvu cua coo ñiyɨvɨ sa cua zaña
cuhva sa sino iñi ñu. Cua sino iñi ñu sii tatyi
ñavaha sazandaviñaha. Tacuacundyicoñu
tuhun zacuaha cuihna.

2Ma cucahan nuu ñu cahan ñu sa vatya.
Ñahñi ca sa siñi tuñi vaha xiñi ñu. Zavaha
xaan ñu sa ña vaha ndya cuhva ña tuu ca iñi
ñu vatyi ña vaha si.

3 Ihya ñiyɨvɨ catyi vatyi cuatyi cuu si tatu
tindaha ñiyɨvɨ, ta cuatyi cuu si sa casi yo
zuhva nuu ndyayu, catyi tucu ñu. Zocomaa
ra Ndyoo i zavaha tandɨhɨ, ta ñiyɨvɨ sa sino
iñi ta sito ñu sa ndisa, cuu casi ñuñaañimaa
ndyayu ta nacuhva ñu tyahvi ndyoo sii ra
Ndyoo.

4 I zavaha ra Ndyoo tandɨhɨ nuu quɨtɨ, ta
vaha tɨ. Ta ña vaha sa ma casi yo sii tɨ tatu
sa nacuhva yo tyahvi ndyoo sii ra Ndyoo ta
casi yo.

5 Vatyi ndu‑ii si sa cuenda Tuhun Ndyoo
ta sa cuenda sa nacuhva yo tyahvi ndyoo sii
ra.

Cuhva iyo minoo muzu vaha ra Jesu-
cristo

6Tatu nacatyi moo tuhun ya sihin ra yañi
yo, minoo ra zatyiño vaha sa cuenda ra
Jesucristo cua cuun. Vaha xaan cua cuu
cuhva sino iñun ta cuhva ndyicon.

7Zocoñáha tyoonyahvi cuendusanacatyi
ñiyɨvɨ ñuu ñiyɨvɨ ya, costumbre sa zacuaha
ñiyɨvɨ sahnu. Nducuncuhvazavohoncuhva
cuñi ra Ndyoo tandɨhɨ tyiemvu.

8 Tyindyee si zuhva sii coño ñuhu yo sa
cuzɨquɨ yo, zoco sa zavaha yo cuhva cuñi
ra Ndyoo, yucuan tyindyee sii yo tandɨhɨ
cuii cuhva. Vatyi tyindyee si sii yo ihya ñuu
ñiyɨvɨ, ta cua tyindyee tucu si sii yo nu cua
cundito yo sihin ra.

9Ndisa cuii cuu cuhvaya, ta cuñi si sa sino
iñi tandɨhɨ ñiyɨvɨ.

10Ta sa catyi ya zatyiño ndi ta ndyehe ndi
tundoho vatyi ndatu ndi sii ra Ndyoo ndito.
Tyindyee ra sii tandɨhɨ ñiyɨvɨ ta ñihi ca sii
ñiyɨvɨ sino iñi vatyi cua zacacu ra sii yo.

11 Ihya tuhun zacuohon, ta zañiñun sii
ñiyɨvɨ vatyi cutuhva ñu.

12 Ndisa minoo ra yoco cuun, zoco
zañohon minoo cuhva vaha sii ñiyɨvɨ sino
iñi sihin cuhva zavohon, sihin tuhun cohon,
sihincuhvacuñun siiñiyɨvɨ, sihincuhvasino
iñun ta sihin cuhva sa ñahñimaa sa ña vaha
zavohon.

13Nɨɨ ñi sa cumañi sei nu yucu ndo, ndu-
cun cuhva cahvun TuhunNdyoo nuuñiyɨvɨ.
Zacuohon sii ñu, ta nacatyun sihin ñu yozo
caa cua cuu ñu ñiyɨvɨ vaha.

14Ra ndyizo tyiño cuenda tandɨhɨ ra yañi
yo i tyizo ra ndaha ra xiñun quɨvɨ cuan, ta
i saha ra Ndyoo minoo cuhva suun vatyi
zatyiñon tyiño ra. Coto ñáha naa iñun cuhva
cuan, ta zatyiñon tyiño ra Ndyoo cuhva i
catyi ra cuan.

15 Tyaa xoon yahvi sii tandɨhɨ tuhun ya
vatyi cua ndyehe tandɨhɨ ñiyɨvɨ vatyi vaha
xaan i cutuhvon.

16Zacuendon suun sihin cuhva ndyicuun
ta cuhva zacuohon, ta ñáha zañon sa vaha.
Tatu tacuan zavohon, cua cacun, ta cua
cacu ñiyɨvɨ tyizoho sa cohon.

5
Ihya cuu cuhva zavohon sihin ñiyɨvɨ sino

iñi TuhunNdyoo
1 Ma cuxoon ta cohon sihin minoo her-

mano sahnu. Cuñi si vatyi cuhvon tuhun sii
ra tañi sa zutun sii ra. Ta cahan vohon sihin
ra yoco tañi sa yañun sii ra.

2 Cahan vohon sihin ñuzɨhɨ sahnu tañi sa
zɨhun sii ñu. Ta sihin ñu yoco tañi sa cuhvon
sii ñu. Tama zavohon sa ña vaha sihin ñu.

3 Tyindyeun sii ñu ndahvi sa sihi yɨɨ tatu
ndisa vatyi cumañi si sii ñu.

4 Zoco tatu iyo zehe minoo ña ndahvi a
zehe ñañi ña, cuñi si sa cutuhva xihna maa
ra sa tyindyee ra sii ña. Nanacohon iñi zehe
ña cuhva i tyindyee xaan zutu ra ta zɨhɨ ra
sii ra ta luhlu ra. Ta yucuan cuenda cuñi si
vatyi natyindyee ñiyɨvɨ sii zutu ñu a sii zɨhɨ
ñu. Vatyi ihya cuu sa vaha, ta tacuan ta zɨɨ
cua cuñi ra Ndyoo.

5 Iyo ñuzɨhɨ sa ndoo ndahvi sa ndisa cuii
sa maa ñi maa ñu. Yucuan cuu ñu ndatu sa

vaha ɨɨnñi siimaa raNdyoo, ta ña zañañu sa
cahan ñu sihin ra ora ta sa cuaa.

6 Zoco ñu ndahvi sa cuzɨɨ iñi cuhva cuñi
maa ñu, tañi sa sihi ñu nuu Tuhun Ndyoo
cuu si nɨɨ ñi sa ndito ñu.

7 Tacuan cuhvon tyiño sii tandɨhɨ yañi yo
ta cuhva yo vatyi coto ñu ta zavaha ñu sa
vaha.

8 Zoco tatu iyo ra yañi yo ña tyindyee ra
sii ñiyɨvɨ sii ra, ta nu ñiyɨvɨ vehe ra ta ña saha
ra sa casi ñu,minoo ra ña sino ca iñi cuu ra.
Cahnu ca ra ña vaha nduu ra ta zɨquɨ ñiyɨvɨ
ta sino ca iñi.

9Nacoominoo tutu sihin zɨvɨñundahvi sa
yaha uñi xico cuiya, ñu i sicoominoo ñi yɨɨ.

10Cuñi si sa coto ñiyɨvɨ sii ña saha sa catyi
sa vaha sa zavaha ña, tatu zacuahnu vaha
ña sii zehe ña ta tyaa nuu vaha ña sii ñiyɨvɨ
saa vehe ña. Tatu saha vaha ña sa casi yañi
yo, ra saa veheña. Tatu tyindyee ña sii ñiyɨvɨ
ndyehe tundoho, ta tatu zavaha ña tandɨhɨ
nuu sa vaha.

11 Zoco ma tyihi ndo zɨvɨ ñu ndahvi ñu
tañaha ca cusahnu vaha vatyi cua cuñi ñu
tindaha ñu inga saha, ta cua zaña ñu tyiño
zavaha ñu sa cuenda ra Cristo.

12 Ta cua coo cuatyi ñu vatyi zaña ñu
cuhva i catyi ñu sa cua zavaha ñu.

13 Ta inga tucu cuhva, tatu tañaha ca
cusahnu vaha ñu ndahvi, cua nduzusa ñu
ta cua caca noo ñu tahan tahan vehe. Ta
ña tacuan ñi, zoco cua quisaha cahan ñu
cuendu. Cua natuhun xaan ñu zɨquɨ tyiño
inga ñiyɨvɨ ta zɨquɨ tuhun ña tahan si cahan
ñu.

14Yucuan cuenda cuñi vatyi ñu ndahvi ña
sahnuxaan, natindaha tucuñu. Nacoo zehe
ñu. Nazacuenda ñu vehe ñu, tama cuhva ñu
cuhva cahan xaan ñiyɨvɨ xaan iñi sii yo.

15 Vatyi iyo ñu ndahvi sa quita ñu ityi ra
Ndyoo, ta nanduu nandyico ñu sii cuihna.

16 Tatu iyo ra yañi yo a cuhva yo ta iyo
ñiyɨvɨ ndahvi tahan ñu, natyindyee maa ñu
sii ñu, ta ma cuhva ñu sa ñihi xaan tyindyee
inga yañi yo. Ta zɨquɨ cuu tyindyee tandɨhɨ
yañi yo sii ñiyɨvɨ sa yoñi ca ñiyɨvɨ sii, iyo sa
ndisa.

17 Ta ra sahnu zatyiño tyiño ra Ndyoo, ra
ndyaca ñaha vaha sii tandɨhɨ ra yañi yo, cuñi
si vatyi tyaa xaan yo yahvi sii ra, ta ñihi ca
tatu nacatyi ra ta zacuaha ra Tuhun Ndyoo.

18 Vatyi catyi Tuhun Ndyoo: “Ma cuhñi
ndo yuhu zɨndɨquɨ nu sañi tɨ sɨtɨ yutu sa
quita zoo si.” Ta tacuan tucu: “Ra zatyiño
tyiño ra Ndyoo cuñi si vatyi coo yahvi ra
vatyi yucuan cundito ra.”

19 Tatu yoñi uu a uñi tahan sa ndaa ma
tyizohon tatu tyaa ñiyɨvɨ cuatyi sata minoo
ra sahnu zatyiño tyiño ra Ndyoo.

20 Zoco ñiyɨvɨ sa ña zaña cuatyi, ñihi co-
hon sihin ñu nu yucu tandɨhɨ yañi yo vatyi

tacuan ta cua cuyuhu tandɨhɨ ñu ta ma
zavaha ñu sa ña vaha.

21 Sehi tyiño ya suun ityi nuu ra Ndyoo
ta nuu ra ndyaca ñaha sii yo, ra Jesucristo,
sihin tandɨhɨ ángel ra, ta catyi suhun vatyi
zavohon tandɨhɨ cuhva ya inuu ñi sihin
tandɨhɨ rayañiyo. Ta tatu cuñi con siiminoo
ra, zocoma cuhvon sa zavaha ra sa ña vaha.

22Ma numi xaan cuhvon tyiño sii minoo
ra sa cuu ra ra cuizo tyiño nu iyo ra yañi yo
coto coo cuatyun tatu zavaha ra sa ña vaha.
Ta ñahñimaa sa ña vaha zavohon caña ñi.

23 Tuhva xoon cuhu sihin sisun, yucuan
cuenda ma cohon maa ndutya ñi. Coho
tucun zuhva vino.

24 Iyo ñiyɨvɨ casi xaan naha cuatyi ñu vazu
cumañi cacuhunñunucuandohoñu. Ta iyo
tucu inga ñiyɨvɨ ña sito yo ñaa sa cuu cuatyi
ñu ndya cuee ca ta cua quituu si.

25 Ta zuun ñi cuhva cuan, casi xaan naha
si tatu zavaha ñiyɨvɨ sa vaha. Ta vazu iyo si
sa ña ndyehe yo, zoco ma cuu coo xehe si
tandɨhɨ tyiemvu.

6
1 Ra cuu muzu, cuñi si sa tyaa xaan ra

yahvi sii patrón ra. Tacuan ta ma cahan
ñiyɨvɨ ndya vaha ñi sii ra Ndyoo ta sii Tuhun
ra.

2 Ta tatu sino iñi patrón ra Tuhun Ndyoo,
ña cuñi si sa ma tyaa ra yahvi sii ra vatyi
yañi yo cuu sii ra. Ña tacuan. Ñihi ca cuñi si
tyindyee ra sii ra sihin savaha cavatyi zuun
ñi ra sino iñi cuu ra. Ta nacuñi ra sii patrón
ra vatyi yañi yo cuu sii ra. Nacatyun tuhun
ya, ta zañiñun sii ñiyɨvɨ vatyi zavahañu sii si.

Tuhun sa saha sa cuzɨɨ iñi yo
3Tatu iyominoo ra zacuahaminoo cuhva

ña ndisa ta ña sasi tahan si sihin cuhva
cahan ra Jesucristo, ra ndyaca ñaha sii yo, ta
sihin cuhva zacuahamaa yo,

4 zacahnu xaan ra cuan zuun ñi sii maa
ra, ta ñahñimaa sa sito ra. Zoco tahan xaan
iñi ra natuhun xaan ra, ta sahñi tahan xaan
ra zɨquɨ minoo tuhun ta inga tuhun. Ta sa
cuenda cuhva ya vasi sa cuñi xaan ñiyɨvɨ
cundyaca ñaha ñu sii yañi yo. Ta nduu si
tizɨhɨ, ta cahan ñiyɨvɨ ndya vaha ñi, ta ña
cutuñi iñi ñiyɨvɨ yoo cuu yañi yo cahan sa
ndoo.

5 Ta ña ndɨhɨ tuhun sahñi tahan ñu vatyi
ñahñi sa vaha iyo xiñiñu. Taña sito ñuñaa sa
cuu sa ndisa. Sica iñi ñu vatyi minoo cuhva
vahaxaancuusazahacanaayoxuhunsihin
Tuhun Ndyoo.

6 Ndisa vatyi sa ñihi yo minoo sa vaha
xaan tatu zavaha yo tandɨhɨ sa catyi ra
Ndyoo ta tatu ñahñi ca sa ndyiyo iñi yo.

7Ñahñi sa ndaha yo sa saa yoñuuñiyɨvɨ ya,
ta nu siin ta ma cuu cuizo yo cuhun yo.



1 TIMOTEO 6:8 249 1 TIMOTEO 6:21

8 Zoco tatu iyo sa casi yo ta zahma yo,
sihin ñi si cuan nandoo yo vaha.

9 Ta ñiyɨvɨ sa cuñi xaan sa cucuca ñu,
nducu coto cuihna sii ñu ta canacava ñu sisi
cuatyi. Vatyi cuaha xaan sa cuñi ñu, ta ña
ñiñi, ta zatɨvɨ si sii ñu. Ta cua ndoyo ñuhu ñu
sa cuenda ndaha tyiño ñu ta cua naa ñu.

10 Vatyi tatu cuñi xaan yo xuhun, cuaha
xaan sa ña vaha ndyicuu yo. Ta iyo ñiyɨvɨ
quisaha ndyiyo iñi ñu xuhun, ta zandoo ñu
sa sino iñi ñu Tuhun Ndyoo, ta cuaha xaan
tundoho ndyehe ñu.

Cuhva zatyiño yo tatu sino iñi yo sii ra
Ndyoo

11 Zoco yoho Timoteo, sii ra Ndyoo cuu
suun. Zandoon tandɨhɨ cuii sa ña vaha.
Cuñi si vatyi cundyicon minoo cuhva vaha
xaan, cuhva cuñi maa ra Ndyoo. Ta sino
xaan iñun. Cuñi xoon sii inga ra yañi yo ta
cundyee xaan iñun. Ta vii ñi cohon sihin ra.

12 Ñihi zatyiñon tyiño ra Ndyoo. Ta
ma zañon cuhva cundito añimon tandɨhɨ
tyiemvu vatyi yucuan cuenda i casi ra
Ndyoo suun vatyi cunditon sihin ra. Sa
i zavohon minoo cuhva vaha xaan vatyi i
nacatyun cuhva sino iñun nuu cuaha xaan
ñiyɨvɨ.

13Ta vityi ndyehe ra Ndyoo. Maa ra saha
sa cundito tandɨhɨ sa ndito. Ta ndyehe tucu
ra Jesucristo cuhva sehi tyiño ya suun. Ta
maa ra, vaha xaan i zavaha ra, ta i saha ra
sa ndaa nuu ra Poncio Pilato.

14Ta catyi suhun vatyi tyoon yahvi tuhun
ya, ta ma zamon numinoo cuhva sihin si
ndya quɨvɨ quisi tucu ra Jesucristo, ra ndy-
aca ñaha sii yo. Tacuan ta ma ñihi ñiyɨvɨ
cuhva catyi ñu vatyi ña vaha tuhun cahan
maa ra Ndyoo.

15 Tatu tahan si quɨvɨ, cua zandyehe tucu
ra Ndyoo sii ñiyɨvɨ sii ra Jesús inga saha.
Ta minoo ñi ra Ndyoo cuu ra ndyaca ñaha.
Cahnuxaan ra, ta cuu xaan sa zacuu ra. Rey
cuu ra sii tandɨhɨ inga rey ta ra ndyaca ñaha
sii tandɨhɨ inga ra ndyaca ñaha.

16 Maa ñi maa ra Ndyoo cuu ra ña sihi.
Iyo ra nu ndisi xaan, nu yoñi sa cuu tuhva.
Ta yoñi ca ndyehe sii ra, ta ma cuu ndyehe
yo sii ra vityi. Nazacahnu ñiyɨvɨ sii ra, ta
nacundyaca ñaha ra tandɨhɨ cuii tyiemvu.
Ta tacuan cuu si.

17 Cuhvon tyiño sii ñiyɨvɨ cuca xaan ihya
ñuuñiyɨvɨvatyimazacahnuxaanñu sii ñu ta
ma nɨɨ xaan cuu iñi ñu sihin xuhun ñu coto
coo quɨvɨ ta ndɨhɨ si. Vaha ca cua sino iñi ñu
ɨɨn ñi sii ra Ndyoo ndito vatyi maa ra cuu ra
saha tandɨhɨ. Ta sihin sa sahamaa ra, ta cua
cuzɨɨ iñi yo.

18 Ta catyun sihin ñiyɨvɨ cuca vatyi
nazavaha ñu maa ñi sa vaha. Nanducuca
ñu ityi nuu ra Ndyoo sihin cuhva zavaha ñu

sa vaha. Nandoo ñu vaha cuhva ñu sa sii ñu
sii inga ñiyɨvɨ, ta nazasa ñu sii si.

19 Tacuan ta cua coo sa cuca ñu ndya
gloria, ta ma cunaa si. Ta cua cundito ñu
sihin ra Ndyoo.

Saha raminoo ca tyiño sii ra Timoteo
20YohoTimoteo, zacuendavohon tyiño sa

i saha raNdyoo suun. Ma tyizohon sa cahan
ñiyɨvɨ ndya vaha ñi ta tuhun cahan ñiyɨvɨ
ña sito. Cahan xaan ñu sa ña vaha ta sa ña
ndisa, ta catyi ñu vatyi sito xaan ñu.

21 Vatyi iyo ñiyɨvɨ sa i quita ñu ityi vaha.
Ta ña sino vaha ca iñi ñu Tuhun Ndyoo. Ña
sino vaha ca iñi ñu cuhva iyo si sa ndisa.
Natyindyee xaanmaa raNdyoo suun. Ndɨhɨ
si vityi.

Sa Cu Uu Carta I Tyaa Ra
San Pablo Sii Ra Timoteo

Sa cu uu carta i tyaa ra Pablo sii ra Tim-
oteo

1 Yuhvi ra Pablo cui minoo apóstol ra Je-
sucristo, cuhva cuñi maa ra Ndyoo. Vasi
nacatyi sihin ñiyɨvɨ cuhva cacu ñu tatu
ndu‑ɨɨn ñu sihin ra Jesucristo.

2 Tyei carta ya suun, Timoteo. Cuñi xein
suun; tañiminoo zehi cuu suun. Cuñi sa cua
cuhva xaan ra Ndyoo Zutu yo sa vaha suun.
Ta cua cundahvi iñi ra suun. Ta cua cuhva
ra sa coo sa taxi añimon. Ta tacuan cua
zavaha tucu ra Jesucristo, ra ndyacañaha sii
yo, suhun.

Nanacatyi maa ra Timoteo vatyi cuenda
ra Cristo cuu sii ra

3 Ora ta sa cuaa sehi tyahvi ndyoo sii
ra Ndyoo cuhva quehin sihin ra cuendon.
Zavehi tyiñomaa ra sihinminoo sa siñi tuñi
vaha tañi i zavaha tandɨhɨ ñiyɨvɨ sahnu sii.

4Nacohon iñi cuhva i sacun (quɨvɨ i quite
yucuan). Ta cuñi xein ndyehi suun inga
saha. Ta tacuan ta zɨquɨ zɨɨ xaan cua cuñi.

5Nacohon iñi cuhva sinoxaan iñun. Maha
Loida siton sihin maha Eunice zɨhun, yu-
cuan ñu i sino iñi sa xihna ñi ta zɨquɨ moo.
Ta sito vehi vatyi tacuan tucu sino iñimoo.

6 Yucuan cuenda zanacohin iñun vatyi
zatyiño vohon tyiño ra Ndyoo tañi i saha
maa ra Ndyoo cuhva suun quɨvɨ i tyize
ndehi xiñun.

7 Vatyi ña cuñi maa ra Ndyoo sa cuyuhu
xaan yo. Saha ra Tatyi Ii ra vatyi cua cuu
zatyiño yo tyiño ra. Ta cua cuñi xaan yo sii
inga ñiyɨvɨ, ta cua coo sa siñi tuñi vaha xiñi
yo.

8 Yucuan cuenda ma cucahan nuun nu
sohon sa ndaa sa cuenda ra ndyaca ñaha
sii yo. Ta ma cucahan nuun sa cuenda mi
vatyi ñohi vehe caa sa cuenda maa ra. Zoco
ndoon vaha sa ndyehun tundoho sihin mi
sa cuenda Tuhun Ndyoo. Zandyeun iñun
vatyi cua tyindyee ra Ndyoo suun.

9 Zacacu ra Ndyoo sii yo, ta casi ra sii yo
vatyi cu‑ii yo tañi maa ra. Ñá casi ra sii yo
sa cuendaminoo sa vaha i zavaha yo. I casi
ra sii yo vatyi tacuan cuñi maa ra. I tahan
si sii yo sa cuu yo sa cuenda cuatyi yo. Ta i
zavaha maa ra Ndyoo minoo sa vaha xaan
sa cuenda maa yo vatyi i zaquisi ra sii ra
Cristo, ta i sihi ra sa cuendamaayo. Cumañi
ca sino ñuu ñiyɨvɨ, ta sa sito maa ra Ndyoo
vatyi cua zavaha ra cuhva cuan.

10Ta zañaha ra cuhva cuñi ra sii yo vatyi i
zaquisi ra sii ra Jesucristo vatyi zacacu ra sii
yo. I zanaa ra tyiño sa cuuyo, ta sihinTuhun

Ndyoonucacuyo i zañaha ra sii yominoonu
ma cuu ca yo.

11 I saha ra Ndyoo tyiño sii, vatyi nacatyi
tuhun ra cuhva cacu ñiyɨvɨ. Ta i tava ra
tyiño sii, vatyi zacuehi sii ñiyɨvɨ sa yɨvɨ ñiyɨvɨ
hebreo cuu.

12 Ta yucuan cuenda tehin tundoho sa
ndyehi vityi. Zoco ña cucahan nui vatyi site
yoo ra cuu ra sa sino iñi, ta sito vehi vatyi
ra cuan, cuu zacuenda ra tandɨhɨ sa saha
cuende sii ra ndya quɨvɨ cua quisi ra.

13 Cundyico vohon cuhva vaha xaan sa
zacuehi suun. Sino xaan iñun ta cuñun sii
inga ñiyɨvɨ vatyi cuenda ra Cristo Jesús cuu
suun.

14 Sihin tundyee iñi sa saha maa Tatyi
Ii suun, zacuendon tandɨhɨ tyiño i saha ra
Ndyoo suun.

15Tañi sa siton, tandɨhɨ ñiyɨvɨ nu cu si Asia
sa i zandoo ñu sii, tañi maa ra Figelo ta ra
Hermógenes.

16 Nacundahvi iñi maa ra ndyaca ñaha
sii yo sii ñiyɨvɨ ra Onesíforo ta natyindyee
ra cuan sii ñu vatyi i tyindyee xaan ra
Onesíforo sii. Ta ñá cucahan nuu ra vatyi
ñohi vehe caa.

17Nu ndɨhɨ tuhun, quɨvɨ i sindyaa ra ñuu
Roma ñá zaña ra sa nanducu ra sii, ndya
cuhva ndya i nañihi ra sii.

18Nacuhva ra ndyaca ñaha sii yo tumañi
iñi sii ra quɨvɨ cua tyicuhva ra sii ñiyɨvɨ.
Sa sito vohon cuhva i tyindyee xaan ra
Onesíforo sii, ndya ñuu Efeso.

2
Minoo zandaru vaha sa cuenda ra Jesu-

cristo
1 Zehe luhli, cundyee iñun sihin tundyee

iñi sa saha ra Cristo Jesús suun.
2Tandɨhɨ tuhun sa i siñun catyi suhunnuu

cuaha xaan ñiyɨvɨ, yucuan tuhun nacatyun
sihin inga ra vaha, ra sa siton vatyi sino
vaha iñi ra ta cuu zacuaha ra sii inga ñiyɨvɨ.

3 Ta nacundyee iñun ndyehun tundoho
tañiminoo zandaru vaha ra Jesucristo.

4 Yoñi minoo zandaru nu sahñi tahan ra
ta cuu nazaca ra tyiñomaa ra sihin si vatyi
coto ma tahan iñi ra i casi sii ra sa cuu ra
zandaru.

5Ta inga tucu cuhva,minoo ra sizɨquɨ tatu
ma cuzɨquɨ vaha ra cuhva tahan si, ñahñi
cua zahacanaa ra.

6Ta ra zatyiño sisi cuhu, xihna ca sii maa
ra tahan si naquihin ra tyiño i zacuu ra.

7Nacañi vaha iñun sa catyi suhun ihya, ta
cua cuhva ra ndyaca ñaha sii yo vatyi cutuñi
iñun tandɨhɨ si.

8Nacohon iñun cuhva i nandoto ra Jesús
sa i sihi ra. Tamaaracuuñiyɨvɨ ra reyDavid.
Ihya cuu Tuhun Ndyoo cuhva cacu yo tañi
sa nacatyi sihin ñiyɨvɨ.

9 Ta sa cuenda Tuhun Ndyoo ta ndyehi
tundoho ndya cuhva nuhñi tañi minoo ra
iyo cuatyi. Zoco Tuhun Ndyoo ña nuhñi si.

10 Yucuan cuenda cundyee iñi ndyehi
tandɨhɨ nuu tundoho sa cuenda ñiyɨvɨ i casi
raNdyoovatyi tacuan ta cuacuucacuñu. Sa
cuenda ra Cristo Jesús, ta cua ñihiñu sa cacu
ñu tandɨhɨ cuii tyiemvu. Ta vaha xaan cua
cuu si.

11Ndisa cuii cuu si nu catyi si: “Tatu cuu
yo sa cuenda ra cuan, cua cundito yo sihin
ra.

12Tatu ndyehe yo tundoho, cua cundyaca
ñaha yo sihin ra. Tatu catyi yo vatyi ña sito
yo sii ra, cua catyi tucu maa ra vatyi ña sito
ra sii yo.

13 Tatu ña nɨɨ iñi yo ta zatyiño yo tyiño ra,
zoco maa ra cua zacuu cuhva sa catyi ra
tandɨhɨ saha vatyi tacuan iyo ra.” (Ta cua
tyindyee ra sii yo.)

Tatu zatyiño vaha ra Timoteo cua quita
vaha ra

14Zanacohon iñiñiyɨvɨ, ta cuhvon tyiño sii
ñu sa cuenda ra ndyaca ñaha sii yo vatyi ma
natuhun xaan ñu cuenda ñaa minoo tuhun
sisi Tuhun Ndyoo vatyi ñahñimaa tyindyee
si sa tacuan. Cua zatɨvɨ si sii ñiyɨvɨ tyizoho.

15 Ñihi xaan nducun cuhva zavohon
tandɨhɨ sa cuñi ra Ndyoo tañi minoo ra
zatyiño vaha ta quita vaha ra. Tacuan ta
ma cucahan nuun ityi nuu maa ra Ndyoo
vatyi i zatyiño vohon sihin Tuhun ra.

16 Ma cuhun nu natuhun xaan ñiyɨvɨ sa
cuenda ñaa sa iyo ñuu ñiyɨvɨ ya, tuhun ña
ñiñi. Vatyi ñiyɨvɨ cahan tacuan, tahan saha
sa cahanñu ta cua quɨhvɨ cuaha ca tuhunña
vaha sa ña tahan iñi ra Ndyoo.

17Ta ihya tuhun cua zatɨvɨ si sii ñiyɨvɨ tañi
sa tyahyu ñu sihin minoo cuehe. Ta tacuan
iyo ra Himeneo ta ra Fileto.

18 Vatyi sa i quita ra ityi vaha, ta catyi ra
vatyi sa yaha nandoto ñiyɨvɨ i sihi. Ta iyo
ñiyɨvɨ sa zatɨvɨ ra cuhva sino iñi ñu.

19 Zoco i cahan ra Ndyoo minoo cuhva,
ta ma cuu nazama ca si. Ihya cuu cuhva
catyi si: “Nacoto maa ra ndyaca ñaha sii yo
yoo cuu ñiyɨvɨ ra.” Ta catyi tucu si: “Tandɨhɨ
ñiyɨvɨ sa catyi vatyi cuenda ra Cristo cuu ñu,
nazandoo ñu sa zavaha ñu sa ña vaha.”

20Sisi minoo vehe cahnu, iyo ndaha tyiño
xuhun cuaan ta xuhun cuisi. Ta iyo tucu
ndaha tyiño vitu ta ndyahyu. Iyo si cutyiño
ñu maa ñi nu tyaqui, ta iyo si sa cuenda nu
ña ñiñi.

21Ta tacuan tucu maa yo, tatu zaña ndisa
cuii yo tandɨhɨ sa ña vaha, tacuan ta zɨquɨ
cua cuu yo minoo ñiyɨvɨ vaha xaan. Cua
zandundɨɨ ra Jesucristo añima yo, ta zɨquɨ
cua cuu cutyiño ra sii yo sa cuenda tandɨhɨ
tyiño vaha.

22 Zacuenda xoon suun, ta ma zavohon
tandɨhɨ sa ña vaha tañi zavaha ra yoco.
Cundyicon minoo cuhva vaha xaan. Sino
xaan iñun. Cuñun sii inga ñiyɨvɨ. Ta coo
taxun sihin tandɨhɨ inga ra yañi yo, ra vaha
añima, ra tuhva caca tahvi sii randyacañaha
sii yo.

23 Ma tyizohon nu natuhun xaan ñiyɨvɨ
tuhun ña ñiñi ta sa ña ndisa. Sa siton vatyi
sihin tuhun cuan ta quisaha cahñi tahan
ñiyɨvɨ.

24Taminoomuzu cuenda ra ndyaca ñaha
sii yo, cuñi si sa ma nanducu ra tizɨhɨ. Inga
cuhva cuñi si vatyi vii ñi cahan ra sihin
tandɨhɨ ñiyɨvɨ. Cuñi si vatyi cua cuu zacuaha
ra sii ñiyɨvɨ ta coo xaan tundyee iñi sii ra
sihin ñu.

25Tamacaca iñi ra vatyi sito xaan ra, zoco
vii ñi nazacuaha ra sii ñiyɨvɨ ña tyaa yahvi.
Vazu cua tyindyee ra Ndyoo sii ñu, ta cua
zama ñu cuhva iyo ñu, ta cua coto ñu ñaa sa
cuu sa ndisa.

26 Tacuan ta zɨquɨ cua quita ñu sisi xayu
cuihna nu i tɨɨn ra sii ñu cuhva cuñi ra.

3
Cuhva cua nduu ñiyɨvɨ nu sa cuñi ndɨhɨ

tyiemvu
1Cuñi si sa coton vatyi ityi nuu ca cua coo

quɨvɨ yɨɨ xaan.
2 Vatyi cua cuñi xaan ñiyɨvɨ sii maa ñu, ta

ma cuñi ñu sii inga ñiyɨvɨ. Cua ndyiyo xaan
iñi ñu xuhun. Cua zacahnu xaan ñu sii maa
ñu. Cua cahan ñu ndya vaha ñi sii ra Ndyoo.
Ma tyaañuyahvi sii zutuñu ta sii zɨhɨñu. Ma
nacuhva ñu tyahvi ndyoo sii ra Ndyoo a sii
ñiyɨvɨ. Cuaha xaan cuatyi ñu cua coo.

3 Ma cuñi ñu nu sii ñiyɨvɨ sii ñu. Ta nu
tucahnu iñi, ma coo sii ñu sihin ñiyɨvɨ. Cua
cahan xaan ñu cuendu zɨquɨ ñiyɨvɨ. Nu maa
ñu ta ma cundyee iñi ñu cundyaca ñaha ñu
sii ñu sa catyi cuatyi ñu. Quiñi xaan cua
nanduu ñu. Ta cua cuxaan xaan ñu sii
tandɨhɨ sa vaha.

4 Cua xico tuhun ñu sii amigo ñu. Ñihi
xaan iñi ñu. Sica iñi ñu vatyi sito xaan ñu.
Nanducu xaan ñu ñaa sa cuñimaa ñu, ta ma
nanducu ca ñu sii ra Ndyoo.

5 Cua cundyico ñu minoo cuhva tañi sa
sino iñi ñu sii ra Ndyoo, zoco ña ndisa.
Ña sino iñi ñu vatyi iyo xaan cuhva sii ra
Ndyoo. Ñahñi cuenda cua cu‑ɨun sihin ñiyɨvɨ
sa tacuan caa.

6 Vatyi nu iyo ñiyɨvɨ sa tacuan, iyo ra
quɨhvɨ veheñiyɨvɨ. Zandavi ñaha ra sii ñuzɨhɨ
sa ñahñi sa siñi tuñi xiñi, ñiyɨvɨ sa iyo xaan
cuatyi. Zavaha ñu ñaa ñi maa sa catyi inga
ñiyɨvɨ sihin ñu.

7 Ihya ñiyɨvɨ cuñi ñu coto ñu tandɨhɨ cuii
nuu cuhva. Cutuhva xaan ñu, zoco ña cuu
coto ñu ñaa sa cuu sa ndisa.

8Tañimaa ra tazi, ra Janes ta ra Jambres,
i sahñi tahan ra sihin ra Moisés. Ta tacuan
tucu ñiyɨvɨ sa quehin tuhun ya, sahñi tahan
ñu sihin sa ndisa. Yaha xaan ña vaha sa siñi
tuñi xiñi ñu. Sa zama ñu cuhva iyo ñu, ta ña
sino ca iñi ñu sii sa ndisa.

9 Zoco ma cucahnu ca ñu sihin cuhva
ña vaha cuan vatyi yatyi xaan ta cua coto
tandɨhɨ ñiyɨvɨ vatyi ñahñi sa siñi tuñi xiñi ñu.
Tañi i tahan sauu tahanra sahñi tahan sihin
raMoisés.

Nu ndɨhɨ saha ra Pablo tyiño sii ra Timo-
teo

10 Zoco sito vohon cuhva i zacuehi suun
ta cuhva iye. Siton ñaa sa cuñi ta cuhva
sino iñi. Siton cuhva cundyee xaan iñi sihin
ñiyɨvɨ ta cuhva cuñi xein sii ñu ta cuhva
ña zañe Tuhun Ndyoo vazu ndyehe xein
tundoho.

11Sa cuendaTuhunNdyoo tandyehexein
tundoho, ta quiñi xaan zavaha ñiyɨvɨ sihin.
Siton tandɨhɨ tundoho sa i tehin ñuu Antio-
quía, ta ñuu Iconio ta ñuu Listra sa catyi
Tuhun Ndyoo. Zoco maa ra Ndyoo i zacacu
sii, sisi tandɨhɨ si cuan.

12 Ndisa vatyi tandɨhɨ yo sa cuñi cundito
cuhva cuñi ra Cristo Jesús, cua ndyehe xaan
yo tundoho cua zacuuñiyɨvɨ sii yo sa cuenda
ra.

13 Zoco ñiyɨvɨ ña vaha ta ñiyɨvɨ zandavi
ñaha, yaha xaan ca cua nduquiñi iyo ñu.
Zandavi ñaha ñu, ta cua zandavi ñaha tucu
ñiyɨvɨ sii ñu.

14 Zoco cundyico moo cuhva vaha sa i
cutuhvon. Siton yoo sa zacuaha suun, ta
sito vohon vatyi sa ndisa cuu si.

15Ndya luhlun ta sa siton tutu ra Ndyoo,
ta yucuan cuu sa zacuaha suun. Ta saha si
coo sa siñi tuñi vaha suun. Ta cua cacun
vatyi sino iñun sii ra Cristo Jesús.

16 Tandɨhɨ cuii tutu Tuhun Ndyoo cuu
tuhun sa i cahan maa ra Ndyoo. Ta vaha
xaan sa zacuaha yo sii si sii ñiyɨvɨ. Zañaha si
sii yo tatu iyo sa ña vaha sii yo. Zaquihin si
ityi vaha sii yo. Ta zañaha si cuhva cundito
yominoo cuhva vaha.

17Tacuan iyosi savatyi ra sito sii raNdyoo
ta ñahñi cua cumañi sii ra. Cua cuu zavaha
ra tandɨhɨ cuii nuu sa vaha.

4
1 Cua quisi ra Jesucristo tañi minoo ra

ndyaca ñaha, ta cua tyicuhva ra sii ñiyɨvɨ
ndito ta ñiyɨvɨ i sihi. Sito maa ra cuan, ta
sitomaa ra Ndyoo vatyi ñihi xaan sehi tyiño
suun

2 vatyi nacatyun Tuhun Ndyoo tandɨhɨ
tyiemvu vazu cuñi ñiyɨvɨ tyizoho ñu a vazu
ña cuñi ñu. Ñihi xaan cuhvon tyiño sii ñu
tatu ña vaha ndyicuu ñu ta zayuhun sii ñu.
Cuhva vohon tuhun sii ñu. Nacoo xaan

tundyee iñi suun sihin ñu ta zacuaha vohon
sii ñu.

3 Vatyi cua saa quɨvɨ sa ma cuñi ca ñiyɨvɨ
tyizoho ñu ñaa sa catyi Tuhun Ndyoo sa
ndisa. Cuahaxaan cuanduumaestro sa cua
zacuaha sii ñu cuhva cuñi maa ñu tyizoho
ñu.

4 Cua zama ñu cuhva iyo ñu. Ma tyizoho
cañu sa ndisa. Ta cua sino iñiñu tandɨhɨ cuii
nuu cuendu.

5Zoco yoho nacoo sa siñi tuñi vaha xiñun.
Cundyee iñun tundoho. Nacatyi vohon
Tuhun Ndyoo cuhva cacu ñiyɨvɨ. Zatyiño
vohon tyiño ra Ndyoo cuhva cuñi si.

6 Vatyi sa yatyi cua cui sa cuenda Tuhun
Ndyoo. Sa cua saa quɨvɨ cua quite ihya ñuu
ñiyɨvɨ, ta cua cuhin nu ndyaa ra Ndyoo.

7 I zatyiñovahaxein tyiño raNdyoo cuhva
ndya zahacanei ta ndehi sihin tyiño cuan.
Ñá zandoi cuhva sino iñi.

8 Ta vityi sa ndati minoo sa vaha sa cua
cuhva ra Ndyoo sii, vatyi vaha xaan cuhva i
sindite ihyañuuñiyɨvɨ. Ta vahaxaanndyaca
ñaha maa ra ndyaca ñaha sii yo. Ta maa ra
cua cuhva sii si quɨvɨ cuan. Ta yɨvɨ sii samaa
ñimicuacuhvara, zococuacuhva tucumaa
ra sii tandɨhɨ ñiyɨvɨ ndatu sii ra.

Minoo ca tuhun cahan ra Pablo sa
cuendamaa ra Timoteo

9Zanumun ta quisi ndyehun sii.
10 Vatyi i zandoo ra Demas sii, vatyi cuñi

ca ra ñuu ñiyɨvɨ ya. Cuahan ra ndya ñuu
Tesalónica. Cuahan ra Crescente ndya nu cu
siGalacia. TaraTitondyanucusiDalmacia.

11 Maa ñi maa ra Lucas i ndoo sihin
ihya. Naquisi ra Marcos suhun vatyi cuu
tyindyee ra sii.

12 I zacuhin sii ra Tíquico ndya ñuu Efeso.
13Quɨvɨ quisun, cundohon minoo zahma

coquesazandoiñuuTroasveheraCarpo. Ta
tacuan tucu libro mi, ta ñiñi ca cuu si sa ma
naa iñun tuti quisi ndyacon.

14 Ra cañi caa, ra nañi Alejandro, cuaha
xaan sa ña vaha i zavaha ra sihin. Zoco
maa ra ndyaca ñaha sii yo cua tasi tuñi sii ra
cuhva i zavaha ra sihin.

15 Zacuendon suun sihin ra vatyi sahñi
tahan xaan ra sihin Tuhun Ndyoo sa za-
cuaha ndi.

16 Sa xihna ñi nu sehi sa ndaa nuu ra
cu tyiño, yoñi numinoo ra i tyindyee sii.
Tandɨhɨ cuii ra i zandoo ra sii. Nazandasi ra
Ndyoo cuatyi cuan zɨquɨ ra cuan.

17 Zoco i tyindyee maa ra ndyaca ñaha sii
yo, ra Jesús, sii. Saha ra tundyee iñi sii, ta
i cuu nacatyi Tuhun Ndyoo cuhva cacu yo.
Ta i siñi tandɨhɨ ñiyɨvɨ sa yɨvɨ ñiyɨvɨ hebreo
cuu. Tañá sahamaaraNdyoo savatyi cahñi
ñiyɨvɨ sii.

18Ta cua zacacu ra sii, sii tandɨhɨ cuii sa ña
vaha. Ta cuanaquihinvaha ra sii, cua cuhin

sihin ra nu ndyaca ñaha ra andɨvɨ. Cahnu
xaan ca cuumaa ra tandɨhɨ cuii tyiemvu. Ta
tacuan cuu si.

Nusa cuñindɨhɨ cahan ra i saha raminoo
nacumi sii ñiyɨvɨ

19 Nacumi sii ndo, yoho maha Prisca ta
yoho ra Aquila. Ta tacuan tucu ñiyɨvɨ ra
Onesíforo.

20 I ndoo ra Erasto ñuu Corinto. Zoco i
zandoi sii ra Trófimo ñuu Mileto vatyi cuhu
ra.

21 Zañiñun ta quisun cuee ca sa nduvisi
xaan. Maa ra Eubulo, ta ra Pudente, ta ra
Lino, ta ña Claudia ta tandɨhɨ inga yañi yo ta
cuhva yo zaquisi ñuminoo nacumi suun.

22 Ta nacundyaa maa ra ndyaca ñaha sii
yo, ra Jesucristo, suhun. Ta natyindyee
xaan ra sii tandɨhɨ ndo. Ndɨhɨ si vityi.

Minoo Carta I Tyaa Ra San
Pablo Sii Ra Tito

Tyaa ra Pablominoo carta sii ra Tito
1 Yuhvi ra Pablo minoo muzu ra Ndyoo

cui ta minoo apóstol ra Jesucristo cui vatyi
cua tyindyei sii ñiyɨvɨ i casi ra Ndyoo ta cua
sino iñi ñu. Cua nacoto ñu sa ndisa, ta cua
sino ca iñi ñu. I casi ra Ndyoo sii ñu vatyi
coto ñu cuhva zacahnu vaha ñu sii ra.

2 Ta cua coto ñu yozo caa cua ñihi ñu sa
cundito ñu sihin ra Ndyoo. Ña tuhvamaa ra
Ndyoo sa cuvatya ra, ta sa i catyi ra cuee ca
sa zavaha ra ñuuñiyɨvɨ vatyi cua cuhva ra sa
cundito ñiyɨvɨ sino iñi sii ra tandɨhɨ tyiemvu.

3Ta vityi sa saa quɨvɨ sa saha ra Ndyoo sa
nacoto yo Tuhun ra. Ta i saha ra tyiño sii, sa
nacatyi Tuhun ra vatyimaa ra zacacu sii yo,
ta i tava ra tyiño sii.

4 Tyei carta ya suun Tito vatyi zehi sa
ndisa cuii cuu suun vatyi ɨɨn ñi cuhva sino
iñi yo. Cuñi sa cua tyindyee ca ra Ndyoo
suun. Nacuhva ra tumañi iñi suun ta sa coo
sa taxi añimon. Ta tacuan tucu nacuhva ra
ndyaca ñaha sii yo, ra Jesucristo. Maa ra
zacacu sii yo.

Tyiño sa cuazavaha raTitonu cu si Creta
5 I zandoi suun nu cu si Creta vatyi zan-

dundoon tyiño raNdyoo nu cumañi cundoo
si. Tahan tahanñuunu iyo ra sino iñiTuhun
Ndyoocua tyaa tyiñon sii ra cuacuuanciano
tañi sa catyi suhun.

6Ra sa cua cuizo tyiño cuan, cuñi si vatyi
cuu raminoo ñiyɨvɨ vaha xaan tacuhva yoñi
cuu tyaa cuatyi sata ra. Cuñi si vatyi coo
minoo ñi ñazɨhɨ ra, ta ma cuu coo uu a uñi
tahan ñaha ra. Ta zehe ra cuñi si sa sino iñi
tandɨhɨñu tacuhvamatyaañiyɨvɨ cuatyi sata
ñu sa zavaha ñu sa ña vaha a sa ña tyaa ñu
yahvi sii zutu ñu.

7 Vatyi ra ndyizo tyiño cahnu sa cuenda
Tuhun Ndyoo, zacuenda ra tyiño ra Ndyoo.
Yucuan cuenda cuñi si vatyi cuu ra minoo
ñiyɨvɨvahaxaan, tayoñi cuu tyaacuatyi sata
ra. Ña vaha tatu zavaha ra maa ñi cuhva
cuñimaa ra a tatu yatyi xaan cuxaan ra. Ta
macuu sa cuu raminoo ra siñia rananducu
tizɨhɨ a ra zandavi ñaha ta ñihi ra xuhun.

8 Cuñi si sa ndyehe vaha ra sii ñiyɨvɨ saa
vehe ra ta cuhva ra sa casi ñu. Cuñi si vatyi
cuu ra minoo ra zavaha sa vaha, cuu ra
minoo ra iyo sa siñi tuñi xiñi,minoo ra ndoo
xaan, ra zacahnu sii ra Ndyoo sa ndisa cuii.
Tamacuñi razavaharañaandɨhɨ sañavaha.

9 Cuñi si vatyi sino vaha iñi ra maa ñi
sa ndisa, Tuhun Ndyoo, sa i cutuhva ra,
vatyi sihin cuhva cuan ta cua cuu cuhva
ra tundyee iñi sii ñiyɨvɨ sihin minoo tuhun

vaha. Ta cua cuu zama ra sa siñi tuñi xiñi
ñiyɨvɨ cahan sa ña vaha zɨquɨ Tuhun Ndyoo.

10 Vatyi iyo cuaha xaan ñiyɨvɨ ña tyaa
yahvi, ta cuaha ca ra cuu ra yañi yo, ra
hebreo. Ñahñi sa ñiñi cahan ra, ta zandavi
ñaha xaan ra sii ñiyɨvɨ.

11Cuñi si sa nacazi yo yuhu ra vatyi zatɨvɨ
ra sa siñi tuñixiñi cuahaxaanñiyɨvɨ. Sa catyi
xuhun ta zacuaha ra sii ñiyɨvɨ tuhun sa ña
tahan si zacuaha ra.

12Minoo ra sa siñi tuñi vahanu cu si Creta
i cahan ra sii ñiyɨvɨñuu ra, ta catyi ra: “Vatya
xaan ra ñuu Creta. Tañi quɨtɨ iyo sisi cuhu
cuu ra. Yaha xaan cuaha sasi ra, ta susa
xaan ra.” Tacuan catyi ra cuan.

13 Ta ndisa cuii sa cahan ra. Yucuan
cuenda cuxoon sihin ra zavaha cuhva ña
vaha cuan, nanazama ra cuhva iyo ra ta
nasino vaha iñi ra.

14 Tacuan ta ma tyizoho ra cuendu sa
cahan ra hebreo, ra ña sino iñi, ta tuhun
cahan ñiyɨvɨ sa zama inga cuhva ta ña sino
ca iñi ñu sii sa ndisa.

15 Sa cuenda ñiyɨvɨ vaha sa siñi tuñi,
tandɨhɨ ta vaha si. Zoco ra ña sino iñi, ñahñi
maa sa ndoo iyo sii ra vatyi ndya cuhva sica
iñi ra ta ndya sa siñi tuñi xiñi ra, quiñi iyo si.

16 Catyi ra vatyi sito ra sii ra Ndyoo, zoco
sihin sa ndyicuu ra ta ndyehe yo vatyi ña
ndisa. Ña cundyee ca iñi maa ra Ndyoo
ndyehe ra sii ra cuan. Cuaha xaan sa ña
vaha ndyicuu ra, ta numinoo cuhva vaha
ña tyaa ra yahvi. Ta ña zavaha ra numinoo
cuhva vaha.

2
Minoo cuhva vaha

1 Tuhun zacuaha moo, nacuu si maa ñi
maa sa vaha. (Nacasi tahan sa cohon sihin
sa cahan Tuhun Ndyoo.)

2 Nacatyun sihin ra sahnu vatyi nacuu
ra minoo ra vaha. Nacoo ra minoo cuhva
sa cuu tyaa tandɨhɨ ñiyɨvɨ yahvi sii ra.
Nanacañi vaha iñi ra tandɨhɨ saha. Nasino
vaha xaan iñi ra Tuhun Ndyoo. Nacuñi ra
sii ñiyɨvɨ sandisa cuii, ta nacundyeexaan iñi
ra tatundyehe ra tundoho sa cuendaTuhun
Ndyoo.

3 Ta tacuan tucu ñu sahnu. Catyun sihin
ñu vatyi nacuu ñu ñiyɨvɨ vaha xaan tañi
tahan si coo ñiyɨvɨ sito sii ra Ndyoo. Ta yoñi
maa sii zɨquɨ cahan ñu. Ma coho xaan ñu
ndixi. Nazañaha ñuminoo cuhva vaha

4 sii ñu nacaa tindaha vatyi tacuan ta cua
cuñi ñu sii yɨɨ ñu ta sii zehe ñu.

5Nazañaha ñu sii ñu vatyi coo sa siñi tuñi
vaha xiñi ñu, ta minoo ñi cuhva vaha cua
cuñi ñu sii yɨɨ ñu. Ta nazacuenda vaha xaan
ñu vehe ñu ta cuu ñu ñiyɨvɨ vaha ta tyaa ñu
yahvi sii maa yɨɨ ñu. Vatyi tatu zavaha ñu

tandɨhɨ cuhva ya, yoñi cua cahanndya vaha
ñi sii Tuhun Ndyoo.

6 Zañiñi tucun sii ra yoco nacoo vaha sa
siñi tuñi xiñi ra.

7Ta zuun ñimoo, zañohonmaa ñi sa vaha
sii ra sihin cuhva iyon. Zacuohon maa ñi
sa ndisa cuii. Cuñi si sa cuun minoo ñiyɨvɨ
vaha.

8 Maa ñi tuhun vaha cohon, ta yoñi cua
cuu tyaa cuatyi saton cuhva cohon. Ta cua
cucahannuu ra sica iñi inga cuhva vatyima
ñihi ra cuhva cahan ra ndya vaha ñi sii yo.

9Cuhvon tyiño sii ra yañi yo, ra cuumuzu
ñiyɨvɨ, vatyi natyaa ra yahvi sii patrón ra.
Nazavaha ra tandɨhɨ sa catyi patrón ra, ta
ma nacahan ra sa cahan patrón ra.

10 Ma zuhu ra sa sii patrón ra. Tandɨhɨ
cuii cuhva nazavaha ra sa vaha. Ta cua coto
patrón ra vatyi sino iñi ra Tuhun Ndyoo sa
ndisa, ta cua coto ñu vatyi vaha xaan cuu
Tuhun Ndyoo, tuhun sii ra zacacu sii yo.

11 Vatyi sa zañaha ra Ndyoo vatyi saha
xaan ra tumañi iñi sii tandɨhɨ cuii ñiyɨvɨ ta
cuñi ra zacacu ra sii yo.

12 Ta cuhva iyo ra Ndyoo, zañaha si sii yo
vatyi nazaña yo cuhva ña vaha sa zavaha
ñiyɨvɨ ña sito sii ra ta sa ña vaha sa cuñi
coño ñuhu yo ihya ñuu ñiyɨvɨ ya. Natyaa yo
yahvi sii ra Ndyoo. Nazavaha yo tandɨhɨ sa
vaha ta sa catyi sa siñi tuñi vaha sii yo. Ta
nazacahnuyo siimaa raNdyoo sandisa cuii
nɨɨ ñi sa ndito yo ñuu ñiyɨvɨ ya.

13 Vatyi ndatu maa yo minoo quɨvɨ vaha
xaan, quɨvɨ cuaquisi tucu ra Jesucristo. Maa
ra cuu Ndyoo yo ta ra zacacu sii yo. Cua
quisi ra sihin cuaha xaan tundyee iñi sii ra
ta ndisi xaan ra.

14 Saha maa ra sii ra sa cuu ra sa cuenda
cuatyi maa yo vatyi cua zacacu ra sii yo sii
ityi ña vaha, ta cua zandasi ra tandɨhɨ cuii
cuatyi yo. Cuñi ra vatyi sii maa ra cua cuu
sii yo ta cua cuñi xaan yo zavaha yo sa vaha.

15 Tandɨhɨ cuii cuhva ya nacatyun sihin
ñiyɨvɨ. Zañiñun sii ñu nazavaha ñu sa vaha.
Catyi casun sihin ñu ñaa sa cuu cuatyi ñu
tatu ma tyaa ñu yahvi vatyi tacuan i saha
ra Ndyoo tyiño suun. Ma cuhvon sa cahan
ñiyɨvɨ ndya vaha ñi suun vatyi zavohon sa
vaha.

3
Cuhva cuñi si zavaha yo tatu sino iñi yo

TuhunNdyoo
1 Zanacohon iñi ñiyɨvɨ vatyi natyaa ñu

yahvi sii randyacañaha ta sii randyizo tyiño
ñuu ñiyɨvɨ ya. Nazavaha ñu sa catyi ra cuan,
ñaa ndɨhɨ ca tyiño vaha.

2 Ta ma cahan ñu ndya vaha ñi sii nu-
minoo ñiyɨvɨ. Ta ma nanducu ñu tizɨhɨ.
Nazañaha ñu vatyi vaha añima ñu sihin
cuhva iyo ñu sihin inga ñiyɨvɨ. Vii ñi cuñi si
coo ñu sihin tandɨhɨ inga ñiyɨvɨ.

3Vatyindyamaayo ta i cuuyoñiyɨvɨ tondo
xiñi. Ñiyɨvɨ sa ñá tyaa yahvi sii ra Ndyoo i
cuu yo. I zandavi ñaha cuihna sii yo, ta i
tyaa xaan yo yahvi sii sa cuñi coño ñuhu yo
ta zavaha yo sa catyi si. Cuaha xaan sa ña
vaha i zavaha maa yo, ta ndyiyo xaan iñi
yo ndaha tyiño inga ñiyɨvɨ. Ña cuu ndyehe
ñiyɨvɨ sii yo, ta ña cuu ndyehe yo sii ñu.

4 Zoco i zañaha maa ra Ndyoo cuhva cuñi
xaan ra sii ñiyɨvɨ ta cuhva vaha xaan iyo ra.
Maa ra i zacacu sii yo.

5 I zacacu ra sii yo, zoco yɨvɨ sa cuenda sa
vatyi vaha xaan i zavaha yo. I zacacu ra sii
yo vatyi cundahvi iñi ra sii yo. I zandasi ra
cuatyi yo, ta i nacacu saa yo. Ta i saha ra
Tatyi Ii ra. Tacuan cuu cuhva ñihi yo sa cacu
añima yo, ta ndito yo minoo cuhva saa ihya
ñuu ñiyɨvɨ ya.

6Vaha xaan sahamaa raNdyoo Tatyi Ii ra
sii yo sa cuenda ra Jesucristo, ra zacacu sii
yo.

7Tasihin tumañi iñi sa sahamaaraNdyoo
sii yo, ta catyi ra vatyi ñahñi ca cuatyi yo,
ta ñihi yo cuhva cundito yo tandɨhɨ tyiemvu,
cuhva sa ndatu xaan yo.

8 Tandɨhɨ tuhun ya, ndisa xaan si. Ca-
han tañi minoo ra sito vaha, ta nacatyun
tandɨhɨ tuhun ya sihin ñiyɨvɨ. Tacuan zavo-
hon ta zɨquɨ ñiyɨvɨ sa sino iñi sii ra Ndyoo
cua nacañi iñi ñuminoo cuhva vaha, ta cua
zavaha ñu tandɨhɨ sa vaha. Vaha xaan cuu
tuhun ya, ta cua tyindyee xaan si sii tandɨhɨ
ñiyɨvɨ tatu zavaha ñu sii si.

9 Zoco ma tyizohon nu natuhun xaan
ñiyɨvɨ tuhun ña ñiñi xaan tañi yoo sa cuu
ñiyɨvɨ sahnu sii yo a ñaa ndɨhɨ sa catyi ley
ra Moisés a ñaa inga tuhun natuhun xaan
ñiyɨvɨ ta sahñi tahan ñu sa cuenda si. Ta yɨvɨ
sa ñiñi cuu si. Ta ma cuu tyindyee si sii yo.

10 Tatu iyo minoo ra ta natuhun xaan ra
ta zacahñi tahan ra sii ra yañi yo. Cana sii
ra ta cahan vohon sihin ra minoo saha ta
inga tucu saha. Ta tatu ña cuñi ra tyizoho,
ma tyisaha con sii ra.

11Sitonvatyi ñavahaañima ra tatu tacuan
zavaha ra. Ta sihin cuhva zavaha ra ta zuun
ñimaa ra cua cuu ña vaha iñi vatyi ña vaha
zavaha ra.

Minoo ca tuhun cahan ra Pablo sihin ra
Tito sa cuenda ñimaa ra Tito

12 Quɨvɨ cua tasi sii ra Artemas a sii ra
Tíquiconundyoon, zanumun ta cuhunndya
ñuu Nicópolis cua ñihi tahan yo vatyi sa
cundaa iñi sa cuhin yucuan tyiemvu sa cua
nduvisi ihya.

13 Tyindyeun sihin tandɨhɨ cuhva sa cuu
suun sii ra Zenas, ra cuu yuhu ñiyɨvɨ tañi
minoo abogado, ta sii ra Apolos. Tacuan
ta cua cuu cuhun ra ityi nuu, ta ñahñi cua
cumañi sii ra.

14 Zacuohon sii ñiyɨvɨ sino iñi Tuhun
Ndyoo vatyi nazavaha ñu sa vaha sihin
tandɨhɨ ñiyɨvɨ tandɨhɨ saha. Nacuhva ñu sa
siñi ñuhu sii ñiyɨvɨ tatu cumañi si sii ñu sa
ndisa. Ña vaha sa cuyucu ñi maa ñiyɨvɨ sa
sino iñi ta ma zatyiño ñu a ma tyindyee ñu
sii inga ñiyɨvɨ.

Nu ndɨhɨ cahan ra Pablo
15 Tandɨhɨ ñiyɨvɨ sa ndyaa sihin ihya tasi

ñuminoo nacumi sii moo Tito. Tacuan tucu
tasi ndiminoo nacumi sii tandɨhɨ ñiyɨvɨ cuñi
sii ndi sa cuenda Tuhun Ndyoo. Ta maa ra
Ndyoo cua tyindyee sii tandɨhɨ ndo. Ndɨhɨ si
vityi.

Filemón
Tyaa ra Pablominoo carta sii ra Filemón

1 Yuhvi ra Pablo ñohi vehe caa sa cuenda
ra Jesucristo. Sihin ra Timoteo yañi yo tyaa
ndi carta ya suun yoho Filemón. Cuñi xaan
ndi suun vatyi ɨɨn ñi zatyiño yo sa cuenda
Tuhun Ndyoo.

2 Ta tyaa tucu ndi carta ya sii ña Apia,
hermana yo, ta sii ra Arquipo vatyi zatyiño
xaan tucu maa ra tyiño ra Ndyoo, ta tyaa
tucundi sii tandɨhɨ ingahermano, ra titahan
vehemoo.

3 Cuñi xaan ndi sa cua cuhva xaan ra
Ndyoo tandɨhɨ cuii sa vaha sii ndo ta sa coo
sa taxi ñi sii ndo sihin ra, cuhva saha ra
Ndyoo Zutu yo ta ra Jesucristo sii yo. Ra
Jesucristo cuu ra ndyaca ñaha sii yo.

Cuhva cuñi xaan ra Filemón sii tandɨhɨ
ñiyɨvɨ ta cuhva sino xaan iñi ra sii ra Jesús

4 Saha xein tyahvi ndyoo sii ra Ndyoo
cuhva quehin sihin ra cuendon,

5vatyi i catyi ñiyɨvɨ sihin, cuhva sino xaan
iñun sii ra Jesucristo ta cuhva cuñi xoon sii
tandɨhɨ ñiyɨvɨ sa sino iñi sii ra Ndyoo.

6Ta sique sii ra Ndyoo sa cuenda ñiyɨvɨ sa
sino iñi sa cuenda cuhva sino iñimoo. Sique
sii ra vatyi nacutuñi ca iñi ñu tandɨhɨ cuii sa
vaha xaan sa iyo sii yo sa cuenda maa ra
Jesucristo.

7 Ta zɨɨ xaan cuñi ta tyindyee xaan si sii,
yoho hermano, vatyi site cuhva cuñi xoon
sii ñiyɨvɨ vatyi sa cuenda moo hermano
ta ñihi tandɨhɨ inga hermano cuaha xaan
tundyee iñi.

Sica ra Pablo minoo tumañi iñi sii ra
Filemón sa cuenda ra Onésimo

8Yucuan cuenda vazu iyo xaan cuhva sii,
sa saha ra Cristo sii, ta cuu catyi suhun ñaa
sa cua zavohon,

9zoco vaha cuñi sa caque tumañi iñi suun
vatyi cuñi suun, ta cuñi tucu yoho sii. Ta
tañi sa sitomoo, yuhvi raPablo cuiminoo ra
sahnu, ta vityi ñohi vehe caa sa cuendamaa
ra Jesucristo.

10 Sica xein tumañi iñi suun sa cuenda
ra Onésimo. I nduu ra tañi zehi sa cuenda
Tuhun Ndyoo nɨɨ ñi sa ñohi vehe caa ya.

11 Ta quɨvɨ cuan, ñahñi maa i tyindyee ra
suun, zoco vityi tyindyee xaan ra sii, ta cua
tyindyee tucu ra suun.

12 Cua natasi sii ra nu ndyoon. Natɨɨn
cuendonsii raminoocuhvavahaxaanvatyi
cuñi xein sii ra.

13 Cuñi sa vatyi ndoo ra ihya sihin vatyi
tyindyee ra sii sa cuenda moo nɨɨ ñi sa ñohi
vehe caa sa cuenda Tuhun Ndyoo.

14 Zoco ña cuñi zavehi sa tacuan tatu ma
catyi moo vatyi ña cuñi zañiñi suun ta cua

zavohonminoo tumañi iñi sii. Sica iñi sacua
zavohon sii si vatyi ñiyɨvɨ vaha cuun ta yɨvɨ
sa vatyi zañiñi suun.

15Vazɨquɨ i zandooraOnésimo suunzuhva
quɨvɨ ta vityi cua cuu natɨɨn cuendon sii ra
tandɨhɨ cuii tyiemvu.

16 Ta ña maa ñi muzun cuu sii ra vityi,
zocominoo cuhva vaha ca vatyi cuu tucu ra
minoo hermano, ra sa cuñi xaan yo. Cuñi
xein sii ra, ta cuñi si sa cuñi xaan ca moo sii
ra ñihi ca. Ta yɨvɨ tañi ñiyɨvɨ ndya vaha ñi,
zoco cuñun sii ra tañiminoo hermano yo sa
cuenda ra ndyaca ñaha sii yo.

17Yucuan cuenda tatu cuñun siimi tañi sa
ra tohon, tɨɨn cuendon sii ra tañi sa yuhvi
cuu ra.

18Ta tatu iyo sa ña vaha i zavaha ra suhun
a tatu tavi ra suun, tyoon sii si sa cuendami.

19 Yuhvi ra Pablo tyei zuun ñi sihin letra
mi ihya vatyi yuhvi cua tyiyahvi. Ta cuu
catyi suhun vatyi yoho tavun sii, sa cuenda
cuhva cacu añimon, zocoma catyi.

20 Tacuan cuu si hermano, ta cuñi vatyi
zavohon minoo tumañi iñi sii, sa cuenda
ra ndyaca ñaha sii yo. Zanduzɨun añime sa
cuenda ra.

21 Ta tyei carta ya suun vatyi nɨɨ xaan iñi
suun vatyi cua tyoon yahvi sa quehin. Ta sa
site vatyi cua zavohon cuaha ca.

22 Ta zanduvaha tucun minoo nu cua
cundyei vatyi sica iñi vatyi cua cuhva maa
ra Ndyoo sa sica ndo sii ra ta cua cuu quisi
ndyehi sii ndo.

Tasi inga ra hermano minoo nacumi sii
ra Filemón, ta zɨquɨ ndɨhɨ cahan ra Pablo

23 Iyo minoo ra ñoho vehe caa ɨɨn ñi sihin
mi sa cuenda ra Cristo Jesús. Epafras nañi
ra, ta tasi ra minoo nacumi suun.

24 Ta inga ra tyindyee sii, sa cuenda
tyiño maa ra Ndyoo, Marcos nañi ra, ta ra
Aristarco, ra Demas, ta ra Lucas. Tasi tucu
tandɨhɨ ra minoo nacumi suun.

25 Cuñi xein sa cua cuhva xaan ra Jesu-
cristo sa vaha sii ndo. Maa ra ndyaca ñaha
sii yo. Ta nacuu si tacuan.

Minoo Carta I Tyaa Ra San
Pablo Sii ÑiyɨvɨHebreo Sa
Sino Iñi TuhunNdyoo
I cahan ra Cristo zehe ra Ndyoo sihin yo

sa cuenda zutu ra
1Ta sa naha i cahan ra Ndyoo cuaha xaan

saha ta cuaha xaan cuhva sihin ñiyɨvɨ sa
cuu profeta, ta i nacatyi ra cuan sihin ñiyɨvɨ
sahnu sii yo tandɨhɨ sa i catyi ra Ndyoo.

2Zoco vityi nu sa cuñi ndɨhɨ tyiemvu i tasi
raNdyoo sii Zehe ra, ta i cahan ra sihin yo sa
cuenda ra Ndyoo Zutu ra. Ta i saha cuenda
ra Ndyoo tandɨhɨ cuii sa iyo sii ra sii Zehe
ra. Ta sihin Zehe ra i zavaha ra Ndyoo ñuu
ñiyɨvɨ.

3 Ta ndisi xaan Zehe ra Ndyoo sihin sa
ndisi sa iyo sii Zutu ra. Ta tandɨhɨ cuii
sa zavaha Zehe ra Ndyoo, zañaha si vatyi
Ndyoo cuu ra. Ndyaca ñaha ra tandɨhɨ cuii
sa iyo sihin tuhun cahan ra. Maa ra cuu ra i
sihi vatyi cuazandasi ra cuatyi yo, ta i zanaa
ra sii si. Ta zɨquɨ i nandoto ra, ta i sicundyaa
ra siyo cuaha ra Ndyoo Zutu ra, ra ndyaca
ñaha andɨvɨ. Ta ndyaca ñaha ra sihin ra.

Cahnu ca Zehe ra Ndyoo ta zɨquɨ ángel
4 Cahnu xaan ca i nduu Zehe ra Ndyoo ta

zɨquɨ ángel, ta sito yo vatyi cahnu ca ra vatyi
Zehe Ndyoo cuu sii ra. I saha ra Ndyoo zɨvɨ
cuan sii ra, ta ñiñi ca si ta zɨquɨ zɨvɨ ángel.

5Numinoo saha tañá catyi raNdyoo sihin
numinoo ángel:
Yoho cuu Zehi,
Vityi zañehi vatyi Zehi cuu suun.
Zoco i catyi ra Ndyoo sa cuenda ra Jesús:
Yuhvi cua cuu zutu ra,
Tamaa ra cua cuu zehi.

6Ta quɨvɨ i cacu Zehe ra, ra cahnu ca, ñuu
ñiyɨvɨ ya, i catyi ra Ndyoo:
Nazacahnu tandɨhɨ cuii ángelNdyoo sii ra.

7Catyi ra Ndyoo sa cuenda ángel vatyi:
Tañi tatyi cuu ra, ta tañi ñúhu cuu ra.

8Zoco sa cuenda Zehe ra catyi ra Ndyoo:
Ndyoo cuun, ta cua cundyaca ñohon tandɨhɨ

cuii tyiemvu.
Ndoo xaan cua cundyaca ñohon.
9 Cuñi xoon sa zavaha ñiyɨvɨ sa ndoo, ta

cuxaan xoon sihin sa ña vaha.
Yucuan cuenda saha raNdyoo sa zɨɨ xaan ca

cuñun ta zɨquɨ tandɨhɨ inga ñiyɨvɨ.
10Ta inga saha i catyi tucu ra Ndyoo sihin

ra:
Ra ndyaca ñaha cuun, ta nu i quisaha si i

zavohon ñuu ñiyɨvɨ,
Ta i zavohon andɨvɨ sihin ndohon.
11Cunaa si cuan, zoco cua ndoomoo.
Cua ndusahnu ñuu ñiyɨvɨ ta andɨvɨ tañi

ndusahnuminoo zahma.

12 Ta cua natuun sii si tañi minoo zahma ñi
cuu si, ta cua nazama si tañi nazama
ñiyɨvɨ sii zahma ñu.

Zoco yohoma zamon, tama cuumoondaha
ñi.

13 Zoco numinoo saha ñá catyi ra Ndyoo
sihinminoo ángel:
Cundyoonsiyocuehindyacuazahacanei sii

tandɨhɨ ra xaan iñi suun ta zɨquɨ cua
cuhve sa cundyaca ñohon sii tandɨhɨ
ra.

14 Ña tacuan catyi ra Ndyoo sihin ángel
vatyi muzu ñi cuu ra cuan. Tasi ra Ndyoo
sii ra sa cua tyindyee ra ta zacuenda ra sii
ñiyɨvɨ cua zacacu ra Ndyoo.

2
Cahnu xaan cuu cuhva zavaha ra Ndyoo

sa cua zacacu ra sii ñiyɨvɨ
1 Yucuan cuenda cuñi si sa sino xaan iñi

yo sii sa ndisa sa siñi yo, coto zandoo yo sii
si.

2 I sityiño ra Ndyoo ángel, ta i nacatyi ra
ley ra Ndyoo sihin raMoisés. Sihin ley cuan
i sindyaca ñaha maa ra Ndyoo quɨvɨ cuan,
ta ñu ñá tyaa yahvi i ndoho ñu tandɨhɨ saha
tañi tahan si.

3Tamaa tucu yo, ma cuu cacu yo tatu ma
tyaa yo yahvi cuhva i cahan ra Jesucristo ra
ndyaca ñaha sii yo, cuhva cua zacacu ra sii
yo. Cahnu xaan cuu cuhva i zavaha ra. Ta
ra i siñi sa cahan ra Jesús i nacatyi ra sihin
yo cuhva i catyi ra.

4 Ta i zañaha casi ra Ndyoo vatyi sa ndisa
cuu tuhun cuan vatyi i zavaha ra zeña ta
cuaha nuu sa ndyityi, ta i saha ra cuaha
cuhva sa cuu zavaha ñiyɨvɨ sihin cuhva sa
saha Tatyi Ii ra, cuhva cuñimaa ra Ndyoo.

Ra Jesús cuu ra cua cuhva sa cacu ñiyɨvɨ
5Ña saha ra Ndyoo sa cua cundyaca ñaha

ángel sii ñuuñiyɨvɨ sa cua coo ityi nuu ca, ñuu
ñiyɨvɨ sa cahanmaa yo tuhun.

6 Zoco iyo nu catyi Tuhun Ndyoo tye-
hen cuhva cahan minoo ra profeta sihin ra
Ndyoo sa cuenda ra Cristo:
¿Ñaa ra cuu minoo rayɨɨ ta nacohon xaan

iñun sii ra,
Ta ñaa cuenda zacahnu xoon sii ra cu zehe

ñiyɨvɨ?
7 Zuhva ni quɨvɨ, quɨvɨ ndyaa ra ñuu ñiyɨvɨ

cua zanduluhlu xoon sii ra ta zɨquɨ
ángel,

Ta cuee ca cua zanducahnu xoon sii ra,
Cua cuhva xoon cuhva sii ra, ta tyaa xoon

yahvi sii ra;
8 Ta sohon sa cundyaca ñaha ra tandɨhɨ cuii

sa iyo.
Quɨvɨ i saha ra Ndyoo sa cundyaca ñaha
ra sii tandɨhɨ, ñahñi sa cua cumañi sa ma
cuu cundyaca ñaha ra. Zoco tañaha ca cua

ndyehe yo sa cundyaca ñaha ra sii tandɨhɨ
cuii.

9 Zoco ndyehe yo sii ra Jesús, ra i quisi
ndyagloria. Luhlu ca i nduu ra ta zɨquɨángel
zuhva ñi quɨvɨ. Ta vityi zacahnu xaan ra
Ndyoo sii ra ta saha xaan ra cuhva sii ra
vatyi i sihi ra sa cuenda maa yo. Vaha xaan
cuu maa ra Ndyoo, ta yucuan cuenda i sihi
ra Jesús sa cuenda tandɨhɨ ñiyɨvɨ ñuu ñiyɨvɨ.

10 Maa ra Ndyoo i zavaha tandɨhɨ, ta sa
cuendamaa ra i sino si. Vaha cuu si sa saha
ra sa ndyehe ra Jesús tundoho vatyi cuhva
cuan cua cuu ra Jesús sa cuenda tandɨhɨ
ñiyɨvɨ ñuu ñiyɨvɨ. Sihin cuhva i zavaha ra
Jesús ta i zacacu ra sii cuaha xaan ñiyɨvɨ, ta
cuu nduu ñu ñiyɨvɨ ra Ndyoo ta cuhun ñu
gloria. Ta sihin tundoho sa i ndyehe ra Jesús
ta i nduu ra ra cua cuhva sa cua cacu ñiyɨvɨ.
Cuhva cuan i zavaha ra tandɨhɨ sa cuñimaa
ra Ndyoo.

11Ñiyɨvɨ sa sa nduvaha sihin ra Ndyoo ta
ra i zanduvaha sii ñu, ɨɨn ñi Zutu ñu. Yucuan
cuendaña cahannuura zanduvaha sii ñu sa
catyi ra vatyi tahan ra cuu sii ñu.

12Tyehen catyi ra:
Ndyoo Zuti, cua quehin tuhun nuu yañi,
Cua zacahni suun nu yucu ñiyɨvɨ sino iñi

suun.
13Ta inga saha i catyi ra:

Nɨɨ xaan cua cuu iñi sii Zuti.
Ta inga tucu saha i catyi ra:
Ica vii ya sihin zehi, ñiyɨvɨ i saha ra Ndyoo

sii.
14Zehe ra Cristo, coño ñuhu ta nɨñɨ cuu ñu.

Yucuan cuenda i nduu tucu ra Jesús minoo
ñiyɨvɨ sa iyo coñoñuhu ta nɨñɨ. Vatyi tatu cua
nduuraminooñiyɨvɨ cuacuucuura, ta sihin
cuhva cuan zanaa ra cuhva iyo sii cuihna.
Vatyi maa ra cuihna cuu ra i quisaha sihin
tuhun sa sihi ñiyɨvɨ.

15 Zoco sihin cuhva sa sihi ra Jesús ta
i zanaa ra cuhva sa sahñi cuii cuihna sii
ñiyɨvɨ, ta zacacu ra Jesús sii ñiyɨvɨ sihin
tuhun sa yuhu xaan ñu coto cuu ñu. Tañi
sa nuhñi ñiyɨvɨ tandɨhɨ quɨvɨ i cuu si vatyi i
yuhu xaan ñu sa cuu ñu.

16 Ndisa cuii vatyi ñá quisi tyindyee ra
Jesús sii ángel. Zoco quisi tyindyee ra sii
tandɨhɨ zehe ra Abraham.

17Yucuan cuenda i nduu rañiyɨvɨ sa ndisa
tañi tandɨhɨ maa yo, ra cu yañi ra. Ta sa
cuenda cuan cundahvi xaan iñi ra sii yo.
Zavaha ra tandɨhɨ sa catyi ra Ndyoo, ta cuu
ra zutu ya cahnu sa cuenda yo ityi nuu ra
Ndyoo. Ta i tyiyahvi ra sa cuenda cuatyi
ñiyɨvɨ.

18Maa ra i ndyehe xaan tundoho cuhva i
nducu coto ihñi cuihna sii ra, zoco ñahñi sa
ña vaha i zavaha ra. Ta yucuan cuenda cuu
xaan tyindyee ra sii ñiyɨvɨ quɨvɨ nducu coto
ihñi cuihna sii ñu.

3
Ra Jesús, cahnu ca ra ta zɨquɨ raMoisés

1Yucuan cuenda, ndoho hermanos, i casi
ra Ndyoo sii ndo vatyi cua zanduvaha ra sii
ndo. I casi ra sii ndo vatyi cuhunndo gloria.
Vityi cuñi sa cua nacañi iñi ndo sa cuenda
ra Jesús. Maa ra cuu ra i tasi ra Ndyoo sihin
tyiño ra. Ta ra cu zutu ya cahnu cuu ra sa
cuendamaa yo, ta sino xaan iñi yo sii ra.

2 I tava ra Ndyoo tyiño sii ra Jesús sa cuu
ra zutu ya cahnu sa cuenda yo, ta i zavaha
ra tandɨhɨ sa cuñi maa ra Ndyoo. Tañi ra
Moisés i zavaha ra tandɨhɨ sa cuñi ra Ndyoo
nu i siyucu ñiyɨvɨ hebreo quɨvɨ cuan. Ta
ñiyɨvɨ hebreo i cuu ñiyɨvɨ sii maa ra Ndyoo.

3 Ta cahnu ca ra cuu ra Jesús ta zɨquɨ ra
Moisés vatyi ñiñi ca cuu ra zandaa minoo
vehe ta zɨquɨmaa si.

4 Tahan tahan vehe sa iyo, iyo ra zandaa
sii si, zoco ra i zavaha tandɨhɨ cuu maa ra
Ndyoo.

5 Vaha xaan sa i zavaha ra Moisés si-
hin ñiyɨvɨ ra Ndyoo quɨvɨ cuan, zoco minoo
muzu ra Ndyoo ñi i cuu maa ra ta minoo ra
saha sa ndaa ñi i cuu ra. I nacatyi ra sihin
ñiyɨvɨ tandɨhɨ sa i catyi ra Ndyoo sihin ra.

6 Zoco ra Cristo cuu ra zehe ra Ndyoo,
ta i zavaha ra tandɨhɨ sa i catyi ra Ndyoo.
Ndyaca ñaha ra sii tandɨhɨ ñiyɨvɨ sa sino iñi
sii ra Ndyoo. Ta maa yo cuu vehe ra Ndyoo
tatu ma yuhu yo cahan yo tuhun ra ndya
cuhva ndya cua quisi tucu ra Jesús. Ta tatu
zɨɨ xaan cuñi yo nɨɨ ñi sa ndatu yo sii ra.

Cua quitatu ñiyɨvɨ sa sino ndisa cuii iñi sii
ra Ndyoo

7Yucuan cuenda catyi Tatyi Ii ra Ndyoo:
Vityi tatu siñi ndo sa cahan ra Ndyoo,
8Ma zandundava xaan ndo iñi ndo,
Tañi i zavaha ñiyɨvɨ hebreo quɨvɨ i nducu

coto ihñi ñu sii ta i zacuxaan xaan ñu
siinu i sicanooñuminoonu ityixaan.

9 Yucuan i nducu coto ihñi xaan ñu sii vazu
i ndyehe ñu cuhva i zavehi uu xico
cuiya.

10Yucuan cuenda i cuxein sihin ñiyɨvɨ cuan,
Ta i catyi: “Tandɨhɨ saha zandooñu ityi vaha

ta sica noo ñu minoo ityi ña vaha, ta
zandavi ñaha si sii ñu,

Ta ña cuñi ñu coto ñu cuhva cuñi sa cua
zavaha ñu.”

11Ta i cuxaan xein, ta i catyi: “Sa ndisa cuii
vatyi ma cuhva mi sa cua saa ñu nu i
zanduvehi nu cua quitatu ñu.”

12 Tacuan i catyi ra Ndyoo. Yucuan
cuenda coto vaha ndo sii ndo hermano coto
ñáhama sino ndisa cuii iñi ndo sa cahan ra
Ndyoo, ta cua zañando sii ra Ndyoo ndito ta
cuhun ndo inga ityi.

13 Cuhva ndo tundyee iñi sii minoo ndo
ta sii inga ndo tandɨhɨ quɨvɨ nɨɨ ñi sa cuu ca,
ta cuhva cuan, yoñi ndo cua zandavi ñaha

cuatyi sii. Vatyi tatu zandavi ñaha cuatyi sii
ndo cua zanduñihindo iñindo tama tyaa ca
ndo yahvi sii ra Ndyoo.

14 Tatu nɨɨ xaan cuu iñi yo sii ra Ndyoo
ndya cuhva ndya cua ndɨhɨ ñuu ñiyɨvɨ, ɨɨn ñi
cua ñihi yo sa vaha sihin ra Cristo.

15 Ta ma naa iñi ndo vatyi vityi cuu nu
catyi ra Ndyoo:
Vityi tatu cuɨñɨ ndo sa cahan ra Ndyoo,
Ma zanduñihi ndo iñi ndo tañi i zavaha

ñiyɨvɨ hebreo quɨvɨ i zacuxaan ñu sii.
Catyi ra Ndyoo.

16 ¿Ta yoo cuu ñiyɨvɨ i siñi sa cahan ra
Ndyoo ta i zacuxaan ñu sii ra? Ñiyɨvɨ cuan
cuu ñu cuahan sihin ra Moisés. Ta cuahan
ra ityi nuu, ta i tava ra sii ñuñuuEgipto quɨvɨ
cuan.

17 ¿Ta yoo sihin i cuxaan ra Ndyoo uu xico
cuiya? Zuun ñi sihin ñiyɨvɨ cuan i cuxaan ra
vatyi i zavaha ñu cuatyi, ta yucuan cuenda i
sihi ñu sisi cuhu ityi cuahan ñu.

18¿Ta yoo sii saha raNdyoo tuhun ra vatyi
ma cuhva ra sa cua saa ñu nu cua quitatu
ñu? I saha ra tuhun cuan sii ñiyɨvɨ ñá tyaa
yahvi sii ra.

19 Ta cuhva cuan ndyehe yo vatyi ñá cuu
quɨhvɨ ñu vatyi ñá sino ca iñi ñu sa catyi ra
Ndyoo.

4
1 Vityi iyo ca tuhun i saha ra Ndyoo sa

cuenda sa quɨhvɨñiyɨvɨ ra nu cuaquitatu ñu.
Yucuan cuenda cuñi si sa cuyuhu yo coto
coo zuhva maa ndo sa cua catyi ra Ndyoo
vatyi ma cuu quɨhvɨ ndo.

2Ndisavatyi sañihimaayoTuhunVahara
Ndyoo tañi i ñihi ñiyɨvɨ sahnu hebreo sii si.
(Tuhun cuan cuu nu i catyi ra Ndyoo vatyi
cua cuhva raminoonucuaquitatuyo), zoco
ñá tyindyee si siimaa ñu vatyi ñá sino ndisa
cuii iñi sii si.

3Ta maa ñimaa yo sa sino iñi, cuu quɨhvɨ
yo nu cua quitatu yo tañi sa catyi maa ra
Ndyoo:
Sa cuxein ta sehi tuhin vatyi ñiyɨvɨ ña sino

iñi sii,
Ma cuu quɨhvɨ ñu nu cua quitatu ñu.
Catyi ra Ndyoo. Tacuan i catyi ra vazu sa
ndyaa listo si ndya quɨvɨ i ndɨhɨ zavaha ra
ñuu ñiyɨvɨ.

4Vatyi iyo nu i catyi ra tyehen sa cuenda
quɨvɨ cu usa cuan: “I quitatu ra Ndyoo quɨvɨ
cu usa cuan, ta ñá zatyiño ca ra quɨvɨ cuan.”

5 Ta iyo tucu nu catyi si tyehen: “Ndaha
cuii ñi ma cuu quɨhvɨ ñu nu cua quitatu ñu
sihin.” Catyi ra Ndyoo.

6 Iyo ca ñiyɨvɨ cua quɨhvɨ vatyi ñiyɨvɨ i ñihi
tuhun cuan sa xihna ñi, ñá cuu quɨhvɨ ñu
vatyi ñá tyaa ñu yahvi sii ra Ndyoo.

7 Yucuan cuenda i saha tucu ra Ndyoo
inga saha sa cuacuuquɨhvɨñiyɨvɨ. I cahanra
Ndyoo sihin ra David, ta i nacatyi ra David

tyehen, cuhva i catyi tucu ra Ndyoo inga
saha zuunñi cuhva tañi i catyi ra sihinñiyɨvɨ
hebreo ta sa naha:
Vityi tatu cuɨñɨ ndo sa quehin,
Ma zañihi ndo iñi ndo.

8 Tatu sa i sindyaca ra Josué sii ñiyɨvɨ nu
cua quitatu ñu sa ndisa cuii, ma cahan ca
ra Ndyoo inga saha sa cuenda inga quɨvɨ nu
cua cuu quɨhvɨ ñiyɨvɨ nu cua quitatu ñu.

9Zoco i cahan ra cuhva cuanvatyi cumañi
ca quɨhvɨ ñiyɨvɨ ra Ndyoo nu cua quitatu ñu
sa ndisa cuii.

10 Tatu sa quɨhvɨ minoo ra nu saha ra
Ndyoo nu cua quitatu ra, sa zandoo ra cuan
tyiño ra ta quitatu ra tañi i quitatu ra Ndyoo
quɨvɨ sa ndɨhɨ zavaha ra ñuu ñiyɨvɨ.

11 Yucuan cuenda nanducu xaan yo
cuhva quɨhvɨ yo nu cua quitatu yo yucuan;
natyaa yo yahvi sii ra Ndyoo coto cuu yo
tañi i cuu ñiyɨvɨ hebreo ta sa naha ta ma
cuñihi yo saa yo.

12 Vatyi tandɨhɨ cuii tuhun cahan ra
Ndyoo, ndito si, ta iyo xaan cuhva sihin si.
Ñihi xaan si tañi minoo espada ta cuñihi si
saa si ndya añima yo ta ndya sa siñi tuñi sii
yo. Ta zañaha casi Tuhun Ndyoo sii yo ñaa
sa sica iñi yo sihin añima yo tatu vaha si a ña
vaha si.

13 Ñahñi maa sa cuu cuxehe nuu maa ra
Ndyoo. Sito maa ra tandɨhɨ cuii sa zavaha
tandɨhɨ ñiyɨvɨ nacahnu ñuu ñiyɨvɨ. Ta cua
nacuhva cuenda yo sii ra tandɨhɨ cuii sa
zavaha yo.

Ra Jesús cuu ra cu zutu ya cahnu
14 Ra Jesús, zehe ra Ndyoo cuu sii ra, ta

maa ra cuu zutu ya cahnu sa cuenda yo ityi
nuu ra Ndyoo ndya gloria. Yucuan cuenda
natɨɨn cuenda vaha yo cuhva sa sino xaan
iñi yo sii ra.

15 Vatyi ra cu zutu ya cahnu sa cuenda
maa yo, cutuñi iñi ra ñaa cuenda cuñi yo
zavaha yo cuatyi vatyi i nducu coto ihñi
cuihna sii ra tandɨhɨ cuii cuhva tañi nducu
coto ihñi ra sii maa yo, zoco ñá zavaha ra
Jesús numinoo cuatyi.

16 Yucuan cuenda ña vaha sa yuhu yo.
Nacaca xaan yo sii ra Ndyoo vatyi tyindyee
ra sii yo. Ta cua tyindyee ra sii yo vatyi cua
cundahvi iñi ra sii yo, ta cua zaha ra tumañi
iñi sii yo ta tyindyee ra sii yo tatu iyo sa siñi
ñuhu sii yo.

5
1 Tandɨhɨ ra cu zutu ya cahnu sa cuenda

ñiyɨvɨ hebreo, ñiyɨvɨ cuu maa ra. I casi ra
Ndyoo sii ra vatyi cua cahan ra sa cuenda
tandɨhɨ ñiyɨvɨ ityi nuu ra Ndyoo. Sahñi ra
quɨtɨ ta saha tucu ra inga sa sahamaa ñiyɨvɨ
sa cuenda cuatyi ñu.

2 Iyo saha i zavaha tucumaara sañavaha.
Yucuan cuenda cutuñi iñimaa ra cuhva iyo

ñiyɨvɨ, ta vii xaan i sicoo ra sihin ñiyɨvɨ tondo
ta sihin ñu i zaña ityi vaha tatu i ndu‑uu iñi
ñu cuatyi ñu.

3Ta sa cuenda cuatyi ñiyɨvɨ ta cuatyi tucu
maa ra, ñiñi xaan cuñi si sa cua cahñi ra
quɨtɨ.

4Zoco yɨvɨmaa ra i catyi vatyi cua quihin
ra tyiño sa cuu ra ra cu zutu. Maa ra Ndyoo
i casi sii ra, zuun ñi cuhva tañi i casi ra sii ra
Aarón.

5Ta zuun ñi cuhva cuan, ñá zanduñiñi ra
Cristo sii ra, ta yɨvɨ maa ra catyi vatyi cua
nduu ra minoo ra cu zutu ya cahnu. Ña
tacuan. Maa ra Ndyoo cuu ra i casi sii ra
Cristo. I catyi ra Ndyoo sihin ra:
Yoho cuu zehi;
Vityi zanducahnumi suun.

6 Ta inga saha i catyi ra Ndyoo sihin ra
tyehen:
Minoo ra cu zutu cua cuun tandɨhɨ cuii

tyiemvu.
Cua cuun tañi ra Melquisedec.

7Quɨvɨ i cuu ra Jesúsminooñiyɨvɨ ihya ñuu
ñiyɨvɨ, i cahanxaan ra sihin raNdyoo, ta ñihi
xaan i sacu ra ta i sica xaan ra tumañi iñi sii
ravatyi cuuzacacuraNdyoosii ra tamacuu
ra. Ta i siñi ra Ndyoo sa cahan ra vatyi cua
zavaha ra tandɨhɨ sa catyi ra Ndyoo.

8 Ta vazu zehe ra Ndyoo cuu sii ra Jesús,
zoco sihin cuhva i ndyehe ra tundoho ta i
cutuhva ra tyaa ra yahvi sii ra Ndyoo.

9Ta sa yaha cutuhva ra tandɨhɨ sa cuñi ra
Ndyoosacoto ra, ta zɨquɨ i ñihi ra cuhvasaha
ra sa cundito ñiyɨvɨ tandɨhɨ cuii tyiemvu,
tandɨhɨ ñiyɨvɨ tyaa yahvi sii ra

10 vatyi i casi ra Ndyoo sii ra sa cuu ra
minoo ra cu zutu ya cahnu zuun ñi cuhva
tañi i cuu raMelquisedec.

Ica xaan zandoo yoTuhunNdyoo tatu sa
sino iñi yo

11 Iyo cuaha xaan sa cuñi catyi sa cuenda
ra Cristo, zoco yɨɨ xaan cua zacutuñi vehi iñi
ndo vatyi zoho xaan ndo.

12 Vityi sa naha sino iñi ndo, ta tahan si
cuu ndo maestro sii inga ñiyɨvɨ. Zoco sii
maa ndo siñi ñuhu ca sa zañaha ñiyɨvɨ sii ndo
inga saha zuhva zuhva ñaa sa catyi Tuhun
Ndyoo. Cuu ndo tañi sa lee. Ndya vityi sihi
ca ndo zɨcuɨ, ta ña cuu casi vaha ndo xita.
Quehin zɨquɨ minoo cuhva, cuhva iyo ndo
sihin Tuhun Ndyoo.

13 Tatu sihi ca ndo zɨcuɨ cuñi si catyi si
vatyi ña cutuñi vaha iñi ndo Tuhun Ndyoo,
ta cuu ndo tañi sa lee.

14Ta ña cuu casi vaha ndo xita ta cuu ndo
tañi ñiyɨvɨ sahnu sa cuenda Tuhun Ndyoo
tatu ma quisaha nacoto xihna ndo ñaa sa
cuu sa vaha ta ñaa sa cuu sa ña vaha ta
zavaha ndomaa ñi sa vaha.

6
1 Yucuan cuenda, nazandoo yo cuhva i

cuu yo ta nu quisaha sino iñi yo sii ra Cristo,
ta nacuahnu yo sa ndisa cuii sihin Tuhun
Ndyoo. Ma nacani tucu ndo inga saha
Tuhun Ndyoo añima ndo ta zɨquɨ naquisaha
ndaca tucu ndo tucahnu iñi sii ra Ndyoo ta
quisaha sino tucu iñi ndo uu a uñi tahan
saha.

2Mazacuaha xaan ca yo zɨquɨ cuhva yozo
caa cua coo ndutya ñiyɨvɨ ta yozo caa ñihi
ñiyɨvɨ Tatyi Ii. Ta ma zacuaha xaan ca yo
sa cuenda yozo caa cua nandoto ñiyɨvɨ ta
cuhva cua tasi tuñi ra Ndyoo sii ñu.

3Tatu cua cuhva ra Ndyoo, vityi cua yaha
yo ityi nuu ca ta cahan yo inga ca tuhun.

4-6Ñiyɨvɨ sa sito Tuhun Ndyoo sa ndisa ta
ñihi ñu sa vaha sa saha ra Cristo sii ñu ta
tɨɨn cuenda ñu sii Tatyi Ii, ta tatu sa sito ñu
vatyi vaha xaan cuu Tuhun Ndyoo ta tuu
iñi ñu vatyi saha xaan ra Cristo cuhva sii
ñiyɨvɨ sino iñi sii ra. Tatu sa sito ñu tandɨhɨ
cuhvacuan ta zandooñu sii raCristo ta catyi
ñu vatyi ña vaha ra ta ña sino ca iñi ñu, ma
cuu ca zasino yo iñi ñiyɨvɨ sa caa tacuan.
Ma zama tucu ñu cuhva iyo ñu inga saha.
Inuu ñi nduu ñu sihin ñiyɨvɨ i sahñi sii ra
Cristo nuu cruz vatyi sihin cuhva zavahañu
ta sihin cuhva sa quiñi cahan ñu saha xaan
ñu ticahannuu siimaa ra Cristo vatyi cahan
xaan ñiyɨvɨ sii ra sa cuenda cuhva zavaha
ñu.

7 Tañi cuhva sii minoo ñuhu. Tatu coon
vaha zavi nuu si ta sahnu vaha itu a ñaa sa
tasiñiyɨvɨyucuan, tyindyeeñuhu cuansii ñu,
ta ñihi ñuhu cuan sa vaha sii ra Ndyoo.

8 Zoco tatu saha si maa ñi iñu ta yucu sa
ñahñi yahvi ndyaa, ñahñi yahvi ndyaa tucu
ñuhu cuan. Cua catyi ñiyɨvɨ vatyi ña vaha si,
ta cua cayu si.

Nɨɨ xaan cuu iñi yo vatyi sa sito yo vatyi
cua ñihi yo sa vaha xaan cuee ca

9 Ndoho hermanos, cuñi xein sii ndo, ta
vazu quehin sa tacuan, zoco site vatyi iyo
vaha maa ndo sihin Tuhun Ndyoo, ta ña
iyo ndo tañi ñuhu ña vaha cuan. Site vatyi
zavaha maa ndo sa vaha tañi zavaha ñiyɨvɨ
cua cacu.

10 Vatyi ndoo xaan cuu maa ra Ndyoo, ta
ma naa iñi ra cuhva i zatyiño ndo tyiño ra
ta cuhva cuñi xaan ndo sii ñiyɨvɨ ta tyindyee
ndo sii inga ñiyɨvɨ sino iñi sii ra vatyi cuñi
xaan ndo sii maa ra. Ta tacuan zavaha ndo
ndya cuhva ndya vityi.

11 Ta cuñi xein sa cua sino vaha iñi tahan
tahan ndo sii ra Cristo ndya cua cuhva ra
Ndyoo sa cundito ndo tandɨhɨ cuii tyiemvu.

12Ta cuhva cuanma cuzusando, zoco cua
zavaha ndo cuhva zavaha ñiyɨvɨ sino xaan
iñi sii ra Ndyoo. Vatyimaa ñu zandyee xaan
ñu iñi ñu ndyehe ñu tundoho, ta ma zaña ñu

sa sino iñiñuvatyi sihin cuhva cuancuañihi
ñu sa vaha sa catyi raNdyoo sa cua cuhva ra
sii ñu.

13Quɨvɨ i catyi raNdyoo sihin raAbraham
vatyi ndisa cuii cua cuhva maa ra minoo
sa cua cuhva ra sii ra Abraham, ñá ñihi ra
Ndyoo zɨvɨ inga ra cahnu ca cua cahan ra
ta cua coto ra Abraham vatyi ndisa cuii sa
cahan ra. Yucuan cuenda i cahan ra Ndyoo
zuun ñi sihin zɨvɨmaa ra vatyi ñahñi inga ca
zɨvɨ cahnu ca tañi zɨvɨmaa ra Ndyoo.

14 Tyehen i catyi ra Ndyoo sihin ra Abra-
ham: “Ndisa cuii cua tyindyei suun, ta cua
zanducuaha xein suun.” Catyi ra.

15 Ta ra Abraham i zandyee ra iñi ra ta
i ndatu ra quɨvɨ cua cuhva ra Ndyoo sa sa
catyi ra. Ta ndisa i ñihi ra Abraham sii si.

16 Cuhva iyo ñiyɨvɨ ñuu ñiyɨvɨ, tatu saha
minoo ra tuhun ra sii ñu sa cuenda minoo
tyiño sa cua zavaha ra, saha tucu ra cuan
zɨvɨ inga ra cahnu ca ta zɨvɨ tucu maa ra
vatyi tatu ma zavaha ra cuhva catyi ra, cua
tasi tuñi ra cahnu cuan sii ra. Ta sihin cuhva
cuan ta ndoo ñiyɨvɨ vaha vatyi sito ñu vatyi
cua zavaha ra cuhva sa sa catyi ra.

17 Ta zuun ñi cuhva cuan i zavaha ra
Ndyoo. I cuñi ra zañaha ra sii ñiyɨvɨ vatyi
ndisa cuii ra sa cahan ra ta ña zama ra inga
cuhva, yucuan cuenda i cahan ra zuun ñi
sihin zɨvɨmaa ra.

18 Tacuan i zavaha ra. I saha ra tuhun ra
ta i saha ra zɨvɨ ra, ta nduu tahan si cuanma
cuu zama si vatyima cuu cuvatya raNdyoo.
Ta yucuan cuenda maa yo, ra sa quɨhvɨ nu
cua zacacu ra Ndyoo sii yo, cuu cunɨɨ xaan
iñiyo ta cuu tɨɨncuendavahaxaanyo cuhva
i catyi ra Ndyoo vatyi cua cuhva ra sii si sii
yo.

19 Tañi minoo barco, iyo minoo caa vee
xaan sa zanoo ñiyɨvɨ sisi ndutya ityi zuhma
barco ta ma cuu cuhun barco cuan ndya
vaha ñi. Ta tacuan tucu maa yo. Ma caca
xaan iñi yo tatu cacu yo a ma cacu yo vatyi
tuhun i saha maa ra Ndyoo sii yo, ndoo si
sihin yo tandɨhɨ cuii tyiemvu. Ta vityi sa
cuenda sanɨɨ iñiyo sii sa catyimaa raNdyoo
sihin yo ta cuu si tañi sa sá saa yo gloria

20 vatyi sa cuahan maa ra Jesús ndya in-
dyacuan. Sa cuahan maa ra ityi nuu ca
sa cuenda maa yo. Ta yucuan i ñihi ra
minoo tyiño sa ma ndɨhɨ sa cuu ra ra cu
zutu ya cahnu zuun ñi cuhva tañi i cuu ra
Melquisedec.

7
Zutu ya cahnu cuu ra Jesús zuunñi cuhva

tañi i cuu raMelquisedec
1 Ra Melquisedec i cuu ra rey ñuu Salem,

ta i cuu ra ra cu zutu cuenda ra Ndyoo
cahnu. Taminoo saha i tahan ra sii ra Abra-
ham sa nasaa ra ta sa yaha sahñi ra sii ohon

tahan rey. Ta i zoco ñaha ra Melquisedec sii
ra Abraham.

2 Ta tandɨhɨ ndaha tyiño ta xuhun i nama
ra Abraham sii rey ra i sahñi ra, i saha maa
ra minoo sa tahan tahan usi tahan si sii ra
Melquisedec. Zɨvɨmaa ra Melquisedec cuñi
si catyi si “rey ra ndoo xaan”. Ta rey i cuu
ra ñuu Salem. Ta sa yucuan cuñi si catyi si
minoo nu cua cuyucu ñiyɨvɨ sihin sa taxi ñi.

3 Ñahñi nu catyi si yoo ra cuu zutu ra
Melquisedec a yoo ña cuu zɨhɨ ra a yoo cuu
inga ñiyɨvɨ sii ra. Ta ñahñi nu catyi si ama i
cacu ra a ama i sihi ra. Cuu ra minoo ra cu
zutu tandɨhɨ cuii tyiemvu tañi ra cu Zehe ra
Ndyoo.

4 Zaha ndo cuenda vatyi minoo ra ñiñi
xaan cuu ra vatyi ra Abraham i cuu ra zutu
sii tandɨhɨ ñiyɨvɨ sa sino iñi sii ra Ndyoo, ta
i saha xaan ra sa vaha sa i nama ra sii ra
Melquisedec.

5 Catyi ley ra Ndyoo vatyi tandɨhɨ zehe ra
Leví, ra cuu ra cu zutu, cuu quihin ra xuhun
ñiyɨvɨ. Cuu quihin ra minoo sa tahan tahan
usi tahan xuhun ñu. Cuu quihin ra xuhun
cuan sii ra tahan ra.

6 Zoco yɨvɨ ra tahan ra Abraham i cuu sii
ra Melquisedec, zoco zuun ñi i quihin ra
Melquisedec xuhun ra Abraham ta i zoco
ñaha ra sii ra Abraham. Ta sii ra Abraham, i
saha xaan ra Ndyoo tuhun ra.

7 Sito tandɨhɨ ñiyɨvɨ vatyi ra cahnu ca cuu
ra zoco ñaha sii inga ra.

8 Ra cu zutu, ñiyɨvɨ sii ra Leví, quihin
ra xuhun ñiyɨvɨ, ta cuee ca ta cua cuu ra,
zoco cahan Tuhun Ndyoo sa cuenda ra
Melquisedec tañi sa ndito ca ra.

9Ta raLeví ta zehe ra, cuu ra tuhvaquihin
xuhun ñiyɨvɨ sa cuenda tyiño ra sa cuu ra ra
cu zutu, zoco cuu catyi yo vatyi i tyiyahvi
ra Leví xuhun sii ra Melquisedec quɨvɨ i
tyiyahvimaa raAbrahamvatyi ñiyɨvɨ sahnu
ra Leví i cuu sii ra Abraham.

10 Vatyi cua cuu ra Leví tata ra Abraham
quɨvɨ i tahanraMelquisedec sii raAbraham.

11 Saha ra Ndyoo ley ra sii ra Moisés zehe
ra Leví. Ta catyi ley cuan vatyi tata ra
Leví cua cuu ra cu zutu. Tatu sa vatyi cuu
nduvaha ñiyɨvɨ sihin ra Ndyoo sihin cuhva
i zavaha zehe ra Leví, ra cuu ra cu zutu, ña
siñi ñuhu sa tasi ra Ndyoo sii inga ra cu zutu
tañi raMelquisedec (ta ra Cristo cuu ra i tasi
ra Ndyoo). Tatu ñá siñi ñuhu ra Cristo, cua
tasi tucu ra Ndyoo sii inga ra cu zutu, ra cu
zehe ra Leví, zoco ñá zavaha ra tacuan.

12 Ta quɨvɨ i tasi ra Ndyoo sii inga nuu ra
cu zutu, yucuan ta i nazama ley ra.

13 Ta ra sa cahan yo tuhun ihya (ra Cristo
cuu ra) ta yɨvɨ zehe ra Leví cuu sii ra. Ta
ñiyɨvɨ sii ra ña tahan si sii ñu cahñi ñu quɨtɨ
ta cuhva ñu sii tɨ sii ra Ndyoo nu altar.

14Ra Judá i cuu ñiyɨvɨ sahnu sii ra Jesús, ta
ñá catyi ra Moisés vatyi cua coo ra cu zutu
sii ñiyɨvɨ sii ra Judá.

15Zoco ndisi xaan ndyehe yo vatyi i zama
ra Ndyoo cuhva tuhva ñiyɨvɨ sii ra vatyi i
quisi ra Cristo ta cuu ra ra cu zutu ya cahnu
zuun ñi cuhva i cuu raMelquisedec.

16 Yɨvɨ tata ra Leví i cuu sii ra Cristo. Ta
yucuan cuenda ña tahan si sa cuu ra ra cu
zutu. Zoco cuu ra zutu vatyi iyo xaan cuhva
sii ra ta vatyi ma cuu cuu ra.

17 Ta tacuan i catyi minoo ra tyaa Tuhun
Ndyoo nu i tyaa ra tyehen:
Yoho cua cuu minoo ra cu zutu tandɨhɨ cuii

tyiemvu
Zuun ñi cuhva tañi i cuu maa ra

Melquisedec.
18 I tyaa siyo ra Ndyoo sii ley sahnu cuan

vatyi ñá cuu tyindyee si sii ñiyɨvɨ
19 vatyi ñá zanduvaha si sii ñiyɨvɨ sihin ra

Ndyoo. Zoco vityi iyo inga cuhva vaha ca, ta
sa cuenda maa si cuu tuhva yo sii ra Ndyoo
(vatyi zanduvaha ra Cristo sii yo sihin ra
Ndyoo).

20 I saha ra Ndyoo zɨvɨ ra quɨvɨ i catyi ra
vatyi ma naa cuhva sa cuu ra Cristo minoo
ra cu zutu tandɨhɨ cuii tyiemvu.

21 Ñá cahan ra Ndyoo cuhva cuan sa
cuenda inga ra cu zutu, zoco ñihi xaan i
cahan ra Ndyoo ta i saha ra zɨvɨ ra quɨvɨ i
saha ra tyiño sii ra Cristo, ta i catyi ra:
Sa cahan ra Ndyoo, ta ma zama ra inga

cuhva:
“Yoho cua cuuminoo ra cu zutu tandɨhɨ cuii

tyiemvu
Tañi ra Melquisedec.”

22 Sa cuenda ra Cristo, vaha xaan ca tyiño
saa ya ta zɨquɨ tyiño sahnu.

23 Cuhva i sicoo tyiño sahnu cuan, cuaha
xaan ra cu zutu i sicoo vatyi tuhva ra cuan
sihi ta zɨquɨ ñá cuu ca zavaha ra tyiño cuan.

24ZocoraCristo cuuracuzutu tandɨhɨcuii
tyiemvu vatyi ma cuu ca ra cuan.

25 Yucuan cuenda cuu zacacu ndisa cuii
ra sii tandɨhɨ ñiyɨvɨ natuhva sii ra Ndyoo sa
cuenda maa ra vatyi ndito ra tandɨhɨ cuii
tyiemvu, ta cuu cahan ra sihin ra Ndyoo sa
cuenda yo.

26Maa ra cuu ra cu zutu sa siñi ñuhu sii yo
vatyi ii xaan ra; yoñi cuu tyaa cuatyi sata ra.
Numinoo saha ta ñá zavaha ra sa ña vaha.
Vazu ñiyɨvɨ cuu ra tañi maa yo, zoco ñahñi
cuatyi ra, ta ɨɨn ñi ndyaa ra sihin ra Ndyoo
gloria.

27 Ña zavaha ra tañi i zavaha ra cu zutu
ta sa naha vatyi ña cuñi si sa cahñi ra quɨtɨ
tandɨhɨ quɨvɨ sa cuenda cuatyi maa ra ta sa
cuenda cuatyi ñiyɨvɨ vatyi sa yaha zavaha ra
cuhva cuan quɨvɨ i saha ra siimaa ra ta i sihi
ra sa cuendamaa yo.

28Cuhva i sicoo ley sahnu, ndyamaa ra cu
zutu ta i sicoo cuatyi ra, zoco cuee ca i saha
ra Ndyoo zɨvɨ ra ta i tyaa tyiño ra sii zehe ra
sa cuu ra ra cu zutu, ta ñahñi cuatyi ra iyo
tandɨhɨ cuii tyiemvu.

8
Cahan ra Jesús sihin ra Ndyoo sa cuenda

yo
1 Ihya cuuminoo sañiñi sa i catyindi sihin

ndo. Iyo minoo zutu ya cahnu sa cuenda
maa yo. Vaha ca ra ta zɨquɨ ra cu zutu i
zatyiño tyiño raNdyoo cuhva sahnu. Ndyaa
ra gloria siyo cuaha ra Ndyoo nu ndyaca
ñaha ra Ndyoo tandɨhɨ.

2 Yucuan zatyiño ra Cristo nu ii, nu cu si
vehe ñuhu ra Ndyoo sa ndisa vityi. Maa ra
Ndyoo i zavaha sii si ta yɨvɨ ñiyɨvɨ.

3 Tahan tahan ra cu zutu ya cahnu cuñi
si sa cua coo sa cua cuhva ra sii ra Ndyoo.
Yucuan cuenda cuñi si sa coo tucu sa cua
cuhva ra Cristo sii ra Ndyoo.

4 Tatu sa vatyi ndyaa ra Cristo ñuu ñiyɨvɨ
vityi, ma cuu ra minoo zutu ya cahnu ihya
ñuu ñiyɨvɨ vatyi sa iyo ra saha sa saha ra sii
ra Ndyoo cuhva catyi ley sahnu.

5Ra yucuan zavaha raminoo cuhva ñi, ta
zacahnu ra sii ra Ndyoo sisi minoo vehe sa
caa tañi caa sa iyo sisi gloria. Vatyi quɨvɨ sa
cuñi zandaa ra Moisés sii si i catyi ra Ndyoo
sihin ravatyinazacuendavahara ta zavaha
ra sii si tañi cuhva i zañaha ra Ndyoo sii ra
xiñi yucu Sinaí.

6Zoco ra Cristo, i ñihi raminoo tyiño vaha
xaan ca ta zɨquɨ tyiño i zavaha ra cu zutu
ta sa naha. Sa cuenda tyiño saa i zandaa
ra Ndyoo sihin ñiyɨvɨ sino iñi sii ra Cristo ta
vityi cahan ra Cristo sa cuenda yo sihin ra
Ndyoo. Vaha ca tyiño saa ya ta zɨquɨ tyiño
sahnu cuan vatyi vaha ca cuhva i cahan ra
Ndyoo quɨvɨ i zandaa ra sii si.

7Ñá zatyiño vaha tyiño sahnu cuan vatyi
tatu sa vatyi i zatyiño vaha si ma cuñi si sa
coo inga sa saa.

8 Zoco zuun ñi maa ra Ndyoo catyi vatyi
cuñi si sa zama tyiño sahnu cuan vatyi i
catyi ra:
Cua coo quɨvɨ sa cua zandei inga tyiño sihin

ñiyɨvɨhebreo, ñundyaanu cu si Israel
ta ñu ndyaa nu cu si Judá.

9 Ma cuu si tañi tyiño i zandei sihin ñiyɨvɨ
sahnu sii ñu quɨvɨ i tave sii ñu ñuu
Egipto;

Vatyimaañu,ña tyaañu yahvi tyiño i zandei
sihin ñu,

Ta yucuan cuenda i zandoo ihne sii ñu.
Catyi ra Ndyoo.
10 Zoco ihya cuu tyiño saa sa cua zandei

sihin ñiyɨvɨ hebreo cuee ca, catyi ra
Ndyoo.

Cua tyei ley sisi sa siñi tuñi xiñi ñu ta sisi
añima ñu;

Ta yuhvi cua cuu Ndyoo sii ñu,
Tamaa ñu cua cuu ñiyɨvɨ sii.
11 Ta ma cuñi ca si sa zacuaha ñu sii ñiyɨvɨ

yucu yatyi sihin ñu a sii ra tahan ñu.
Ma cuñi si sa catyi ñu: “Nacoto ndo sii ra

Ndyoo”;
Vatyi tandɨhɨ cuii ñu cua coto sii mi, ndya ra

sahnu ca ta ndya ra ndyihi.
12Vatyi cua cundahvi iñi sii ñu sa cuenda sa

ña vaha sa i zavaha ñu,
Tama nacohon ca iñi cuatyi ñu.

13 Quɨvɨ i cahan ra Ndyoo cuhva ya sa
cuendaminoo tyiño saa, cuñi si catyi si vatyi
sa zandɨhɨ ra cuhva sa cuenda tyiño sahnu.
Ta sa cua naa si.

9
Vehe ñuhu sa iyo ñuuñiyɨvɨ ta vehe ñuhu sa

iyo andɨvɨ
1Sa xihnañi tyiño i zandaa raNdyoo sihin

ñiyɨvɨ, saha ra cuhva sii ñu yozo caa cua
zacahnu ñu sii ra. Ta i sicoo minoo vehe
ñuhu ihya ñuu ñiyɨvɨ nu i zacahnu ñu sii ra.

2-3 I zavaha ñiyɨvɨ tañiminoo vehe zahma.
Ta sisi si i sicoo uu tahan cuarto vatyi tyazi
zava ñu sihin zahma. Sa xihna ñi cuarto
cuan nañi si Nu Ii, ta sisi si i siyucu minoo
candelero ta minoo mesa nu siyozo pan ii.
Ta cuarto sa cu uu cuan, nañi si Nu Ii Xaan
Ca.

4 Sisi sa cu uu cuarto cuan i siyucu mi-
noo altar xuhun cuaan nu i sahmi ra cu
zutu ya cahnu cutu taminoo caja iñi xuhun
cuaan sa ñoho yuu nu ndyaa sa usi tahan
nduzu ñuhu ta tutatu ra Aarón ta minoo
quɨyɨ xuhun cuaan sa ñoho zuhvamaná.

5 Xiñi caja cuan nandyaa uu tahan ángel
xuhuncuaan. Nañi si querubines. Tandyaa
sa ndisi xaan sii maa ra Ndyoo nuu si. Ta
zacaa nduu tahan ángel cuan ndisi si nuu
caja cuan nu nañi si Nu Zaha Ra Ndyoo
Tucahnu Iñi Sii Niyɨvɨ. Ma cuu nacatyi casi
tandɨhɨ ca si sihin ndo vityi.

6 Ta tatu sa ndyaa listo tandɨhɨ ndaha
tyiño cuu quɨhvɨ ra cu zutu sisi cuarto sa
xihnañi cuanñaañi cuhvacuñi ra sa cuenda
sa zavaha ra tyiño ra.

7Zocominoo tuhunñi ra cuzutuya cahnu
cuu quɨhvɨ sisi cuarto cu uu cuan. Cuu
quɨhvɨ ra minoo tuhun ñi saha sa minoo
cuiya. Ta ñaa ra nɨñɨ quɨtɨ sa cua quɨtɨ ra nu
nañi si Nu Zaha ra Ndyoo Tucahnu Iñi Sii
Ñiyɨvɨ. Tacuan i zavaha ra sa cuenda cuatyi
maa ra ta sa cuenda cuatyi tandɨhɨ ñiyɨvɨ.

8Ta sihin tandɨhɨ cuhva cuan zañahaTatyi
Ii sii yo vatyi quɨvɨ cuan ñá cuu quɨhvɨ
ndya vahañiñiyɨvɨnundyaa raNdyoo vatyi
ndyaa inga vehe ñuhu cuan, ta maa ñi ra cu
zutu cuu quɨhvɨ yucuan.

9 Ta cuhva cuan zañaha si minoo cuhva
ñiñixaansiimaayovatyi sihin cuhva sahnu
cuan i saha maa ra cu zutu sa saha maa
ñiyɨvɨ sii ra Ndyoo, zoco ñá zanduvaha si sii
ñu sa ndisa cuii.

10Vatyi cuhva sahnu cuan i cahan si maa
ñi sa cuenda ñaa sa cuu casi ñiyɨvɨ ta ñaa sa
cuu coho ñu ta yozo caa cua ndundɨɨ ñu, ta
saha si cuaha nuu ley sa cua tyaa ñu yahvi.
Tandɨhɨ ihya zañaha si sii ñiyɨvɨ vatyi iyo
cuatyi ñu ityi nuu ra Ndyoo. Cuhva sahnu
cuan cuu sa cuñi ra Ndyoo sa cua zavaha
ñiyɨvɨ ndya cua cuhva ra minoo cuhva saa
sa vaha xaan ca.

11 I quisi ra Cristo vatyi cua cuu ra ra cu
zutu ya cahnu sa cuendaminoo cuhva vaha
ca, ta i quɨhvɨ ra sisi vehe ii sa ii xaancavatyi
ndyaa si gloria. Yɨvɨ ñiyɨvɨ i zavaha sii si, ta
ña ndyaa si ñuu ñiyɨvɨ ya.

12Ta ñá quɨhvɨ ra Cristo yucuan sihin nɨñɨ
mvee ta sihin nɨñɨ minoo zɨndɨquɨ luhlu. I
quɨhvɨ ra nu ii xaan ca sisi gloria nu ndyaa
raNdyoovatyi sa sati ranɨñɨmaara, ta sihin
cuhva cuan i ñihi ra cuhva zandasi ra cuatyi
tandɨhɨ yo tandɨhɨ cuii tyiemvu.

13 Ta tatu sihin cuhva sahnu sa sati nɨñɨ
mvee ta nɨñɨ zɨndɨquɨ ta sa sahmi ñiyɨvɨ sii
zɨndɨquɨ ta cuu nduvaha ñiyɨvɨ zuhva sihin
ra Ndyoo,

14 vaha xaan ca cuu si vityi sihin nɨñɨ ra
Cristo vatyi ñahñi cuatyi maa ra, ta i saha ra
sii ra sii raNdyoovatyi cua cuu ra sa cuenda
cuatyi maa yo. I tyindyee Tatyi Ii sii ra, ta
i cuu zavaha ra cuhva cuan. Zanduvaha si
sii yo sa ndisa cuii, ta vityi ma caca xaan
ca iñi yo yozo caa cua cuu ndasi cuatyi yo.
Vityi tyaa yo yahvi sa ndisa cuii sii raNdyoo
ndito.

15 Ra Cristo cuu ra cahan saha ñiyɨvɨ ityi
nuu ra Ndyoo sa cuenda tyiño saa i zandaa
ra Ndyoo. Tacuan zavaha ra vatyi tacuan ta
ñiyɨvɨ i casi raNdyoocuacuuñihiñu sandasi
cuatyi ñu tandɨhɨ cuii tyiemvu vatyi yucuan
cuu sa catyi ra Ndyoo sa cua cuhva ra sii
ñu. Cua ñihi ñu sii si vatyi i sihi ra Cristo,
ta yucuan cuendama tyiyahvi camaa ñu sa
cuenda cuatyi i zavahañuquɨvɨ i sindyaañu
sihin tyiño sahnu i zandaa ra Ndyoo, quɨvɨ
tañaha ca zandaa ra tyiño saa.

16 Tatu sa sihi minoo ñiyɨvɨ ta i zandoo ra
minoo tutu ta catyi si ñaa ndaha tyiño ra
cua ñihi minoo minoo ñiyɨvɨ sii ra, yoñi cua
ñihindaha tyiño cuan tatumacuuzañahañu
vatyi i sihi ndisa cuii sitoho si.

17 Zoco tatu i sihi ndisa cuii ra, tacuan ta
zɨquɨ cuu cutyiñoñu tutu i tyaa ra sa cuenda
ndaha tyiño ra, ta cacu ndisa cuii tyiño i
zandaa ra sa cuenda si.

18Yucuan cuenda ndya sa xihna ñi tyiño i
zandaaraNdyoo ta i satinɨñɨquɨtɨ sa cuenda
si vatyi cuñi si sa coo minoo sa cuu ta cua

coto ñiyɨvɨ vatyi cua zavaha raNdyoo cuhva
catyi ra.

19Vatyi sa yaha nacatyi ra Moisés tandɨhɨ
usi tahan ley maa ra Ndyoo sihin tandɨhɨ
ñiyɨvɨ, ta zɨquɨ i quihin ra nɨñɨ zɨndɨquɨ lee
ta nɨñɨ mvee, ta i tyihi ra ndutya, ta i zatyii
ra zuhva zoco yutu sa nañi hisopo sa nuhñi
sihin yuhva cuaha, ta i quɨtɨ ra sii si nuu tutu
nu ndyaa ley cuan, ta i zatyii ra sii si ta sii
tandɨhɨ ñiyɨvɨ sihin nɨñɨ ta ndutya cuan.

20 Ta i catyi ra Moisés: “Ihya cuu nɨñɨ sa
cuenda tyiño zandaa ra Ndyoo sihin ndo.
Ihya cuu cuhva catyi ra cua zavaha ndo.”
Tacuan i catyi ra Moisés.

21Ta zuun ñi cuhva cuan i quɨtɨ ra nɨñɨ sisi
vehe ñuhu cuan ta nuu tandɨhɨ ndaha tyiño
sa sityiño ñiyɨvɨ sa cuenda sa zacahnu ñu sii
ra Ndyoo quɨvɨ cuan.

22Cuhva catyi ley sahnu cuan cuñi si catyi
si sa sa yatyi tandɨhɨ nduvaha ityi nuu ra
Ndyoo sihin sa quɨtɨ ñiyɨvɨ nɨñɨ nuu si. Ta
tatu ñahñinɨñɨ cua cati, ma cuu ndasi cuatyi
ñiyɨvɨ.

I zandɨhɨ ra Cristo cuhva iyo sii cuatyi
quɨvɨ i saha ra sa cuu ra

23 Ta ndaha tyiño sa iyo ñuu ñiyɨvɨ ya,
minoo cuhva ñi cuu si sii sa iyo sisi gloria.
Ta zuun ñi cuhva sa nduvaha si ityi nuu ra
Ndyoo, ta tacuan tucu cuñi si sa ndu‑ii sa
iyo sisi gloria, zoco sihinminoo cuhva vaha
xaan ca.

24 Vatyi ra Cristo ñá quɨhvɨ ra sisi minoo
vehe i zavaha ñiyɨvɨ sa caa cuhva caa vehe
sa cuu vehe raNdyoo sa ndisa. I quɨhvɨmaa
ra sisi gloria, ta cahan ra sihin ra Ndyoo sa
cuendamaa yo.

25 Ña cuñi si sa cuu ra Cristo cuaha saha
tañi zavaha ra cuzutuya cahnuhebreo ihya
ñuuñiyɨvɨnuquɨhvɨ ra vehe ii sihinnɨñɨquɨtɨ
tahan tahan cuiya.

26 Vatyi tatu tacuan cuñi si sa cuenda ra
Cristo, cua ndyehe ra tundoho cuaha saha
ndya ta sino ñuuñiyɨvɨ ta ndya vityi. Zoco ña
tacuan cuu si. I quisi ra Cristo minoo saha
ñi, ta i quisi ra vatyi cua zandɨhɨ ra cuhva
iyo sii cuatyi. Ta i zandɨhɨ ra cuhva iyo sii
si quɨvɨ i saha ra sa cuu ra.

27Ta ñuu ñiyɨvɨ ya, minoo saha ñi cua cuu
yo, ta zɨquɨ cua tyicuhva ra Ndyoo sii yo.

28 Ta zuun ñi cuhva cuan i cuu si sihin ra
Cristo. I sihi ra minoo saha ñi sa cuenda
cuatyi cuaha ñiyɨvɨ. Ta cua quisi ra inga
saha zoco yɨvɨ ca sa cuenda sa cua cuu ra
sa cuenda cuatyi yo. Inga saha cua quisi ra
vatyi cua zacacu ra sii ñiyɨvɨ sa ndatu xaan
sii ra.

10
1 Ley sahnu cuan, i cuu si tañi minoo

xiñahñu ñi sii sa vaha sa cua coo cuee ca,
zocoyɨvɨ savahacuancuu ley sahnucuansa

ndisa vatyi sa cuenda cuhva sahnu cuan ta
tahan tahancuiya ta sahamaañiyɨvɨ sa saha
ñu sii raNdyoo, zocoñácuuzanduvahasi sii
ñu sihin ra Ndyoo sa ndisa cuii.

2 Tatu sa vatyi i nduvaha ñu sihin ra
Ndyoo sa ndisa sihin cuhva cuan, minoo
tuhunñi saha cuazavahañu sii si ta sandasi
ñi cuatyi ñu ta ma caca ca iñi ñu sa iyo ca
cuatyi ñu.

3 Zoco i saha ñu sa saha ñu sii ra Ndyoo
tahan tahancuiya, ta i nacohon iñiñu cuatyi
ñu cuhva cuan.

4Vatyi nɨñɨ zɨndɨquɨ ta nɨñɨmvee, ma cuu
zandasi si cuatyi yo.

5Yucuancuendaquɨvɨ i quisi raCristoñuu
ñiyɨvɨ i catyi maa ra sihin ra Ndyoo Zutu ra:
Ña cuzɨɨ iñun sihin sa sahñi ñiyɨvɨ quɨtɨ ta

saha ñu suun a ñaa inga sa cua cuhva
ñu suun.

Yucuan cuenda i zavohon coño ñuhi vatyi
cua cuu cuhve sii si suun.

6Ñá tahan iñunñaa sa cua cahmi ñiyɨvɨ a ñaa
sa cua cuhva ñu sa cuenda cuatyi ñu.

7Ta zɨquɨ i catyi mi: “Ndyehe Ndyoo Zuti sa
vasi zavehi cuhva cuñun

Tañi catyi si nuu tutumoo.”
8 Tacuan i catyi ra Cristo, ta nu i catyi ra:

“Ña cuñun ta ña tahan iñun ñaa sa saha maa
ñiyɨvɨ ta sa sahmi ñu sa cuenda cuatyi ñu
cuhva catyi ley sahnu”,

9 ta zɨquɨ i catyi tucu ra: “Ndyehe, vasi
zavehi cuhva cuñun.” Ta sihin cuhva cuan
ta zandɨhɨ ra Cristo cuhva sahnu ta quisaha
tucu ra inga cuhva saa.

10 Ta sihin cuhva saa ya, ndasi cuatyi yo,
ta nduvaha yo sihin ra Ndyoo tandɨhɨ cuii
tyiemvu vatyi sihi ra Cristo sa cuenda yo.

11 Sihin cuhva sahnu cuan nandyaa ra cu
zutu ityi nuu altar tandɨhɨ quɨvɨ, ta tandɨhɨ
quɨvɨ saha xaan ra sa saha ra sii ra Ndyoo,
zoco ñá cuu zandasi si cuan cuatyi ñiyɨvɨ
numinoo saha.

12 Zoco i saha maa ra Cristo zuun ñi sii
maa ra sii ra Ndyoo sa cuenda cuatyi yo
minoo tuhun ñi saha, ta zɨquɨ i sicundyaa ra
siyo cuaha ra Ndyoo.

13Ndatu ra quɨvɨ sa cua tyihi ra Ndyoo sii
tandɨhɨ ra xaan iñi sii ra sisi saha ra.

14Vatyi sihin saminoo tuhunñi saha i sihi
ra Cristo ta ndisa cuii i zanduvaha ra ityi
nuu ra Ndyoo sii tandɨhɨ ñiyɨvɨ cua sino iñi
sii ra.

15Ta saha tucu Tatyi Ii sa ndaa sa cuenda
si vatyi catyi ra:
16 Ihya cuu tyiño cua zandei sihin ñiyɨvɨ

hebreo
Vazu ñá zavaha ñu cuhva catyi inga tyiño i

zandei sihin ñu sa xihna ñi.
Cua tyei lei sisi añima ñu,
Ta cua tyei sii si sisi sa siñi tuñi xiñi ñu.
(Tacuan ta cua zavaha ñu sii si.)

17Ta zɨquɨ i catyi tucu ra Ndyoo:
Ta ma nacohon ca iñi cuatyi ñu ta cuhva ñá

tyaa ñu yahvi sii.
18 Ta tatu sa zandasi ra Ndyoo cuatyi

ñiyɨvɨ, ña cuñi ca si sa cahñi ñiyɨvɨ quɨtɨ a sa
cuhva ñu inga sa cua cuhva ñu sii ra Ndyoo
sa cuenda cuatyi ñu.

Cuñi si sa natuhva yo sii ra Ndyoo
19 Yucuan cuenda, ndoho hermanos, cuu

quɨhvɨ maa yo nu ii xaan ca nu ndyaa ra
Ndyoo vatyi i sati ra Jesús nɨñɨ ra.

20 Ihya cuu cuhva saa i nuña ra Cristo sa
cuenda maa yo vatyi i saha ra sa cuu ra. Ta
cuhva cuan i ndata minoo zahma sa ndita
caa nuu ra Ndyoo, ta vityi cuu quɨhvɨ yo nu
ndyaa ra Ndyoo, ta cua cundito yo tandɨhɨ
cuii tyiemvu.

21Vityi ra cuzutuyacahnusacuendamaa
yo ndyaca ñaha ra tandɨhɨ vehe ra Ndyoo.

22 Yucuan cuenda natuhva yo sii maa ra
Ndyoo. Ta ma ndu‑uu iñi yo. Nɨɨ xaan cuu
iñi yo vatyi cua tɨɨn cuenda ra sii yo vatyi
sa nacatya nɨñɨ ra Cristo añima yo, ta ma
cacaxaanca iñiyo sa cuenda cuatyi yovatyi
ñahñi ca si, ta sa sicoo ndutya yo.

23 Ta vityi ma ndu‑uu iñi yo, ta ma caca
xaan iñi yo tatu cua zacacu ra Ndyoo sii yo
a ma zacacu ra vatyi sa i catyi ra vatyi cua
zacacu ra sii yo, ta nɨɨ xaan cuñi si cuu iñi yo
sii ra.

24Tananducuyocuhva tyindyee tahanyo
sii tahan yo, ta cuhva cuan cua cuñi xaan ca
yo sii tandɨhɨ hermano, ta cua zavaha xaan
ca yo sa vaha.

25 Iyoñiyɨvɨña sahancañu culto, zocomaa
yoma zandoo yo sa tatahan yo. Ta nacuhva
yo tundyee iñi sii minoo yo ta sii inga yo, ta
ñihi ca cuñi si vityi vatyi ndyehe ndo vatyi
sa cuñi saa quɨvɨ cua tyicuhva ra Ndyoo sii
ñiyɨvɨ.

26Ta vityi sa sito yo ñaa sa cuu sa ndisa, ta
tatu catyi yo vatyi ña sino ca iñi yo, ma cuu
ca zandasi ra Ndyoo cuatyi yo tatu tacuan
zavaha yo.

27Ma cuu caca iñi yo vatyi cua ñihi yo sa
vaha, tatu tacuan zavaha yo. Cua cuxaan
xaan raNdyoo sihin yo quɨvɨ cua tasi tuñi ra
sii ñiyɨvɨ. Ɨɨn ñi cua cayu yo sihin ñiyɨvɨ xaan
iñi sii ra Ndyoo.

28 Ta sa naha tatu ñá tyaa minoo ñiyɨvɨ
yahvi sii ley i saha ra Ndyoo sii raMoisés, ta
tatu i saha uu a uñi tahan ñiyɨvɨ sa ndaa sa
cuenda cuatyi ra, ñá cundahvi iñi ñiyɨvɨ sii
ra. I sahñi ñu sii ra.

29¿Atuña sito ndo vatyi ñihi xaan ca tahan
si ndohoñiyɨvɨña sino iñi sii Zehe raNdyoo?
Ña tyaa ñu yahvi sii nɨñɨ ra Cristo sa sati
ra quɨvɨ i zandaa ra Ndyoo tyiño saa sihin
yo. Ta zacuxaan ñu sii Tatyi Ii cuhva cuan.
Ta saha ra Ndyoo Tatyi Ii ra sii yo vatyi
tyindyee ra sii yo.

30Ta sito maa yo sii ra i catyi: “Yuhvi cuu
ra cua cañi sii ñiyɨvɨ. Cua tasi tuñi sii ñu sa
cuenda sa ña vaha sa i zavaha ñu.” Ta iyo
tucu inga nu catyi si tyehen: “Cua tyicuhva
ra ndyaca ñaha sii yo sii ñiyɨvɨ sii ra.” Catyi
si.

31Minoo sa zayuhu xaan sii yo cua cuu si
tatu tahan si sii yo sa cañi ra Ndyoo sii yo.

32 Zoco nacohon iñi ndo cuhva i cuu si
sihin ndo quɨvɨ nacaa quisaha sino iñi ndo
sii ra Cristo. I ndoo ndo sihin ra Cristo
vazu yɨɨ xaan i cuu si, ta i ndyehe xaan ndo
tundoho sa cuenda ra.

33 Iyo saha i zacucahan xaan ñiyɨvɨ nuu
ndo ityi nuu cuaha xaan ñiyɨvɨ. Quiñi xaan
i cahan ñu sii ndo, ta i zandyehe xaan ñu
tundoho sii ndo. Ta iyo saha i ndyehe ndo
tundoho vatyi i zandyehe ñiyɨvɨ tundoho sii
inga ra tahan ndo.

34Vatyi i cundahvi iñindo sii ra ñoho vehe
caa. Ta zɨɨ xaan i cuñindovazu i namañiyɨvɨ
ndaha tyiñondovatyi sito ndovatyi cuañihi
ndo ndaha tyiño vaha ca sa ma tɨvɨ ta ma
cunaa.

35Yucuan cuendama zaña ndo sa sino iñi
ndo sii ra Cristo vityi vatyi cuee ca cua ñihi
xaan ndo sa vaha sa cuenda si.

36Cuñi si sa zandyee xaan ndo iñi ndo, ta
cua cuu zavahando cuhva cuñi raNdyoo, ta
zɨquɨ cua ñihi ndo sa sa catyi ra Ndyoo vatyi
cua cuhva ra sii ndo.

37 Vatyi catyi Tuhun Ndyoo: “Ña cucuee
xaan ca ra. Sa cuñi quisi ra cua quisi.

38 Ta ra sa nduvaha ityi nuu ra Ndyoo
vatyi sino iñi ra sii ra, cuñi si sa nɨɨ xaan cuu
iñi ra sii ra tandɨhɨ saha vatyi tatu quisaha
nayuhu ra ta ndu‑uu iñi ra, ma cuzɨɨ ca iñi
maa ra Ndyoo sihin ra.” Tacuan catyi ra
Ndyoo.

39 Zoco maa yo, yɨvɨ ñiyɨvɨ cunanuhu sata
cuu yo. Maa ñu cuu ñiyɨvɨ cunaa. Zoco maa
yo cuu ñiyɨvɨ sa ña zandoo sa sino iñi yo, ta
cua cacu añima yo.

11
Cuhva cuñi si sa cunɨɨ iñi yo sii ra Ndyoo

1 Tatu nɨɨ cuu iñi yo sii ra Ndyoo sa ndisa
cuii, sito vaha yo vatyi tatu iyo minoo sa sa
catyi raNdyoo sa cua cuhva ra sii yo ta vazu
ña ndyehe yo sii si vityi, zoco cuee ca cua
ñihi yo sii si.

2 Ñiyɨvɨ i sino xaan iñi sii ra Ndyoo ta sa
naha nɨɨ xaan i cuu iñi ñu sii ra, ta yucuan
cuenda i catyi ra Ndyoo vatyi vaha ñu.

3 Sihin sa nɨɨ iñi yo ta sito yo vatyi i cahan
ra Ndyoo ta i sino ñuu ñiyɨvɨ. Cuu ndyehe yo
sii si, zoco i sino si sihin saña cuundyeheyo.

4 Nɨɨ xaan i cuu iñi ra Abel, ta yucuan
cuendavahaca sa i sahamaara sii raNdyoo
ta zɨquɨ sa i saha ra Caín. I quihin ra Ndyoo
sii sa i saha ra Abel, ta sihin cuhva cuan i

zañaha ra vatyi ndoo xaan i cuu ra Abel. Ta
vazu sa naha sihi ra Abel, zoco siñi ca yo
tuhun ra vazu ndya vityi cuhva i sino xaan
iñi ra sii ra Ndyoo.

5 I sino xaan iñi ra Enoc sii ra Ndyoo, ta
yucuan cuenda ñá sihi ra. Cuahan ra sihin
ra Ndyoo ñi vatyi zɨɨ xaan i cuñi ra Ndyoo
sihin ra.

6 Tatu ña nɨɨ cuu iñi yo sii ra Ndyoo, ña zɨɨ
cua cuñi ra sihin yo vatyi yoo ra cuñi tuhva
sii ra Ndyoo, cuñi si vatyi cua sino iñi ra
vatyi iyo ra Ndyoo, ta cuñi si vatyi cua sino
iñi ra vatyi saha ra Ndyoo sa vaha sii ñiyɨvɨ
nanducu sii ra.

7Nɨɨ i cuu iñi ra Noé sii ra Ndyoo. I cahan
ra Ndyoo sihin ra sa cuenda minoo sa cua
coo ityi nuu ca, ta vazu tañaha ca ndyehe ra
Noéminoo sa tacuan, zoco i tyaa ra yahvi sa
cahan ra Ndyoo ta i zavaha raminoo barco,
ta cuhva cuan i zacacu ra sii ñiyɨvɨ sii ra.
Sihin cuhva i sino iñi raNoé sii raNdyoo ta i
zañaha si vatyi ñá sino iñi tandɨhɨ ingañiyɨvɨ.
Ta sa cuenda sa sino iñi raNoé ta i ndyehe ra
Ndyoo sii ra tañi sa ñahñi cuatyi ra.

8Nɨɨ iñi ra Abraham sii ra Ndyoo, ta i cana
ra Ndyoo sii ra vatyi cua quita ra ñuu ra ta
cuhun ra inga ñuu sa cua cuhva ra Ndyoo
sii ra. Ta vazu ñá sito ra Abrahamndyamaa
cua cuhun ra, zoco i tyaa ra yahvi ta cuahan
ra.

9 Ta quɨvɨ i saa ra inga ñuu cuan, nɨɨ xaan
i cuu iñi ra sii ra Ndyoo ta ñá zandaa ra
minoo vehe vaha vatyi sa sito ra vatyi yɨvɨ
ñuu maa ra cua cuu si ta yɨvɨ yucuan cua
ndoo ra. Ta tacuan tucu i zavaha ra Isaac ta
ra Jacob.

10 Tacuan i zavaha ra Abraham vatyi
ndatu ra sa cua cundyaca ra Ndyoo sii ra
ndya inga ñuu vaha ca, ñuu i zavahamaa ra
Ndyoo.

11 Nɨɨ xaan cuu iñi maa ña Sara sii ra
Ndyoo, ta i sicoozeheñavazu sa sahnuxaan
ña, ta yɨvɨ cañaha coo zehe cuuña. Zoco i ñihi
ña zehe vatyi sica iñi ña vatyi cua zavaha ra
Ndyoo cuhva catyi ra.

12Ta yucuan cuenda i sicoo xaan ñiyɨvɨ sii
ra Abraham. Vazu sa sahnu xaan ra ta ma
cuu ca coo zehe ñu, zoco i sicoo minoo, ta i
sicoo cuaha xaan ñiyɨvɨ sii ra tañi iyo cuaha
xaan tiñoo andɨvɨ a tañi ñiyɨtɨ sa iyo yuhu
tyañuhu.

13Tandɨhɨ ñiyɨvɨ sa quehin tuhun ihya, nɨɨ
xaan i cuu iñi ñu sii ra Ndyoo, zoco i sihi ñu
ta ñá ñihi ñu tandɨhɨ sa catyi ra Ndyoo vatyi
cua cuhva ra, zoco i sito ñu vatyi cua quisi
si cuee ca ta zɨɨ xaan i cuñi ñu, ta i catyi ñu
vatyi yɨvɨ ñuu ñu cuu ñuu ñiyɨvɨ ya sa ndisa.

14 Ta ñiyɨvɨ cahan cuhva cuan, zacoto ñu
vatyi cuñi xaan ñu cuhun ñu sica ca (ndya
gloria nu cu ñuu ñu sa ndisa cuii).

15Vatyi tatu sa vatyi i ñoho xaan iñiñuñuu
ñu nu i quita ñu, cuu cunanuhu ñu tatu cuñi
ñu.

16Zoco ñá cuñi ñu cunuhu ñu ndya ñuuñu
vatyi cuñi ñu cuhun ñu inga ñuu vaha ca sa
cuu gloria. Yucuan cuenda ña cahan nuu ra
Ndyoo catyi ra vatyi Ndyoo cuenda ñu cuu
sii ra, ta i zavaha ra minoo ñuu ndya andɨvɨ
nu cua cuhun ñu.

17Quɨvɨ i nducu coto ihñi ra Ndyoo sii ra
Abrahamnɨɨxaan i cuu iñi raAbrahamvazu
i catyi ra Ndyoo vatyi cahñi ra sii ra Isaac
zehe ra. Ta ra Isaac i cuu minoo tuhun
ñi zehe ra Abraham. Zoco i tyaa xaan ra
Abraham yahvi sii ra Ndyoo vatyi i sino
xaan iñi ra tuhun i saha ra Ndyoo sii ra.

18Vatyi sa i catyi ra Ndyoo sihin ra Abra-
ham: “Sa cuenda ra Isaac ta cua coo cuaha
xaan ñiyɨvɨ suun.”

19 I sino iñi ra Abraham vatyi cuu zanan-
doto ra Ndyoo sii ñiyɨvɨ vazu sa sihi ñu. Ta
cuu catyi yo vatyi i nandoto ra Isaac vatyi
sa ndyaa sa cua cuu ra, ta zɨquɨ i nacuhva ra
Ndyoo sii ra sii zutu ra, ta ñá sihi ra.

20 Sa cuenda sa vatyi i sino iñi ra Isaac
vatyi zavaha ra Ndyoo cuhva catyi ra, ta i
sica ra sii ra Ndyoo vatyi cua cuhva xaan ra
sa vaha ityi nuu ca sii ra Jacob ta ra Esaú
zehe ra.

21 Sa cuenda sa vatyi i sino iñi ra Jacob
vatyi zavaha ra Ndyoo cuhva catyi ra, ta i
sica xaan ra sa vaha sii ra Ndyoo sa cuenda
tahan tahan zehe ra José. Quɨvɨ sa cuñi cuu
ra Jacob ta si‑iñi ndyaa ra sihin tutatu ra, ta
i zacahnu ra sii raNdyoo, ta i sica ra sa vaha
cuan sii ra.

22Sa cuenda savatyi i sino iñi ra José vatyi
zavaha ra Ndyoo cuhva catyi ra, ta quɨvɨ sa
cuñi cuu ra i cahan ra sa cuenda yɨquɨ ra. Ta
catyi ra vatyi cuñi ra vatyi naquihin ñiyɨvɨ
yɨquɨ ra cuhun sihin ñu quɨvɨ cua quita ñu
ñuu Egipto.

23Nɨɨ xaan i cuu iñi zutu ta zɨhɨ ra Moisés
sii ra Ndyoo, ta yucuan cuenda ñá saha ñu
sa cuu ra. Quɨvɨ i cacu ra ta i ndyeheñuvatyi
ndasaxaanra, ta i tyixeheñu sii rauñi tahan
yoo vatyi ñá yuhu ñu sii ley i cahan rey ñuu
cuan nu i catyi ra vatyi cua cuu tandɨhɨ rayɨɨ
ndyihi zehe ñiyɨvɨ.

24Ta raMoisés tucu nɨɨ xaan i cuu iñi ra sii
ra Ndyoo, ta quɨvɨ i sahnu ra, ñá cuñi ra cuu
ra zehe ñañi ra rey Faraón.

25 Tahan ca iñi maa ra sa cua ndyehe ra
tundoho sihin ñiyɨvɨ sino iñi sii ra Ndyoo, ta
ma cuzɨɨ iñi ra zuhva quɨvɨ zavaha ra cuatyi
tañi zavaha ñiyɨvɨ ñuu Egipto.

26 I sica iñi ra vatyi vaha ca cua ndyehe
ra tundoho sa cuenda ra Cristo, ra cua quisi
cuee ca. Vaha xaan ca cuhva cuan ta zɨquɨ
tandɨhɨ xuhun cuaan ñuu Egipto cuñi ra
MoisésvatyindaturasacuacuhvaraNdyoo
minoo sa vaha xaan ca sii ra cuee ca.

27 Nɨɨ xaan i cuu iñi ra sii ra Ndyoo, ta
yucuan cuenda i quita ra ñuu Egipto, ta ñá
yuhu ra vazu i cuxaan xaan ra rey sihin ra.
I zandyee xaan ra iñi ra vatyi sito ra vatyi
cuahan ra Ndyoo sihin ra.

28Nɨɨ i cuu iñi ra sii ra Ndyoo, ta i zavaha
ra cuhva catyi ra sa cuenda sa cua cuu
minoo mvee ticatyi lee tahan tahan vehe
ta cua cahyi ñiyɨvɨ nɨñɨ tɨ yutu yuvehe ñu.
Tacuan i zavaha ra vatyi ma cahñi ángel ra
Ndyoo sii ra cu zehe nuu ñiyɨvɨ hebreo.

29Tanɨɨ i cuu iñi tandɨhɨñiyɨvɨhebreo sii ra
Ndyoo. Yucuan cuenda i yaha ñu Tyañuhu
Cuahacuan tañi sa sicañunuñuhu ityi. Zoco
ñiyɨvɨñuuEgipto cuan, ñá cuuyahañu. I sihi
ñu sisi tyañuhu cuan.

30 Zuun ñi sa cuenda sa nɨɨ cuu iñi ñu
hebreo, ta i nduva nuzama siconduu ñuu
Jericó vatyi i siconduu tandɨhɨ ñu yuñuu
Jericó usa tahan quɨvɨ tañi i catyi ra Ndyoo.

31 Sa cuenda sa nɨɨ cuu iñi ña Rahab sii ra
Ndyoo tañá sihi ña sihinñiyɨvɨñá tyaayahvi
sii ra Ndyoo ñuu ña. Vazu minoo ñaha zɨɨ iñi
i cuu ña, zoco ñá sihi ña vatyi i tɨɨn cuenda
vaha ña sii ra hebreo, ra i sindyehe tatu cuu
quindyaa ra ñuu ña.

32 ¿Ta ñaa ca sa cuñi si sa catyi vityi? Ma
cuyatyi ca quehin sa cuenda tandɨhɨ cuii
ñiyɨvɨ i cunɨɨ xaan iñi sii ra Ndyoo, tañi ra
Gedeón, ra Barac, ra Sansón, ra Jefté, ra rey
David, ra Samuel ta tandɨhɨ inga ra profeta.

33 Sa cuenda sa nɨɨ xaan cuu iñi ñu sii
ra Ndyoo ta i zahacanaa ñu sii inga rey. I
zavaha xaan ñu sa ndoo. I ñihi ñu sa sa catyi
raNdyoo vatyi cua cuhva ra sii ñu. I tyazi ñu
yuhu ndicaha.

34 I ndahva ñu ñúhu sa ñihi xaan cayu. I
cacu ñu quɨvɨ i cuñi ñiyɨvɨ cahñi ñu sii ñu
sihin espada. Vazu ña ñihi ñu, zoco i zan-
dundyee ra Ndyoo sii ñu. I cuu zahacanaa
xaan ñu nu sahñi tahan ñu, ta i sino sihin ñu
cuaha xaan ityi zandaru inga ñuu.

35 Ta iyo ñuzɨhɨ nɨɨ xaan i cuu iñi ñu ta i
nandoto ñiyɨvɨ sii ñu sa yaha i sihi ñu. Zoco
inga ñiyɨvɨ, nɨɨ xaan i cuu iñi ñu sii ra Ndyoo,
zoco i ndyehe xaan ñu tundoho ta i sihi ñu
vatyi ñá zandoo ñu sii raNdyoo vazu sihi ñu
sa catyi ra. Sito ñu vatyi tatu ma zandoo ñu
sa sino iñi ñu cua nandoto ñu minoo cuhva
vaha xaan ca.

36 Ingañiyɨvɨ tahanxaanñu tundohovatyi
sacu ndyaa xaan ñiyɨvɨ sii ñu, ta i cañi ñu
sii ñu, ta cuhva ndya sihñi ñu sii ñu sihin
cadena ta tyihi ñu sii ñu vehe caa.

37 I cañi ñiyɨvɨ sihin yuu sii inga ñiyɨvɨ sino
iñi sii raNdyoo, ta sii inga ñu i sahndya zava
ñu. I nducu coto ihñi xaan ñu sii ñu. I sahñi
ñu sii ñu sihin espada. Inga ñiyɨvɨ, ñahñi
zahma ñu sicoo. I ndɨhvɨ ñu ñɨɨmvee ticatyi
ta ñɨɨ mvee. Ndahvi xaan ñu. Ndyehe xaan
ñu tundoho. Ta quiñi xaan i zavaha ñiyɨvɨ
sihin ñu.

38 Vaha xaan vaha xaan maa ñu sino iñi
cuan, ta yaha xaan quiñi i zavaha ñiyɨvɨ ñuu
ñiyɨvɨ sihin ñu. I sica noo ñu nu yoñi ñiyɨvɨ
iyo ta yucu. Ta i quɨhvɨ xehe ñu yavi yuu ta
yavi ñuhu.

39 Tandɨhɨ ñu cuan, nɨɨ xaan i cuu iñi ñu
sii ra Ndyoo, ta vaha i cahan ra Ndyoo sa
cuenda ñu, zoco ñá ñihi ñu sa sa catyi ra
Ndyoo vatyi cua cuhva ra sii ñu.

40 Vatyi cuñi ra Ndyoo sa cua cuatu ñu ta
ñihi ñu sa vaha ca ɨɨn ñi sihin maa yo. Ɨɨn ñi
sihin maa yo cua nduvaha xaan ñu ityi nuu
ra.

12
Nanacohon iñiyosii ra Jesús tandɨhɨ saha

1 Cuaha xaan ñiyɨvɨ sa nɨɨ xaan i cuu iñi
sii ra Ndyoo ta sihi ñu ta ndyehe ñu sii maa
yo vityi. Yucuan cuenda nazandoo yo sii
tandɨhɨ sa zayanga sii yo, ta cua cuu cundy-
ico yo sii ra Cristo. Ta nazandoo yo cuatyi
yo vatyi cuu si tañiminoo xayu saha yo. Ta
nazandyee xaanyo iñi yo ta zañihi yo cuhun
yo ityi nuu sihin Tuhun Ndyoo.

2 Nanacohon iñi yo sii ra Jesús tandɨhɨ
saha. Maa ra cuu ra zañaha sii yo cuhva cuñi
si sa cunɨɨ xaan iñi yo sii ra Ndyoo. I sito ra
vatyi zɨɨ xaan cua cuñi ra cuee ca, ta yucuan
cuenda i saha ra sa cahñi ñiyɨvɨ sii ra. Ñá
tyaa ra yahvi sii ticahan nuu sa cuu ra. Ta
vityi ndyaa ra siyo cuaha ra Ndyoo.

3 Tatu cuñi ndo sa ma cundɨhɨ iñi ndo ta
ma ndu‑uu iñi ndo sa zatyiño ndo tyiño ra
Ndyoo, zaha ndo cuenda cuhva i zandyee
xaan ra Jesús iñi ra sihin cuhva i zavaha
xaan ñiyɨvɨ sa ña vaha sihin ra.

4Vatyimaando tañaha ca cundyee iñindo
sa zavaha ndo sa vaha cuhva ndya cati nɨñɨ
ndo saha sa ñá zavaha ndo sa ña vaha.

5 Ta ¿atu sa i naa iñi ndo cuhva vaha
cahan Tuhun Ndyoo sihin ndo tañi sa zehe
ra Ndyoo cuu sii ndo? Ta catyi si tyehen:
Zehe luhli, tyoon yahvi tatu zandoho ra

Ndyoo suun,
Ta zandyeun iñun tatu cañi ra suun;
6Vatyi tatu cuñi xaan raNdyoo siiminoo ra,

zandoho ra sii ra,
Ta ñihi xaan cañi ra sii tandɨhɨ ñiyɨvɨ tɨɨn

cuenda ra.
7Cañi raNdyoo sii ndovatyi cuñi ra sa cua

cutuhva vaha ndo. Tacuan zavaha ra vatyi
zehe ra cuu sii ndo. Yoñi zehe ñiyɨvɨ sa ma
ndoho si zacuu zutu si.

8Tuhva raNdyoo cañi zuhva sii tandɨhɨyo
sa cuu zehe ra. Tatuma cañi ra sii ndo, cuñi
si catyi si vatyi yɨvɨ zehe ra cuu sii ndo sa
ndisa.

9Ta inga tucucuhva, tyaayoyahvi sii zutu
yo, ra ñuu ñiyɨvɨ ya, tatu zandoho ra sii yo.
¿Atu ña ñiñi xaan ca sa tyaa yo yahvi sii ra
Ndyoo ta cundito yo tandɨhɨ cuii tyiemvu?

10Vatyi zutu yo sa iyo ñuu ñiyɨvɨ ya, i cañi
ra sii yo zuhva quɨvɨ cuhva cuñi maa ra.
Zoco ra Ndyoo Zutu yo, cañi ra sii yo minoo
cuhva sa cua tyindyee sii yo. Ta cuhva cuan,
cua nduu yo ñiyɨvɨ vaha xaan tañimaa ra.

11Quɨvɨ sa ndoho yo, ña zɨɨ cuñi yo. Ndu-
cuihya iñi yo zacuu si. Zoco cuee ca ta nduu
yo ñiyɨvɨ vaha sa ndisa cuii ta zɨɨ cuñi yo tatu
cutuhva yo sa zañaha ra Ndyoo sii yo quɨvɨ
cañi ra sii yo.

Ica xaan tatu ma tyaa yo yahvi sa cahan
ra Ndyoo

12Yucuan cuenda zandyee ndo iñi ndo, ta
ma caca iñi ndo vatyi ma cuu ca cundyico
ndo ityi ra Cristo.

13 Caca tandɨhɨ ndo ityi vaha. Tacuan ta
yoñi ndo cua ndoyo ñuhu vazu ta sino vaha
ca iñi ndo. Cua ndundyee xaan ca iñi ndo
sihin Tuhun Ndyoo.

14 Nducu ndo cuhva coo sa taxi sii ndo
sihin tandɨhɨ ñiyɨvɨ. Ta nducu ndo cuhva
cuu ndo niyɨvɨ vaha xaan tañi tahan si cuu
ñiyɨvɨ ra Ndyoo. Vatyi tatu ña tacuan iyo
ndo, ma ndyehe ndo sii ra Ndyoo.

15Zaha vaha ndo cuenda sii minoo ndo ta
sii inga ndo coto coo minoo ndoho ma sino
ca iñi sii ra Cristo, ta ma ñihi ca ra cuan sa
cua cuhva ra Ndyoo sii ndo. Ta coto quita
minoo ra sa tacuan ta cua zañaha ra minoo
cuhvaña vahanu yucundo tama sino ca iñi
ndo, ta cuaha xaan ndo cua tɨvɨ.

16Ta coto ñáha cuzu ndo sihinminoo ñaha
tatu yɨvɨ ñazɨhɨ ndo cuu, ta coto ñáha zavaha
ndominoo sa ña vaha ta cua zañaha si vatyi
ña sino iñi ndo sii ra Ndyoo sa ndisa cuii.
Tañi ra Esaú ta sa naha, i cuñi ra sa cuzama
ra, ta yucuan cuenda i xico ra tandɨhɨndaha
tyiño sa cua tahan si sii ra sii yañi ra, ta ñá
ñihi ra sii si.

17Sa sito ndo vatyi cuee ca i cuñi ra nañihi
ra sa vaha cuan, zoco ñá cuu ca. Ñá cuu ca
ndu‑uu iñi ra cuatyi ra vazu i sacu xaan ra.

18 Ta maa ndo, ma tahan ca si sii ndo
tañi i tahan si sii ñiyɨvɨ hebreo vatyi ña vasi
ndo nu ndyaa minoo sa cuu ndyehe ndo.
Ma ndyehe ca ndo sa cayu xaan ñúhu ta
cuahaxaan inga sa iyo tañi sañaa ta tyiyatyi.
(Tacuan i tahan ñiyɨvɨ hebreo quɨvɨ i saha ra
Ndyoo ley ra sii ñu.)

19Ñásiñimaandonduzucutu tanduzu ra
Ndyoo tañi quɨvɨ i cahan ra sihin ñu hebreo
ndya cuhva sica ñu tumañi iñi sa ma cahan
ca ra.

20 Ñá cuu cundyee iñi ñu tyiño i tava ra
Ndyoo vatyi i catyi ra vatyi tatu vazuminoo
quɨtɨ cua tɨɨn sii yucu Sinaí cuan, cuñi si sa
cahñi ñiyɨvɨ sii tɨ.

21 Iyo xaan i cuu tandɨhɨ cuhva cuan ndya
cuhva ndya i catyi ra Moisés: “Yuhu xein
ndya cuhva nɨhi.” I catyi ra quɨvɨ cuan.

22 Zoco maa ndo cuahan ndo ndya inga
yucu sa nañi Sión. Yucuan cuu ñuu maa ra
Ndyoo ndito. Ñuu Jerusalén sa ndyaa andɨvɨ
cuu si. Nu iyo cuaha xaan cuaha xaan ángel
sa zɨɨ xaan cuñi.

23 Ta nu yucu tandɨhɨ ñiyɨvɨ sino iñi, ñu sa
ndyaa zɨvɨ andɨvɨ. Ta nu ndyaa ra Ndyoo,
ra cua tyicuhva sii tandɨhɨ ñiyɨvɨ, ta nu yucu
añima ñiyɨvɨ vaha, ta sa nduu ñu ñiyɨvɨ ñahñi
ca cuatyi.

24 Ta nu ndyaa ra Jesús, ra sa cahan saha
ñiyɨvɨ sa cuenda tyiño saa i zandaa raNdyoo
sihin ñiyɨvɨ. I sati nɨñɨ ra Jesús vatyi cua
ndasi cuatyi ñiyɨvɨ, taña sica si sa cuuñu tañi
i zavaha nɨñɨ ra Abel.

25Yucuan cuenda coto vahando sii ndo ta
tyaa ndo yahvi sii ra cahan sihin ndo vatyi
tatu ñá cacu ñiyɨvɨ hebreo sa ñá tyaa ñu
yahvi sii ra Moisés, vihi cuii ca maa yo tatu
ma tyaa yo yahvi sii ra cahan ndya andɨvɨ.

26 Quɨvɨ i cahan ra ndya Yucu Sinaí i za-
canda nduzu ra sii ñuhu. Ta vityi catyi ra:
“Inga saha cua zacande ñuhu ñuu ñiyɨvɨ ta
andɨvɨ tucu.”

27Ta sa cahan ra cuhva cuan cuñi si catyi
si vatyi quɨvɨ cua zacanda ra sii si ta cua
zanaa ra sii tandɨhɨ sa cuu naa, ta cua nan-
doo maa ñi sa ma cuu cunaa. Nu ndyaca
ñaha ra Ndyoo cuu sama cuu cunaa,

28 ta yucuancua cundyaamaayo. Yucuan
cuenda nazacahnu xaan yo sii ra Ndyoo
cuhva cuñi maa ra. Ta nayuhu xaan yo sii
ra.

29Vatyi ra cu Ndyoo maa yo ñúhu cuu ra,
ta cua zanaa ra sii tandɨhɨ sa ña vaha.

13
Cuhva cuñi si zavaha yo ta cua tahan iñi

ra Ndyoo
1 Ma zandoo ndo sa cuñi xaan ndo sii

tandɨhɨ hermano.
2 Cuhva ndo sa casi ñiyɨvɨ saa vehe ndo

vazu ña sito vaha ndo sii ñu vatyi iyo saha
i zacasi ñiyɨvɨ sii ángel cuhva cuan, ta ña sito
ñu tatu ángel cuu ra.

3 Ma naa iñi ndo sii ra ñoho vehe caa.
Cundahvi iñindo sii ra tañi samaandoñoho
vehe caa. Ta cundahvi iñi ndo sii ra zavaha
xaan ñiyɨvɨ sa ña vaha sihin vatyi sa tuu iñi
ndo yozo caa iyo tundoho cuan vatyi ñiyɨvɨ
cuu tucumaa ndo.

4Tatusa tindahando, tyaandoyahvi sii si,
ta ma zavaha ndo sa quiñi sihin inga ñaha a
sihin inga rayɨɨ. Cua tasi tuñi xaan raNdyoo
sii ñiyɨvɨ zavaha sa quiñi tañi ra quixi sihin
inga ñaha sa yɨvɨ ñazɨhɨ ra cuu.

5Ma cuu ndo ñiyɨvɨ sa cuñi xaan xuhun.
Ndoo ndo vaha sihin sa iyo sii ndo vatyi sa i
catyi maa ra Ndyoo: “Ma zandoi sii ndo, ta
ma zañe sii ndo.”

6 Yucuan cuenda nɨɨ xaan cuu iñi yo ta
catyi yo:
Ra Ndyoo cuu ra tyindyee sii;
Ma yuhi ñaa sa cua zavaha ñiyɨvɨ sii.

7Nacohon iñi ndo sii ra i zacuaha Tuhun
Ndyoo sii ndo. Nacañi iñi ndo sa cuenda
cuhva i quita vaha maa ra, ta nɨɨ xaan cuu
iñi ndo tañi sa nɨɨ iñimaa ra.

8 Ña záma ra Jesucristo. Zuun ra cuu ra
icu, ta zuun ra cuu ra vityi ta tandɨhɨ cuii
tyiemvu.

9Ma zandoo ndo ityi vaha, ta ma sino iñi
ndo ñaa tuhun saa a ñaa sa zɨɨn cua zacuaha
ñiyɨvɨ. Saha maa ra Ndyoo tumañi iñi sii
yo, ta tacuan ta cua ndundyee iñi yo sihin
Tuhun Ndyoo ta yɨvɨ sa caca xaan iñi yo
sa cuenda ñaa sa ma cuu casi yo vatyi ña
tacuan ta nduu yo ñiyɨvɨ vaha ityi nuu ra
Ndyoo. Ñahñi tyindyee cuhva cuan sii ñiyɨvɨ
tyaa xaan yahvi sii si.

10 Iyominoo altar sa cuendamaayo. Cruz
nu i sihi ra Cristo cuu si. Tama cuu tyindyee
si sii ñiyɨvɨ nducu cuhva cacu ñu sihin sa
tyaa xaan ñu yahvi sii cuhva sahnu cuan
tañi zavaha ñiyɨvɨ hebreo sa ña sino iñi sii ra
Cristo.

11 Sihin cuhva sahnu cuan, i sahñi ra cu
zutu ya cahnu quɨtɨ sa cuenda cuatyi ñiyɨvɨ.
I sindyaca ra nɨñɨ tɨ sisi vehe ñuhu nu ii, ta i
sahmi ra sii tɨ ndya zava yuñuu.

12 Yucuan cuenda i ndyehe tucu ra Jesús
tundoho ndya zava yuñuu vatyi cua zandu-
vaha ra sii ñiyɨvɨ sihin nɨñɨmaa ra.

13 Yucuan cuenda nacuhun maa yo ndya
zava yuñuu sihin ra Cristo. (Cuñi si catyi si
vatyi ma cundyico ca yo costumbre sahnu
tañi zavaha inga ñiyɨvɨ. Cua cundyico yo sii
ra Cristo ta zɨɨn ñiyɨvɨ cuu yo.) Natyaa siyo
yo sii yo sii costumbre sahnu vazu ndyehe
yo tundoho sa cuenda si.

14Vatyi ñuu ñiyɨvɨ ya; yɨvɨ ñuumaa yo cuu
si; nanducumaa yo siiminooñuu sa cua coo
cuee ca.

15Nanducu yo sa cua tyindyee ra Jesús sii
yo, ta zɨquɨ cua nacuhva yo tyahvi ndyoo sii
ra Ndyoo tandɨhɨ cuii cuhva. Cua catyi yo
sihin ñiyɨvɨ vatyi sito yo sii ra.

16Ma zaña ndo sa zavaha ndo sa vaha ta
sa zasa ndo sa sii ndo sii ñiyɨvɨ ndahvi vatyi
zɨɨ xaan cuñi raNdyoo tatu zacahnuyo sii ra
cuhva cuan.

17 Tyaa ndo yahvi sii ra cu nuu sii ndo sa
cuenda Tuhun Ndyoo. Zavaha ndo cuhva
catyi ra vatyi zacuenda ra sii ndo ta ma
ndoyo ñuhu ndo. Cua nacuhva ra cuenda sii
ra Ndyoo sa cuenda tyiño ra. Tatu zavaha
maa ndo sa vaha, zɨɨ cua cuñi ra quɨvɨ cua
cuhva cuenda ra, zoco tatu ma zavaha ndo
sa vaha, ña zɨɨ cua cuñi ra, ta cuandohondo.

18 Cahan ndo sihin ra Ndyoo sa cuenda
ndi vatyi sito vaha ndi vatyi zavaha ndi sa
vaha, ta cuñi xaan ndi zavaha ca ndi sii si.

19 Ta zañiñi sii ndo vatyi caca ca ndo sii
ra Ndyoo sa cuende vatyi tacuan ta cua cuu
quite ihya taquisi nanuhinuyucundoyatyi
ca.

20Maa raNdyoo cuu ra saha sa coo sa taxi
añima yo. I zanandoto ra sii ra Jesucristo, ra
ndyacañaha sii yo. Ra Jesús cuurazacuenda
xaan sii yo tañi zacuenda minoo ra cu pas-
tor sii mvee ticatyi zono ra. Sa cuenda sa
i sati nɨñɨ ra Jesús quɨvɨ i zandaa ra Ndyoo
tyiño saa sihin yo ta i nduu rapastor cuenda
yo.

21Natyindyee maa ra Ndyoo sii ndo sihin
tundyee iñimaa ra sa cuenda ra Jesucristo,
ta cua cuu zavaha ndo tandɨhɨ cuhva cuñi
maa ra. Ta nazacahnu yo sii ra Jesucristo
tandɨhɨ cuii tyiemvu. Ta nacuu si tacuan, ta
nacuu si sa ndisa.

22 Zoco sa ndyoo ñi ndoho hermanos tyi-
zoho vaha ndo sa catyi ihya vatyi ña cuaha
xaan tyei.

23 Cuñi sa cua coto ndo vatyi sa quita ra
hermano Timoteo vehe caa vityi. Tatu saa
ra ihya yatyi, cua cuhin sihin ra nu yucu
ndo.

24 Cuhva ndo minoo nacumi sii tandɨhɨ
ra hermano ta sii ra hermano ra cu nuu
sii ndo. Ra hermano nu cu si Italia tasi ra
minoo nacumi sii ndo.

25Nacuhva xaan ra Ndyoo tumañi iñi sii
tandɨhɨ ndo.

Minoo Carta I Tyaa Ra
Santiago

Tyaa ra Santiago carta ya sii ñiyɨvɨ he-
breo ñu i sitya cuatyi

1Yuhvi ra Santiago cui minoomuzu sii ra
Ndyoo ta sii ra Jesucristo, ra ndyaca ñaha
sii yo. Tasi carta ya sii tandɨhɨ ndoho ñiyɨvɨ
hebreo. Vityi sino iñi ndo sii ra Jesucristo,
ta yucu ndo ityi cuan ityi ya. Tasi minoo
nacumi sii tandɨhɨ ndo.

Sa siñi tuñi sa saha ra Ndyoo
2Zɨɨ xaan cuñindo hermanos tatu ndyehe

xaan ndo tundoho
3vatyi sa sitondovatyi tatu saharaNdyoo

prueba sii ndo, cuñi ra coto ra tatu sino
ndisa cuii iñi ndo sii ra. Ta sihin cuhva
cuan, ta cua ndundyee xaan ca iñindo sihin
Tuhun Ndyoo.

4 Ta nandundyee xaan iñi ndo minoo sa
ndisa cuii ta ñahñi ca cua cumañi sii ndo.
Cuacuundoñiyɨvɨvaha sandisa cuii, ta yoñi
cua cuu tyaa cuatyi sata ndo.

5 Tatu iyo ndo ña sito ndo ñaa sa cuñi ra
Ndyoo cua zavahando, nducu tuhunndo sii
ra. Cua catyi casi ra sihin ndo, ta ma cahan
ra sii ndo.

6 Zoco nɨɨ cuu iñi ndo ta nducu tuhun
ndo vatyi tatu ña nɨɨ cuu iñi ndo cuu ndo
tañi tyañuhu. Ndaa noo ñi maa si cuhva
tyindaha tatyi sii si.

7-8Minoo rañanɨɨvaha iñi sii raNdyoo, uu
sica iñi ra tandɨhɨ saha, tama cuu caca iñi ra
vatyi cua cuhva ra Ndyoo sa sica ra sii ra.

9 Ra hermano ra ndahvi, nacuzɨɨ xaan
cuñi ra vatyi zanducahnu xaan ra Cristo sii
ra.

10 Ta ra hermano ra cuca, nacuzɨɨ xaan
cuñi ra vazu cua nduluhlu ra vatyi tañimi-
noo ita ñi sa iyo sisi cuhu cuu ra. Cua cuu ra,
zoco cua cuhun ra gloria.

11 Caña ñicandyi, ta ndu‑ihñi xaan, ta xii
cuhu ta coyo ita si. Ña tyaqui ca caa si. Zuun
ñi cuhva cuan cua tahan si sii ra cuca, vazu
zatyiño xaan ra.

Cundyee iñi ndo tatu nducu coto ihñi cui-
hna sii ndo

12 Zɨɨ xaan cua cuu sii minoo ra tatu
cundyee iñi ra ta ma ndoyo ñuhu ra tatu
nducu coto ihñi cuihna sii ra. Vatyi tatu
quita vaha ra sa ndyehe ra tundoho cuan,
cua cuhva ra Ndyoo minoo corona sii ra sa
cua cundito ra tandɨhɨ cuii tyiemvu. Sa catyi
ra Ndyoo vatyi cua cuhva ra sii si sii ñiyɨvɨ
cuñi xaan sii ra.

13 Tatu vasi minoo prueba zɨquɨ ndo ta
cuñi ndo zavaha ndo cuatyi, ma catyi ndo:
“Maa ra Ndyoo nducu coto ihñi sii.” Vatyi

ña cuñi ra Ndyoo sa zavaha ndo sa ña vaha,
vatyimaa ra ña cuñi ra zavaha ra sa ña vaha
numinoo saha, ta yucuan cuenda ña cuñi ra
sa zavaha ñiyɨvɨ sa ña vaha.

14Minoominoo yo iyo cuatyi añima yo, ta
yucuan cuenda cuñi xaan yo zavaha yo sa
ña vaha.

15 Xihna ca cuñi xaan yo zavaha yo sa ña
vaha, ta zɨquɨ cacu cuatyi. Ta tatu sa yaha
zavahayo cuatyi, ta zɨquɨnducuahaxaan ca
sañavaha zavahayo. Tanundɨhɨ tuhuncua
cahñi cuii si añima yo.

16Ndoho hermanos cuñi xein sii ndo. Ma
zandaviñahando sii ndo ta caca iñindo inga
cuhva.

17Tandɨhɨ sa vaha ta sa ndoo sa cuenda ra
Ndyoo cuu si. Maa ra cuu ra i zavaha ñúhu.
Ña zama ra cuhva iyo ra, ta ñahñi sa ñaa iyo
sii ra. (Sa ñaa cuan cuu sa ña saha coto ñiyɨvɨ
sa vaha.)

18 Sa cuenda sa cuñi maa ra, ta i saha ra
minoo cuhva saa coo yo sihin Tuhun Vaha
ra. Tacuan i zavaha ra vatyimaa yo cua cuu
sa vaha xaan ca sii tandɨhɨ sa i zavaha ra.

Cuhva zavaha yo cuhva cuñi raNdyoo sa
ndisa cuii

19 Coto ndo cuhva ya, ndoho hermanos.
Tandɨhɨ cuii maa yo cuñi si sa tyizoho vaha
yo. Ma yatyi xaan cahan yo, ta ma yatyi
xaan cuxaan yo.

20 Vatyi tatu cuxaan yo, ña zavaha yo
cuhva cuñi ra Ndyoo sihin cuhva cuan.

21 Yucuan cuenda zaña ndo sii tandɨhɨ sa
quiñi ta sa ña vaha, ta vii ñi tɨɨn cuenda vaha
ndo sii Tuhun Ndyoo sa iyo añima ndo vatyi
cua zacacu si cuan sii ndo.

22Zoco zavaha ndisa cuii ndo cuhva catyi
Tuhun Ndyoo ta yɨvɨ sa tyizoho ñi maa ndo
sii si vatyi tatu cuenda tyizoho ñi maa ndo,
zuun ñi sii maa ndo zandavi ñaha ndo.

23 Tatu cuenda tyizoho ñi maa minoo ra
cuhva catyi Tuhun Ndyoo ta ña zavaha ra
sa catyi si, cuu ra tañi minoo ra ndyehe sii
sihin ino.

24 Ndyehe ra sii ra ta zɨquɨ cuahan ra, ta
yatyi xaan naa iñi ra cuhva caa ra.

25Zoco tatu ndyehe minoo ra cuhva catyi
Tuhun maa ra Ndyoo, nacatyi si sihin ra
tandɨhɨ sa cuñi ra Ndyoo sa coto ra, ta yu-
cuan cuu ley ra Ndyoo sa ndasi sii yo. Tatu
zavaha ra cuhva catyi si ta ma naa ñi iñi
ra sii si, cua tyindyee ra Ndyoo sii ra sihin
tandɨhɨ sa zavaha ra.

26Zoco tatu sica iñiminoo ra vatyi zavaha
ra cuhva cuñi ra Ndyoo ta ña zacuenda ra
yuhu ra, zuun ñi sii maa ra zandavi ñaha ra,
ta sa caha ñi catyi ra vatyi sino iñi ra sii ra
Ndyoo.

27 Cuhva zavaha yo cuhva cuñi ra Ndyoo
sa ndisa cuii ta cuhva zacahnu yo sii ra
cuhva cuñimaa ra sa ndisa, cuu sa tyindyee

yo sii ñu ndahvi, ñu i sihi yɨɨ, ta sii sa ndyihi
ndahvi sihin tundoho sa ndyehe ñu ta ma
zavaha yo cuhva zavaha ñiyɨvɨ ña sito sii ra
Ndyoo.

2
Ña vaha tatu tyaa ca yo yahvi sii ra her-

mano cuca ta zɨquɨ sii ra hermano ndahvi
1 Hermanos, tatu sino ndisa cuii iñi ndo

sii ra Jesucristo ra ndyaca ñaha sii yo, ma
tyaa xaan ca ndo yahvi sii minoo hermano
ta zɨquɨ sii inga.

2 Vatyi vasi ra hermano nu yucu ndo ta
ñoho ra zahma vaha xaan, ta ñoho xehe
xuhun cuaannundaha ra. Ta vasi tucu inga
hermano, ndahvi ñi caa vasi ra.

3 Ta tyaa ca ndo yahvi sii ra ñoho zahma
vaha ta catyi ndo: “Ihya cundyoon nu tyayu
vaha.” Ta sihin ra ndahvi catyi ndo: “Yu-
cuan cuɨñɨ ndyoon a cundyoon nu ñuhu ñi
ña.”

4 Cuhva cuan zazɨɨn ndo sii ra tahan ndo.
Ta nduu ndo ñiyɨvɨ sica iñi minoo cuhva ña
vaha vatyi tyaa ca ndo yahvi sii ra cuca.

5 Cuñi xein sii ndo hermanos. Tyizoho
vaha ndo sa quehin. I casi ra Ndyoo sii
ñiyɨvɨ ndahvi vatyi cua sino xaan iñi ñu sii
ra, ta cua ñihi ñu sa saha maa ra ta cuhun
ñu nu ndyaca ñaha ra tañi sa i catyi ra. Cua
tɨɨn cuenda ra sii ñiyɨvɨ cuñi xaan sii ra nu
ndyaca ñaha ra.

6 Zoco maa ndo ña tyaa ndo yahvi sii ra
ndahvi. ¿Atuyɨvɨ ra cucacuurazavahaxaan
sa ña vaha sihin ndo ta sindyaca sii ndo nuu
ra juez?

7¿Atu yɨvɨ ra cuca cuu ra quiñi xaan cahan
sii ra Jesucristo? Tamaa ndo cuu ra sino iñi
sii ra Jesús.

8Zavaha ndo sa vaha tatu tyaa ndo yahvi
sa ndisa cuii sii ley maa ra Ndyoo sa za-
cuaha ra Jesús. Sa ñiñi xaan ca cuu nu catyi
si tyehen: “Cuñi xoon sii inga ñiyɨvɨ tañi
cuñun sii moo.”

9 Zoco tatu tyaa ca ndo yahvi sii minoo
ñiyɨvɨ ta zɨquɨ sii inga, zavaha ndo cuatyi, ta
catyi ley ra Ndyoo vatyi ra iyo cuatyi cuu
ndo.

10 Tatu catyi yo vatyi tyaa yo yahvi sii ley
ra Ndyoo, ta ña tyaa yo yahvi sii minoo si,
ndoo cuatyi zɨquɨ yo sa cuenda tandɨhɨ si.

11 Maa ra Ndyoo i catyi: “Ma cuzu ndo
sihin minoo ñaha tatu yɨvɨ ñazɨhɨ ndo cuu.”
Ta i catyi tucu ra: “Ma cahñi ndo ñiyɨvɨ.”
Vazu ña zavohon cuatyi sa xihna ñi, zoco
tatu cahñun ñiyɨvɨ, zuun ñi ña tyoon yahvi
ley raNdyoo, ta iyo cuatyun ityi nuumaara.

12 Cua tyicuhva ra Ndyoo sii ndo cuhva
catyi tyiño saa i zandaa ra. Yucuan cuenda
zacuenda ndo sii ndo sihin cuhva cahan
ndo ta sihin cuhva zavaha ndo.

13Vatyi ma cundahvi iñi ra Ndyoo sii ndo
quɨvɨ tyicuhva ra sii ndo tatu ña cundahvi
iñi ndo sii ñiyɨvɨ. Zoco tatu cundahvi iñi
ndo sii ñiyɨvɨ, cua cundahvi tucu iñimaa ra
Ndyoo sii ndo.

Tatu nɨɨ cuu iñi yo sii ra Ndyoo sa ndisa,
cua zatyiño yo tyiño ra

14Hermanos, ¿yozo caa cua tyindyee si sii
minoo ra tatu catyi ra vatyi nɨɨ xaan cuu
iñi ra zoco ñahñi tyiño ra Ndyoo zavaha ra?
Sihin sa nɨɨ ñi iñi ra cuan ¿atu cuu cacu ra?

15 Tatu iyo minoo hermano a minoo her-
mana ta ñahñi zahma ñu iyo ta sizoco ñu

16 ta minoo ndo catyi ndo sihin ñu:
“Natyindyee ra Ndyoo suun. Vaha xaan
tatu coo zahmon ta sa casun.” Tatu tacuan
cohon ta ña sohon sa siñi ñuhu sii ñu ¿yozo
caa tyindyee si?

17 Zuun ñi cuhva cuan, vazu nɨɨ xaan
iñi ndo catyi ndo, zoco tatu ñahñi maa sa
zavaha ndo, ña nɨɨ iñi ndo sa ndisa cuii tatu
tacuan caa iyo ndo.

18 Iyo ndo cua catyi ndo: “Tatu nɨɨ iñi yo
sii ra Ndyoo, sa vaha tacuan ñi.” Zoco yuhvi
catyi vatyi ñiñi xaan sa zavaha yo sa vaha
vatyi tatu ma zavaha yo sa vaha yoñi cua
coto tatu nɨɨ iñi yo sii ra Ndyoo a ña nɨɨ iñi
yo. Yuhvi zavehi sa vaha, ta cuhva cuan cuu
ndyehe ñiyɨvɨ vatyi nɨɨ xaan iñi.

19 Iyo ndo catyi ndo vatyi sino iñi ndo
vatyi iyo minoo ñi Ndyoo. Vaha catyun sa
sino iñun sa iyo minoo Ndyoo, zoco cuhva
cuan sino tucu iñi tandɨhɨ cuihna, ta yuhu
xaan si ndya cuhva nɨhɨ si.

20Ñahñi sa siñi tuñi vaha iyo sii ndo. ¿Ama
cua cutuhva ndo vatyi ñahñi maa cuu si sa
catyi yo vatyi sino iñi yo tatu ma zavaha yo
cuhva cuñi ra Ndyoo?

21 Nduvaha ra Abraham ñiyɨvɨ sahnu sii
yo ityi nuu ra Ndyoo sa cuenda cuhva i
zavaha ra quɨvɨ cua cuhva ra sii ra Isaac
zehe ra sii ra Ndyoo ta cua cahñi ra sii ra.
I saha ra Abraham sii ra Isaac sii ra Ndyoo
vazu ndaha cuu ra cuñi ra.

22 Nɨɨ xaan i cuu iñi ra Abraham sii ra
Ndyoo, ta yucuan cuenda i zavaha ra cuhva
i catyi ra. Ta sa cuenda cuhva i zavaha ra ta
nɨɨ ca i nduu iñi ra.

23Ta i cuu si cuhva catyi Tuhun Ndyoo: “I
sino xaan iñi ra Abraham sii ra Ndyoo, ta i
ndyehe ra Ndyoo sii ra tañi sa ñahñi cuatyi
ra.” Ta i catyi ra Ndyoo vatyi amigo ra cuu
sii ra Abraham.

24Cuhva cuan cuu ndyehe ndo vatyi ndu-
vaha yo ityi nuu ra Ndyoo sa cuenda cuhva
zavaha yo, ta yɨvɨ sa cuenda sa sino ñi iñi yo
sii ra.

25 Ta zuun ñi cuhva cuan i cuu si sihin ña
Rahab minoo ñaha zɨɨ iñi. I catyi ra Ndyoo
vatyi ñahñi ca cuatyi ña vatyi i zavaha ña
minoo sa vaha quɨvɨ i tɨɨn cuenda vahaña sii

ra i tasi ra Josué. I tyixehe ña sii ra, ta zɨquɨ i
natasi ña sii ra inga ityi vatyima cahñiñiyɨvɨ
ña vaha sii ra.

26 Tañi sa quita añima yo tatu sa sihi coño
ñuhu yo, zuun ñi tacuan tucu cuu si tatu
catyi yo vatyi sino iñi yo sii ra Ndyoo ta
ñahñi sa zavaha yo sa cuenda ra. Ñahñi
yahvi ndyaa tuhun cahan yo sa sino iñi yo.
Ña sino ndisa cuii iñi yo.

3
Cuhva cuñi si zacuenda yo yuhu yo

1 Ma cuaha xaan ndoho cuñi ndo cuu
ndo ra zacuaha sii inga ndo vatyi sa sito
ndo vatyi nduhvi ra zacuaha, ñihi ca cua
tyicuhva ra Ndyoo sii ndi quɨvɨ cua tasi tuñi
ra sii ñiyɨvɨ tatu ña vaha zacuaha ndi.

2 Ta tandɨhɨ cuii yo iyo saha zavaha yo sa
ña vaha a zama yuhu yo. Tatu iyo minoo ra
cuu zacuenda ra yuhu ra, ñahñimaa cuatyi
ra iyo. Cuu cundyaca ñaha ra sii ra sa ndisa
cuii.

3Cuu cundyaca ñaha yo sii minoo caballo
cahnu tatu tyihi yominoo freno yuhu tɨ.

4Nahnu xaan barco, zoco vazu ñihi xaan
caa tatyi cuu zacuhun ra zacaca sii tu ndya
ityi cuñi maa ra sihin minoo caa luhlu sa
ndyaa xiñi tu.

5 Ta zuun ñi cuhva cuan, luhlu xaan yaa
yo, zoco cuaha xaan sa ña vaha cuu zavaha
si. Tañi minoo ñúhu luhlu tatu sa natɨɨn si
cua cahmi si candɨɨ cuhu cahnu.

6 Ta tañi minoo ñúhu cuu yaa yo. Cuaha
xaan sa ña vaha cahan si. Zatɨvɨ si sii tandɨhɨ
yo, ta zatɨvɨ si sii yo tandɨhɨ quɨvɨ iyo yo ihya
ñuu ñiyɨvɨ. Andyaya cuu nu quita tandɨhɨ
tyiño ña vaha sa zavaha yaa yo.

7 Vatyi cuu zandumazu ñiyɨvɨ sii tandɨhɨ
cuii nuu quɨtɨ xaan a zaa a coo a quɨtɨ iyo sisi
tyañuhu, ta cuu cundyaca ñaha ra sii tɨ.

8 Zoco yaa ra ña cuu cundyaca ñaha ra.
Ndya vaha ñi cuhva ndyaa listo si sa cahan
si sa quiñi caa ta zatɨvɨ si sii inga ñiyɨvɨ.

9 Sihin yaa yo zacahnu yo sii ra Ndyoo
Zutu yo, ra ndyaca ñaha sii yo. Ta zuun ñi
sihin yaa yo cahanyondyavahañi sii ñiyɨvɨ,
tamaa raNdyoo i zavaha sii ñu vatyi cuu ñu
zehe ra.

10Zuun ñi sihin yuhu yo zacahnu yo sii ra
Ndyoo. Ta zuun ñi sihin yuhu yo cahan yo
ndya vaha ñi sii ñiyɨvɨ. Hermanos, ña tahan
si zacuu yo cuhva cuan.

11 ¿Atu quita ndutya cuii ta ndutya quiñi
caa ɨɨn ñi zoco?

12 ¿Atu cuu quihin yo mango numinoo
tundyica a quihin yo visi numinoo tutic-
aha? Macuu. Tazuunñicuhvacuanmacuu
cuhun yo tyañuhu ta tava yo ndutya vaha.

Sa siñi tuñi sa saha ra Ndyoo

13 Tatu iyo cuaha sa siñi tuñi vaha suun,
zañohon vatyi tacuan iyon sihin cuhva za-
vohon. Ta ma zacahnun suun ta ma catyun
vatyi sito xoon.

14 Zoco tatu cucuihna iñun, a tatu cuñun
vatyi ɨɨn ñi sii moo cua tyaa ñiyɨvɨ yahvi, ma
zacahnun suun ta catyun vatyi iyo xaan sa
siñi tuñi suun. Cuhva cuan nduunminoo ra
vatya vatyi ña zavohon sa vaha.

15 Ihya cuu sa siñi tuñi sa iyo ñuu ñiyɨvɨ ya,
cuhva sica iñi maa ñiyɨvɨ, ta yɨvɨ cuhva sica
iñi Tatyi Ii. Sa siñi tuñi sii ra cuihna cuu si.

16Vatyi tandɨhɨ nu iyo sa cuihna iñi ñiyɨvɨ
ta cuñixaanñu sa ɨɨnñi siimaañu tyaañiyɨvɨ
yahvi, yucuan iyo xaan tizɨhɨ ta iyo tandɨhɨ
cuii nuu cuatyi.

17Zoco sa siñi tuñi vaha sa saha raNdyoo,
maa ñi sa vaha cua zavaha ñiyɨvɨ tatu iyo si
sii ñu. Ma coo tizɨhɨ nu yucu ñu. Vii ñi cua
coo ñu. Ta cuu natuhun tahan vaha ñu iyo
sa siñi tuñi vaha sii, ta ma cuxaan ñu. Iyo
tumañi iñi sii ñu sihin ñiyɨvɨ. Ta cuaha xaan
inga nuu tyiño vaha zavaha ñiyɨvɨ iyo sa siñi
tuñi sa saha ra Ndyoo. Ma ndu‑uu iñi ñu, ta
ma zandavi ñaha ñu.

18 Ta ñiyɨvɨ nducu cuhva coo sa taxi, yu-
cuan cuu ñu tasi sɨtɨ vaha. Ta sa cua naqui-
hin ñu cuu maa ñi sa vaha. (Cuñi si catyi
si vatyi cua cuu ñu ñiyɨvɨ vaha xaan tandɨhɨ
saha.)

4
Ma cuñi xaan yo sa iyo ñuu ñiyɨvɨ

1 ¿Ñaa cuenda iyo tizɨhɨ nu yucu ndo ta
sahñi tahan ndo? Tacuan iyo ndo vatyi iyo
cuaha xaan sa ña vaha sa cuñi ndo zavaha
ndo.

2 Cuñi xaan ndo coo sa sii ndo. Yucuan
cuenda sahñi ndo ñiyɨvɨ. Cuñi xaan ndo
sa sii inga ñiyɨvɨ, ta ma cuu ñihi ndo sii si.
Yucuan cuenda iyo tizɨhɨ nu yucu ndo, ta
sahñi tahan ndo. Ñahñi sa sii ndo iyo vatyi
ña sica ndo sii si sii ra Ndyoo.

3 Ta iyo saha sica ndo sii si ta ña ñihi ndo
vatyi ña vaha cuhva sica ndo. Sica ndomaa
ñi sa cuenda sa cuzɨɨ iñi ndo.

4 Cuu ndo tañi minoo ñaha i zandoo sii
yɨɨ cuhva zandoo ndo sii ra Ndyoo. ¿Atu ña
sito ndo vatyi tatu cuñi xaan ndo sii sa iyo
ñuu ñiyɨvɨ ya, nduu ndo ñiyɨvɨ xaan iñi sii ra
Ndyoo? Yoo ra cuñi xaan sa ña vaha sa iyo
ñuu ñiyɨvɨ ya, nduu ra minoo ra xaan iñi sii
ra Ndyoo.

5 ¿Atu sica iñi ndo vatyi sa caha ñi cuu sa
catyi Tuhun Ndyoo vatyi Tatyi Ii sa tyihi ra
Ndyoo añima yo zacuenda xaan si sii yo?
Cuñi raNdyoovatyi ɨɨnñi siimaa ra cua cuñi
xaan yo.

6 Tyindyee xaan ra Ndyoo sii yo. Yucuan
cuenda catyi si: “Sii ñiyɨvɨ zanduluhlu sii,



SANTIAGO 4:7 274 SANTIAGO 5:15

saha ra Ndyoo tumañi iñi. Zoco ra zacahnu
sii, ña tyindyee ra Ndyoo sii ra.”

7Yucuan cuenda zanduluhlu ndo sii ndo,
ta tyaa ndo yahvi sii ra Ndyoo. Cuxaan ndo
sihin cuihna, ta cua cono ra sii ndo.

8 Tuhva ndo sii ra Ndyoo, ta cua tuhva ra
sii ndo. Zaña ndo sii sa ña vaha, ndoho ra
iyo xaan cuatyi. Ta ndoho ra cuñi zuhva sa
iyo ñuu ñiyɨvɨ ya, ta zuhva cuñi tucu ndo sii
ra Ndyoo, zandu‑ɨɨn ndo iñi ndo taminoo ñi
cuhva caca iñindo, ta ɨɨnñi sii raNdyoo cuñi
xaan ndo.

9 Zanducuihya ndo iñi ndo ta vacu xaan
ndo sa cuenda cuatyi ndo. Nacoo tucuihya
iñi sii ndo ta ma cuzɨɨ xaan iñi ndo.

10 Zanduluhlu ndo sii ndo ityi nuu ra
Ndyoo, ta zɨquɨ cua zanducahnu ra sii ndo.

Ma cahan ndo sii yañi ndo
11Ma cahan ndo sii minoo ndo ta sii inga

ndo. Yoo ra cahan sii inga hermano, sahñi
tahan ra sihin ley ra Ndyoo sihin cuhva
cuan ta ña tyaa ra yahvi sii ley ra Ndyoo
vatyi yoo ra ña zavaha cuhva catyi ley ra
Ndyoo, ña tyaa ra yahvi sii si.

12 Zoco iyo minoo ñi ra sa cuu tava ley, ta
minoo ñi ra cuu catyi tatu vaha si a ña vaha
si. Iyo cuhva sii ra sa zacacu ra sii ñiyɨvɨ a
sa zanaa ra sii ñu. ¿Ta yoo ra cuu oo vatyi
cuu catyun atu vaha a ña vaha sa zavaha ra
tohon?

Ña sito yo ñaa sa cua cuu sii yo ityaan
13 Tyizoho ndoho ra tuhva catyi: “Vityi a

ityaan cua cuhun ndi inga ñuu, ta cua yaha
ndiminoo cuiya. Yucuan cua zatyiñondi, ta
cua ñihi ndi xuhun.” Catyi ndo.

14 Zoco ña sito ndo ñaa sa cua cuu sii ndo
ityaan. Tañiminooviconuhuñi cuundo. Ta
vico nuhu cuan zuhva ñi cuhva ndyehe yo
sii si, ta zɨquɨ naa ñi si.

15 Yucuan cuenda inga cuhva cuñi si ca-
han ndo. Tyehen catyi ndo: “Tatu cuhva
cuñi ra Ndyoo cuu, cua cundito ca ndi ta
zavaha ndi cuhva ya.”

16Zoco ndoho, cahnu zaha ndo sii ndo. Ta
cuhva zacahnu ndo sii ndo, ña vaha.

17 Ta yoo ra sito ñaa sa cuu sa vaha ta ña
zavaha ra sii si, cuatyi cuu si.

5
Minoo cuhva cua cuu sii ra cuca

1Tyizohondoho ra cuca, vacundo ta vacu
saa ndo sa cuenda tundoho sa vasi zɨquɨ
ndo.

2 Sa cuñi tyahyu sa cuca ndo, ta zahma
vaha xaan ndo cua casi tiquixi.

3 Cua cuxi xuhun cuaan ndo ta xuhun
cuisi ndo ta cua cuu si minoo sa ndaa vatyi
ma cuu coo si tandɨhɨ tyiemvu. Ta tañi zatɨvɨ
cuxi cuan sii xuhun ndo, tacuan cua tɨvɨ
tucu coño ñuhu maa ndo sihin ñúhu. Ihya
cuu sa sicumi vaha xaanndo, ta cua ndyehe

ndo tundoho quɨvɨ cua tasi tuñi ra Ndyoo sii
ñiyɨvɨ.

4 Tyizoho ndo cuhva sa sacu ra i zatyiño
tyiño ndo ta ñá tyiyahvi vaha ndo sii ra. Saa
nduzu ra nuu ra Ndyoo, ra ndyaca ñaha sii
yo.

5 Vaha xaan i sicoo ndo ñuu ñiyɨvɨ ya. I
zata ndo ñaa ñi maa sa cuñi maa ndo. I
zandunahnu ndo sii ndo, ta vityi tahan si
cuu ndo tañi zɨndɨquɨ xahan.

6 I tyaa ndoho, ra cuca, cuatyi sata ñiyɨvɨ
vaha, ta sahñi ndo sii ñu, vazu nducu ñu
cuhva zacacu ñu sii ñu.

Zandyee ndo iñi ndo tandɨhɨ cuhva ta ca-
han ndo sihin ra Ndyoo

7 Ta ndoho hermanos, zandyee ndo iñi
ndo ndya quɨvɨ cua quisi tucu ra ndyaca
ñaha sii yo. Tañi minoo ra zatyiño sicuhu,
zandyee ra iñi ra ta ndatu ra ndya coon zavi
uu a uñi saha ta zɨquɨ cuu tasi ra ta cua coo
vaha itu ra.

8Tacuan tucu zandyee ndo iñi ndo, ta ma
yuhu ndo vatyi sa cuñi quisi tucu ra ndyaca
ñaha sii yo.

9Ma cahan ndo sii minoo ndo ta sii inga
ndo hermanos coto catyi ra Ndyoo vatyi
zavaha tucu maa ndo sa ña vaha. Sa ndyaa
ra cu juez yuvehe.

10 Zaha ndo cuenda cuhva i sicoo ra pro-
feta ta sa naha, cuhva i zandyee xaan ra iñi
ra quɨvɨ i ndyehe xaan ra tundoho.

11 Sito yo vatyi zɨɨ xaan cuñi ra vityi vatyi
i zandyee ra iñi ra. Ta sa sito ndo cuhva i
tahan ra Job ta cuhva i zandyee xaan ra iñi
ra. Ta sito ndo cuhva i quita vaha ra Job
quɨvɨ nu ndɨhɨ nducu coto ihñi cuihna sii ra
vatyi vaha xaanmaa ra Ndyoo, ta cundahvi
xaan iñi ra sii ñiyɨvɨ.

12 Ta minoo tuhun ñiñi xaan cuu sa cua
catyi vityi hermano. Ma tyiñaha ndo Ndyoo
nuu ñiyɨvɨ ta catyi ndo ñaa sa cua zavaha
ndo ama zavaha ndo. Tama cahan ndo ñaa
inga zɨvɨ cuhva cuan. Tatu cuñi ndo cahan
ndo minoo cuhva catyi ndo: “Tyehen cua
zavehi” a catyi ndo “ma zavehi sii si”, ta ma
zama tucu ndo inga cuhva cuee ca. Tacuan
ta cua coto ñiyɨvɨ vatyi tuhva ndo cahan sa
ndisa, ta ma tasi tuñi ra Ndyoo sii ndo.

13¿Atu iyondondyehendo tundoho? Nac-
ahan ra cuan sihin ra Ndyoo. ¿Atu zɨɨ cuñi
ndo? Nacata ra zɨɨ cuñi yaa, ta nazacahnu
ra sii ra Ndyoo.

14¿Atu iyo ndo cuhundo? Nacana ra cuhu
sii tandɨhɨ ra sahnu vehe ñuhu, ta nacahan
ra sahnu cuan sihin ra Ndyoo sa cuenda ra
ta natyihi ra zuhva azetye xiñi ra cuhu ta
cahan ra zɨvɨ ra Jesús.

15 Ta tatu nɨɨ iñi ra, cua nduvaha ra cuhu
cuan. Cua zanduvaha ra Jesús sii ra, ta tatu
cuhuravatyi i zavaharacuatyi, cuazandasi
ra Ndyoo cuatyi ra.

16 Yucuan cuenda nacatyi ndo sihin ra
tahan ndo ñaa cuatyi i zavaha ndo, ta cahan
ndo sihin ra Ndyoo sa cuenda minoo ndo
ta inga ndo vatyi cua nduvaha ndo. Tatu
iyominoo ra ndoo xaan ta cahan ra sihin ra
Ndyoo, iyo xaan cuhva sihin oración ra. Ta
ñihi xaan zatyiño si.

17 Ra Elías i cuu ra minoo ñiyɨvɨ tañi maa
yo. Ta sica xaan ra sii ra Ndyoo vatyi ma
coon zavi. Ta ñá coon ra nu ñuhu ñuu ñiyɨvɨ
uñi cuiya zazava.

18 Ta zɨquɨ i cahan ra sihin ra Ndyoo inga
saha ta i coon xaan zavi, ta i zatyiño vaha
tucu ñuhu inga saha, ta i nacoo ndaha tyiño.

19 Hermanos, tatu iyo minoo ndo quita
ndo ityi vaha ta zandoo ndo tuhun ndisa, ta
tatu quita inga ra zanaquihin ityi vaha sii ra
ta natɨɨn cuenda tucu ra Tuhun Ndyoo,

20 cuñi si sa coto ra zanaquihin ityi vaha
sii ra vatyi i zacacu ra sii minoo ra iyo
cuatyi, ta ma cuhun ra andyaya. Ta zanaa
ra Ndyoo tandɨhɨ cuii cuatyi ra.

Sa Xihna Ñi Carta I Tyaa
Ra San Pedro

Tyaa ra Pedro minoo carta sii ñiyɨvɨ sino
iñi sii ra Jesucristo, ñu i sitya cuatyi

1 Yuhvi ra Pedro, minoo apóstol ra Je-
sucristo cui. Maa ra i tava tyiño sii. Ta
tasi carta ya sii ñiyɨvɨ ña ndyaa ca ñuu ñu.
Tandɨhɨ ñu i sitya cuatyi. Ta ndyaa ñu nu cu
si Ponto ta Galacia ta Capadocia ta Asia ta
Bitinia.

2Maa raNdyoo Zutu yo i casi sii ndo vatyi
tacuan i cuñimaa ra ta sa naha. Sihin Tatyi
Ii ra i zanduvaha ra sii ndo vatyi cua tyaa
ndo yahvi sii ra, ta zandasi ra cuatyi ndo
vatyi sati nɨñɨ ra Jesucristo sa cuenda maa
yo. Natyindyee xaan ra Ndyoo sii ndo, ta
nacuhva ra sa coo sa taxi añima ndo.

Zɨɨ xaan cuñi yo, ta ndatu yo sii minoo sa
cua ñihi yo cuee ca

3 Zacahnu ndi sii ra cu Ndyoo, Zutu ra
Jesucristo, ra ndyaca ñaha sii yo vatyi i cun-
dahvi xaan iñi ra sii yo, ta i zanacacu saa ra
sii yo vatyi i nandoto ra Jesucristo sisi sa i
sihi ra. Ta vityi zɨɨ xaan cuñi yo, ta ndatu yo
sii minoo sa cua ñihi yo cuee ca.

4 Iyo sa cumi maa ra Ndyoo ndya andɨvɨ
sa cuenda maa ndo, ta ma tɨvɨ si ndaha ñi,
ta ñahñi sa quiñi cuu cuhun nu iyo si, ta ma
naa si.

5Tacuañihindosii si vatyi zacuendavaha
ra Ndyoo sii ndo sihin tundyee iñi sii maa
ra. Nɨɨ xaan cuu iñi ndo sii ra, ta nu cua
ndɨhɨ tyiemvu cua zañaha ra Ndyoo cuhva
cua zacacu ndɨhɨ ra sii ndo vatyi sa ndyaa
listo cuhva cuan.

6 Yucuan cuenda zɨɨ xaan cuñi ndo vazu
ndyehe xaan ndo tundoho vityi.

7 Sa nɨɨ xaan iñi ndo sii ra Ndyoo, cuu si
tañixuhuncuaan. Cuñi si sa cua tyicuhva ra
Ndyoo sii si sihin ñúhu, ta zɨquɨ cua ndyehe
ra tatuvaha si añavaha si. Tatunɨɨxaancuu
iñi ndo sa ndisa cuii, cua cundyee iñi ndo
vazu ndyehe ndo tundoho, ta sa nɨɨ xaan iñi
ndo cuhva cuan vale ca si ta zɨquɨ xuhun
cuaan vatyi xuhun cuaan sa iyo ñuu ñiyɨvɨ
ya cua cunaa si. Tatu nɨɨ xaan iñi ndo sa
ndisa cuii quɨvɨ ndyehe ndo tundoho, quɨvɨ
quisi ra Jesucristo ta cua zacahnu ra Ndyoo
sii ndo. Cua catyi ra vatyi vaha xaan cuu
cuhva i cunɨɨ iñi ndo, ta cua tyaa xaan ra
yahvi sii ndo.

8 Cuñi xaan ndo sii ra Jesucristo vazu ta
ndyehe ca ndo sii ra. Sino xaan iñi ndo
sii ra vityi vazu ta ndyehe ca ndo sii ra, ta
yucuan cuenda zɨɨ xaan zɨɨ xaan cuñi ndo
ndya cuhva ndya ña cuu ca nacatyi maa
ndo.

9Ta sa cuenda sa nɨɨ xaan iñi ndo sii ra, ta
cuee ca cua ñihi ndo sa cacu ndɨhɨ ndo.

10 Ta sa naha, ra i cahan tuhun i saha ra
Ndyoosii ra, raprofetacuan, ñácutuñivaha
iñi ra yozo caa cua cacu ñiyɨvɨ, zoco i tyaa ra
cuhva i catyi ra Ndyoo sihin ra sa cuenda si,
ta i zacoto ra yozo caa cua ñihi maa ndo sa
vaha sii ra Ndyoo cuee ca.

11 I zacoto Tatyi Ii ra Cristo sii ra profeta
vatyi cua ndyehe xaan ra Cristo tundoho, ta
i zacoto si cuhva cua nandoto ra ta cua tɨɨn
cuenda ra Ndyoo sii ra andɨvɨ, zoco i nducu
coto xaan ra profeta yoo ra cuu ra Cristo ta
ama cua quisi ra.

12Ta i zacoto ra Ndyoo sii ra vatyi ma saa
ñaha cuhva cuan nɨɨ ñi sa ndito ra profeta,
zoco i quisi si cuee ca, quɨvɨ maa yo. Ta
vityi sa sito maa ndo tuhun cuan vatyi iyo
ra zacoto Tuhun Vaha sii ndo sihin tundyee
iñi Tatyi Ii sa i tasi ra Ndyoo ndya andɨvɨ. Ta
ndya cuhva ndya ángel andɨvɨ ta cuñi xaan
ra coto ra cuaha ca sa cuenda cuhva ya.

Cuñi xaan ra Ndyoo vatyi coo yo minoo
cuhva vaha sa ndisa cuii

13 Yucuan cuenda nacañi vaha iñi ndo
cuhva cua zavahando, ta nacoo vaha sa siñi
tuñi sii ndo. Cuatu vaha xaan ndo sii sa cua
cuhva ra Ndyoo sii ndo quɨvɨ cua quisi tucu
ra Jesucristo vatyi vaha xaan añimamaa ra
Ndyoo, ta cua cuhva ra sii si sii ndo quɨvɨ
cuan.

14 Zehe ra Ndyoo cuu sii ndo. Yucuan
cuenda tyaa ndo yahvi sii ra, ta ma zavaha
ca ndo cuhva ña vaha sa i zavaha ndo quɨvɨ
ta coto ca ndo sii ra.

15 Ii xaan cuu maa ra Ndyoo, yucuan
cuenda cuu ndo ñiyɨvɨ vaha sa ndisa cuii
sihin tandɨhɨ cuii cuhva zavaha ndo.

16 Vatyi catyi Tuhun Ndyoo: “Cuu ndo
ñiyɨvɨ sa ñahñi cuatyi vatyi yuhvi ra ñahñi
cuatyi cui.” Catyi ra Ndyoo

17 Minoo cuhva ndoo xaan cua ndyehe
ra Ndyoo tyiño zavaha sa minoo minoo yo.
Tatu catyi ndo vatyi Zutu ndo cuu sii ra,
yuhu ndo sii ra ta zavaha ndo sa vaha nɨɨ ñi
sa iyo ndo ñuu ñiyɨvɨ ya.

18 I tyiyahvi ra Ndyoo, ta i tava ra sii ndo
sii cuhva sahnu sa i zañaha ñiyɨvɨ sahnu
sii ndo, cuhva i tyaa xaan ndo yahvi sii
costumbre sahnu. Ta ñá tyiyahvi ra Ndyoo
sihin minoo sa cuu tɨvɨ tañi xuhun cuisi a
xuhun cuaan.

19 Zoco i tyiyahvi ra sihin minoo sa yahvi
xaan ca, sihin nɨñɨ ra Cristo. Mvee ticatyi ra
Ndyoo cuu sii ra. Ñahñi cuatyi ra, ta ñahni sa
ña vaha i zavaha ra.

20Cuee ca sa zavaha raNdyooñuuñiyɨvɨ ta
sa i catyi ra sihin ra Cristo vatyi cua zavaha
ra cuhva ya, zoco ñá quisi ñaha ra ndya vityi
vatyi cua tyindyee xaan ra sii maa ndo.

21 Sa cuenda ra Cristo, ta sino iñi ndo sii
ra Ndyoo. Ra Ndyoo cuu ra i zanandoto sii
ra sisi sa i sihi ra, ta i natɨɨn cuenda ra sii ra
nu ndyaa ra. Vityi sino xaan iñi ndo ta nɨɨ
xaan cuu iñi ndo sii ra Ndyoo vatyi ityi nuu
ca cua cuyucu ndo sihin ra Cristo nu ndyaa
ra.

22 Vityi iyo ca cuhva cuñi xaan ndo sii
tandɨhɨ ra hermano vatyi sa ndundɨɨ añima
ndo sa ndisa cuii vatyi tyaa ndo yahvi sii sa
ndisa. Cuñi xaan ndo sii minoo ndo ta sii
ingandominoo sandisa ta sihin tandɨhɨ cuii
añima ndo.

23Sa i nacacu saa ndo. Ta ra cuu Zutu ndo
vityi, ma cuu ca ra. Maa ra Ndyoo cuu ra
catyi yozo caa cua cuu si. Ta ma naa tuhun
ra. Ndito si, ta tandɨhɨ cuii tyiemvu cua coo
si.

24-25Vatyi catyi Tuhun Ndyoo:
Tandɨhɨ ñiyɨvɨ ñuu ñiyɨvɨ cuu tañi itya ñi,
ta tañiminoo ita itya ñi cuu ñu.
Na‑ityi itya cuan, ta canacava ita si, zoco

Tuhun ra Ndyoo cua coo si tandɨhɨ
cuii tyiemvu.

Ta ihya cuu tuhun cuhva cua cacu ñiyɨvɨ,
tañi sa i zacoto ñiyɨvɨ sii ndo.

2
1Yucuancuendazandoondo tandɨhɨ saña

vaha. Ma zandavi ñaha ca ndo sii ñiyɨvɨ. Ma
zaha ndo tuhun vatyi vaha xaan ndo tatu
ña ndisa. Ma cuxaan ndo ndyehe ndo sii
ñiyɨvɨ tatu iyo sa vaha sii ñu, ta ma cahan
ndo cuendu zɨquɨ ñiyɨvɨ.

2 Cuu ndo tañi lee sa nacaa cacu ta cuñi
xaan si caxi si. Nanducu ndo zɨcuɨ vaha,
zɨcuɨ sa ñahñi sa ndya vaha ñi zaca sihin.
Zɨcuɨ cuan cuu Tuhun Ndyoo, ta sihin si cua
cuahnu ndo.

3Tacuanzavahandovatyi sa cutuhvando
sa ndisa cuii vatyi vaha xaan ñiyɨvɨ cuumaa
ra Cristo.

Ra Cristo cuuminoo yuu ndito
4 Tuhva ndo sii ra ndyaca ñaha sii yo.

Minoo yuu ndito cuu ra. I catyi ñiyɨvɨ vatyi
ña vaha yuu cuan, zoco i casi ra Ndyoo sii si,
ta ñiñi xaan si.

5Maa ndo cuu tucu tañi yuu ndito. Cuhva
ndo sa cutyiño ra Ndyoo sii ndo, ta cua
zavaha ra vehe ñuhu ra sihin ndo. Ta cuu
tucundoracuzutusacuendara. Cuhvando
sii ndo sii ra, zacahnu ndo sii ra, ta cuhva
ndo ñaa inga sa cua cuhva ndo sii ra, ta cua
quihin ra sii si sa cuenda ra Jesucristo.

6Tyehen catyi TuhunNdyoo sa cuenda ra
Cristo:
I casi minoo yuu ñiñi xaan, ta tyei sii si nu

cuu sɨquɨ vehe ñuhi.
Tandɨhɨñiyɨvɨ cua sino iñi sii ra cuan,macoo

ticahan nuu sii ñu sa cuenda ra.

7 Sa cuenda ndoho, ra sino iñi, ta sa sito
ndo vatyi vaha xaan ra, zoco sa cuenda
ñiyɨvɨ ña sino iñi ta cuu si tañi catyi Tuhun
Ndyoo:
I zavita ihno ñiyɨvɨ zandaa vehe sii yuu sa

siñi ñuhu sa cuenda sɨquɨ vehe.
Ta vityi yuu cuan cuu sa ñiñi ca ta zɨquɨ

tandɨhɨ sa cuenda vehe cuan.
8Ta tañi nu catyi tucu si:

Yuu sa cua catyihi saha ñiyɨvɨ cuu ra. Cua
zanduva cuii ra sii ñu.

Nduva ñu vatyi ña tyaa ñu yahvi sii Tuhun
Ndyoo. Tacuan i tyaa ra Ndyoo cuhva cua
tahan ñu.

Ñiyɨvɨ sa cuu cuenda ra Ndyoo
9Zocomaa ndo cuuminoo ityi ñiyɨvɨ i casi

ra Ndyoo. Ra cu zutu cuu ndo sa cuenda
rey. Ñiyɨvɨ ñahñi cuatyi cuu ndo; ɨɨn ñi sa
cuenda ra Ndyoo cuu ndo. Yucuan cuhva
iyo ndo vatyi cua zacoto ndo sii ñiyɨvɨ tyiño
vaha xaan ra Ndyoo, cuhva i cana ra sii ndo
vatyi cua quita ndo nu ñaa ta quɨhvɨ ndo nu
iyo ñúhu vaha xaan ra.

10Quɨvɨ tañaha ca sino iñindo, ñahñiñiyɨvɨ
i cuu ndo, zoco vityi sa nduu ndo ñiyɨvɨ ra
Ndyoo. Quɨvɨ cuan yoñi i cundahvi iñi sii
ndo, zoco vityi cundahvi iñi ra Ndyoo sii
ndo.

Zatyiño ndo tyiño ra Ndyoo
11 Ndoho hermanos, cuñi xein sii ndo.

Tañi ñiyɨvɨ ndɨhvɨ noo ndahvi cuu ndo vatyi
yɨvɨ ñuu ndo cuu ñuu ñiyɨvɨ ya, ta yucuan
cuenda zañiñi sii ndo vatyi ma zavaha ndo
cuhva ña vaha sa cuñi coño ñuhu ndo vatyi
cuhva cuan cua zatɨvɨ si sii añima ndo.

12 Zacuenda ndo sii ndo sihin cuhva
zavaha ndo ityi nuu ñiyɨvɨ ña sino iñi. Ta
vazu cahan ñu ndya vaha ñi sii ndo vityi
tañi sa ra ña vaha cuu ndo, zoco cua ndyehe
ñu tandɨhɨ sa vaha zavaha ndo ta zɨquɨ cua
zacahnu ñu sii ra Ndyoo quɨvɨ cua ndyehe
ra Ndyoo cuhva i zavaha tandɨhɨ ñiyɨvɨ.

13 Sa cuenda ra Cristo, tyaa ndo yahvi sii
tandɨhɨ cuii ra cu tyiño. Tyaa ndo yahvi sii
ra gobierno vatyi ra cahnu ca cuu ra.

14Tavazuragobernador cuura, tyaa tucu
ndo yahvi sii ra vatyi tava ra gobierno tyiño
sii ra sa cua tasi tuñi ra sii ñiyɨvɨ ña vaha, ta
cua zacahnu ra sii ñiyɨvɨ zavaha sa vaha.

15Vatyi cuñi ra Ndyoo sa cua zavahamaa
ndo sa vaha, ta sihin cuhva cuan cua cazi
ndo yuhu ñiyɨvɨ sa ñahñi maa sito ta cahan
ñu sa tondo ñi sa cuenda ndo.

16Ña ndyaca ñaha ca ley sii ndo sa ndisa,
zoco ma caca iñi ndo vatyi cuu zavaha ndo
ndya vaha ñi. Vityi cuñi si cuu ndo muzu
maa ra Ndyoo ta tyaa ndo yahvi sii maa ra.

17Ta tyaandoyahvi sii tandɨhɨñiyɨvɨ. Cuñi
xaan ndo sii tandɨhɨ ra hermano ta ñu her-
mana. Yuhu ndo sii ra Ndyoo. Ta tyaa ndo
yahvi sii ra gobierno.

I ndyehe xaan ra Cristo tundoho sa
cuenda maa yo, ta zandoo ra minoo cuhva
cua cundyico yo

18 Ndoho ra cu muzu, tyaa ndo yahvi sii
patrónndo tandɨhɨ cuii cuhva. Ña ɨɨnñi sii ra
vaha ta ra mazu iñi, zoco vazu ra quiñi iyo,
tyaa tucu ndo yahvi sii ra.

19Vatyi tahan iñi ra Ndyoo tatu sa cuenda
sa tyaa ndo yahvi sii maa ra ta ndyehe ndo
tundoho, vatyi zavaha ndo sa vaha.

20 Zoco tatu zavaha ndo sa ña vaha, ta
tasi tuñi ñiyɨvɨ sii ndo sa cuenda maa si, ta
zandyee ndo iñi ndo tundoho cuan, ¿yozo
caa tyindyee si sii ndo ityi nuu raNdyoo? Ña
tyindyee si. Zoco tatu zavaha ndo sa vaha
ta zandyee ndo iñi ndo vazu ndyehe ndo
tundoho sa cuenda si, yucuan cuu sa tahan
iñi ra Ndyoo.

21Vatyi yucuan cuenda i casi ra Ndyoo sii
ndo. Vatyi i ndyehe ra Cristo tundoho sa
cuendamaando, ta zandoo raminoo cuhva
cua cundyico ndo. Cuhva zavaha maa ra,
tacuan zavaha tucumaa ndo.

22Ñahñimaa numinoo cuatyi i zavaha ra.
Ta yoñi sii i zandavi ñaha ra.

23 Tatu cahan ñiyɨvɨ ndya vaha ñi sii ra,
ñá nacahan ra sa cahan ñu. Tatu zandyehe
ñiyɨvɨ tundoho sii ra, ñá zayuhu ra sii ñu. I
tyaa ra tandɨhɨ tyiño cuan ndaha ra Ndyoo
vatyi ra Ndyoo, ndoo xaan zandaa ra tyiño.

24ZuunñimaaraCristo i ndyehe tundoho
sa cuenda cuatyi yo sihin coñoñuhu ra quɨvɨ
i sihi ra nu cruz. Ta vityi cuu zandɨhɨ yo
tuhun sa zavaha yo sa ña vaha ta coo yo
minoo cuhva ndoo xaan sa ndisa cuii. I
ndohomaa ra sa cuendamaa yo, to yucuan
cuenda i nduvaha yo ɨɨn ñi sihin ra.

25Nu quisi quɨvɨ i sica noo ndo tañimvee
ticatyi sa cua naa, zoco vityi sa naquita ndo
nu ndyaa ra zacuenda sii ndo. Tañi minoo
ra cu pastor, zacuenda xaan ra sii añima
ndo.

3
Cuhva cuñi si zavaha ra iyo ñazɨhɨ ta ñu

iyo yɨɨ
1Zuun ñi cuhva cuan, cuñi si sa tyaa xaan

ñuzɨhɨ yahvi sii ra cu yɨɨ ñu vatyi tatu ña sino
iñi yɨɨ ñu Tuhun Ndyoo, zoco cuu sino iñi ra
sihin cuhva vaha zavaha ñu vazu ña cahan
ñu Tuhun Ndyoo sihin ra.

2Cua ndyehe yɨɨ ndo vatyi yuhu ndo sii ra
Ndyoo ta zavaha xaan ndo sa vaha.

3 Ma zandutyaqui xaan ndo sii ndo si-
hin cuhva zavaha ndo sihin ixi xiñi ndo
ta cuhva sa sityiño xaan ndo ndaha tyiño
xuhun cuaan a zahma yahvi xaan.

4Vaha ca sa caca iñindo yozo caa cuundo
ñiyɨvɨ vaha sa ndisa sihin añima ndo. Ihya
cuu sa tyaqui sa ma tɨvɨ, tatu cuu ndo ñiyɨvɨ

vii xaan tama nducu ndo tizɨhɨ. Ihya cuu sa
cahnu ca nuu ra Ndyoo.

5Cuhva ya i zanduvaha ñuzɨhɨ sii ñu ta sa
naha ta yɨvɨ sihin zahma vaha. I sino xaan
iñi ñu sii ra Ndyoo, ta vaha xaan ñiyɨvɨ i cuu
ñu, ta i tyaa xaan ñu yahvi sii yɨɨ ñu.

6 Tacuan i cuu ña Sara. I tyaa ña yahvi sii
raAbraham, ta catyi ñavatyimaa randyaca
ñaha sii ña. Cua cuu ndo tañi maa ña tatu
zavaha ndo sa vaha ta tatu ña yuhu ndo sa
tyaa ndo yahvi sii ra Ndyoo.

7 Ta zuun ñi cuhva, ndoho ra iyo ñazɨhɨ,
nacoo vaha sa siñi tuñi sii ndo sihin ñazɨhɨ
ndo. Tyaa ndo yahvi sii ña tañi tahan si.
Cundahvi iñi ndo sii ña vatyi vita ca ña ta
zɨquɨ camaa ndo. Ta tyaa tucu ndo yahvi sii
ña vatyi ɨɨn ñi cuhva cua ñihi ndo sa cundito
ndo tandɨhɨ cuii tyiemvu. Tacuan zavaha
ndo ta ma cundazi nu cahan ndo sihin ra
Ndyoo.

Iyo saha cua ndyehe ñiyɨvɨ tundoho vatyi
zavaha ñu sa vaha

8 Ihya tuhun tyaa tucu ndo yahvi. Nacoo
sa vaha nu yucu ndo sihin minoo ndo ta
sihin inga ndo tañi sa ɨɨn ñi ñiyɨvɨ cuu ndo.
Cundahvi xaan iñi ndo sii tahan ndo ta ma
zacahnu ndo sii ndo.

9 Tatu zavaha ñiyɨvɨ sa ña vaha sihin ndo,
ma zavaha ndo sa ña vaha sihin ñu. Ta tatu
cahan ñu ndya vaha ñi sii ndo, ma nacahan
ndo nu cahan ñu. Inga cuhva zavaha ndo.
Cahan ndo sihin ra Ndyoo vatyi cua cuhva
ra sa vaha sii ñu. Vatyi i cana ra Ndyoo sii
maa ndo vatyi cua cuhva ra sa vaha sii ndo.

10Ta catyi Tuhun Ndyoo vatyi:
Ra cuñi coo vaha ñuu ñiyɨvɨ ta cuzɨɨ iñi ra,

nazacuenda vaha ra yuhu ra ta ma
cahan ra sa ña vaha, ta ma zandavi
ñaha ra.

11Cuñi si sa zacuenda ra sii ra tama zavaha
ra sa ña vaha, ta nazavaha ra sa vaha.

Nanducu xaan ra cuhva coo sa taxi sii ra
sihin tandɨhɨ ñiyɨvɨ.

12 Vatyi zacuenda xaan ra Ndyoo sii ñiyɨvɨ
ndoo iyo, ta siñi ra sa cahan ñu si-
hin ra, zoco cua tasi tuñi ra sii ñiyɨvɨ
zavaha sa ña vaha.

13Yoñi ra cua zavaha sa ña vaha sihin ndo
tatumaa ñi sa vaha zavahamaa ndo.

14Zoco vazu zandyeheñu tundoho sii ndo
sa cuenda sa zavaha ndo sa vaha, zɨɨ xaan
cua cuñi ndo. Ta ma yuhu ndo sii ñiyɨvɨ
zayuhu sii ndo, ta ma caca xaan iñi ndo.

15 Zoco sihin tandɨhɨ añima ndo tyaa ndo
yahvi sii ra Cristo, randyacañaha sii ndo. Ta
cundyaa listondo sanacatyi ndo sihinñiyɨvɨ
ndaca tuhun sii ndo ñaa cuenda sino iñindo
Tuhun Ndyoo. Zoco vii ñi cahan ndo sihin
ñuminoocuhvacuazañaha si vatyi tyaando
yahvi sii ñu.

16 Zavaha ndo sa vaha vatyi sino iñi ndo
sii ra Cristo, ta zɨquɨ tatu cahan ñiyɨvɨ ndya
vaha ñi sii ndo ta tyaa ñu cuatyi sata ndo,
zuun ñimaa ñu cua cucahan nuu vatyi maa
ñi sa vaha zavaha ndo. Tamaa ndo cua coto
ndo vatyi ñahñi cuatyi ndo.

17 Tatu cuhva cuñi maa ra Ndyoo cuu,
vaha ca cua ndyehe ndo tundoho vatyi
zavaha ndo sa vaha ta zɨquɨ sa ña vaha.

18Vatyi zuun ñimaa ra Cristo i ndyehe ra
tundoho minoo saha sa cuenda cuatyi maa
yo. Nahñi cuatyi maa ra, zoco i ndyehe ra
tundoho sa cuenda maa yo vazu ñiyɨvɨ ña
vaha i cuu yo vatyi cuhva cuan cuu zandu-
vaha ra sii yo sihin ra Ndyoo. I sahñi ñiyɨvɨ
sii coño ñuhu ra, zoco ñá sihi añima ra.

19 I sahan ra sihin añima ra, ta i nacatyi ra
Tuhun Ndyoo sihin añima sa ñoho ndazi.

20Añima ñiyɨvɨ ñá tyaa yahvi sii ra Ndyoo
quɨvɨ i cahan ra Noé. Ta i cundyee xaan iñi
ra Ndyoo sihin ñu nɨɨ ñi sa zavaha ra Noé
barco cuan, zoco zuhva ñi ñiyɨvɨ i cacu sisi
tu nu ndutya. Uña tahan ñi ñu.

21 Ta tañi i cacu ñiyɨvɨ nu ndutya quɨvɨ
cuan, tacuan tucu zañaha si cuhva cua cacu
maa yo quɨvɨ sa sicoo ndutya yo vatyi i
nandoto ra Jesucristo sisi sa i sihi ra. Zoco
ma caca iñi yo vatyi sa coo ndutya yo cuu
sa cua zacacu sii yo, zoco sa caca yo sii ra
Ndyoo ta nduvaha sa siñi tuñi vaha sii yo
vatyi sino iñi yo sii ra Jesús.

22 Ta vityi cuahan ra andɨvɨ, ta ndyaa ra
ityi siyo cuaha ra Ndyoo. Ta ndyaca ñaha
ra sii ángel ta sii inga ra ndyaca ñaha ta ra
nahnu.

4
Cuñi si sa zatyiño yo tyiño ra Ndyoo sihin

cuhva saha ra sii yo
1 Yucuan cuenda, tañi i ndyehe ra Cristo

tundoho sihin coño ñuhu ra, tacuan tucu
tahan si sii maa ndo. Cundyaa listo ndo
sa ndyehe ndo tundoho sa cuenda ra. Ra
sa ndyehe tundoho sihin coño ñuhu ra, ña
ndyaca ñaha ca cuatyi ra sii ra.

2Ta vityi zavaha ra cuhva cuñi ra Ndyoo.
Ña zavaha ca ra cuhva ña vaha sa cuñi coño
ñuhu ra tandɨhɨ quɨvɨ sa iyo ra ñuu ñiyɨvɨ.

3 Sa vaha ñi cuu si cuhva i zavaha ndo
quɨvɨ ta sino ca iñi ndo, tañi zavaha ñiyɨvɨ
ña sito sii ra Ndyoo. I zavaha ndo ñaa sa
ña vaha sa cuñi ndo sihin coño ñuhu ndo,
tandɨhɨ sa quiñi. I sihi xaan ndo ndixi ta
i siñi ndo. I zacahnu xaan ndo vico, ta i
zacahnu ndo sii zandu yutu sihin minoo
cuhva ña cuñi ra Ndyoo.

4 Ta ñiyɨvɨ ña sito sii ra Ndyoo, iyo xaan
cuñi ñu vatyi ña cutahan ca ndo sihin ñu
sihin tandɨhɨ cuhva ña vaha sa zavaha ñu.
Tayucuan cuenda cahanñundyavahañi sii
ndo.

5Zoco cua cuhvamaañu cuenda sii ra cua
tyicuhva sii ñiyɨvɨ ndito ta sii ñiyɨvɨ i sihi.

6Yucuan cuenda i nacatyi ra Jesús Tuhun
Ndyoo sihin ñiyɨvɨ i sihi. Ñiyɨvɨ cuu ñu, ta
yucuan cuenda i sihi coñoñuhuñu, zoco cua
cundito añima ñu tañi ndito maa ra Ndyoo.

7 Sa cuñi naa ñuu ñiyɨvɨ. Yucuan cuenda
cuu ndo ñiyɨvɨ iyo sa siñi tuñi vaha, ta cuaha
xaan cahan ndo sihin ra Ndyoo.

8 Ta sa ñiñi ca ta zɨquɨ tandɨhɨ cuu sa cuñi
xaan ndo sii minoo ndo ta sii inga ndo vatyi
tatu cuñi xaan yo sii tahan yo ma ndyehe
xaan yo ñaa cuatyi zavaha ñu.

9Tɨɨncuendavahando siiminoondo ta sii
inga ndo vehe ndo, ta ma cuxaan ndo tatu
saa ra hermano vehe ndo.

10Ta tahan tahan cuhva saha raNdyoo sii
sa minoo minoo ndo, tacuan tyindyee ndo
sii tahan ndo sihin cuhva saha ra Ndyoo sii
ndo vatyi saha xaan ra cuaha xaan nuu sa
vaha sii tandɨhɨ ndo ɨɨn ñi.

11 Yoo ndo nacatyi Tuhun Ndyoo, cahan
ndo tañi sa maa ra Ndyoo cahan, a tatu
tyindyee ndo sii ñiyɨvɨ, tyindyee ndo sihin
tandɨhɨ tundyee iñi sa saha raNdyoo sii ndo.
Ta tandɨhɨ sa zavaha ndo, zavaha ndo sii
si sihin minoo cuhva sa cua zacahnu sii
maa ra Ndyoo sa cuenda ra Jesucristo. Ta
nazacahnu xaan yo sii ra, ta nacundyaca
ñaha ra tandɨhɨ cuii tyiemvu. Ta nacuu si
tacuan, ta nacuu si sa ndisa.

Cua ndyehe yo tundoho vatyi sino iñi yo
sii ra Cristo

12Ndoho hermanos, cuñi xein sii ndo. Ma
cu‑iyo xaan cuñi ndo sa cuenda tundoho
cahnu xaan sa vasi zɨquɨ ndo vatyi tacuan
cua tahan si sii tandɨhɨ yo ra sino iñi sii ra
Cristo.

13 Zoco zɨɨ xaan cuñi ndo sa cuenda sa
ndyehe ndo tundoho sihin ra Cristo vatyi
tatu ndyehe ndo tundoho sa cuenda ra,
quɨvɨ cua quisi ra ta cundyaca ñaha ra ñuu
ñiyɨvɨ, zɨɨ xaan ca cua cuñi ndo.

14Tatucahanñiyɨvɨndyavahañi sii ndosa
cuenda ra Cristo, zɨɨ xaan cua cuñindo vatyi
situ xaan Tatyi Ii sii ndo. Ta Tatyi Ii cuu sa
zañaha vatyi vaha xaanmaa raCristo. Quiñi
xaan cahan ñiyɨvɨ sii maa ra, zoco maa ndo
zacahnu ndo sii ra.

15 Zoco ma cahñi ndo ñiyɨvɨ ta ma zuhu
ndo; ma nducu ndo tizɨhɨ, ta ma tyihi ndo
sii ndo sihin inga ñiyɨvɨ vatyi cua ndyehe
ndo tundoho sa cuenda cuhva cuan. Ta yɨvɨ
tundoho sa cuñi maa ra Ndyoo sa ndyehe
ndo cuu tundoho cuan.

16 Zoco tatu ndyehe ndo tundoho sa
cuenda Tuhun Ndyoo, ña tahan si sa cuca-
han nuu ndo. Zacahnu ndo sii ra Ndyoo sa
cuenda tundoho sa ndyehe ndo vatyi ñiyɨvɨ
ra Cristo cuu ndo.

17 Sa cua saa quɨvɨ cua tyicuhva ra Ndyoo
sii ñiyɨvɨ cuenda ra. Ta tatu cua quisaha
cuhva cuan sihin maa yo, ¿ta yozo caa cua
tahanñiyɨvɨñá tyaa yahvi sii TuhunVaha ra
Ndyoo?

18Ta tatu sihin tundoho ta cua cacu ñiyɨvɨ
vaha, ¿yozo caa cua tahansi sii ñiyɨvɨñavaha
ta ñiyɨvɨ iyo cuatyi?

19 Yucuan cuenda tatu ndyehe ndo tun-
doho vityi vatyi tacuan cuñi ra Ndyoo, cuñi
si sa zavaha cando sa vaha ta cuhva cuenda
ndo añima ndo sii ra Ndyoo. I zavaha ra sii
ndo, ta ma zandoo ra sii ndo.

5
Saha xaan ra tyiño sii ñu sino iñi

1 Vityi sehi tyiño sii ra sahnu, ra ndyizo
tyiñonuyucundo. Minoora sahnucuu tucu
ii, ta i ndyehi sii ra Cristo quɨvɨ i ndyehe ra
tundoho. Ta cua ñihi tuqui sa vaha sihin ra
Cristo cuee ca.

2 Tañi zacuenda minoo ra cu pastor sii
mvee ticatyi zono ra, tacuan zacuendamaa
ndo sii ñiyɨvɨ cumi ndo. Ma cuatu ndo ndya
sazañiñiñiyɨvɨ sii ndo, zococuñindozavaha
ndosii si sihin savaha. Tamazavahandosii
si vatyi cuñi ndo xuhun zoco sa cuenda sa
vatyi cuñi ndo zatyiño ndo tyiño ra Ndyoo.

3Ma ñihi xaan cundyaca ñaha ndo sii ñu,
zoco zañaha ndo minoo cuhva vaha sii ñu
sihin cuhva vaha iyomaa ndo.

4 Ta quɨvɨ cua quisi tucu ra cu pastor
cahnu ca, cua ñihi maa ndo minoo sa vaha
xaan sama tɨvɨ, ta ma cunaa si.

5 Ndoho ra cuatyi, tyaa ndo yahvi sii ra
sahnu. Ta tandɨhɨ ndo, tyaa ndo yahvi sii
tahan ndo ta zanduluhlu ndo sii ndo, vatyi:
Cuxaan ra Ndyoo sihin ñiyɨvɨ sa zacahnu

sii, zoco saha ra sa vaha sii ñiyɨvɨ
zanduluhlu sii.

6 Yucuan cuenda quɨvɨ ndyehe ndo tun-
doho, tɨɨncuendandosii si tañiminoosa tasi
ra Ndyoo sii ndo, ta cuee ca, quɨvɨ tahan si,
cua tyaa siyo ra sii si ta zɨɨ xaan cua cuñindo
inga saha.

7Nacatyi ndo sihin maa ra tandɨhɨ sa sica
xaan iñi ndo ta zandoo ndo sii si sihin maa
ra vatyi sica iñi maa ra sa cuenda ndo, ta
zacuenda ra sii ndo.

8Zacuenda vaha xaanndo sii ndo vatyi ra
xaan iñi sii ndo, ra cuihna, sica noo ra tañi
minoo ndicaha cuahyi. Nanducu ra yoo sii
cua casi ra.

9 Sino vaha iñi ndo sii ra Ndyoo, ta tava
ndyizondo sii ra cuihna. Ta cundyee iñindo
vatyi sa sito ndo vatyi nacahnu ñuu ñiyɨvɨ
ndyehe ñu sino iñi tundoho zuun ñi cuhva
tañi ndyehemaa ndo.

10 Saha xaan ra Ndyoo sa vaha sii yo
tandɨhɨquɨvɨ. Maa ra catyi vatyi cua ndyehe
xihna ndo zuhva tundoho, ta zɨquɨ cua coo

sa vaha xaan sii ndo tandɨhɨ cuii tyiemvu
vatyi ɨɨn ñi cuu ndo sihin ra Jesucristo.
Tatu sa ndyehe ndo zuhva tundoho, maa ra
Ndyoocuazanduvahasiindosihin tundoho
cuan. Cua zandundyee xaan ra iñi ndo. Cua
cuhva ra tundyee iñi sii ndo, ta ma ndoyo
ñuhu ndo ndaha ñi.

11Nazacahnu xaan yo sii ra, ta nacundy-
aca ñaha ra tandɨhɨ cuii tyiemvu. Ta nacuu
si tacuan ta nacuu si sa ndisa.

Saha ra minoo nacumi sii ñu nu ndɨhɨ
cahan ra

12 Tasi carta ya sii ndo sihin ra Silvano.
Sica iñi vatyi minoo hermano vaha cuu ra.
Zuhva ñi i tyei ihya. Saha xein tyiño sii ndo
vatyi ma zaña ndo cuhva sino iñi ndo. Sa
ndisa sa sahamaa ra Ndyoo cuu cuhva sino
iñi ndo; ma zaña ndo sii si.

13Ñu sino iñi ihyañuuRoma tasi ñuminoo
nacumi sii ndo. I casi tucu ra Ndyoo sii maa
ñu tañi i casi ra sii maa ndo. Ta ra Marcos,
zehi, tasi tucu raminoo nacumi sii ndo.

14 Cuhva ndo minoo Ndyoo nacucumi
xaan sii minoo ndo ta sii inga ndo. Nacoo
sa taxi añima tandɨhɨ ndo, ra cuu cuenda ra
Jesucristo. Amén.

Sa Cu Uu Carta I Tyaa Ra
San Pedro

Tyaa raPedro inga carta sii ñiyɨvɨ sino iñi
1 Yuhvi ra Simón Pedro, minoo muzu ra

Jesucristo cui taminooapóstol ra. Tyei carta
ya sii ndoho ra sa nañihi cuhva vaha ta nɨɨ
xaan cuu iñi ndo sii ra Jesucristo tañi nɨɨ iñi
maa ndi. Ñihi ndo cuhva cuan tañi ñihimaa
ndi sii si vatyi ndoo xaan cuu raNdyoo ta ra
Jesucristo, ra ndyaca ñaha sii yo.

2Nacoo xaan ca sa vaha sa saha ra Ndyoo
sii ndo, ta nacoo sa taxi añima ndo cuhva
cuahan nacoto ca ndo sii ra Ndyoo ta sii ra
Jesús, ra ndyaca ñaha sii yo.

Cuhva iyo ñiyɨvɨ sino ndisa cuii iñi sii ra
Cristo

3Sihin tundyee iñi sa iyo siimaaraNdyoo,
ta i saha ra sii yo tandɨhɨ cuii sa cuñi si
sa cuenda cuhva cundito yo ta zavaha yo
cuhva cuñimaa ra. I saha ra cuhva cuan sii
yo quɨvɨ i quisaha nacoto yo sii ra. I cana ra
sii yo sihin cuhva vaha xaan iyo ra ta sihin
sa vaha xaan i zavaha ra.

4 Ta zuun ñi sihin cuhva cuan i saha ra
tuhun ra sii yo sa cuenda cuhva cua zavaha
ra. Cahnu xaan cuu tuhun ya, ta vale xaan
si. Ta sa cuenda tuhun i saha ra Ndyoo sii
yo, cuu nduu ndo ñiyɨvɨ vaha xaan tañimaa
ra Ndyoo, ta cuu zandoo ndo sii sa ña vaha
sa cuñi coño ñuhu ndo, sa cuñi zatɨvɨ sii ndo.
Tama cuu ca zacuu si sihin ndo.

5 Ta sa cuenda ya cuñi si sa zañiñi ndo sii
ndo. Nɨɨ xaan cuu iñi ndo, ta vityi nducu
tucu ndo cuhva zavaha ndo sa vaha. Ta
sihin sa zavaha ndo sa vaha, nducu ndo
cuhva coto ca ndo sii ra Ndyoo.

6 Ta tatu sa sito vaha ndo sii ra Ndyoo,
cutuhva ndo cundyaca ñaha ndo sii maa
ndo. Ta tatu sa cuu cundyaca ñaha vahando
sii ndo, cutuhva ndo cundyee xaan iñi ndo.
Ta tatu sa cuu cundyee iñi ndo, yuhu ndo sii
ra Ndyoo ta nducu xaan ndo cuhva zavaha
ndo sa cuñi ra.

7Tatu sa cuñi ndisa cuii ndo sii ra Ndyoo,
cuñi ndisa cuii ndo sii tandɨhɨ hermano, ta
tatu sa cuñi ndisa cuii ndo sii tandɨhɨ her-
mano, cuñi xaan ndo sii tandɨhɨ ñiyɨvɨ.

8 Tatu iyo tandɨhɨ cuii cuhva ya sii ndo ta
cuahan nduñihi ca cuhva iyo si sihin ndo,
cua cuundoñiyɨvɨ sityiño raNdyoo sandisa,
ta yɨvɨ sa caha ñi cuu sa sito ndo sii ra
Jesucristo, ra ndyaca ñaha sii yo.

9 Zoco ra sa ñahñi cuhva ya iyo sii, cuu
ra tañi minoo ra cuaa a ra ña ndisi ndyehe.
Sa naa iñi ra sa catyi ra vatyi cua zavaha
ra cuhva cuñi ra Ndyoo quɨvɨ i zandasi ra
Ndyoo cuatyi i zavaha ra quɨvɨ cuan.

10 I cana ra Ndyoo sii ndo ta i casi ra
sii ndo hermanos vatyi cua cuu ndo ñiyɨvɨ
cua cuahnu vaha sihin Tuhun ra. Yucuan
cuenda nducu xaan ndo cuhva zañaha ndo
vatyi ñiyɨvɨ sii maa ra cuu sii ndo sa ndisa
cuii. Vatyi tatu zavaha ndo tandɨhɨ cuii
cuhva ya, ma ndoyo ñuhu ndo nu yozo cuii
ca.

11 Ta cua nuña vaha ra Ndyoo andɨvɨ
quɨhvɨ ndo nu ndyaca ñaha ra Jesucristo.
Maa ra cuu ra ndyaca ñaha, ta zacacu ra sii
yo.

12 Ta ma zandoi sa zanacohin iñi ndo
tandɨhɨ cuhva ya vazu sa sito ndo sii si ta sa
ndyee xaan iyo ndo sihin sa ndisa sa iyo sii
ndo.

13Ta sica iñi vatyi vaha tatu nɨɨ ñi sa ndito
que ta zanacohin iñi ndo ta cuhve zuhva
tyiño sii ndo.

14Sa i zañaha ra Jesucristo, ra ndyacañaha
sii yo, sii vatyi ña naha ca ta cua cui.

15Zoco nɨɨ ñi sa ndite ta tyei tandɨhɨ cuhva
ya, ta tatu sa sihi zoco cua nacohon iñimaa
ndo tandɨhɨ cuhva ya ndya vaha ñi cuhva.

Ñiyɨvɨ sa ndyehe cuhva vaha xaan iyo ra
Cristo

16Cuhva i nacatyi ndi sihinndo sa cuenda
tundyee iñi sa iyo sii ra Jesucristo, randyaca
ñaha sii yo ta sa cuenda cuhva cuaquisi tucu
ra, yɨvɨ xemvlu sa cahan ñiyɨvɨ ñi cuu cuhva
cuan. Maa ndi sa sihin nuundi i ndyehe ndi
vatyiminoo ra cahnuxaan cuu ra ta zehe ra
Ndyoo cuu sii ra.

17 I ndyehe ndi cuhva i zandutyaqui xaan
ra Ndyoo Zutu yo sii ra, ta siñi ndi cuhva i
zacahnu xaan sa zuun ñi maa ra Ndyoo sii
ra nu i cahan ra sihin ra, ta i catyi ra: “Ihya
ra cuu zehi. Cuñi xein sii ra. Zɨɨ xaan cuñi
sihin ra.”

18Tamaandi siñindi nduzu cuan sa quita
andɨvɨ, nɨɨ ñi sa yucu ndi sihin ra Jesús xiñi
yucu nu i zacahnu xaan ra Ndyoo sii ra.

19 Ta sa sito ndi vatyi ndisa xaan cuu
tuhun i tyaa ra profeta sa cuenda ra Cristo.
Vaha tatu tyaa maa ndo yahvi sii si tañi
minoo lámparazandisinuñaandyaquɨvɨcua
coo sa ndisi añima ndo vatyi cua cuhva ra
Cristo sa cutuñi ca iñindo quɨvɨ cua quisi ra.
Maa ra cuu tañiminoo tiñoo sa caña tatu sa
vasi cundisi.

20 Zoco coto vaha ndo vatyi tuhun i tyaa
ra profeta, ñahñi numinoo si sa cuu cutuñi
vaha iñi yo samaa ñimaa yo.

21 Vatyi ra i tyaa cuhva cuan, ñá tyaa ra
cuhva cuñi ñimaa ra. Ra i sityiño ra Ndyoo
cuu ra, ta i cahan ra cuhva cahan Tatyi Ii ra
Ndyoo sihin ra.

2
Ra zacuaha sa ña ndisa

1 I sicoo tucu ra zandavi ñaha sii ñiyɨvɨ
hebreo ta sa naha. I catyi ra vatyi cahan ra
tuhun i saha ra Ndyoo sii ra, zoco ña ndisa
ra. Ta cua coo tucu ra zandavi ñaha nu yucu
maa ndo. Zuhva zuhva ñi cua zacuaha ra
tuhun sa cua zatɨvɨ sii ñiyɨvɨ. Cua cahan
ra tuhun ra ndyaca ñaha sii yo, zoco cua
zacuaha ra tuhun sa ña ndisa. Yatyi xaan
cua zanaa ra Ndyoo sii ra sa cuenda cuhva
ña vaha zacuaha ra.

2Cuaha xaan ñiyɨvɨ cua cundyico sii ra, ta
cua zavahañu cuaha xaan cuatyi sihin coño
ñuhu ñu. Ta sa cuendamaa ñu, ta cua cahan
ñiyɨvɨ ndya vaha ñi sii TuhunNdyoo ta sii sa
ndisa sa zañaha si.

3 Cuñi ra ña vaha cuan xuhun, ta yucuan
cuenda cua zandavi ñaha ra sii maa ndo
sihin tuhun sa ña ndisa. Zoco ma cacu maa
ra cuan. Cua ndyehe xaan ra tundoho vatyi
ndya ta sa naha sa catyi ra Ndyoo yozo caa
cua zavaha ra sihin ñiyɨvɨ zavaha tacuan.
Ñahñi inga ca cuhva sa cuendamaa ra.

4 Ná zandasi ra Ndyoo cuatyi ángel quɨvɨ
i zavaha ra cuatyi. I zavita ra sii ra sisi
andyaya, ta yucuan i zandoo ra sii ra nuhñi
ra sihin cadena nu ñaa. Ndatu ra quɨvɨ cua
tasi tuñi ra Ndyoo sii ra.

5 Ta ñá zandasi ra Ndyoo cuatyi ñiyɨvɨ i
zavaha sa ña vaha ta sa naha. I zacoon ra
zavi xaanzɨquɨñu, ta i situndutyañuuñiyɨvɨ,
ta sii ñi ra Noé i zacacu ra sihin usa tahan
ñiyɨvɨ sii ra vatyi i nacatyi ra sihin ñiyɨvɨ
cuhva cuñi si sa zandoo ñu cuatyi ñu.

6Ta i zanaa tucu ra Ndyoo ñuu Sodoma ta
ñuu Gomorra. I sahmi ra sii si, ta i nduu si
ñiyaa vatyi cuñi ra vatyi cua cuu si sa ndaa
nuu ñiyɨvɨ cua zavaha sa ña vaha cuee ca
vatyi tacuan cua tahan tucumaa ñu.

7 Zoco i zacacu ra Ndyoo sii ra Lot ñuu
Sodoma cuan vatyi minoo ra vaha i cuu ra
Lot, ta ñá cundyee iñi ra ndyehe ra cuhva
quiñi xaan zavaha ñiyɨvɨ ña vaha cuan.

8Tandɨhɨquɨvɨ i sindyaaravahacuan tɨcuɨ
ñiyɨvɨ ña vaha cuan, ta uhu xaan cuu añima
ra sa ndyehe ra ta sa siñi ra tandɨhɨ sa ña
vaha i zavaha ñu.

9 Ta zuun ñi cuhva cuan, sito maa ra
Ndyoo yozo caa cua tyindyee ra sii ñiyɨvɨ
yuhu sii ra ta zavaha ñu cuhva cuñimaa ra,
ta cua zacacu ra sii ñu quɨvɨ nducu coto ihñi
cuihna sii ñu. Ta cua tyaa zɨɨn ra sii ñiyɨvɨ
ña vaha ndya quɨvɨ cua tyicuhva ra sii ñu, ta
zɨquɨ cua tasi tuñi ra sii ñu.

10Ta ñihi ca cua tasi tuñi ra sii ñiyɨvɨ catyi
vatyi sito ñu sii ra ta zavaha ñu tandɨhɨ sa
ña vaha sa cuñimaa ñu sihin coño ñuhu ñu,
ta ña saha ñu sa cundyaca ñaha ra sii ñu.
Zacahnu xaan ñu sii ñu, ta maa ñi sa cuñi
maañu cuu sa zavahañu. Ña yuhuñu cahan
ñu ndya vaha ñi sii ra nahnu ca.

11Zoco ángel, vazunahnu ca ra ta iyo ca sa
ndyacañaha ra, zocoña caña iñiángel tyaa ra

cuatyi sata ra nahnu ca cuan ta ña cahan ra
ndya vaha ñi sii ra ityi nuu ra ndyaca ñaha
sii yo.

12 Zoco ñiyɨvɨ sa quehin tuhun, tañi quɨtɨ
cuu ñu. Ñahñi sa siñi tuñi vaha iyo sii ñu.
Ndito ñi maa ñu tañi ndito quɨtɨ. Cahan ñu
ndya vaha ñi sii sa ña cutuñi iñi ñu. Ta sa
cuenda cuatyi ñu, ndaha cua tɨvɨ ñu, ta cua
coo quɨvɨ ta ta sica ñi cua zanaa ra Ndyoo sii
ñu.

13 Cua ñihi ñu sa tahan si sii ñu sa cuenda
sa ña vaha i zavaha ñu. Zɨɨ xaan cuñi ñu
zavaha ñu sa ña vaha vazu ora. Saha ñu
ticahan nuu, ta zatɨvɨ ñu tyiño ra Ndyoo
nu sasi ñu sihin ndo nu zacahnu ndo vico.
Ñiyɨvɨ quiñi caa cuu ñu, ta zandavi ñaha ñu
ta zaha ñu tuhun vatyi ñiyɨvɨ vaha cuu ñu.

14 Ta ra quiñi caa cuan, cuñi ra sa tandɨhɨ
ñu zɨhɨ cuzu sihin ra. Ñahñi cuhva sa zandɨhɨ
ra sa zavaha ra cuatyi. Nducu ra cuhva
zandavi ñaha ra sii ñu ña cutuñi vaha iñi
ta cuzu ñu sihin ra. Cuñi xaan ra cuaha
ca xuhun ta ndaha tyiño. Cua tasi tuñi ra
Ndyoo sii ra sa ndisa cuii.

15 Sa zandoo ra ityi vaha, ta cua naa ra.
Ndyico ra cuhva i zavaha ra Balaam zehe
ra Beor vatyi i cuñi xaan ra Balaam cuan
xuhun, ta yucuan cuenda i zavaha ra cuhva
sa ña tahan iñi ra Ndyoo.

16 Ta i cahan burro zono ra sihin ra sihin
minoo nduzu tañi cahan ñiyɨvɨ, ta i cuxaan
tɨ sihin ra, ta i catyi tɨ vatyi ma zavaha ca ra
cuhva ña tahan iñi ra Ndyoo.

17Raña vaha sa zacuaha sañandisa cuan,
cuu ra tañi zoco sañahñindutyañoho, ta cuu
ra tañivicocuahansihin tatyi. Cuacuhunra
nu ñaa xaan, ta yucuan cua ndoo ra tandɨhɨ
cuii tyiemvu.

18Vatyi zacahnuxaan ra sii ra sihin cuhva
cahan ra, ta cuaha tuhun cahan ra sa ñahñi
yahvi ndyaa. Ta nu iyo ñiyɨvɨ nacaa sino iñi
ta cuñi ca ñu zavaha ñu sa ña vaha, tyihi ra
tyiño ta cuñi ra zatɨvɨ ndɨhɨ ra sii ñu.

19 Catyi ra cuan vatyi cuu zavaha ñiyɨvɨ
ñaa sa cuñimaañu, ta cacanoonuñañu catyi
ra, zoco zuun ñi maa ra sa cahan cuan, ta
minoo muzu cuu ra sii sa ña vaha. Tahan
tahan yo cuu yomuzu sii sa ndyaca ñaha sii
yo.

20 Ta ñiyɨvɨ sa sito sii ra Jesucristo, ra za-
cacu ta ndyaca ñaha sii yo, ta sa quita ñu sisi
sa ña vaha sa iyo ñuu ñiyɨvɨ ya, ta zɨquɨ cuee
ca ta nandɨhvɨ tucu ñu ta quisaha zavaha
tucu ñu sii sa ña vaha cuan ta ndyaca ñaha si
sii ñu. Yaha ca cua cuu ñu ta zɨquɨ sa xihna
ñi.

21 Vaha ca tatu sa ñá nacoto ñu ityi ndoo
ta zɨquɨ sa sito ñu sii si ta zandoo tucu ñu sii
ley vaha ra Ndyoo.

22 Ta sa cuenda ñu cuan, quita ndisa cuii
minoo cuhva tuhva ñiyɨvɨ cahan. Catyi ñu:

“Nandusa ina ta zɨquɨ nacasi tucu tɨ. Ta
quɨnɨ nacaa sityi ta cua nandɨhvɨ tucu tɨ nu
ndyahyu.”

3
Cuhva cua quisi tucu ra ndyaca ñaha sii

yo
1 Ihya cuu sa cu uu carta tyei sii ndo,

ndoho hermanos. Cuñi xein sii ndo. Nu
nduu tahan carte nduqui cuhva zanacohin
iñi ndo tandɨhɨ tuhun vaha sa sa sito ndo.

2Cuñi si sa nacohon iñindo cuhva i cahan
ra profeta ta sihin ley ra ndyaca ñaha sii yo
sa i zacuaha nduhvi ra apóstol sii ndo. Ta
maa ra ndyaca ñaha sii yo cua zacacu sii yo.

3 Sa xihna ñi cuñi zanacohin iñi ndo vatyi
tatu sa cuñi naa ñuu ñiyɨvɨ cua coo ñiyɨvɨ cua
vacundyaa sii TuhunNdyoo. Ta cua zavaha
ñu ñaa ndɨhɨ sa ña vaha sa cuñimaa ñu.

4 Ta cua catyi ñu: “¿Ñacu yoñi ra Cristo?
Ta maa ra i catyi vatyi cua quisi tucu ra.
Zocondyaquɨvɨ i sihiñiyɨvɨ sahnusii yo taña
zama maa si, ta inuu ñi cuu tandɨhɨ si ndya
quɨvɨ i zavaha ra Ndyoo ñuu ñiyɨvɨ.”

5Tacuan cua catyi ñu vatyi cuñi ñu sa naa
iñi ñu vatyi i cahan ra Ndyoo ta tyiemvu ta
i sino andɨvɨ. Ta sihin tuhun cahan ñi ra ta i
sino ñuu ñiyɨvɨmahñu tyañuhu ta ndoo tucu
zuhva ndutya sa cu yuu nu ñuhu.

6 Ta zuun ñi sihin ndutya i naa ñuu ñiyɨvɨ
minoo saha vatyi i situ cuii ndutya ñuu
ñiyɨvɨ.

7 Zoco andɨvɨ ta ñuu ñiyɨvɨ sa iyo vityi, i
catyi tucu ra Ndyoo vatyi cua ndoo si cuhva
ndyaquɨvɨ cua cayu si, quɨvɨ cua tyicuhva ra
sii ñiyɨvɨ, ta cua zanaa ra sii ñiyɨvɨ ña sino iñi
sii ra.

8 Zoco ma naa iñi ndo yañi xaa vatyi sa
cuendaraNdyoo, inuuñi cuuminooñiquɨvɨ
ta minoomil cuiya. Taminoomil cuiya cuu
si tañiminoo quɨvɨ ñi nuu Ndyoo.

9Ma naa iñi ra ndyaca ñaha sii yo cuhva
i catyi ra, ta ña cucuee xaan ra tañi sica iñi
ñiyɨvɨ. Zoco ndyee xaan iñi ra sihin maa yo.
Ña cuñi ra sa cunaa numinoo ñiyɨvɨ. Cuñi
ra vatyi zaña ñu sa zavaha ñu sa ña vaha ta
cacu ñu.

10Zocoquɨvɨ cuaquisi tucurandyacañaha
sii yo, cua saa ra tañi saa minoo ra zuhu sa
sa cuaa vatyi ña sito yo ñaa cuhva cua saa
ra. Quɨvɨ cuan cua naa andɨvɨ sihin minoo
nduzu ñihi xaan. Cua cayu ñicandyi ta yoo
ta tiñoo ta cua naa si, ta cua cayu ñuu ñiyɨvɨ
sihin tandɨhɨ sa iyo.

11 Cua naa candɨɨ cuii sa iyo. Yucuan
cuenda, ¡cuñi si sa cuu ndo ñiyɨvɨ vaha sa
ndisa cuii, ta cuñi xaan ndo sii ra Ndyoo!

12Cuatu ndo sii quɨvɨ cuan, ta zavaha ndo
ñaa cuhva cuu sii minoo minoo ndo, ta cua
quisi si yatyi ca. Quɨvɨ cuan cua cayu andɨvɨ
ta ñicandyi ta yoo ta tiñoo, ta cua naa si.

13Zocomaa yo ndatu yo sa cua coominoo
andɨvɨ saa ta inga ñuu ñiyɨvɨ saa vatyi i catyi
ra Ndyoo vatyi cua coo si. Ta ma zavaha ca
ñiyɨvɨ cuatyi yucuan.

14 Sa sito ndo ñaa sa cua tahan ñuu ñiyɨvɨ
ya, yucuan cuenda nducu xaan ndo cuhva
sa ñahñi ca cuatyi ndo coo quɨvɨ cua quisi
tucu ra Cristo, ta cua coo vaha ndo sihin ra
Ndyoo.

15 Ta nacohon iñi ndo vatyi iyo xaan tuc-
ahnu iñi sii ra ndyacañaha sii yo sihinñiyɨvɨ,
yucuan cuenda ndatu ra vatyi cua cuu cacu
ñu. Zuun ñi cuhva ndyaa ya i tyaa ra Pablo
yañi yo nuu carta i tasi ra sii ndo. Cuñi xaan
yo sii ra, ta i tyaa ra sihin sa siñi tuñi i saha
ra Ndyoo sii ra.

16Ta i cahan tucu ra cuhva ya tandɨhɨnuu
carta i tyaa ra. Iyo zuhva si yɨɨ xaan cutuñi
iñi yo. Ta iyo ñiyɨvɨ ña sino vaha iñi ñu ta
zama ñu cuhva cahan si tañi zama ñu sii
inga parte TuhunNdyoo. Ta zuunñi siimaa
ñu zandoyo ñuhu ñu.

17Vityi sa zacote tandɨhɨ cuhva ya sii ndo
cuee ca sa tahan si; yucuan cuenda ndoho
yañi xaa zacuenda vaha ndo sii ndo coto
zandavi ñaha ñiyɨvɨ ña vaha sii ndo, ta cua
coo cuatyi ndo, ta ma sino vaha ca iñi ndo.

18Nacoto vaha ndo sii ra ndyaca ñaha sii
yo. Maa ra Jesucristo cuu ra, ta zacacu ra sii
yo. Tanacooxaanca tumañi iñi sa sahamaa
ra sii yo sihin ndo. ¡Ta nazacahnu xaan yo
sii ra vityi ta tandɨhɨ cuii tyiemvu! Ta nacuu
si tacuan ta nacuu si sa ndisa. ta ñicandyi ta
yoo ta tiñoo, ta cua naa si.

Sa Xihna Ñi Carta I Tyaa
Maa Ra San Juan

Cuhva cundito ñiyɨvɨ tandɨhɨ cuii tyiemvu
1Ra sa iyo ndya ta xihna ñi quɨvɨ nu i sino

tandɨhɨ cuii sa iyo, siñi maa ndi sa cahan
ra quɨvɨ i sica noo ndi sihin ra. I ndyehe
ndi sii ra sihin sɨtɨ nuu ndi. I cutuñi iñi
ndi sa ndyehe ndi. Ta ndya cuhva ndya
i tɨɨn tucu ndi sii ra. Maa ra cuu Tuhun
Ndyoo, ta saha ra sa cundito ñiyɨvɨ tandɨhɨ
cuii tyiemvu sihin ra.

2 I ndyehe ndi sii ra, ta saha ndi sa ndaa
cuenda ra vatyi saha ra sa cundito ñiyɨvɨ
sihin ra tandɨhɨ tyiemvu. I sindyaa ra sihin
ra Ndyoo Zutu yo, ta zañaha ra sii ra sii ndi.

3 Ta cuhva sa ndyehe ndi ta sa siñi ndi,
zacoto ndi sii maa ndo vatyi ndu‑ɨɨn tucu
maando sihinndi. Ta cuandu‑ɨɨn tandɨhɨyo
sihin raNdyoo Zutu yo ta sihin ra Jesús zehe
ra, ra i zaquisi ra.

4 Ta tyaa ndi tuhun ya sii ndo vatyi tatu
sito ndo sii si, cua cuzɨɨ xaan iñi tandɨhɨ yo.

Maa raNdyoo cuu ra tañiminoo ñúhu
5 Ihya cuu tuhun i cutuhva ndi sihin maa

ra Cristo, ta zacoto ndi sii ndo. Maa ra
Ndyoo cuu ra tañi minoo ñúhu, ta ñahñi sa
ña vaha (tañi sa ñaa) iyo sii ra.

6 Tatu catyi yo vatyi ɨɨn ñi cuu yo sihin ra
Ndyoo Zutu yo, ta zuun ñi sica noo ca yo nu
ñaa, vatya xaan yo sa tacuan cahan yo. Ña
zavaha yo sa ndoo. Ña ɨɨn ñi iyo yo sihin ra
Ndyoo.

7Zoco tatu maa yo ta sica noo yo nu ndisi
ta zavaha yo sa vaha tañimaa ra ndisi xaan
ra ta zavaha ra maa ñi sa vaha, tatu tacuan
iyo tucu maa yo, ɨɨn ñi iyo yo sihin minoo
yo ta sihin inga yo. Ta nɨñɨ ra Jesús zehe ra
Ndyoo zandasi si tandɨhɨ cuii cuatyi yo.

8 Tatu catyi maa yo vatyi ñahñi cuatyi yo
iyo, zuun ñi sii maa yo zandavi ñaha yo. Ta
ñahñi sa ndisa iyo sii yo.

9 Zoco tatu nahma yo cuatyi yo, cuu sino
iñi yo vatyi cua zaha ra Ndyoo tucahnu iñi
sii yo ta cua zandasi ra cuatyi yo. Vatyi maa
ñi sa vaha ta sa ndoo zavaha maa ra, ta cua
nacatya ra tandɨhɨ cuii cuatyi yo.

10Zoco tatu catyi yo vatyi ñahñi cuatyi yo,
tañi zacuu yo minoo ra vatya sii ra Ndyoo
cuu si (vatyi catyi maa ra vatyi iyo cuatyi
yo). Tatu tacuan iyo yo, ña sino ndisa cuii
iñi yo Tuhun ra.

2
Ra Cristo cuu ra cua cahan sa cuenda yo

1 Tyei cuhva ya sii ndoho, zehe ndyihi,
vatyi ma zavaha ndo cuatyi. Zoco tatu iyo

minoo ndo sa zavaha minoo cuatyi, iyo mi-
noo ra cahan sa cuenda yo nuu ra Ndyoo
Zutu yo. Ta ra cahan cuan, Jesucristo nañi
ra. Maamaa ñi sa vaha zavaha ra.

2 Ta maa ra cuu ra i tyiyahvi sa cuenda
cuatyi yo. Ta ña ɨɨn ñi sa cuenda cuatyi maa
yo. Tyiyahvi tucu ra ndya sa cuenda tandɨhɨ
cuatyi zavaha tandɨhɨ cuii ñiyɨvɨ ñuu ñiyɨvɨ.

3Ta tatu tyaa yo yahvi sa cahan ra, sito yo
vatyi sito vaha yo sii ra.

4 Zoco tatu minoo yo catyi yo: “Nacote sii
ra”, catyi yo, ta ña tyaa yo yahvi sa cahan
ra, minoo ra vatya cuu yo, ta sa ndisa cuan
ñahñi si iyo sii yo.

5 Zoco minoo ra zavaha cuhva catyi ra
Ndyoo, cuñi xaan ra sii ra Ndyoo sa ndisa
cuii. Ta sihin cuhva cuan ta sito yo vatyi ɨɨn
ñi cuu yo sihin ra Cristo.

6 Tatu catyi minoo ra vatyi sa ndu‑ɨɨn ra
sihin ra Cristo, cuñi si vatyi coo ra cuhva i
sicoomaa ra Cristo.

Minoo cuhva saa cuñi si zavaha yo
7Ndoho yañi xaa, yɨvɨminoo tuhun saa sa

ndisa cuii cuu sa zacote sii ndo vatyi sa iyo
si sihin ndo ndya quɨvɨ quisaha sino iñindo.
Ihya tuhun sahnu cuu tuhun sa siñi ndo sa
xihna ñi.

8 Zoco tañi sa zacote minoo tuhun saa sii
ndo cuu si vatyi sa ndusaa si sa ndisa cuii
sa cuenda maa ra Cristo ta sa cuenda maa
ndo vatyi sa cua ndɨhɨ cuhva sica noo ñiyɨvɨ
nu ñaa, ta vityi sa iyo inga cuhva vatyi vityi
zandisi minoo ñúhu sa cuu ñúhu sa ndisa
cuii.

9 Tatu iyo yo catyi yo vatyi ndyaa yo nu
ndisi zocoña cuundyehe yo sii hermano yo,
sica noo ca yo nu ñaa cuu si cuan.

10 Ra cuñi sii hermano ra, ndyaa ñúhu
cuan sihin ra. Ta ñahñi sa cuu zandoyoñuhu
sii ra.

11 Zoco ra ña cuu ndyehe sii hermano ra,
iyo ra ta sica noo ra nu ñaa. Ta ña sito ra
ndya ityi cuahanravatyi sañaa cuanzacuaa
si sii ra.

12Tyei carta ya sii ndo, zehe ndyihi, vatyi
sa i zandasi ra Ndyoo cuatyi ndo sa cuenda
maa ra Jesucristo.

13 Ta tyei sii tucu maa ndoho, ra sahnu,
vatyi nacoto ndo sii ra Cristo. Sa iyo ra ndya
quɨvɨ cumañi ca sino ñuu ñiyɨvɨ. Ta tyei sii
maa ndo, ra yoco, vatyi vazu cuñi cuihna
zandavi ñaha ra sii ndo, zoco sa i zahacanaa
maa ndo. Tyei carta ya sii maa ndo, zehe
ndyihi, vatyi sa sito ndo sii maa ra Ndyoo
Zutu yo.

14Ta tyei sii maa ndo, ra sahnu, vatyi sito
ndo sii ra sa iyo ndya quɨvɨ cumañi ca sino
ñuuñiyɨvɨ. Ta tyei cartaya siindoho, rayoco,
vatyi iyo xaan tundyee iñi sii ndo. Ta iyo
xaan Tuhun ra Ndyoo sihin ndo, ta yucuan
cuenda zahacanaa ndo sii cuihna.

15Ma ndyiyo iñi ndo ñuu ñiyɨvɨ ya ta nu sa
iyo ñuu ñiyɨvɨ ya. Tatu cuñi xaan ndo sa iyo
ihya ñuu ñiyɨvɨ ya, ña cuñi ndo sii ra Ndyoo
Zutu yo.

16Vatyi tandɨhɨ cuhva sa iyo ñuu ñiyɨvɨ ya
tucuñun sa ña vaha sa cuñi coño ñuhu yo a
sa ndyehe sɨtɨ nuu yo ta ndyiyo iñi yo sii si
a sa zɨɨ xaan cuñi yo sihin ndaha tyiño yo
ihya ñuu ñiyɨvɨ ya, yɨvɨ cuenda ra Ndyoo cuu
tandɨhɨ cuhva ya. Sa cuenda ihya ñi ñuu
ñiyɨvɨ ya cuu cuhva cuan.

17 Ta cunaa ñuu ñiyɨvɨ ya. Ta tandɨhɨ sa
ndyiyo iñi ñiyɨvɨ ihya, cunaa si. Zoco ñiyɨvɨ
zavahacuhvacuñi raNdyoo, cuacunditoñu
tandɨhɨ cuii tyiemvu.

Minoo ra cua cahan ndya vaha ñi sii ra
Cristo

18 Zehe ndyihi, sa cuñi cundɨhɨ tyiemvu,
ta tañi sa i siñi ndo, vasi ra cua cahan
ndya vaha ñi sii ra Cristo. Ta vityi sa iyo
cuaha xaan ra zavaha cuhva cuan. Ta sihin
cuhva cuan ta sito yo vatyi sa cuñi cundɨhɨ
tyiemvu.

19 I quita ra zavaha cuhva cuan zuun ñi
tɨcuɨmaa yo vatyi yɨvɨ ra tahan yo cuu sii ra
sa ndisa cuii. Vatyi tatu ra tahan yo cuu sii
ra sa ndisa cuii cua ndoo ra sihin yo. Zoco
i quita ra, ta sihin cuhva cuan ndisi xaan
ndyehe yo vatyi yɨvɨ ñiyɨvɨ cuenda maa yo
cuu tandɨhɨ ra cuan.

20Zoco sii maa ndo sa saha ra Cristo Tatyi
Ii ra, ta sa sito ndo Tuhun maa ra sa ndisa
cuii.

21Ta tyei carta ya sii ndo vatyi sa sito ndo
sa ndisa, ta yɨvɨ sa cuenda sa vatyi ña sito
ndo. Ta sito ndo vatyi ñahñi tuhun vatya
quita sisi tuhun ndisa.

22 ¿Yoo ra cuu ra vatya? Ra catyi vatyi yɨvɨ
ra Ndyoo i zaquisi sii ra Cristo. Ra cahan
tacuan, yucuan ra cuu ra cahan ndya vaha
ñi sii ra Cristo. Zaha ra cuan tuhun vatyi
yoñiNdyoo iyo ta yoñi zehe ra.

23 Tandɨhɨ cuii ra cahan tuhun sa yoñi
zehe Ndyoo iyo, yoñi ra Ndyoo Zutu yo a ra
Cristo ndyaa sihin ra cuan. Zoco ra catyi
sihin ñiyɨvɨ vatyi Zehe ra Ndyoo cuu sii ra
Cristo, ndyaa tucu maa ra Ndyoo Zutu yo
sihin ra cuan.

24Yucuan cuenda, cucumi vaha xaan ndo
tuhun i siñi ndo ndya quɨvɨ i quisaha sino
iñi ndo. Ta tatu tuhun cuan coo vaha xaan
si sihin ndo, tacuan tucu maa ndo cua coo
vaha ndo sihin Zehe ra Ndyoo ta sihin ra
Ndyoo Zutu yo.

25 Ta ihya cuu minoo sa vaha xaan sa
i catyi ra sihin yo vatyi cua cuhva ra sa
cundito yo tandɨhɨ cuii tyiemvu.

26 I tyei cuhva ya sii ndo sa cuenda ra cuñi
zandavi ñaha sii ndo.

27Zoco sii maa ndo sa iyo Tatyi Ii sa i saha
maa ra Jesucristo sii ndo. Ta ña cuñi si yoo

ca ra cua zacuaha sii ndo vatyi zuunñiTatyi
Ii cuan cuu sa zacuaha sii ndo tandɨhɨ. Ta
cuhva sa zacuaha maa ra, maa ñi sa ndisa
cuu si, ta yɨvɨ sa vatya. Ta tañi sa zacuaha
Tatyi Ii cuan sii ndo, tacuan cuu cuhva cuñi
si vatyi ɨɨn xaan cuu ndo sihin ra Cristo.

28 Ta vityi ndoho, zehe ndyihi, ɨɨn xaan
cuu ndo sihin ra Cristo vatyi tatu tacuan
zavaha ndo ñahñi maa sa cua yuhu ndo, ta
ma cucahan nuu ndo ityi nuu ra quɨvɨ quisi
ra.

29 Sa sito ndo vatyi maa maa ñi sa vaha
zavaha ra Cristo. Ta cuñi tucu si coto ndo
vatyi tandɨhɨ cuii ñiyɨvɨ zavaha maa ñi sa
vaha, zehe ra Ndyoo cuu sii ñu.

3
Ñiyɨvɨ sa cuu zehe ra Ndyoo

1Nacañi iñi ndo cuhva cuñi xaan maa ra
Ndyoo Zutu yo sii yo ndya cuhvandyanduu
yo zehe ra Ndyoo. Zuun ñi yucuan cuu sa
cuu maa yo, ta yucuan cuenda ña nacoto
ñiyɨvɨ ñuu ñiyɨvɨ ya sii yo vatyi ña nacoto ñu
sii maa ra Ndyoo.

2Ndoho yañi xaa, cuñi xein sii ndo. Vityi
sa cuu yo zehe ra Ndyoo, ta tañaha ca cucasi
si cuhva cua cuu yo ityi nuu ca. Zoco sito
yo vatyi quɨvɨ cua quisi ra Jesús inga saha ta
cua nduu yo tañi maa ra vatyi cua ndyehe
yo sii ra tañi iyo ra sa ndisa.

3 Ta tandɨhɨ ñiyɨvɨ sa ndatu cuhva cuan,
zanduvaha ñu cuhva iyo ñu. Zandoo ñu
cuatyiñu, tamazavahacañu sii si. Tañimaa
ra Jesús, ñahñi cuatyi ra.

4 Ta tandɨhɨ ñiyɨvɨ zavaha cuatyi, ña tyaa
ñu yahvi cuhva cuñi ra Ndyoo. Vatyi sa
zavahañu cuatyi, yucuan cuu cuhvaña tyaa
ñu yahvi cuhva cuñi ra Ndyoo.

5 Ta sa sito ndo vatyi i quisi ra Jesucristo
ñuu ñiyɨvɨ ya vatyi cua zanaa ra tandɨhɨ cu-
atyi ñiyɨvɨ. Ta ñahñi cuatyi maa ra iyo.

6Yucuan cuenda tandɨhɨñiyɨvɨ sa iyovaha
sihin ra Cristo, ñahñi ca cuatyi zavaha ñu.
Zocoñiyɨvɨ sa tuhvazavahacuatyi, tañaha ca
cua ndyehe ñu cuhva iyo ra Cristo, ta tañaha
ca nacoto ñu sii ra.

7 Zehe ndyihi, ma cuhva ndo sa zandavi
ñaha ñiyɨvɨ sii ndo. Ñiyɨvɨ zavaha sa vaha,
yucuan ñu cuu ñiyɨvɨ vaha tañimaa ra Jesús
vaha xaan ra.

8 Zoco ñiyɨvɨ zavaha cuatyi cuu cuenda
cuihna. Vatyi cuihna cuu ra zavaha sa ña
vahandyaquɨvɨ i quisaha cuatyi. Ta yucuan
cuenda i quisi Zehe ra Ndyoo vatyi cua cani
ra tyiño cuihna.

9Ta tandɨhɨñiyɨvɨ sa nacacu saa sa cuenda
maa raNdyoo, ña tuhva ca ñu zavaha cuatyi
vatyi ndito ñu sihin tundyee iñi sa sahamaa
ra Ndyoo sii ñu. Ma cuu ca zavaha ñu sa ña
vaha vatyi zehe ra Ndyoo cuu sii ñu.

10 Sihin cuhva ya zañaha casi si yoo ñiyɨvɨ
cuu zehe ra Ndyoo ta yoo cuu zehe cuihna
vatyi tandɨhɨ ñiyɨvɨ ña zavaha sa vaha a ña
cuñi ñu sii tandɨhɨ hermano, yɨvɨ cuenda ra
Ndyoo cuu sii ñu.

Nacuñi yo sii minoo yo ta sii inga yo
11 Vatyi ihya cuu tuhun sa siñi ndo ndya

sa xihna cuii ñi: Cuñi si vatyi cuñi xaan yo
sii minoo yo ta sii inga yo.

12Ña tahan si coo yo cuhva i sicoo maa ra
Caín. Cuenda cuihna i sicoo ra, ta i sahñi ra
sii yañi ra. ¿Ta ñaa cuenda i sahñi ra sii yañi
ra? I sahñi ra sii ra vatyi maa ñi maa sa ña
vaha i zavaha ra, ta i cuxaan ra vatyimaa ñi
maa sa vaha i zavaha yañi ra.

13Ma iyo xaan cuñindo, hermano, tatu ña
cuu ndyehe ñiyɨvɨ ñuu ñiyɨvɨ ya sii ndo.

14 Sito yo vatyi sa i yaha yo sisi tuhun nu
cua cuu cuii yo, ta sa i saa yo inga cuhva
nu cua cundito yo. Cuñi xaan yo sii tandɨhɨ
hermano. Ta cuhva cuan sito yo vatyi ndito
ndisacuii yo ityinuuraNdyoo. Rasaña cuñi
sii inga hermano, nu ñoho ra sisi tuhun sa
cua cuu cuii ra.

15Yoo ra ña cuu ndyehe sii inga hermano,
minoora sahñi cuura. Ta sitondovatyi yoñi
ra sahñi ñiyɨvɨ ta ndito añima ra ityi nuu ra
Ndyoo. Tañi sa i sihi ndisa cuii ra cuu si.

16 Ta nacoto yo cuhva cuñi xaan maa ra
Ndyoo sii yo vatyi sahamaa ra Jesucristo sa
cuu ra sa cuenda maa yo. Ta tacuan tucu
maa yo, cuñi si vatyi cuñi xaan yo sii inga
ñiyɨvɨ sino iñi ta vazu cuu yo sa cuenda ñu.

17Tatu iyo minoo yo ta iyo tandɨhɨ cuii sii
yo ta iyo xaan ndaha tyiño yo ta ndyehe yo
sii minoo hermano yo vatyi siñi ñuhu xaan
si sii ra ta ña cundahvi iñi yo sii ra ta ña
tyindyee yo sii ra,ma cuu catyi yo vatyi cuñi
xaan yo sii ra Ndyoo tatu ña tyindyee yo sii
hermano yo.

18 Zehe ndyihi, ma cuu cuñi yo sii inga
ñiyɨvɨ sihin tuhun cahan ñi yo. Nacuñi yo sii
ñu sa ndisa cuii, ta nazañaha yo sa cuñi yo sii
ñu sihin cuhva vaha zavaha yo sihin ñu.

Cuhva sa ma cuyuhu yo ityi nuu maa ra
Ndyoo

19 Ta sihin cuhva ya, sito yo vatyi ndyico
yo sandisa, ta cuu zanaa yo cuhva sica xaan
iñi yo vatyi sa sito yo vatyi iyo vaha yo ityi
nuumaa ra Ndyoo.

20 Ta tatu sica iñi yo vatyi iyo cuatyi yo,
zoco sito ca maa ra Ndyoo ta zɨquɨ cuhva
sica iñimaa yo vatyi sito ra tandɨhɨ.

21 Ndoho hermanos, cuñi xein sii ndo.
Tatu ñahñimaa sa catyi sa siñi tuñi vaha sii
yo vatyi iyo cuatyi yo, ma cuyuhu yo ityi
nuumaa ra Ndyoo.

22Ta ñaa ndɨhɨ ca sa cua caca yo sii ra, cua
ñihi yo sii si vatyi tyaa xaan yo yahvi tuhun
ra, ta zavaha yo tandɨhɨ sa tahan iñimaa ra.

23 Ta ihya cuu tuhun i saha ra sii yo vatyi
sino iñi yo sii ra Jesucristo vatyi zehe ra
Ndyoo cuu sii ra ta zacacu ra sii yo. Ta cuñi
si vatyi cuñi xaan yo sii minoo yo ta sii inga
yo cuhva i catyi maa ra Cristo sihin yo.

24 Ta ñiyɨvɨ sa tyaa xaan yahvi tuhun ca-
han raNdyoo, iyo ñu sihin ra Ndyoo, tamaa
ra Ndyoo ndyaa sisi añima ñu cuan. Ta sito
yo vatyi ndyaa maa ra Ndyoo sisi añima yo
vatyi sahamaa ra Tatyi Ii ra sii yo.

4
Ihya cahan si cuenda Tatyi Ii maa ra

Ndyoo ta cuenda tatyi cuihna sa cahan ndya
vaha ñi sii ra Cristo

1 Ndoho ra sa cuñi xein, ma sino iñi ndo
yoo ñi maa ñiyɨvɨ catyi vatyi cahan ñu sa
cuenda maa ra Ndyoo. Cuñi si vatyi nducu
coto vaha ndo sii ñu, ta cua coto ndo tatu
Tatyi Ii maa ra Ndyoo cuu sa iyo sihin ñu a
yɨvɨ. Vatyi sa cuahaxaanravatyaquita coyo
nacahnu ñuu ñiyɨvɨ, ta catyi ra vatyi cahan
ra sa cuendamaa ra Ndyoo.

2 Ihya cuu cuhva cuu nacoto ndo tatu ca-
han ñiyɨvɨ sa cuenda Tatyi Ii maa ra Ndyoo
a yɨvɨ. Tatu catyi ñu vatyi i quisi maa ra
Jesucristo, ta i nduu ra ñiyɨvɨ sa ndisa cuii,
ta sihi ra sa cuendamaa yo, iyo Tatyi Ii maa
ra Ndyoo sihin ñu tatu sino ndisa cuii iñi ñu
cuhva cuan.

3Zocoñiyɨvɨña sito sii ra Jesús cuhvacuan,
ñahñi Tatyi Ii maa ra Ndyoo iyo sihin ñu.
Tatyi cuihna cuu sa iyo sihin ñu, tatyi sa
cahan ndya vaha ñi sii ra Cristo. Ta sa sito
maa ndo vatyi tahan si quisi tatyi ña vaha
cuan, ta vityi sa iyo si ihya ñuu ñiyɨvɨ.

4 Maa ndo cuu ñiyɨvɨ cuenda maa ra
Ndyoo, zehe ndyihi, ta sa zahacanaa ndo sii
ñiyɨvɨ cahan tuhun vatya cuan vatyi Tatyi
Ii maa ra Ndyoo sa iyo sihin maa ndo, iyo
xaan ca tundyee iñi sii si cuan ta zɨquɨ tatyi
cuihna sa iyo sihin ñiyɨvɨ ityi sata.

5 Maa ñu cuu cuenda ñuu ñiyɨvɨ ya. Ta
yucuan cuenda cahan ñu sa cuenda sa iyo
ñuu ñiyɨvɨ ya. Ta inga ñiyɨvɨ sa cuu cuenda
ñuu ñiyɨvɨ ya, tyizoho ñu sa cahan ñu.

6 Zoco maa yo cuu cuenda ra Ndyoo. Ta
ñiyɨvɨ sa sito sii ra Ndyoo, tyizoho ñu sa
cahan maa yo, zoco ñiyɨvɨ sa yɨvɨ cuenda ra
Ndyoo, ma tyizoho ñu sa cahan yo. Ta sihin
cuhva ya ta cuu nacoto yo yoo cuu ñiyɨvɨ sa
iyoTatyi Iimaa raNdyoo sihinñu ta yoo cuu
ñiyɨvɨ sa iyo tatyi cuihna sa zandavi ñaha.

Cuñi xaanmaa ra Ndyoo sii ñiyɨvɨ
7 Ndoho hermanos, nacuñi xaan yo sii

minoo yo ta sii inga yo vatyi sa cuendamaa
ra Ndyoo cuu cuhva cuan. Tandɨhɨ ñiyɨvɨ sa
cuñi xaan sii inga ñiyɨvɨ, yucuan cuu ñu sa
cuu zehe ra Ndyoo, ta sito ñu sii ra.

8Ra sa ña cuñi sii ñiyɨvɨ, ña sito ra sii maa
ra Ndyoo vatyi maa ra Ndyoo cuñi xaan ra
sii ñiyɨvɨ.

9 Ihya cuu cuhva i zañaha maa ra Ndyoo
cuhvacuñixaanra sii yovatyi i zaquisi ra sii
sa minoo tuhun ñi ra cuu zehe ra. I zaquisi
ra sii ra ñuu ñiyɨvɨ vatyi cua cuu cundito yo
tandɨhɨ cuii tyiemvu sa cuendamaa ra.

10 Ta ihya cuu cuhva i cuñi xaan maa ra
Ndyoo sii yo. Yɨvɨ maa yo i cuñi sii maa ra
Ndyoo. Maa ra i cuñi sii yo sa xihna ñi. Ta
i zaquisi ra sii zehe ra vatyi cua cuu ra sa
cuenda cuatyi yo.

11Tacuan cuu cuhva sa cuñi xaan maa ra
Ndyoo sii yo, ndoho hermanos. Ta cuñi si
vatyi cuñi tucu maa yo sii minoo yo ta sii
inga yo.

12 Yoñi maa sa ndyehe sii ra Ndyoo nu-
minoo saha, zoco tatu cuñi xaan maa yo sii
minoo yo ta sii inga yo, iyo maa ra Ndyoo
sisi añima yo. Ta vaha xaan cuu cuhva sa
cuñi yo sii ñu, tañi cuñimaa ra Ndyoo sii ñu.

13 Ihyacuhvacuucotoyovatyi ɨɨnñi iyoyo
sihinmaa raNdyoo, ta ɨɨnñi iyo tucumaa ra
sihin yo vatyi sahamaa ra Tatyi Ii ra sii yo.

14Tamaandi sa ndyehe ndi ta saha ndi sa
ndaa vatyi i zaquisi maa ra Ndyoo Zutu yo
sii zehe ra vatyi cua zacacu ra sii ñiyɨvɨ ñuu
ñiyɨvɨ.

15 Tandɨhɨ ñiyɨvɨ sa cua catyi sihin inga
ñiyɨvɨ vatyi ra Jesús cuu zehe ra Ndyoo,
ɨɨn xaan cuu ñu sihin ra Ndyoo, ta maa ra
Ndyoo iyo sisi añima ñu.

16 Ta vityi sa sito yo ta sino iñi yo vatyi
cuñi xaan maa ra Ndyoo sii yo. Cuñi xaan
ra Ndyoo sii ñiyɨvɨ, ta tatu cuñi xaanmaa yo
sii maa ra Ndyoo ta sii ñiyɨvɨ, sa ndu‑ɨɨn yo
sihin ra Ndyoo. Ta iyo ra sisi añima yo.

17 Ihya cuhva cuahan nduvaha ca cuhva
cuñi xaan maa yo sii ra Ndyoo, ta sihin
cuhva ya ta ma yuhu yo quɨvɨ cua zanahma
ra Ndyoo sii ñiyɨvɨ vatyi cuhva iyo maa ra
Jesucristo ta tacuan tucu iyo maa yo ñuu
ñiyɨvɨ ya.

18 Tatu cuñi xaan yo sii maa ra Ndyoo
sa ndisa cuii, ma yuhu yo sii ra. Sihin sa
cuñi xaan yo sii ra Ndyoo ta tyaa siyo si sa
yuhu yo. Vatyi tatu yuhu yo, yuhu yo coto
ndoho yo zacuu ra Ndyoo sa cuenda cuatyi
yo. Yucuan cuenda tatu yuhu xaan yo, cuñi
si catyi si vatyi ña cuñi vaha yo sii maa ra
Ndyoo sa ndisa cuii.

19Cuñixaanyo sii raNdyoovatyi xihna ca
maa ra i cuñi xaan ra sii yo.

20 Tatu catyi minoo yo: “Yuhvi cuñi xein
sii maa ra Ndyoo”, catyi yo. Zoco ña cuu
ndyehe yo sii minoo hermano. Sa nduu
yo minoo ra vatya sihin cuhva cuan. Ña
ndisa yo sa catyi yo vatyi cuñi xaan yo sii ra
Ndyoo vatyi tatu ña cuñi yo sii hermano yo
ta ndyehe yo sii ra ihya ñuu ñiyɨvɨ ya ¿yozo

caa cua cuu cuñi yo sii maa ra Ndyoo ta ña
ndyehe yo sii ra?

21 Ihya cuu tuhunsa i saha raNdyoo sii yo:
Tatu cuñi xaan yo sii maa ra Ndyoo, cuñi si
vatyi cuñi xaan tucu yo sii hermano yo.

5
Cuhva zahacanaa yo zɨquɨ cuhvaña vaha

sa iyo ñuu ñiyɨvɨ ya
1 Tandɨhɨ ñiyɨvɨ sa sino iñi vatyi i nduu ra

Jesús ñiyɨvɨ ta i sihi ra sa cuenda maa yo,
ñiyɨvɨ sa sino iñi cuhva cuan, yucuan ñu cuu
zehemaa raNdyoo. Ta ñiyɨvɨ sa cuñi siimaa
ra Ndyoo Zutu yo, cuñi tucu ñu sii tandɨhɨ
ñiyɨvɨ sa sino iñi sii ra vatyi zehe ra Ndyoo
cuu sii ñu.

2 Ihya cuu cuhva sito yo vatyi cuñi yo sii
tandɨhɨ zehe ra Ndyoo vatyi cuñi yo sii maa
ra Ndyoo ta tyaa yo yahvi tuhun cahan ra.

3 Vatyi cuhva cuñi yo sii maa ra Ndyoo
sa ndisa cuii cuu sa tyaa yo yahvi tandɨhɨ
sa catyi ra. Ta ña yɨɨ xaan sa tyaa yo yahvi
tuhun cahan ra.

4 Vatyi tandɨhɨ ñiyɨvɨ sa cuu zehe maa ra
Ndyoo, zahacanaa ñu zɨquɨ cuhva ña vaha
sa iyo ñuu ñiyɨvɨ ya, ta zavaha ñu cuhva
cuñi maa ra Ndyoo. Ta ihya cuu cuhva
zahacanaayozɨquɨ cuhvañavaha sa iyoñuu
ñiyɨvɨ ya, sihin sa nɨɨ xaan iñi yo sii ra Jesús.

5 Maa ñi ñiyɨvɨ sa nɨɨ xaan iñi vatyi ra
Jesús cuu zehe ra Ndyoo, yucuan cuu ñu sa
zahacanaa zɨquɨ cuhva ña vaha sa iyo ñuu
ñiyɨvɨ ya, ta ñihi ñu cuhva zavaha ñu cuhva
cuñi ra Ndyoo.

Sa ndaa sa cuenda Zehe ra Ndyoo
6 I tava ra Ndyoo tyiño sii ra Jesucristo,

ta i quisi ra, ta i yaha ra sihin ndutya, ta i
yahara sihinnɨñɨ; ña ɨɨnñi sihinndutyazoco
ndutya ta nɨñɨ. Ta zuun ñi Tatyi Ii maa ra
Ndyoo cuu sa saha sa ndaa cuhva cuan, ta
maamaa ñi sa ndisa nacatyi ra.

7 Ta iyo uñi tahan ra saha sa ndaa ityi
zɨquɨ: ra Ndyoo Zutu yo, ra cuu Tuhun
Ndyoo, ta Tatyi Ii. Ta ɨɨn ñi cuu sa uñi tahan
ra.

8Ta iyo uñi tahan sa ndaañuuñiyɨvɨ: Tatyi
Ii, ta ndutya, ta nɨñɨ. Ta ɨɨn ñi cuhva nacatyi
tandɨhɨ uñi tahan si.

9 Sino iñi yo sa ndaa sa saha ñiyɨvɨ, zoco
cahnu xaan ca cuu sa ndaa sa saha maa ra
Ndyoo vatyi sa ndaa cuu si sa zuun ñi maa
ra Ndyoo saha sa cuenda Zehe ra.

10Ra sa sino iñi sii Zehe ra Ndyoo, zuun ñi
sisi añima ra iyo sa ndaa. Ra sa ña sino iñi sa
catyi raNdyoo, zacuura tañiminooravatya
siimaa raNdyoo vatyi ña sino iñi ra sa ndaa
sa sahamaa ra Ndyoo sa cuenda Zehe ra.

11 Ta ihya cuu sa ndaa cuan. I saha maa
raNdyoo sa cundito yo tandɨhɨ cuii tyiemvu.
Ta ñihi yo cuhva cuan sa cuenda Zehe ra.

12 Ra sa ndu‑ɨɨn sihin Zehe ra Ndyoo, sa
ndu‑ɨɨn ra sihin cuhva cua cundito ra. Zoco
ra ña ndu‑ɨɨn sihin Zehe ra Ndyoo tañaha
ca cua ñihi ra cuhva cua cundito ra tandɨhɨ
tyiemvu.

Nu ndɨhɨ cahan ra Juan ta saha xaan ra
tyiño

13 I tyei tandɨhɨ cuhva ya sii ndoho sa sino
iñi sii Zehe ra Ndyoo vatyi coto ndo vatyi sa
ndito añimando. Ta cua cundito ndo tandɨhɨ
cuii tyiemvu.

14 Ta vityi ñahñi maa sa yuhu yo ityi nuu
maa ra Ndyoo, ta sito yo vatyi ñaa ndɨhɨ ca
sa caca yo sii ra, tyizoho ra sa cahan yo tatu
caca yominoo cuhva cuñimaa ra.

15Ta tañi sa sito yo vatyi tyizoho raNdyoo
sa cahan yo, ñaa sa caca yo sii ra. Sito tucu
yo vatyi cua ñihi yo tandɨhɨ cuii sa sica yo sii
ra.

16 Tatu ndyehe yo sii minoo hermano
vatyi zavaha ra cuatyi zoco tañaha ca cua
quihin ra ityi andyaya sa ndisa cuii, cuñi
si vatyi cahan yo sihin ra Ndyoo sa cuenda
ra, ta cua zandasi ra Ndyoo cuatyi ra, tatu
tañaha ca quihin ra ityi andyaya sa ndisa
cuii. Zoco iyo tucu cuatyi ñiyɨvɨ sa ma zan-
dasi maa ra Ndyoo, ta ña catyi vatyi ca-
han ca ndo sihin ra Ndyoo sa cuenda ñiyɨvɨ
zavaha cuatyi cuan.

17 Tandɨhɨ cuii sa ña vaha sa zavaha yo,
cuatyi cuu si. Zoco iyo cuatyi zavaha ñiyɨvɨ
ta cua zaha ra Ndyoo tucahnu iñi sii ñu tatu
nandaca ñu tucahnu iñi sii ra, ta ma cuhun
ñu andyaya.

18 Sito yo vatyi tandɨhɨ ñiyɨvɨ sa cuu zehe
ra Ndyoo, ña zavaha ca ñu cuatyi vatyi za-
cuenda maa Zehe ra Ndyoo sii ñu. Ta ñahñi
sa cuu zacuu cuihna sihin ñu.

19 Ta sito yo vatyi maa yo cuu zehe ra
Ndyoo, ta ndyaca ñaha cuihna sii tandɨhɨ
cuii ñiyɨvɨ sa iyo cuenda ñuu ñiyɨvɨ ya.

20Ta sito yo vatyi sa i quisi Zehe raNdyoo.
Ta sito yo vatyi i saha ra minoo sa siñi tuñi
vaha sii yo vatyi coto yo sii ra cuu Ndyoo sa
ndisa cuii. Ta ɨɨnñi iyo yo sihin ra sa cuenda
Zehe ra, ra Jesucristo. Ihya cuu maa ra
cuu Ndyoo sa ndisa cuii, ta ihya cuu cuhva
cundito yo tandɨhɨ cuii tyiemvu.

21 Zehe ndyihi, zacuenda ndo sii ndo, ta
coto ñáha zacahnu ndo sii inga ndyoo.

Sa Cu Uu Carta I TyaaMaa
Ra San Juan

Tasi ra Juan minoo nacumi sii ñiyɨvɨ sino
iñi TuhunNdyoo

1 Yuhvi ra sahnu tyei carta ya suun, her-
mana. Sa i casi maa ra Ndyoo suun ta sii
tandɨhɨ zehun. Sa ndisa cuii vatyi cuñi xein
sii tandɨhɨndo. Ta tacuan tucu tandɨhɨñiyɨvɨ
sa sito sa ndisa ta cuñi xaan ñu sii ndo.

2Cuñindi sii ndo sa cuenda sandisa sa iyo
añima yo. Ta tandɨhɨ cuii tyiemvu cua coo si
sihin yo.

3 Cuñi sa cua cuhva xaan maa ra Ndyoo
Zutu yo sa vaha sii ndo, ta nacuhva xaan
ra tumañi iñi sii ndo, ta natyindyee ra sii
ndo ta cua coo sa taxi ñi sii ndo sihin ra ta
sihin ñiyɨvɨ. Ta tacuan tucu nacuhvamaa ra
Jesucristo tandɨhɨ cuhva cuan sii ndo vatyi
Zehe Ndyoo cuu sii ra. Nacuhva ra sii si
vatyi sino iñi ndo sii ra sa ndisa cuii ta cuñi
xaan ndo sii inga ñiyɨvɨ.

Cotoñáhacuɨñɨ siyondosii sandisasa iyo
cuenda ra Jesucristo

4Zɨɨxaancuñivatyi sañihi tyiño sa cuenda
zuhva zehun vatyi vaha xaan ndyico ñu sii
sa ndisa, cuhva sahamaa ra Ndyoo Zutu yo
tuhun ra sii yo.

5 Ta vityi ñihi xaan sique suun hermana
vatyi nacuñi yo sii tahan yo. Ta yɨvɨ minoo
tuhun saa cuu sa zacote sii ndo vityi. Zuun
ñi si cuu si sa iyo sihin yo ndya quɨvɨ i
quisaha sino iñi yo.

6 Ta cuhva cuñi yo sii tahan yo ta sii maa
ra Ndyoo sa ndisa cuu si tatu coo yo cuhva
saha ra tuhun ra sii yo. Ta tañi sa i siñi ndo
ndya sa xihna cuii ñi, ihya cuu tuhun i saha
ra sii yo sa vatyi nacuñi yo sii tahan yo.

Ra zandavi ñaha
7 Sa cuaha xaan ra zandavi ñaha sica noo

ñuuñiyɨvɨ ya. Ta catyi ra cuan vatyi ñá nduu
ra Jesucristominoo ñiyɨvɨ sa ndisa cuii quɨvɨ
i quisi ra ihya ñuu ñiyɨvɨ. Ñiyɨvɨ zacuaha
cuhva cuan cuu cuenda ra zandavi ñaha.
Yɨvɨ cuenda ra Cristo cuu ñu vatyi cahan ñu
ndya vaha ñi zɨquɨ ra Cristo.

8Zacuenda xaan ndo sii ndo sama ndoyo
ñuhu tyiño ndo vatyi tacuan ta cua ñihi ndo
tandɨhɨ savaha sa cuñi raNdyoocuhva ra sii
ndo.

9 Ñiyɨvɨ ña cuñi zacuaha cuhva vaha tañi
zacuaha ra Cristo ta quita ñu ityi ndisa ta
nazacañu inga tuhunsihin si, ña ɨɨnñi iyoñu
sihin ra Ndyoo. Zoco ñiyɨvɨ zacuaha maa ñi
cuhva zacuaha ra Cristo, ɨɨn ñi cuu ñu sihin
ra Ndyoo Zutu yo ta sihin Zehe ra.

10 Tatu saa minoo ra nu yucu ndo ta ña
zacuaha ra cuhva zacuaha ra Cristo, ma

cuhva ndo sa ndoo ra vehe ndo ta nu ma
catyi ndo nacumi suun tatu saa ra.

11Vatyi tatu saha yo nacumi sii ra, cuu si
tañi zatyiño yo cuhva ña vaha tañi zatyiño
maa ra cuan.

Nu ndɨhɨ cahan ra Juan
12 Iyo cuaha xaan sa cuñi catyi sihin ndo,

zoco ña cuñi tyei sii si nuu tutu vatyi cuñi
quisi nu yucu ndo. Cuñi ndyehi sii ndo ta
natuhin sihin ndo vatyi tacuan ta zɨɨ xaan
cua cuñi tandɨhɨ yo.

13Zehecuhuntasiñuminoonacumisuun.
I casi tucumaa ra Ndyoo sii cuhun.

Sa Cu Uñi Carta I TyaaMaa
Ra San Juan

Saha raminoo nacumi sii ra Gayo
1Yuhvi ra sahnu tyei carta ya suun, yoho

Gayo. Sa ndisa cuii vatyi cuñi suun.
2 Hermano, sica xein tumañi iñi sii maa

ra Ndyoo vatyi naquita vaha tandɨhɨ cuii
tyiñon ta nacoo vaha xoon tañi sa sino vaha
xaan iñun.

3 Zɨɨ xaan i cuñi quɨvɨ i quisi zuhva ra
hermano vatyi i nacatyi ra sihin, cuhva za-
vohon tandɨhɨ cuhva catyi TuhunNdyoo. Ta
catyi ra vatyi vaha xaan iyon sihin tandɨhɨ
cuii cuhva catyi tuhun ndisa.

4 Tatu ñihi tuhun vatyi ndyico zehe luhli
tandɨhɨ cuii cuhva catyi tuhun ndisa, yaha
xaan zɨɨ cuñi.

5 Hermano, vaha xaan cuhva zavohon
cuhva catyi TuhunNdyoo tatu tyindyeun sii
inga hermano ta ra cahan Tuhun Ndyoo, ra
quisi inga ñuu.

6 Saha ra hermano cuan sa ndaa ityi nuu
tandɨhɨ ca hermano sa cuenda cuhva i cuñi
xoon sii ra. Sa ndyoo ñi tyindyee con sii
ra sihin minoo cuhva sa tahan iñi maa ra
Ndyoo vatyi tacuan ta cua cuu cuhun ca ra
ityi nuu nu cuahan ra.

7 Vatyi i quita ra cuan ñuu ra sa cuenda
tyiñomaara Jesús. Taña saha ra sa tyindyee
ñiyɨvɨ ña sito sii ra Ndyoo sii ra sihin xuhun.

8 Yucuan cuenda cuñi si sa ñihi xaan
tyindyee maa yo sii ra sihin xuhun a ñaa sa
cumañi sii ra vatyi tacuan ta zatyiño tucu
maa yo sihin ra nu nacatyi ra tuhun ndisa.

Cuhva ña vaha sa zavaha ra Diótrefes
9Sa tasi minoo carta sii tandɨhɨ ñiyɨvɨ sino

iñi. Zoco cuñi xaan ra Diótrefes cuu ra ra cu
nuu, ta ña saha ra sa cundyaca ñehi.

10 Yucuan cuenda tatu quisi nu yucu ndo
cua zacote sii ñiyɨvɨ cuhva zacuu ra vatyi ca-
han ra ndya vaha ñi sii ndi, ta vatya tucu ra.
Ta yɨvɨ sa yucuan ñi, zoco inga cuhva tucu
vatyi ña tɨɨn cuenda vaha ra sii ra hermano
saa coyo nu yucu ndo. Ta tatu cuñi inga
hermano tɨɨn cuenda ra sii ra saa coyo cuan,
ña saha ra Diótrefes, ta tava ndyizo ra sii ra
cuñi tɨɨn cuenda sii ra saa coyo yucuan.

11 Hermano, ma cundyicon numinoo
cuhva ña vaha. Maa ñi cuhva vaha
cundyicon. Ñiyɨvɨ zavaha sa vaha, yucuan
ñu cuu cuenda raNdyoo. Zoco ñiyɨvɨ zavaha
saña vaha, ña sito ñu cuan siimaa raNdyoo.

Cuhva vaha xaan sa zañaha ra Demetrio
12Vahacahan tandɨhɨ cuii ñiyɨvɨ sa cuenda

maa ra Demetrio. Ta zuun ñi sa ndisa sa
ndyico ra, zacoto si sii yo vatyi vaha ra.
Ta maa tucu ndi catyi ndi vatyi vaha xaan

ñiyɨvɨ cuu ra, ta sito ndo vatyi cahan ndi sa
ndisa.

Nu ndɨhɨ cahan ra Juan
13 Iyo cuaha xaan ca sa cuñi catyi suhun,

zoco ña cuñi tyei sii si.
14 Vatyi ña naha ca ta cua ndyehi suun

cuñi, ta cua cuu natuhun vaha maa ñi maa
yo.

15 Nacuhva ca ra Ndyoo vatyi coo ca sa
taxi ñi suun sihin ra ta sihin ñiyɨvɨ. Tandɨhɨ
ra amigun ihya tasi ra minoo sa nacumi
suun. Sa ndyooñi cuhvonminoonacumi sii
sa minoominoo amigomi yucuan.

Carta Sa I Tyaa Ra San
Judas

Tyaa ra Judasminoo carta sii ñiyɨvɨ i casi
ra Ndyoo

1Yuhvi ra Judas cui minoo muzu ra Jesu-
cristo. Ta yañi ra Jacobo cuu sii. Tyei carta
ya sii ñiyɨvɨ i casi ra Ndyoo Zutu yo. Sa zama
ra cuhva iyo ndo vatyi cuenda maa ra cuu
sii ndo. Ta zacuenda ra Jesucristo sii ndo.

2 Cuñi sa cua cundahvi xaan iñi maa ra
Ndyoo sii ndo. Nacuhva ra sa coo sa taxi ñi
sii ndo sihin ra, ta nacuñi xaan camaa ra sii
ndo.

Ra zacuaha sa vatya
3 Ndoho amigo, cuñi xein sii ndo. I cuñi

xein tyei minoo carta sii ndo cuhva cacu
añima yo. Zoco vityi zañiñi ca si sii, sa tyei
minoo carta sii ndo ta zañiñi sii ndo vatyi
nducu xaanndo cuhva, cuhva sino iñiñiyɨvɨ
tuhun ndisa sa ndyico yo. Yucuan cuu tyiño
i zandoomaa ra Ndyoo sii maa yo sa cuu yo
ñiyɨvɨ ra.

4 Catyi cuhva ya vatyi sa i quɨhvɨ zuhva
ra zandavi ñaha tɨcuɨ maa ndo. Catyi ra
cuan vatyi saha xaan ra Ndyoo tumañi iñi
sii yo ta cuu zacuu yo ñaa ñi maa sa cuñi
maa yo ta ma tasi tuñi ra Ndyoo sii yo,
catyi ra cuan. Sa naha xaan ndyaa si nuu
tutu cuhva cua ndoho ñiyɨvɨ cuan vatyi sa
nanuhu sata ñu, ta ña zacahnu ca ñu sii ra
Ndyoo. Minoo tuhun ñimaa ra ndyaca ñaha
sii yo, ta tacuan tucu ra Jesucristo.

5Sa sitomaandoyozo caa iyo si, zoco cuñi
zanacohin iñi ndo cuhva i zacacu ra Ndyoo
sii ñiyɨvɨ hebreo ndya ñuu Egipto, zoco sa
yaha cuan ta zɨquɨ i zanaa ra sii ñiyɨvɨ ñá
sino iñi sii ra tɨcuɨ ñiyɨvɨ sa i zacacu ra.

6Ta ángel tucu, i cuu ra ra ii xaan, ta ñahñi
cuatyi ra. Zoco sa nanuhu sata zuhva ra, ta
i zandoo ra cuhva vaha sa i zavaha ra. Ta
vityi nuhñi ra sihin cadena zacuu ra Ndyoo
minoonuñaa xaan. Ndatu ra quɨvɨ cahnu sa
cua tasi tuñi ra Ndyoo sii ra.

7 Ta zuun ñi cuhva, ñuu Sodoma ta ñuu
Gomorra ta inga tucu ñuu yatyi ñi, i zavaha
tucu ñiyɨvɨ cuan sa ña vaha. I quixi rayɨɨ
sihin zɨɨn zɨɨn ñaha. Ta iyo tucu ra quixi ra
sihin inga rayɨɨ. Ta ndya vityi ta sito yo vatyi
yahaxaan cuhvañavaha i zavahañiyɨvɨñuu
cuan. Ta zacoto si sii yo vatyi iyo minoo nu
cua ndoho ñu sisi ñúhu sa ma ndahva ca.

8Zoco vazu sa sito ñiyɨvɨ cuhva cuan, zoco
ra sa ñoho sihin maa ndo cuu ra tañi ra
quixi ta ndyehe ra ñimahna vatyi zavaha
ra tandɨhɨ nuu sa ña vaha sihin coño ñuhu
ra, ta ña yuhu ra sii ra Ndyoo. Ña saha ra
cundyaca ñaha ra tahan si cundyaca ñaha sii

ra. Ta cahan ra ndya vaha ñi sii ángel ta sii
inga ra nahnu ca.

9 Zoco zuun ñi ra ángel cahnu sa nañi
Miguel quɨvɨ i tusi tahan ra tuhun sihin
cuihna sa cuenda coño ñuhu ra Moisés, ñá
caña iñi ra Miguel cahan ra ndya vaha ñi
sihin cuihna. Ihya ñi tuhun i cahan ra:
“Nacuxaanmaa ra Ndyoo suhun.” Catyi ra.

10 Zoco ra sa ñoho sihin maa ndo caña iñi
ra cahan ra ndya vaha ñi zɨquɨ tandɨhɨ vazu
ñahñimaa sa sito ra sa cuenda si. Cuhva sa
nacoto maa ra, nacoto ra tañi nacoto quɨtɨ
vatyi ña nacañi iñi ra tatu vaha si a ña vaha
si. Zavaha ra sa ña vaha, ta zuun ñi sii maa
ra zatɨvɨ si.

11 ¡Ndahvi ra cuan! vatyi zavaha ra cuatyi
nuu ra Ndyoo tañi i zavaha maa ra Caín. Ta
sa cuenda sa cuñi xaan ra xuhun ta i quita
ra ityi vaha tañi zavaha ra Balaam. Ta tañi
ra Coré quɨvɨ ñá tyaa ra yahvi sii ra ndyaca
ñaha, ta tacuan tucu ra ya, zatɨvɨ xaan ra
zuun ñi sii maa ra.

12Cuu ra tañiminoo ra quiñi xaan caa nu
titahan ndo cua casi ndo ta zacahnu ndo
minoo vico sihin tandɨhɨ ra hermano. Vatyi
ra cuan, sasi ra, sihi ra, ta zɨɨxaancuñi ra. Ña
cahannuura, taña sica iñi ra sa cuenda inga
hermano. Maa ñi sa cuenda maa ra sica iñi
ra. Cuu ra tañi minoo vico sa cuahan sihin
tatyi ta ñahñi zavi coon. Cuu ra tañi yutu sa
ñahñi sɨtɨ saha quɨvɨ tahan si cuhva tu. Sa
sihi ra, ta yɨvɨ sa minoo tuhun ñi saha. Sa
uu saha sihi ra tañi sihi minoo yutu i quita
ndya yoho.

13 Yaha xaan, yaha xaan cuhva zavaha
ra, ta saha ra sa cahan nuu. Cuu ra tañi
tyañuhu tatuyahaxaancoonzavi. Ndaanoo
tyañuhu, ta cuxi xaan caa tɨñɨ nuu ndutya.
Tañi tɨñɨ cuxi caa cuan, tacuan iyo sa zavaha
ra. Cuu ra tañi tiñoo sa cua naa vatyi cua
cuhun ra nu ñaa xaan. Yucuan cua ndoo ra
tandɨhɨ cuii tyiemvu.

14 Ra Enoc i cuu minoo ñiyɨvɨ ra Adán
ta tyiemvu, ta i cahan ra Tuhun i saha ra
Ndyoo sii ra. Ta i cahan ra sa cuenda ñiyɨvɨ
ña vaha ya, ta catyi ra: “I ndyehi sii ra ndy-
aca ñaha. Vasi ra sihin cuaha xaan cuaha
xaan ángel ra

15vatyi cua tasi tuñi ra sii tandɨhɨñiyɨvɨ, ta
cua catyi ra cuhva cua ndoho ñiyɨvɨ zavaha
sa ña vaha. Cua ndoho ñu sa cuenda sa
ña vaha sa zavaha ñu ta sa cuenda tandɨhɨ
cuii tuhun ndya vaha ñi sa i cahan ñu sii ra
Ndyoo.”

16Ñahñiminoo tuhun vaha cahan ñu. Ca-
hanñundyavahañi sii ingañiyɨvɨ. Nanducu
xaanñumaamaañi sa cuñimaañu ta cuhva
cuzɨɨ iñi ñu. Zacahnu xaan ñu sii ñu sihin
cuhva cahan ñu. Ta tatu cahan vaha ñu
sihin minoo ñiyɨvɨ, zavaha ñu tacuan vatyi
iyo minoo sa cuñi ñu ñihi ñu sihin ñu cuan.

Nacatyi ra cuhva cua zavaha ñiyɨvɨ sa
sino iñi TuhunNdyoo sa ndisa cuii

17Zocondohohermanos, nacohon iñindo
tuhun i cahan ra apóstol ra Jesús ta quɨvɨ
cuan

18 vatyi i nacatyi ra cuhva cua coo si nu
sa cua ndɨhɨ tyiemvu. Catyi ra vatyi nu sa
cuandɨhɨ tyiemvucua coo cuahaxaanñiyɨvɨ
sa cua vacu ndyaa sii Tuhun Ndyoo. Minoo
cuhva ndya vaha ñi cua coo ñu, cuhva cuñi
maa ñu.

19 Yucuan cuu ñiyɨvɨ cua quɨtɨ cuatyi sii
hermano. Tyaa xaan ñu yahvi sii sa cuñi
coño ñuhu ñu. Ta ñahñi maa Tatyi Ii maa ra
Ndyoo iyo sihin ñu.

20Zoco ndohohermanos, tyindyee ndo sii
minoo ndo ta sii inga ndo vatyi tacuan ta
ndoo xaan cua cuu tandɨhɨ ndo sihin cuhva
sino iñi ndo. Cahan ndo sihin ra Ndyoo
sihin cuhva sa saha Tatyi Ii maa ra sii ndo.

21 Cuñi xaan maa ra Ndyoo sii ndo. Ñáha
quita ndo ityi vaha sa ndyico ndo ta zavaha
ndo sa ña vaha, ta ma cuñi ca ra Ndyoo
sii ndo. Zoco cuatu vaha ndo quɨvɨ sa cua
cuhva ra Jesucristo sa cundito yo tandɨhɨ
cuii tyiemvu. Tacuan cua zavaha ra vatyi
cundahvi xaan iñi ra sii yo.

22 Cahan vaha xaan ndo sihin ñiyɨvɨ
cumañi sino vaha iñi, ta zasino vaha xaan
ndo iñi ñu.

23 Tyindyee ndo sii ñiyɨvɨ ta cuhva cacu
ñu. Tavon sii ñu nu cayu ñúhu. Ta cundahvi
iñi ndo sii inga ñiyɨvɨ, zoco zacuenda ndo sii
ndo vatyi ndya zahma ñu ta ña vaha si sa
cuenda cuatyi sa zavaha ñu sihin coño ñuhu
ñu. Yuhu ndo coto zavaha tucu ndo tacuan.

Zacahnu ra sii ra Ndyoo, ta i ndɨhɨ cahan
ra

24-25 Ta sa minoo tuhun ñi ra cuu Ndyoo
sa ndisa, cuaha xaan sa siñi tuñi iyo sii ra.
Ta maa ra cuu ra zacacu sii yo. Iyo xaan
cuhva sii ra sa zacuenda ra sii ndo, ta ma
canacava ndo sisi cuatyi. Ta ñahñi ca cuatyi
ndo cua coo quɨvɨ cua zacuhun ra sii ndo
ityi nuumaa ra, ta zɨɨ xaan zɨɨ xaan cua cuñi
ndo. Nazacahnu xaan yo sii ra. Nacatyi yo
vatyi tyaqui xaan nundyaca ñaha ra. Cuaha
xaan tundyee iñi iyo sii ra. Ndyaca ñaha ra
zɨquɨ tandɨhɨ cuii sa cuenda cuhva i zavaha
ra Jesucristo ndya ta sa naha, ta ndya cuhva
ndyavityi, ta tandɨhɨ cuii tyiemvu. Tanacuu
si tacuan.

Cuhva I Ndyehe Ra San
Juan

Cuhva i zañaha ra Jesucristo sii ra Juan
1 Ihya cuu sa i zañaha ra Ndyoo sii ra

Jesucristo vatyi cua zañaha ra sii muzu ra
cuhva sa cua cuu. Ta i sityiño ra Jesucristo
minoo ángel, ta i zañaha ra cuhva sa zañaha
ra Ndyoo sii ra sii ra Juan, ra cumuzu ra.

2 Ta ra Juan cuu ra nacatyi tandɨhɨ sa
i ndyehe ra. Saha ra sa ndaa sa cuenda
tandɨhɨ sa i catyi raNdyoosihinra Jesucristo
ta i nacatyi Jesucristo sihinmaa ra.

3Zɨɨxaancuñiñiyɨvɨ cuacahvi tuhunya, ta
zɨɨ xaan cuñi ñiyɨvɨ cua tyizoho cuhva catyi
tuhun ya sa i saha raNdyoo ta tyaa ñu yahvi
cuhva catyi si vatyi sa ndyaa yatyi quɨvɨ cua
tahan si cuhva cahan si ihya.

Tyaa ra Juan carta ya sii ñiyɨvɨ sino iñi sii
ra Jesús usa tahan ñuu nu cu si Asia

4Yuhvi ra Juan tyei carta ya sii ñiyɨvɨ sino
iñi usa tahan ñuu nu cu si Asia. Nacuhva
xaan ra Ndyoo tumañi iñi sii ndo ta sa coo
sa taxi añima ndo vatyi maa ra cuu ra ndya
vityi, ta maa ra cuu ra ta sa naha, ta cua
coo ra tandɨhɨ cuii tyiemvu. Ta cuhva cuan
nacuhva tucu sa usa tahan cuhva sa iyo sii
Tatyi Ii sandyaa ityi nuu raNdyoonundyaa
ra.

5 Ta tacuan tucu nacuhva xaan maa ra
Jesucristo tumañi iñi sii ndo. Maa ra cuu ra
cu sa ndaa ra cahan sa ndisa cuii. Xihna ca
maa ra i nandoto sisi tuhun sihi, ta ndyaca
ñaha ra sii tandɨhɨ inga ra ndyaca ñaha ñuu
ñiyɨvɨ. Cuñi xaan ra sii yo. Sati nɨñɨ ra, ta
zanaa ra cuatyi yo sihin nɨñɨ ra.

6Maa ra cuu ra saha sa nduu maa yo ra
ndyaca ñaha nahnu ta sa nduu yo ra cu zutu
ityi nuu raNdyoo Zutu ra. Nazacahnu yo sii
ra Jesucristo, ta nacundyaca ñaha ra tandɨhɨ
cuii tyiemvu. Ta nacuu si tacuan.

7 ¡Ndyehe!, sa vasi ra sisi vico, ta tandɨhɨ
cuii ñiyɨvɨ cua ndyehe sii ra. Ñiyɨvɨ i cuxaan
sihin ra ta catyi ñuvatyi cua cuu ranuu cruz
cua ndyehe ñu sii ra. Ta cua vacu saa xaan
tandɨhɨ ñiyɨvɨ ñuu ñiyɨvɨ cuhva cua ndyehe
ñu sii ra. Ta tacuan cua cuu si sa ndisa.

8 Catyi ra Ndyoo ra ndyaca ñaha sii yo:
Yuhvi cui ra ndya ta xihna cuii ñi tañi letra
A, ta ra cua coo ca nu cua ndɨhɨ tandɨhɨ sa
iyo cui tañi letra Z, catyi ra Ndyoo. Ta iyo
tandɨhɨ cuii tundyee iñi sii maa ra. Maa ra
cuu ra iyo vityi, ta maa ra cuu ra iyo ndya
ta xihna cuii ñi, ta cua coo ra tandɨhɨ cuii
tyiemvu.

Ndyehera Juanminoocuhvatyaquixaan
caa ra Cristo

9 Yuhvi ra Juan cui yañi ndo. Zuun
ñi ndyehe xaan tucu mi tundoho ta cua
cuhun tuqui nu ndyaca ñaha ra Ndyoo ɨɨn
ñi sihin maa ndo. Ta ñihi tuqui cuhva sa
cundyee xaan iñi vatyi saha maa ra Jesu-
cristo cuhva cuan sii yo. I siñohi vehe caa
minoo ñuhumahñu tyañuhu sa nañi Patmos
vatyi i nacatyi Tuhun Ndyoo sihin ñiyɨvɨ, ta
i sehi cuenda yozo caa iyo ra Jesucristo.

10Minoo quɨvɨ tumingu i situ cuii Tatyi Ii
ra Ndyoo sii, ta i siñi minoo nduzu ñiyɨvɨ
saa xaan ityi sate. Tañi minoo nduzu cutu,
tacuan i cuu nduzu cuan.

11 Ta catyi nduzu cuan: Yuhvi cui ra iyo
ndya ta xihna cuii ñi tañi letra A, ta ra cua
coo ca nu cua ndɨhɨ tandɨhɨ sa iyo cui tañi
letra Z. Cuaha xaan sa cua ndyehun vityi.
Tyoon sii si nu tutu, ta tasun sii si nu yucu
ñiyɨvɨ sino iñi usa tahan ñuu nu cu si Asia.
Tasun sii si ndya ñuu Efeso, ñuu Esmirna,
ñuu Pérgamo, ñuu Tiatira, ñuu Sardis, ñuu
Filadelfia ta ñuu Laodicea.

12Tasandɨhɨ cahannduzucuan ta inasico
cave ta i ndyehi ityi sate vatyi cua ndyehi
yoo ra cahan. Ta ityi sate i ndyehi usa tahan
candelero xuhun cuaan.

13Tamahñu candelero cuan nandyaami-
noo ra caa ra tañi caa ra Jesús, ra i quisi ndya
gloria. Ñoho ra minoo zahma cañi xaan
ndyacuhvandyanusahara, tañuhñiminoo
yoho xuhun cuaan yɨquɨ ndyica ra.

14 Cuisi xaan ixi xiñi ra tañi ixi mvee
ticatyi a tañi caa ñieve. Ta tañi caa ñúhu,
tacuan caa sɨtɨ nuu ra.

15 Ta saha ra ndisi xaan tañi caa minoo
caa sa nañi bronce tatu cayu si. Ta saa xaan
quita nduzu ra tañi cucayu yuu nahnu.

16 Ndaha siyo cuaha ra ñaa ra usa tahan
tiñoo. Ta yuhu ra quita minoo espada sa
xaan nduu siyo yuhu. Ta nuu ra ndisi xaan
si tañi sa ndisi ñicandyiquɨvɨ sa ndisi vaha si.

17 Ta cuhva sa ndyehi sii ra i nduve saha
ra, ta i ndui tañi minoo ra sihi. Zoco i tyizo
ra ndaha siyo cuaha ra sii, ta i catyi ra sihin:
Ma yuhun. Yuhvi cui ra iyo ndya ta xihna
cuii ñi, ta cua coo que vazu sa naa tandɨhɨ sa
iyo.

18 Yuhvi cui ra ndito. I sihi, zoco vityi
ndite. Ta cua cundite tandɨhɨ cuii tyiemvu.
Cumindaha tɨcuɨandyaya. Tacuucatyi ama
cua cuu ñiyɨvɨ.

19 Tyoon cuhva sa ndyehun, cuhva iyo si
vityi ta cuhva cua coo cuee ca.

20 Sa usa tahan tiñoo sa ndyehun ndaha
siyo cuehi cuu sa cuenda sa usa tahan ra za-
cuenda sii sausa tahanveheñuhuñiyɨvɨ sino
iñi zɨɨn zɨɨn ñuu. Ta sa usa tahan candelero
cuu sa cuenda sa usa tahan vehe ñuhu cuan.

2
Tyiño i tasi ra sii ñu ñuu Efeso

1 Tyoon minoo carta sii ra zacuenda sii
ñiyɨvɨñuuEfeso, ta tyehencatyun: “Ihya cuu
tuhuncahanrañaa sausa tahan tiñoondaha
siyo cuaha ra ta sica ra mahñu sa usa tahan
candelero xuhun cuaan.

2 Site tandɨhɨ sa zavaha ndo ta cuhva sa
ñihi xaan zatyiño ndo ta cuhva cundyee
xaan iñi ndo ta zatyiño ndo. Ta site vatyi
ña cuu cundyee iñi ndo tatu zavaha ñiyɨvɨ
cuatyi. Ta site cuhva nducu coto ihñindo sii
ra catyi vatyi apóstol cuu ra ta ña ndisa ra.
Ta sa nacoto ndo sii ra vityi vatyi ra vatya
cuu ra.

3 Ta i zandyee xaan ndo iñi ndo ta
cundyee iñi ndo ta zatyiño ndo sa cuenda
mi. Ta ña sitatu ndo sa zavaha ndo sa vaha.

4 Zoco site vatyi iyo ca sa cumañi sii ndo
vatyi ña cuñi ca ndo sii, tañi i cuñi xaan ndo
sii, sa xihna ñi.

5Yucuan cuenda nacohon iñi ndo cuhva i
sicoo ndo sa xihna ñi ta ndyehe ndo cuhva
iyo ndo vityi ta zandoo ndo cuatyi ndo, ta
zavaha tucu ndo cuhva i zavaha ndo sa
xihna ñi. Tatu ma zama ndo cuhva iyo ndo,
yatyi xaan cua cuhin nu yucu ndo ta cua
quindyei candelero ndo. (Cuñi si catyi si
vatyi cua nduu tucu ñu tañi ñiyɨvɨ ña sino
iñi.)

6Zoco iyominoo cuhva vaha sii ndo vatyi
ña tahan maa iñi ndo cuhva zavaha ñiyɨvɨ
ndyico sii ra Nicolás. Ta tacuan tucu mi. Ña
tahanmaa iñi cuhva zavaha ñu.

7Tatu ndyaa zoho ndo tyizoho ndo cuhva
catyi Tatyi Ii sihin sa usa tahan vehe ñuhu
ñu sino iñi. Catyi ra: Tatu cundyee iñi ndo
ta zahacanaa ndo (sii cuihna) cua cuhve sa
casi ndo yucu vixi sa iñi nu minoo yutu
nandyaa ndya gloria, ta cua cundito ndo
tandɨhɨ cuii tyiemvu.”

Tyiño i tasi ra sii ñu ñuu Esmirna
8 Tyaa tucun minoo carta sii ra zacuenda

sii ñiyɨvɨ sino iñi ñuu Esmirna, ta tyehen
catyun: “Ihya cuu tuhun cahan ra iyo ndya
ta xihna cuii ñi, ta cua coo ca ra vazu sa
naa tandɨhɨ sa iyo. Zuun ra cui ra i sihi ta
i nandote.

9 Site cuhva iyo ndo. Cuhva ndyehe xaan
ndo tundoho ta cuhva ndahvi xaan iyo ndo.
Zoco cuca xaan ndo ityi nuu ra Ndyoo. Ta
site sii ñiyɨvɨ catyi vatyi ñiyɨvɨhebreo cuuñu,
ta cahan ñu ndya vaha ñi sii ndo, zoco yɨvɨ
ñiyɨvɨhebreo cuumaañu sandisa cuii. Vehe
ñuhu ra cuihna cuu sii ñu.

10Mayuhu ndo tundoho cua ndyehe ndo.
Cua tyihi cuihna sii zuhva ndo vehe caa
vatyi cuñi ra nducu coto ihñi ra sii ndo. Ta
cua ndyehe ndo tundoho usi tahan quɨvɨ,
zoco ma ndu‑uu iñi ndo vazu cuu ndo sa
cuenda mi, ta cua cuhve sa vaha sii ndo sa
cundito ndo tandɨhɨ cuii tyiemvu.

11 Tatu ndyaa zoho ndo, tyizoho ndo
cuhva catyi Tatyi Ii sihin sa usa tahan vehe
ñuhu ñu sino iñi: Tatu cundyee iñi ndo ta
zahacanaando sii cuihna,ma cuu cuii ndo.”

Tyiño i tasi ra sii ñu ñuu Pérgamo
12Tyaa tucunminoo carta sii ra zacuenda

sii ñu sino iñiñuuPérgamo, ta tyehen catyun:
“Ihya cuu tuhun cahan ra cumi espada sa
xaan nduu siyo yuhu.

13Site vatyi ndyaandominooñuunundy-
aca ñaha cuihna, zoco ña ndu‑uu iñi ndo, ta
ña catyi ndo vatyi ña sino iñi ndo sii, vazu
i ndyehe ndo cuhva i sahñi ñiyɨvɨ sii ra An-
tipas ñuu cuan nu ndyaa cuihna vatyi saha
vaha xaan ra Antipas sa ndaa sa cuendami.

14 Zoco iyo zuhva sa zavaha ndo ta ña
tahan iñi sii si vatyi ñuu Pérgamo cuan iyo
zuhva ndo ndyico ca ndo cuhva i zacuaha
ra Balaam vatyi i nacatyi ra sihin ra Balac
vatyi vaha cua zavaha ñiyɨvɨ hebreo cuatyi
sa casi ñu ndyayu sa sahamaa ñiyɨvɨ sii inga
ndyoo ta cua cuzu rayɨɨ sihin ñaha vazu yɨvɨ
ñazɨhɨ ra cuu, catyi ra cuan.

15 Ta nu yucu ndo iyo tucu zuhva ndo ña
cuñi ndo zandoo ndo sa ndyico ndo cuhva
zacuaha ra Nicolás.

16 Yucuan cuenda zama ndo cuhva iyo
ndo vatyi tatuma zama ndo, yatyi xaan cua
quisi nu yucu ndo ta cua cahñi tehin sihin
ra zavaha sa ña vaha sihin espada sa quita
yuhi.

17 Tatu ndyaa zoho ndo tyizoho ndo
cuhva catyi Tatyi Ii sihin sa usa tahan vehe
ñuhu ñu sino iñi: Tatu cundyee iñi ndo ta
zahacanaa ndo sii cuihna cua cuhve sa casi
ndo pan maná sa ñoho xehe, ta cua cuhve
minoo yuu cuisi sii tahan tahan ndo. Ta nu
yuu cuan ndyaa minoo zɨvɨ saa, zoco yoñi
sito sii si. Maa ñi ñiyɨvɨ ñihi yuu cuan cua
coto ñaa zɨvɨ ndyizo si.”

Tyiño i tasi ra sii ñu ñuu Tiatira
18 Ta tyaa tucun minoo carta sii ra za-

cuenda sii ñu sino iñiñuuTiatira. Tyehen ty-
oon: “Ihya cuu tuhun cahan zehe ra Ndyoo,
ra sa caa sɨtɨ nuu tañi caa ñúhu. Ta saha ra
caa tañi caa sa nañi bronce sa xiño xaan.

19Site tandɨhɨ sa vaha sa zavaha ndo. Site
cuhva cuñi xaan ndo sii ñiyɨvɨ ta cuhva nɨɨ
xaan iñindo ta cuhva tyindyeendo sii tahan
ndo ta cuhva cundyee xaan iñi ndo. Ta site
vatyi zavaha ca ndo sa vaha vityi ta zɨquɨ
ndya ta xihna ñi.

20 Zoco iyo zuhva sa zavaha ndo ta ña
tahan iñi vatyi saha ndo sa zavaha minoo
ñaha ña vaha nu yucu ndo ndya vaha ñi,
cuhva i zavaha ña Jezabel ta sa naha. Catyi
ña vatyi cahan ña tuhun saha ra Ndyoo sii
ña, zoco zandavi ñaha ña ta zacuaha ña sii
ñiyɨvɨ cuumuzumivatyi vahacuacuzurayɨɨ
sihin ñaha vazu yɨvɨñazɨhɨ ra cuu, ta cuu casi

ndo sa saha maa ñiyɨvɨ sii inga ndyoo, catyi
ña.

21 Sa ndatu xein sa zama ña cuhva iyo ña
ta zandoo ña cuatyi zavaha ña sihin rayɨɨ, ta
ña cuñi ña.

22 Cua tasi tuñi sii ña ta sii tandɨhɨ ñiyɨvɨ
zavaha ndya vaha ñi cuhva zavahamaa ña.
Tatu ma zama ñu cuhva zavaha ñu cua tasi
cuehe zɨquɨ ñu, ta ma cuu nduvita ñu.

23 Ta cua cahñi sii tandɨhɨ ñu. Ta cua coto
tandɨhɨ ñiyɨvɨ sino iñi vatyi yuhvi cui ra sito
tatu vaha sica iñi ñiyɨvɨ sihin añima ñu a
ña vaha. Ta sii sa minoo minoo ndo cua
cuhvecuhva tahansi sii ndosacuenda tyiño
i zavaha ndo.

24 Ta sii inga ndo ñuu Tiatira, ndoho ña
zavaha cuhva ña vaha cuan ta ña zavaha
ndo tandɨhɨ sa ndya vaha ñi cuhva cuñi cui-
hna, ña cua cahan que inga ca tuhun sihin
maa ndo vatyi vaha ñi cuhva yucu ndo.

25 Zoco ma zaña ndo sa zavaha ndo sa
vaha. Cuhva sa zavaha ndo vityi, tacuan
zavaha ndo ndya quɨvɨ cua quisi tuqui.

26 Ta tatu zahacanaa ndo sii cuihna ta
zavaha ndo cuhva catyi ndya quɨvɨ cua cuu
ndo, cuee ca cua cuhve sa cundyaca ñaha
ndo sii ñiyɨvɨ ñuu ñiyɨvɨ.

27Ta ñihi xaan cua tasi tuñi ndo sii ñu
28 tañi saha Zuti cuhva sii, sa tasi tuñi sii

ñu. Ta cua cundyei sihinmaa ndo.
29 Tatu ndyaa zoho ndo, tyizoho ndo

cuhva catyi Tatyi Ii sihin ñu sino iñi.”

3
Tyiño i tasi ra sii ñu ñuu Sardis

1 Tyaa tucun minoo carta sii ra zacuenda
sii ñu sino iñi ñuu Sardis. Tyehen catyun:
“Ihya cuu tuhun cahan ra iyo sa usa tahan
cuhva sii Tatyi Ii ra. Ta cumi tucu ra sa usa
tahan tiñoo, ta tyehen catyi ra: Site cuhva
iyo ndo. Catyi ñiyɨvɨ vatyi sino xaan iñi
ndo ta sa ndito ndisa cuii añima ndo, zoco
ña ndisa sa ndito añima ndo vatyi sa ndoyo
ñuhu ndo.

2Zacuendando sii ndo, ta zanduvahando
cuhva zavaha ndo coto ndoyo ñuhu ndɨhɨ
ndo. Sa ndyehi vatyi ña vaha cuhva zavaha
ndo ityi nuu ra Ndyoo.

3Nacohon iñi ndo cuhva i zacuaha ñiyɨvɨ
sii ndo, ta zavaha ndo sii si. Zandoo ndo sa
ña vaha sa zavaha ndo. Tatu ma cundyaa
listo ndo ta zavaha ndo sa vaha, cua quisi
zɨquɨndo tañi cua quisiminoo ra zuhu vatyi
ma coto ndo ñaa cuhva cua sei.

4 Iyo zuhva ca ñiyɨvɨ nu yucu ndo sa ña
zavaha cuatyi. Cua cuhun ñu sihin mi, ta
cua ndɨhvɨ ñu zahma cuisi vatyi ñiyɨvɨ vaha
xaan cuu ñu.

5 Ta ñiyɨvɨ zahacanaa sii cuihna, zuun ñi
cua ndɨhvɨ ñu zahma cuisi, ta ma zanei zɨvɨ
ñu nu libro sa ndyaa zɨvɨ ñiyɨvɨ cua cundito

sihin raNdyoo. Ityi nuu raNdyooZuti ta ityi
nuu ángel cua catyi vatyi ñiyɨvɨ sii mi cuu sii
ñu.

6Tatu ndyaa zoho ndo tyizoho ndo cuhva
catyi Tatyi Ii sihin ñu sino iñi.”

Tyiño i tasi ra sii ñu ñuu Filadelfia
7 Tyaa tucun minoo carta sii ra zacuenda

sii ñu sino iñi ñuu Filadelfia, ta tyehen
catyun: “Ihya cuu tuhun cahan ra ii xaan,
ta ra ndisa cuii cuu ra. Cumi ra ndaha tɨcuɨ
ra rey David (cuñi si catyi si vatyi iyo xaan
cuhva sii ra tañi i sicoo sii ra reyDavid), tatu
nuña ra yoñi cuu nacazi. Ta tatu nacazi ra,
yoñi cuu nuña.

8 Site tandɨhɨ sa vaha sa zavaha ndo. Sehi
cuhva sii ndo sa nacatyi ndo Tuhun Ndyoo,
ta yoñi cua cuu cazi. Ta vazu zuhva ñi
tundyee iñi iyo sii ndo, zoco zavaha ndo
cuhva catyi, ta ña catyi ndo saña sito ndo sii.

9 Iyo ñiyɨvɨ zavaha xaan cuhva cuñi cui-
hna. Catyi ñu vatyi ñiyɨvɨ hebreo cuu ñu,
ta zavaha ñu cuhva cuñi mi catyi ñu, zoco
vatya xaanñu. Cua zañiñi sii ñu, ta cua quisi
ñu nu yucu ndo, ta cua zacahnu ñu sii ndo.
Ta cua coto ñu vatyi cuñi xein sii maa ndo.

10 Cundyee xaan iñi ndo tañi i cundyee
xaan iñimi, tayucuancuendacuazacuende
sii ndo, tamandyehendo tundoho cahnu sa
vasi zɨquɨ tandɨhɨ ñiyɨvɨ ñuu ñiyɨvɨ vatyi cua
nducu coto ihñi sii tandɨhɨ ñiyɨvɨ ñuu ñiyɨvɨ,
ta cua cote tatu cuñiñu sii, sa ndisa a ña cuñi
ñu sii.

11 Sa cuñi quisi tuqui. Ma zaña ndo cuhva
vaha iyo sii ndo cotoma ñihi ndo sa vaha sa
cuñi ra Ndyoo cuhva ra sii ndo.

12 Tandɨhɨ ñu zahacanaa sii cuihna cua
zandui ñiyɨvɨ ñiñi sii ñu ityi nuu ra Ndyoo,
ta ma cuu ca ndoyo ñuhu ñu. Cua tyei zɨvɨ ra
Ndyoo mi ta zɨvɨ ñuu ra Ndyoo nuu tandɨhɨ
ñu cuan. Ñuu cuan cuu ñuu Jerusalén saa.
Cua quita si andɨvɨ nu iyo ra Ndyoo, ta cua
noo si. Ta tandɨhɨ ñu zahacanaa sii cuihna,
cua tyei zɨvɨ sei nuu ñu.

13 Tatu ndyaa zoho ndo tyizoho ndo
cuhva catyi Tatyi Ii sihin ñu sino iñi.”

Tyiño i tasi ra sii ñu ñuu Laodicea
14Tyaa tucunminoo carta sii ra zacuenda

sii ñu sino iñiñuuLaodicea, ta catyun: “Ihya
cuu tuhun cahan minoo ra zavaha ndisa
cuii cuhva catyi ra. Sa ndaa, ra cahan sa
ndisa cuii cuu ra. Tamaa ra i zavaha tandɨhɨ
sa i zavaha ra Ndyoo.

15 Site yozo caa iyo ndo, ta ña vaha cuhva
iyo ndo. Nu sa ña zandoo ndo sii, ta nu sa ña
zatyiñovahando tyiñe. Vaha ca tatu zandoo
ndɨhɨ ndo sii a nduñihi ca zatyiño ndo tyiñe.
Ña vaha sa zuhva cuñi ndo sii, ta zuhva ña
cuñi ndo.

16 Zoco maa ndo zuhva cuñi ndo sii, ta
zuhva ña cuñi ndo. Ta nu ña zandoo ndɨhɨ
ndo sii, ta nu ña cuñi ndo zatyiño vaha ndo

tyiñe. Yucuan cuenda cua tava ndyize sii
ndo.

17 Tacuan catyi vatyi catyi maa ndo vatyi
iyo xaan sa vaha sii ndo. Iyo xuhun ndo.
Ñahñi sa cumañi sii ndo cuñi maa ndo, ta
ña nacoto ndo vatyi ñahñi cuenda cuzɨɨ iñi
ndo. Ndahvi xaan ndo; cuaa ndo; ta ñahñi
sa vaha iyo sii ndo sa ndisa cuii.

18 Yucuan cuenda catyi sihin ndo vatyi
zata ndo sa vaha sa iyo sii mi ta cua cucuca
ndo sa ndisa cuii. Zata ndo xuhun cuaan
vaha ta zahma cuisi sa cua ndɨhvɨ ndo ta
ma cucahan ca nuu ndo. Ta zata ndo colirio
quehe nuu ndo ta cua cuu nandyehe ndo.
(Cuñi si catyi si vatyi nazama ñu cuhva iyo
ñu ta nanducu ñu sa vaha ɨɨn ñi sii maa ra
Ndyoo.)

19 Saha xein tuhun vaha sii ñiyɨvɨ, ta cañi
sii ñu vatyi cuñi xein sii ñu. Yucuan cuenda
zavehi cuhva cuan sihin maa ndo. Ta vityi
cuñi si sa zamando cuhva iyondo ta zavaha
ndo sa vaha sa ndisa cuii.

20 Ndyehe ndo vatyi nandyei yuvehe ta
cati. Yoo ra cua cuɨñɨ nduzi ta nuña ra
yuvehe, cua quɨhvi ta cua ndoi sihin ra. Ta
ɨɨn ñi cua cuu ra sihin.

21 Ta ñiyɨvɨ cua zahacanaa sii cuihna, cua
cuhve sa cundyaa ñu sihin mi nu ndyaca
ñehi tañi i zahacanei sii cuihna tavityi ndyei
sihin Zuti nu ndyaca ñaha ra.

22 Tatu ndyaa zoho ndo tyizoho ndo
cuhva catyi Tatyi Ii sihin ñu sino iñi.”

4
Cuhva zacahnu ñu sii raNdyoo ndya glo-

ria
1Yaha cuan ta zɨquɨ i ndyehi vatyi tacoho

minoo yuvehe andɨvɨ. Ta i siñi tuqui nduzu
ra cahansihin saxihnañi. Ñihi cahanra tañi
nduzu minoo cutu. Ta i catyi ra sihin: Ñaha
ihya ta cua zañehi suun ñaa sa cua coo cuee
ca. Catyi ra.

2 Ta zuun ñi caa cuhva cuan i situ cuii
Tatyi Ii ra Ndyoo sii, ta i ndyehi vatyi ndyaa
minoo tyayu ra rey andɨvɨ ta ndyaa minoo
ra nuu si.

3Tarandyaa tyayucuan, xiñoxaanra tañi
xiño yuu vaha sa nañi jaspe ta cornalina. Ta
siconduuminoo coo yahndyi sii tyayu cuan
ta xiño xaan si tañi yuu sa nañi esmeralda.

4 Ta nu ndyaa tyayu cuan i ndyehi vatyi
siconduu yucu oco cumi tahan ca tyayu rey.
Ta yucuan ndyaa oco cumi tahan ra sahnu
ndyaca ñaha. Ñoho ra zahma cuisi, taminoo
corona xuhun cuaan ñoho xiñi tahan tahan
ra.

5 Ta tyayu sa ndyaa mahñu cuan quita
tasa zavi ta sa cahan zavi ta inga nduzu
ndɨhɨ ca. Ta ityi nuu tyayu cuan cayu usa
tahan ñúhu. Ñúhu cuan cuu sa cuenda sa
usa tahan cuhva iyo sii Tatyi Ii.

6Ta ityi nuu tyayu cuan iyo tucuminoo sa
caa tañi caa tyañuhu, zoco xiño xaan si tañi
ino. Ta siconduu nu nandyaa tyayu cuan
nandyaa cumi tahan quɨtɨ. Situ cuii sɨtɨ nuu
sii tɨ. Ityi nuu tɨ ta ityi sata tɨ.

7Minoo tɨ caa tɨ tañi caa minoo ndicaha.
Ta quɨtɨ cu uu cuan, caa tɨ tañi caa minoo
toro. Quɨtɨ cu uñi cuan caa nuu tɨ tañi caa
nuu rayɨɨ. Quɨtɨ cu cumi cuan, caa tɨ tañi caa
minoo tazu sa ndava.

8Ta sa cumi tahanquɨtɨ cuan iyo iñu tahan
ndisi tɨ sa minoo minoo tɨ. Ta iñi sɨtɨ nuu
nacahnu tandɨhɨ ndisi tɨ. Ñiyaca ta ndyiyaca
ñá sicuita quɨtɨ cuan sa catyi tɨ: Yoho ra
ndyaca ñaha nacahnu cuii cuun. Ii xaan; ii
xaan cuun. Iyon vityi, ta ndya ta xihna cuii
ñi iyon, ta cua coon tandɨhɨ cuii tyiemvu.

9 Tacuan zacahnu quɨtɨ cuan sii ra ndyaa
nu tyayu cuan. Ra ndito tandɨhɨ cuii
tyiemvucuura, ta sahaxaan tucuquɨtɨ cuan
tyahvi ndyoo sii ra.

10 Ta cuhva sa zavaha quɨtɨ cuan cuhva
cuan, i sicuɨñɨ sɨtɨ sa oco cumi tahan ra
sahnu ndyaca ñaha ityi nuu ra ndyaa nu
tyayu rey cuan, ta i zacahnu ra sii ra ndito
tandɨhɨ cuii tyiemvu. I tava tandɨhɨ ra sahnu
cuan corona ra, ta i saqui ra sii si ityi nu
tyayu cuan, ta i catyi ra:
11 Yoho ra ndyaca ñaha ta Ndyoo cuun sii

ndi.
Ra cahnu xaan ca cuun.
Tahan si sa zacahnu xaan ndi suun ta tyaa

xaan ndi yahvi suun.
Ta tahan si sa cundyaca ñohon sii tandɨhɨ

cuii sa iyo.
Vatyi i zavahamoo tandɨhɨ si.
I sino si vatyi tacuan cuñimoo.

5
Ihya cahan si sa cuendaminoo libro ta sa

cuenda ra cuMvee Ticatyi ra Ndyoo
1 Tacuan ta zɨquɨ i ndyehi vatyi ra ndyaa

tyayu mahñu, ndaha ra minoo libro ndaha
siyo cuaha ra. Ndyaa letra sisi si, ta sata si.
Ta iyo usa tahan sa nacazi sii si.

2 Ta i ndyehi sii minoo ángel ñihi xaan, ta
saa xaan cahan ra, ta catyi ra: ¿Yoo ra cuu ra
cahnu sa ndisa cuii ta sii ra tahan si sa nuña
ra sa nacazi libro ya? ¿Yoo ra cua nuña libro
ya? Catyi ra.

3 Tacuan ta yoñi i cuu nuña libro cuan
ta ndyehe sisi si. Yoñi minoo ra ñiñi xaan
andɨvɨ a nu ñuhu a xu ñuhu ta cuu nuña ra
sii si.

4 Ta i sacu xein vatyi yoñi sa cuu nuña sii
si ta ndyehe sisi si.

5 Tacuan ta minoo ra sahnu ndyaca ñaha
i catyi ra sihin: Ma vacun. Iyo minoo ra
cahnu, ñiyɨvɨ ra Judá. Ta zuun tucu ñiyɨvɨ ra
David cuu ra. Sa i zahacanaamaa ra, ta cuu

cani ra sii sa usa tahan sa nacazi libro cuan
ta nuña ra sii si.

6 Ta i ndyehi vatyi mahñu nu yucu tyayu
ta sa cumi tahan quɨtɨ ta tandɨhɨ ra sahnu
ndyaca ñaha cuan nandyaa minoo ra caa
tañi caaminoomvee ticatyi sa i sahñi ñiyɨvɨ.
Usa tahanndɨquɨ tɨ, ta usa tahan sɨtɨnuu tɨ sa
cuu cuenda sa usa tahan cuhva iyo sii Tatyi
Ii ra Ndyoo sa tasi ra Ndyoo nacahnu ñuu
ñiyɨvɨ.

7 Tacuan ta i sahan ra cu mvee ticatyi
cuan, ta i quihin ra libro sa ñaa ra ndyaa
tyayu cahnu cuan ndaha cuaha ra.

8 Ta cuhva i quihin ra libro cuan ta sa
cumi tahan quɨtɨ cuan sihin sa oco cumi
tahan ra sahnu ndyaca ñaha cuan i sicuɨñɨ
sɨtɨ ra ityi nuu ra cu mvee ticatyi cuan.
Tahan tahan ra cuan ndaha ra arpa ra ta
ndaha ra minoo coho xuhun cuaan. Sisi
coho cuan cayu cutu. Ta cutu cuan cuu xico
sa sica tahvi ñiyɨvɨ ra Ndyoo sii ra.

9 Ta cuhva sa yucu ra yucuan, i sata ra
minoo yaa saa. Tyehen catyi si:
Yoho, minoo ra vaha xaan cuun.
Yucuan cuenda cuu cuhun libro ta canun sa

ndazi yuhu si.
Vatyi yoho, sohon sa cahñi ñiyɨvɨ suun.

Satun nɨñun, ta sihin si zanduvohon
sii ndi sihin ra Ndyoo.

Ta ñiyɨvɨ nacahnu ñuu ñiyɨvɨ cuu ndi, ta zɨɨn
zɨɨn cuhva cahan ndi.

Ñiyɨvɨ zɨɨn zɨɨn tata cuu ndi.
10 I sohon cuhva sii ndi ta cuu ndi rey ta cuu

ndi ra cu zutu sa cuenda ra Ndyoo, ta
cua cundyaca ñaha ndi ñuu ñiyɨvɨ.

11Tacuan i sata ra cuan yaa cuan, ta zɨquɨ
i nandyehi inga saha ta siñi nduzu ángel sa
nandyaa siconduu nu ndyaa tyayu cahnu
ta nu yucu sa cumi tahan quɨtɨ sihin sa oco
cumi tahan ra sahnu ndyaca ñaha. Cuaha
xaan cuaha xaan ángel cuendamillón.

12 Saa xaan i cahan si, ta catyi si:
Ra cu mvee ticatyi sa sahñi ñiyɨvɨ, ra vaha

xaan cuu ra.
Yucuan cuenda iyo xaan cuhva sii ra.
Iyo xaan sa sii ra.
Iyo xaan sa siñi tuñi sii ra.
Cuu xaan cundyaca ñaha ra.
Tahan si sa zacahnu xaan ñiyɨvɨ sii ra.
Ra cahnu xaan ca cuumaa ra.
Catyi ángel cuan.

13 Ta zɨquɨ siñi vatyi cahan tandɨhɨ sa i
zavaha ra Ndyoo, sa iyo ityi zɨquɨ, ta sa
iyo nu ñuhu ta sa iyo xu ñuhu ta sa iyo sisi
tyañuhu. Tandɨhɨ cuii sa i zavaha ra Ndyoo i
cahan si ta catyi si:
Cahnuxaan cuu randyaa tyayu cahnu cuan

sihin ra cumvee ticatyi cuan.
Iyo xaan cuhva sii ra, ta cuu xaan cundyaca

ñaha ra.
Tahan si zacahnu yo sii ra tandɨhɨ cuii maa

tyiemvu.

14Ta sa cumi tahan quɨtɨ cuan i catyi tɨ:
¡Nacuu si tacuan, ta nacuu si sa ndisa!
Tacuan ta tandɨhɨ sa oco cumi tahan ra
sahnu ndyaca ñaha i sicuɨñɨ sɨtɨ ra, ta i
zacahnu ra sii ra ndito tandɨhɨ cuii maa
tyiemvu.

6
Nuña ra usa tahan sa ndazi yuhu libro

1Tacuan ta zɨquɨ i ndyehi vatyi ra cuMvee
Ticatyi ra Ndyoo, i nuña ra minoo sa usa
tahan sa ndazi yuhu libro cuan. Ta siñi sa
cahan minoo sa cumi tahan quɨtɨ sa yucu
yucuan. Saa xaan i cahan tɨ tañi cahan zavi
ta catyi tɨ: ¡Ñaha ihya ta ndyehun! Catyi tɨ.

2 Ta zɨquɨ i ndyehi minoo caballo cuisi.
Yozo minoo ra sii tɨ, ta ndaha ra minoo
nduva. I ñihi ra minoo corona ñoho xiñi ra
vatyi sahñi tahan ra ta zahacanaa ra, ta cua
zahacanaa ca ra nu cuahan ra.

3 Ta ra cu Mvee Ticatyi i nuña ra sa cu
uu sa ndazi yuhu libro cuan. Ta siñi sa
cahan sa cu uu quɨtɨ cuan, ta catyi tɨ: ¡Ñaha
ta ndyehun!

4 Tacuan ta i quita inga caballo. Caballo
cuaha cuu tɨ. Ta ra yozo sii tɨ, iyo cuhva sii
ra quindyaa ra cuhva vaha yucu ñiyɨvɨ ñuu
ñiyɨvɨ. Ta cua quisaha cahñi ñiyɨvɨ sii tahan
ñu. Ta ra yozo caballo cuan i ñihi ra minoo
espada cahnu xaan.

5 Yaha cuan ta zɨquɨ i nuña ra cu Mvee
Ticatyi cuan sa cu uñi sa ndazi yuhu libro
cuan ta siñi sa cahan sa cu uñi tahan quɨtɨ
cuan, ta i catyi tɨ: ¡Ñaha ta ndyehun! Ta i
ndyehi inga caballo toon. Ta ra yozo sii tɨ
ñaa ra minoo ticatya.

6 Ta mahñu nu yucu sa cumi tahan quɨtɨ
cuan, siñiminoo nduzu tañi cahan ñiyɨvɨ ta
catyi si:
Minoo kilo nuñi, yahvi xaan cua cundyaa si.
Ta tacuan tucu sɨtɨ cebada, yahvi xaan cua

cundyaa si.
Zoco cua coo cuaha azetye ta vino.
Catyi nduzu cuan.

7 Cuhva sa nuña ra cu Mvee Ticatyi sa cu
cumi tahan sa ndazi yuhu libro cuan, i siñi
vatyi cahan sa cu cumi tahan quɨtɨ cuan ta
catyi tɨ: ¡Ñaha ta ndyehun!

8 Ta i ndyehi sii minoo caballo cuaan. Ta
ra sa yozo sii tɨ, nañi ra Tuhun Sihi Ñiyɨvɨ. Ta
ityi sata ra vasi inga ra sa nañi Andyaya. I
ñihi ra cuan cuhva zɨquɨ zuhva ñuu ñiyɨvɨ sa
cahñi ra ñiyɨvɨ. Sahñi ra sii ñu sihin cuhva
i zacanda ra cuatyi ta sihin tama, ta sihin
cuehe ta sihin quɨtɨ xaan.

9 Yaha cuan, ta zɨquɨ i nuña ra cu Mvee
Ticatyi sa cuohon tahan sandazi yuhu libro
cuan, ta i ndyehi minoo altar, ta xuu si i
ndyehi añima ñiyɨvɨ i sihi sa cuenda Tuhun
Ndyoo ta sa cuenda sa nacatyi xaan ñu
Tuhun Ndyoo sihin ñiyɨvɨ.

10Ta i cana saa ñu sihin minoo nduzu saa
xaan, ta catyi ñu: Zutu mañi yuu, ii xaan
moo, ta ndoo xaan zavohon, ¿ta ama ta cua
tyicuhvonsii ñiyɨvɨ ta cua tasi tuñun sii ñiyɨvɨ
ñuuñiyɨvɨvatyimaañu cuuñu i sahñi siindi?
Catyi ñu.

11Tacuan i cuu si, ta i saha ra zahma cuisi
ndɨhvɨ tandɨhɨ ñu cahan, ta i catyi ra sihin
ñu vatyi naquitatu ñu zuhva ca quɨvɨ vatyi
cumañi ca casi tahanñu, tandɨhɨ cañu sa cua
cahñi ñiyɨvɨ sa cuenda ra Cristo cuhva i sihi
maa ñu.

12 Ta zɨquɨ i ndyehi vatyi sa nuña ra cu
Mvee Ticatyi sii sa cu iñu tahan sa ndazi
yuhu libro cuan. Sa yaha i nuña ra sii si, ta
zɨquɨ i taan minoo sa ñihi xaan. I ndutoon
xaan ñicandyi tañi zahma toon. Ta luna, i
nducuaha si tañi caa nɨñɨ.

13Ta tiñoo sa iyo andɨvɨ, i canacoyo tɨndya
nu ñuhu tañi coyo tandɨhɨ yucu vixi tatu nu
yutya si tatu ñihi xaan caa tatyi.

14 Ta zɨquɨ i ndata zava yutyi andɨvɨ, ta i
natuu si tañi natuu minoo tutu. Ta tandɨhɨ
yucu ta tandɨhɨ ñuhu sa ndyaa mahñu
tyañuhu, i nacanda si ta i nazama si nu
ndyaa si.

15 Ta tandɨhɨ ra cu rey ta ra nahnu ta
ra cuca ta ra ñiñi ta ra ndyaca ñaha sihin
tandɨhɨ ra cu muzu ta tandɨhɨ inga ñiyɨvɨ
ndya vaha ñi, cua quɨhvɨ xehe ñu sisi ñuhu
ta sisi yavi yuu ta tɨcuɨ yuu sa iyo yucu.

16 Ta cua cahan ñu sihin yucu ta sihin
yuu, ta catyi ñu: Canacava ndo zɨquɨ ndi, ta
tyixehe ndo sii ndi sii ra ndyaa tyayu cahnu
cuan ta sii ra cu Mvee Ticatyi cuan vatyi sa
cuxaan xaan ra vityi.

17Sa saa quɨvɨ cuxaan xaan ra sa ndisa, ta
yoñi cua cuu cundyee iñi sii si. Catyi ñu.

7
Ñiyɨvɨ hebreo sa cuu ñiyɨvɨ ra Ndyoo sa

ndisa
1 Yaha cuan ta zɨquɨ i ndyehi cumi tahan

ángel. Nandyaa ra sa cumi tahan sɨquɨ ñuu
ñiyɨvɨ, ta ñá saha ra yaha tatyi. Yucuan
cuenda ñá cuu cava tatyi ñuu ñiyɨvɨ ta nu nu
tyañuhu tanunuyutu. Ñahñimaa tatyi i caa.

2 Ta i ndyehi sii inga ángel. Vasi ra ndya
ityi cañañicandyi, tandyizorazeyuraNdyoo
ndito. I cana saa ra ta cahan ra sihin inga
cumi tahan ángel cuan vatyi sa cumi tahan
ra cuan iyo cuhva sii ra sa zatɨvɨ rañuuñiyɨvɨ
ta tyañuhu.

3Zocoángel savasi cuan, i catyi ra sihin ra:
Cuatu noo ndo. Ma zatɨvɨ ñaha ndo sii ñuu
ñiyɨvɨ ta sii tyañuhu ta nu sii yutu ndya cua
tyaa xihne zeyu ra Ndyoo Zutu yo yɨquɨ nuu
ñiyɨvɨ sa cuumuzumaa ra Ndyoo.

4 Tacuan i cuu si, ta siñi nacatyi ra yozo
tahan ñiyɨvɨ i tyaa ra zeyu cuan. Ta cuu si

minoo ziendu uu xico cumi mil ñiyɨvɨ sisi
tandɨhɨ sa usi uu ityi ñiyɨvɨ hebreo.

5 Usi uu mil ñu cuu ñu ñiyɨvɨ ra Judá. Usi
uumil ñu cuu ñu ñiyɨvɨ ra Rubén. Usi uumil
ñu cuu ñu ñiyɨvɨ ra Gad.

6 Usi uu mil ñu cuu ñu ñiyɨvɨ ra Aser. Usi
uumil ñu cuu ñu ñiyɨvɨ ra Neftalí. Usi uumil
ñu cuu ñu ñiyɨvɨ ra Manasés.

7Usi uumil ñu cuuñuñiyɨvɨ ra Simeón. Usi
uumil ñu cuuñuñiyɨvɨ ra Leví. Usi uumil ñu
cuu ñu ñiyɨvɨ ra Isacar.

8 Usi uu mil ñu cuu ñu ñiyɨvɨ ra Zabulón.
Usi uumil ñu cuu ñu ñiyɨvɨ ra José. Ta usi uu
mil ñu cuu ñu ñiyɨvɨ ra Benjamín.

Ndyehe ra cuaha xaan ñiyɨvɨ ñoho zahma
cuisi

9 Yaha cuan ta zɨquɨ i ndyehi sii cuaha
xaan ñiyɨvɨ. Ñiyɨvɨ tandɨhɨ cuii tata cuu ñu
ta tandɨhɨ cuii nación ta tandɨhɨ cuii ñuu. Ta
zɨɨn zɨɨn yuhu cahan ñu, tandɨhɨ nuu zahan
ta tyehen ñi sa iyo ñuu ñiyɨvɨ. Nandyaa ñu
cuan ityi nuu tyayu cahnu, ta nandyaa ñu
ityi nuu ra cu Mvee Ticatyi. Cuaha xaan
cuaha xaan ñiyɨvɨ cuu ñu ndya cuhva yoñi
cuu cahvi sii ñu. Ñohoñu zahma cuisi, ta ñaa
ñu ndaha ticaha.

10 Tandɨhɨ ñu cana saa ñu sihin minoo
nduzu saa xaan, ta catyi ñu:
Ra Ndyoo, ra ndyaa tyayu cahnu cuu ra

zacacu sii ndi,
Ta ra cuMvee Ticatyi cuu ra zacacu sii ndi.
Catyi ñu.

11 Ta tandɨhɨ cuii ángel cuan nandyaa ra
siconduu ra nu ndyaa tyayu cahnu cuan ta
nu yucu tandɨhɨ ra sahnu ndyaca ñaha ta nu
yucu sa cumi tahan quɨtɨ. Ta tandɨhɨ cuii
ángel cuan i sicava ndyayu ra nu ñuhu ityi
nuu tyayu cahnu cuan, ta i zacahnu ra sii ra
Ndyoo.

12Ta i catyi tandɨhɨ ángel:
YohoNdyoo Zutu ndi, nazacahnu xaanmaa

ndi suun.
Tyaqui xaan coon. Cuaha xaan sa siñi tuñi

iyo suun.
Nacuhva xaan ñiyɨvɨ tyahvi ndyoo suun, ta

nazacahnu ñu suun.
Cuaha xaan cuhva iyo suun, ta cuaha xaan

sa ndyaca ñohon.
Ta nacuu si tacuan, ta nacuu si sa ndisa

tandɨhɨ cuii tyiemvu.
13Tacuan i cuu si, ta zɨquɨminoo ra sahnu

ndyaca ñaha i ndaca tuhun ra sii, ta catyi ra:
¿Yoo ñiyɨvɨ cuu ñu sa ñoho zahma cuisi ña?
¿Ta ndya ityi i quisi ñu? Catyi ra.

14 Ta i catyi sihin ra: Tata, sa sito moo.
Ta zɨquɨ i catyi ra sihin mi: I quita ñu ndya
nu iyo tundoho cahnu xaan. Sa nacatya ñu
zahma ñu ta nducuisi zahma ñu sihin nɨñɨ
ra cu Mvee Ticatyi. (Cuñi si catyi si vatyi sa
nduvaha añima ñu sa cuenda ra Cristo.)

15Ta vityi nandyaa ñu ityi nuu tyayumaa
ra Ndyoo. Ndyiyaca ta ñiyaca zatyiño ñu
tyiño ra sisi vehe nu zacahnu ñiyɨvɨ sii ra.
Ta maa ra sa ndyaa tyayu cahnu cuan za-
cuenda ra sii ñu vatyi ndyaa ra sihin ñu.

16Ma cuzoco ca ñu. Ta ma cu‑ityi ca ñu.
Ma cahmi ca ñicandyi sii ñu, ta ma quehe ca
yoco sa ihñi sii ñu.

17Vatyi ra cuMvee Ticatyi, ra ndyaa yatyi
ñi tyayu cahnu cuan, cua zacuenda ra sii ñu
tañi samvee ticatyi zono ra cuu sii ñu, ta cua
cundyaca ra sii ñu nu iyo ndutya coho ñu, ta
cua cundito ñu tandɨhɨ cuii tyiemvu. Ta cua
zanaa ra Ndyoo tandɨhɨ cuii tucuihya iñi sii
ñu.

8
Nuña ra sa cu usa tahan sa ndazi yuhu

libro
1 I nuña ra cu Mvee Ticatyi sii sa cu usa

tahan sa ndazi yuhu libro, ta cuhva cuan i
cutaxi gloria tañi zava ora.

2Ta zɨquɨ i ndyehi vatyi sa usa tahan ángel
sa nandyaa ityi nuu ra Ndyoo, i ñihi minoo
minoo raminoo cutu.

3 Ta zɨquɨ i quisi inga ángel, ta i sicuɨñɨ
ndyaa ra ityi nuu altar. Ñaa ra minoo cuun
xuhun cuaan. Ta i ñihi ra cuaha xaan cutu
vatyi cua cahmi ra sii si nuu altar xuhun
cuaan sa ndyaa ityi nuu tyayu cahnu. Cua
cahmi ra sii si ityi nuu ra Ndyoo cuhva sa
cahan tandɨhɨñiyɨvɨ sa cuu cuenda raNdyoo
sihin ra. Ta cuaquihin raNdyooxico cutu ta
oración cuan.

4Ta i quita ñuhma cutu cuan sisi sa ndaha
ángel cuan, ta i ndaa si ndya nuu ra Ndyoo
ɨɨn ñi sihin oración sa zavaha ñiyɨvɨ sa cuu
cuenda ra.

5 Ta zɨquɨ i zacutu ángel cuan cuun cuan
sihinñúhu sa cayunualtar. Ta i cañi ra ñúhu
cuan nu ñuhu ñiyɨvɨ. Ta sicoo minoo nduzu
ñihi xaan tañi cahan zavi, ta sicoo xaan inga
nduzu ta tasa zavi, ta i taan ndɨhɨ ca.

Tɨvɨ ángel cuan cutu
6 Tacuan i cuu si, ta i nacundyaa listo

tandɨhɨ sausa tahanángel cuanvatyi cua tɨvɨ
ra cutu ra.

7 Ta ángel sa xihna ñi cuan i tɨvɨ ra cutu
ra, ta zaca noo yuu zavi ta ñúhu ta nɨñɨ i
canacava nu ñuhu ñiyɨvɨ. Ta i cayu sa yatyi
zava ñuu ñiyɨvɨ sihin yutu ta cuhu.

8Ta zɨquɨ sa cu uu ángel cuan, i tɨvɨ ra cutu
ra, ta i canacava tañiminoo yucu cahnu sisi
tyañuhu. Cayu si i canacava si. Ta sa yatyi
zava tyañuhu i nduu si nɨñɨ.

9 Ta quɨtɨ sa iyo sisi tyañuhu nu nduu nɨñɨ
cuan, i sihi tɨ. Ta i tɨvɨ cuaha xaan barco.

10 Tacuan ta zɨquɨ i tɨvɨ tucu ángel sa cu
uñi cuan cutu ra ta i canacava minoo tiñoo
cahnu xaan. Cayu xaan tɨ tañiminoo ñúhu.

I canacava tɨ nuu sa yatyi zava yuu sa iyo
ñuhu ñiyɨvɨ ta nu cuaha xaan zoco ndutya.

11 Nañi tiñoo cuan Ajenjo vatyi ndu‑uva
tandɨhɨ ndutya nu canacava tɨ, ta cuaha
xaan ñiyɨvɨ i sihi vatyi sihi ñu ndutya cuan,
ta uva xaan si.

12 Tacuan ta i tɨvɨ tucu sa cu cumi tahan
ángel cuan cutu ra. Cuhva cuan ta i tɨvɨ sa
yatyi zava ñicandyi ta sa yatyi zava yoo ta
sa yatyi zava tiñoo. I nduñaa sa yatyi zava
ñicandyi ta sa yatyi zava yoo ta sa yatyi zava
tiñoo. Yucuan cuenda ñá ndundisi vaha ca
ora, ta i nduñaa ca sa sa cuaa.

13 Ta zɨquɨ i ndyehi vatyi ndava minoo
ángel ta cuahan ra zava mahñu andɨvɨ. Ta
saa xaan i cahan ra ta siñi sa cahan ra.
Tyehen catyi ra: ¡Ndahviñi cuuñiyɨvɨ iyo ñuu
ñiyɨvɨ!, vatyi sa cuñi tɨvɨ inga uñi tahan ángel
cutu ra.

9
1 Tacuan i cuu si, ta zɨquɨ ángel cu ohon

cuan i tɨvɨ ra cutu ra, ta i ndyehi sii minoo
ra caa tañi caa minoo tiñoo. I quita ra ndya
andɨvɨ, ta i canacava randyanuñuhu. Tañaa
maa ra ndaha tɨcuɨ sa cuu nuña yavi cono
xaan nu ñoho ñiyɨvɨ zavaha sa ña vaha.

2 Ta i nuña ra sii si, ta i quita ñuhma tañi
quitañuhmaminoonucayusiin. Ta induñaa
ñicandyi, sihin ñuhma sa quita yavi cuan, ta
ñuhma xaan i nduu nacahnu.

3 Ta i quita quɨtɨ tañi caa tɨca sisi ñuhma
cuan, ta i ndava tɨ ñuu ñiyɨvɨ. Ta quɨtɨ xaan
cuu tɨ, tañi xaan tizuhma sa iyo nu ñuhu.

4 Ta tɨca xaan cuan, cuu zandyehe tɨ
tundoho sii tandɨhɨ ñiyɨvɨ sa ñahñi zeyu ra
Ndyoo ndyaa yɨquɨ nuu. Zoco ma cuu zatɨvɨ
tɨ cuhu ta nu yutu sa iyo ñuu ñiyɨvɨ.

5 Ta ña cuu cahñi tɨ sii ñiyɨvɨ. Maa sa
ndyehe ñi ñu tundoho ohon yoo. Cua
zandyehe quɨtɨ cuan tundoho sii ñu tañi
zandyehe tizuhma tundoho sii yo vatyi cua
tyaa tɨ sii ñu.

6Quɨvɨ cuan cua cuñiñiyɨvɨ sa cuuñu, zoco
ma ñihi ñu cuhva. Cua nanducu xaan ñu
cuhva cuu ñu, zocoma cuu cuu ñu.

7 Tɨca cuan caa tɨ tañi caa caballo nahnu.
Quɨtɨ cuahan nu iyo cuatyi. Ta xiñi tɨ caa si
tañi sa ñohominoo corona xuhun cuaan. Ta
nuu tɨ caa tañi caa nuu ñiyɨvɨ.

8 Ixi xiñi tɨ caa tañi caa ixi xiñi ñu zɨhɨ. Ta
noho tɨ caa tañi caa noho ndicaha.

9 Ta iyo minoo zoo tɨ ndava xaan si tañi
caa. Ta tatu cua ndava tɨ, cuaha xaannduzu
zavaha ndisi tɨ tañi nduzu zavaha cuaha
xaan carreta sa xita caballo tatu cuahan tɨ
nu iyo cuatyi.

10 Zuhma tɨ cuu tañi zuhma tizuhma. Iyo
minoo iñu xaan nuu si. Ta sihin zuhma tɨ
cua zandyehe tɨ tundoho sii ñiyɨvɨ ohon yoo.

11 Iyo ra ndyaca ñaha sii tɨca xaan cuan.
Zuun ra cuu ra sa ndyaca ñaha yavi nu ñoho

ñiyɨvɨ i zavaha sa ña vaha. Nañi ra Abadón
sihin zahan hebreo. Ta ñiyɨvɨ cahan zahan
griego catyi ñu vatyi Apolión nañi ra. Cuñi
si catyi si ra zatɨvɨ.

12 Yucuan cuu sa xihna ñi tundoho.
Ndyaa coo uu tahan ca.

13 Ra ángel cu iñu cuan i tɨvɨ ra cutu ra ta
siñi nduzu cahan minoo ra. Quita nduzu
cuan nu ndyaa tandɨhɨ sa cumi tahan tutu
altar xuhun cuaan sa ndyaa ityi nuu ra
Ndyoo.

14Ñaa ángel cu iñu cuan cutu ra, ta i catyi
ra cahan cuan sihin ra: Ndasun sii sa cumi
tahan ángel nuhñi nu ndyaa yutya cahnu
Eufrates.

15Ta tacuan ta i ndasi sa cumi tahan ángel
vatyi sandatu listo ra sa cuenda cuhva cuan
ta sa cuenda quɨvɨ cuan ta sa cuenda yoo
cuan ta cuiya cuan. Ta sa tahan si cuhva
sa ndatu xaan ra, ta cua zavaha ra tyiño sa
tahan si sii ra. Cua cahñi ra sa yatyi zava
ñiyɨvɨ ñuu ñiyɨvɨ.

16 I ndyehi cuaha xaan zandaru ángel
cuan; yozo ra caballo ta cuahan ra. Ta siñi
vatyi uu ziendumillón ra cuu ra.

17Tyehen cuu cuhva caa caballo cuan sisi
sa i ndyehi. Ra yozo sii tɨ ñoho minoo caa
yɨquɨ ndyica ra. Iyo si cuaha si. Iyo si azu
si, ta iyo si cuaan si. Xiñi caballo cuan caa si
tañi caa xiñi ndicaha. Ta yuhu tɨ quita ñúhu
ta ñuhma ta azufre.

18 Ta sihin ñúhu ta ñuhma ta azufre sa
quita yuhu caballo cuan, i sihi sa yatyi zava
ñiyɨvɨ ñuu ñiyɨvɨ.

19 Vatyi iyo cuhva sii tɨ sihin yuhu tɨ ta
sihin zuhma tɨ. Zuhma tɨ caa tañi caa coo
sihin xiñi tɨ. Ta sihin si zañicuehe tɨ sii ñiyɨvɨ.

20 Zoco numaa sihi xaan ñiyɨvɨ sihin tun-
doho cuan, zoco inga ñiyɨvɨ sa ñá sihi, ñá
ndu‑uu iñi ñu cuatyi ñu. Ñá zaña ñu sa
zacahnu ñu sii cuihna ta sii ndyoo xuhun
cuaan ta ndyoo xuhun cuisi ta ndyoo caa ta
ndyoo yuu ta ndyoo yutu. Zacahnu ñu sii si
vazu ña ndyehe si ta ña siñi si ta ña cuu caca
si.

21Tañázañañu tuhunsa sahñiñu sii ñiyɨvɨ
ta sa zatazi ñu ta sa zuhu ñu ta sa quixi rayɨɨ
sihin ñaha ta ñá tandaha ra ta sa quixi ra
sihin ñazɨhɨ inga ra. Ñá zaña ñu sii tandɨhɨ
cuii cuatyi zavaha ñu.

10
Minoo ángel sa ndyizominoo libro luhlu

1Tacuan tazɨquɨ i ndyehi sii ingaángelñihi
xaan. Iquita raandɨvɨ tavasinoorandyanu
ñuhu. Ñoho ra sisiminoovico, ta ñohominoo
coo yahndyi xiñi ra. Ndisi xaan nuu ra tañi
ñicandyi, ta saha ra ndisi xaan si tañi cayu
ñúhu.

2 Ta ndaha ra minoo libro luhlu, ta nuña
si. Ta i sañi ra sahasiyocuaharanu tyañuhu,
ta i sañi ra saha siyo zatyi ra nu ñuhu.

3Ta zɨquɨ i cana saa ra sihinminoo nduzu
ñihi xaan tañi tana minoo ndicaha. Cuhva
sa cana saa ra, i siñi usa tahan nduzu tañi
nduzu zavi.

4 Ta sa yaha cahan zavi cuan ta zɨquɨ cua
tyei sii si, zoco siñi mino nduzu sa quita
andɨvɨ ta tyehen catyi si sihin: Cucumi xe-
hun cuhva i cahan sa usa tahan nduzu zavi
cuan, ta ma tyoon sii si.

5 Ta zɨquɨ i ndyehi ángel sa sañi saha siyo
cuaha ra nu tyañuhu ta saha siyo zatyi ra nu
ñuhu vatyi i zandaa ra ndaha siyo cuaha ra
ndya andɨvɨ.

6 Ta i tyiñaha ra Ndyoo. Cahan ra sa
cuenda ra Ndyoo ra ndito tandɨhɨ cuii
tyiemvu, ra i zavaha andɨvɨ ta ñuhu ñuu
ñiyɨvɨ ta tyañuhu ta tandɨhɨ cuii sa iyo. Ta i
catyi ángel cuan: Sa cua ndɨhɨ tuhun

7 vatyi tatu sa quisaha tɨvɨ ra ángel cu usa
cuan cutu ra, cuñi si catyi si vatyi sa yaha
zavaha ra Ndyoo cuhva xehe sa cua zavaha
ra tañi sa zacoto ra sii ra cu muzu ra, ra cu
profeta.

8 Tacuan i catyi ángel cuan, ta zɨquɨ i siñi
tuqui nduzu sa tuhve siñi. Minoo nduzu
sa quita andɨvɨ cuu si, ta i cahan si sihin
inga saha, ta catyi si: Cuahan ta cuhun libro
luhlu sa ndaha ángel ra nandyaanu tyañuhu
ta nu ñuhu ñuu ñiyɨvɨ. Catyi ra.

9 Ta i sehin nu nandyaa ángel cuan, ta i
sique libro luhlu cuan sii ra, ta i catyimaa ra
sihin: Cuhun sii si, ta casun sii si. Vixi xaan
cua cuu si sisi yuhun tañi tyahiñu ñuñu.
Zoco cua ndu‑uva xaan si sisun.

10Ta tacuan i zavehi. I quihin libro luhlu
sa ndaha ángel cuan, ta i sasi sii si. Sisi
yuhi vixi xaan i cuu si tañi tyahiñu, zoco i
ndu‑uva xaan si sisi sa yaha sasi sii si.

11 Ta zɨquɨ i catyi ra sihin: Vityi cuñi si
sa nacatyi moo cuhva catyi ra Ndyoo nu
libro cuan yozo caa cua cuu si sa cuenda
cuaha xaan ñiyɨvɨ ta cuaha xaan nación ta
sa cuenda ñiyɨvɨ cahan zɨɨn zɨɨn zahan ta sa
cuenda ra ndyaca ñaha sii ñu, ndɨhɨ ca.

11
Uu tahan ra saha sa ndaa

1Tacuan ta zɨquɨ i saha ra minoo tuñɨɨ sii,
ta cua tyicuhve sihin si, ta i catyi ángel cuan
sihin: Nduviton ta tyicuhvon vehe ñuhu ra
Ndyoo taaltar si ta cahvunyozo tahanñiyɨvɨ
zacahnu sii ra Ndyoo yucuan.

2 Zoco nu cuu nuquehe vehe ñuhu, ma
tyicuhvonvatyi cuandoo si cuendañiyɨvɨ sa
yɨvɨñiyɨvɨhebreocuu, ta cuazanduquiñicaa
ñu sii ñuu vaha xaan ya uu xico uu yoo.

3 Ta cua tasi sii uu tahan ra cua cuhva sa
ndaa sa cuenda mi. Cua ndɨhvɨ ra zahma

toon, ta cua cahan ra sa cuenda mi mil uu
ziendu uñi xico quɨvɨ.

4 Sa uu tahan ra ya cua cuu ra tañi uu
tahan yutu olivos ta cua cuu ra tañi uu
tahan candelero sa ndyaa ityi nuu raNdyoo
ra ndyaca ñaha sii tandɨhɨ yo.

5Tatu iyo ñiyɨvɨ cuñi cuhva tundoho sii ra,
cua quita ñúhu yuhu ra ta cua cahmi si sii
ñiyɨvɨ cuxaan sii ra. Cuhva cuan cua cuu
ñiyɨvɨ tatu cuñi ñu cuhva ñu tundoho sii ra.

6Sa uu tahan ra ya, iyo cuhva sii ra ta cuu
cazi ra andɨvɨ ta ma coon zavi tandɨhɨ quɨvɨ
sa cua cahan ra sa cuenda ra Ndyoo. Ta iyo
tucucuhva sii ra sanazamarandutya ta cua
nduu si nɨñɨ, ta cua cuu zandyehe xaan ra
tundoho sii ñiyɨvɨ. Cua quihin cuehe sii ñu,
ta cua coo inga tundoho sii ñu yozo cuhva
cuñimaa ra.

7 Zoco quɨvɨ sa yaha saha ra tandɨhɨ sa
ndaa, cuhva cua nacatyi ra sihin ñiyɨvɨ, ta
zɨquɨ cua quitaminoo quɨtɨ xaan sisi yavi nu
ñoho ñiyɨvɨ zavaha sa ña vaha, ta cua cahñi
tahan tɨ sihin ra, ta cua zahacanaa tɨ ta cua
cahñi tɨ sii ra.

8 Cua cava coño ñuhu ra ityi cahnu ñuu
cahnu nu i sahñi ñiyɨvɨ sii ra ndyaca ñaha
sii yo. Catyi tucu ñiyɨvɨ vatyi nañi ñuu cuan
Sodoma ta nañi si Egipto vatyi cuaha xaan
cuatyi zavaha ñiyɨvɨ ñuu cuan.

9 Ta uñi quɨvɨ zazava ñiyɨvɨ zɨɨn zɨɨn ñuu
ta zɨɨn zɨɨn tata ta ñiyɨvɨ zɨɨn zɨɨn nación, ñu
cahan zɨɨn zɨɨn zahan cuandyeheñu sii coño
ñuhu ra, ta ma cuhva ñu sa quɨhvɨ si ñuhu.

10 Ta zɨɨ xaan cua cuñi ñiyɨvɨ ñuu ñiyɨvɨ
vatyi sihi ra cuan. Cua cuzɨɨ xaan iñi ñu, ta
cua tasi ñu regalo sii amigo ñu vatyi sihi uu
tahan ra saha sandaa cuan ta zayanga xaan
ra sii ñu.

11Zoco cua yaha uñi quɨvɨ zazava, ta zɨquɨ
cua zanandoto ra Ndyoo sii ra, ta cua ndu-
vita ra inga saha. Ta tandɨhɨ ñiyɨvɨ ndyehe,
cua yuhu xaan ñu.

12 Ta zɨquɨ sa uu tahan ra saha sa ndaa,
cua cuɨñɨ ra minoo nduzu saa xaan sa quita
andɨvɨ, ta cua catyi si sihin ra: Ñaha ndo.
Ndaa ndo ihya. Catyi si. Ta cua ndaa ra
ndya andɨvɨ sisi minoo vico, ta cua ndyehe
ra xaan iñi sii ra cuhva cuan.

13Ta zuunñi caa cuhva cuan i taanminoo
sa ñihi xaan, ta i nacoyo xaan vehe minoo
parte ñuu cuan, ta i sihi usa tahanmil ñiyɨvɨ
sa cuenda sa taan cuan. Ta ñiyɨvɨ sa nandoo
i yuhu xaan ñu, ta i zacahnu ñu sii Ndyoo ra
ndyaa andɨvɨ.

14Tacuan cua cuu sa cu uu tundoho, ta sa
yatyi cua coo tucu sa cu uñi tundoho.

Tɨvɨ ángel sa cu usa cuan cutu ra
15 Tacuan ta zɨquɨ i tɨvɨ ángel sa cu usa

cuan cutu ra, ta zɨquɨ saa xaan i quisaha
cahan ñiyɨvɨ sisi gloria, ta i catyi ñu: Vityi
cua cundyaca ñaha ra Ndyoo ta ra Cristo

sii tandɨhɨ sa i sindyaca ñaha ñiyɨvɨ. Ta cua
cundyaca ñaha ra tandɨhɨ cuii maa tyiemvu.

16Tasaococumi tahanra sahnu, randyaa
nu tyayu ityi nuu ra Ndyoo, i sicava ndyayu
ra, ta i zacahnu ra sii ra Ndyoo.

17Tyehen i catyi ra:
Nacuhva ndi tyahvi ndyoo suun, Ndyoo ra

ndyacañaha, ra iyo tandɨhɨ cuii cuhva
sii.

Moo cuu ra sa iyo nu quisaha si, ta ndito
moo vityi,

Ta cua cunditon tandɨhɨ cuii tyiemvu.
Nacuhva ndi tyahvi ndyoo suun vatyi

cahnu xaan cuhva iyo suun,
Ta vityi sa quisaha cundyaca ñaha moo sii

tandɨhɨ.
18 I cuxaan xaan ñiyɨvɨ ñuu ñiyɨvɨ sihin moo,

zoco vityi sa saa quɨvɨ cua cuxoon
sihinmaa ñu.

Vityi sa saa si quɨvɨ cua tyicuhvon sii ñiyɨvɨ i
sihi,

Zoco cua cuhvon sa vaha sii ra cu profeton
ta sii ra cumuzun,

Ta cua cuhvon sa vaha sii tandɨhɨñiyɨvɨ cuñi
xaan suun ta sii ñu yuhu suun vazu
cahnu ñu a vazu luhlu ñu.

Ta sa saa si cuhva cua zanaa moo sii ñiyɨvɨ i
zatɨvɨ ñuu ñiyɨvɨ.

19Tacuan i catyi tandɨhɨ ra sahnu ndyaca
ñaha ta zɨquɨ i nuña yuvehe vehe maa ra
Ndyoo sa iyo andɨvɨ, ta sisi vehe ra i ndyehi
minoo satu sa cuenda tyiño sahnu i zandaa
ra Ndyoo. Ta i sicoo xaan tasa zavi ta nduzu
ñihi, ta cahan zavi. Ta i taan, ta i coon xaan
yuu zavi.

12
Cuhva i zavaha minoo dragón sihin mi-

noo ñaha
1Tacuan i cuu si, ta zɨquɨ i sicoo minoo sa

iyo cahnu xaan andɨvɨ. I ndyehi sii minoo
ñaha, ta zahma ña cuu ñicandyi ta sañi ña nu
yoo. Iñi usi uu tahan tiñoo xiñi ña, ta cuu si
corona ña.

2Ñoho zehe ña, ta sacu saa ña. Uhvi sisi ña
vatyi sa cuñi cacu si.

3Ta zɨquɨ i quituu tucu inga sa iyo andɨvɨ.
I ndyehi sii minoo dragón cahnu. Cuaha tɨ,
ta iyo iñu tahan xiñi tɨ. Usi tahan ndɨquɨ tɨ.
Ta ñohominoo corona tahan tahan xiñi tɨ.

4 I xita cañoho tɨ sa yatyi zava tiñoo andɨvɨ
sihin zuhma tɨ, ta i cañi tɨ sii tɨ nu ñuhu ñuu
ñiyɨvɨ. Ta zɨquɨ i sicuɨñɨndyaa tɨ ityi nuuñaha
sa cuñi cacu zehe vatyi cua casi tɨ sii zehe ña
tatu sa cacu si.

5Ta i zacacu ña sii zehe ña, ta rayɨɨ cuu ra,
ta ityi nuu ca ñihi xaan cua cundyaca ñaha
ra sii tandɨhɨ ñiyɨvɨ ñuu ñiyɨvɨ. Ta i quihin ra
Ndyoo sii zeheña, ta i sindyaca ra sii randya
nu ndyaamaa ra.

6 Ta zɨquɨ i sino ñaha cuan, ta i ndɨhvɨ ña
sisi cuhu minoo nu sa i zanduvaha maa ra
Ndyoo cuenda ña vatyi yucuan cua casi ña
mil uu ziendu uñi xico quɨvɨ.

7 Ta zɨquɨ i sicoo minoo cuatyi andɨvɨ.
Minoo ángel cahnu, ra sa nañi Miguel sihin
ángel sa ndyaca ñaha ra, i sahñi tahan ra
sihin dragón cuan ta sihin ángel ndɨhɨ sihin
ra dragón cuan.

8 Ta ñá cuu zahacanaa dragón cuan. Yu-
cuan cuenda ñá cuu ca ndoo quɨtɨ cuan
andɨvɨ.

9 I tava ra Ndyoo sii ra andɨvɨ, ta i quisi ra
ñuu ñiyɨvɨ sihin ángel sa sino iñi sii ra vatyi i
tava tucu ra Ndyoo sii tandɨhɨ ra cuan. Ta
ra dragón cuan, zuun ñi ra cuu coo ta sa
naha, ta nañi ra cuihna, ta nañi ra Satanás,
ta zandavi ñaha ra sii tandɨhɨ cuii ñiyɨvɨ ñuu
ñiyɨvɨ.

10 Ta zɨquɨ i siñi vatyi saa xaan cahan
minoo ra andɨvɨ, ta catyi ra: Vityi sa saa
cuhva zacacu ra Ndyoo sii ñiyɨvɨ. Vityi iyo
xaan cuhva sii ra, ta ndyaca ñaha xaan ra,
ta tacuan tucu ra Cristo vatyi saha xaan ra
Ndyoo cuhva sii ra. Tacuancuu si vityi vatyi
i tava ra Ndyoo sii cuihna, ta maa cuihna
cuu ra sahan ityi nuu ra Ndyoo ta tyaa ra
cuatyi sata ñu sino iñi ndyiyaca ta ñiyaca.

11 Zoco i zahacanaa ñiyɨvɨ sino iñi sii ra
Ndyoo sii cuihna vatyi i sati ra cu Mvee
Ticatyi ra Ndyoo nɨñɨ ra. Ta i zahacanaa
tucu ñu sii ra vatyi i nacatyi ñu sihin ñiyɨvɨ
cuhva i sino iñi ñu sii ra Ndyoo, ta ñá yuhu
ñu sa cuu ñu cuenda ra.

12 Yucuan cuenda cuzɨɨ xaan iñi ndo,
ndoho sa iyo andɨvɨ, zoco ndahvi ndoho sa
iyo ñuu ñiyɨvɨ ta ndoho sa iyo tyañuhu vatyi
sa i noo cuihna ndya nu ndyaa ndo. Ta
cuxaan xaan ra vatyi sito ra vatyi ñahñi ca
quɨvɨ ra.

13 Ta cuhva sa ndyehe ra dragón cuan
vatyi i zavita ra Ndyoo sii ra ndya ñuu ñiyɨvɨ
ya, ta zɨquɨ i quisaha zayanga ra sii ñaha sa i
zacacu sii lee cuan.

14 Ta i saha ra Ndyoo uu tahan ndisi sii
ñaha cuan tañi sa iyo sii minoo tazu cahnu.
Yucuan cuenda i cuundavaña, ta i quɨhvɨña
sisi cuhu nu cua ñihi ña sa casi ña uñi cuiya
zazava, ta ma nañihi coo cuan sii ña.

15 Zoco coo cuan, i tava tɨ cuaha xaan
ndutya yuhu tɨ, ta i nduu si tañiminoo yuu,
ta cua zatyañi si sii ñaha cuan.

16Zoco i tyindyee ñuhu sii ña vatyi i ndata
ñuhu, ta i quɨhvɨ ndutya sa i tava coo cuan
sihin yuhu tɨ.

17 Ta zɨquɨ i cuxaan xaan coo cuan sihin
ñaha cuan, ta yucuan cuenda i quita tɨ ta
cuahan tɨ vatyi cua cahñi tahan tɨ sihin
tandɨhɨ inga ñiyɨvɨ sa cuu zehe ñaha cuan.
Maa ñu cuu ñiyɨvɨ sa zavaha cuhva catyi ra
Ndyoo. Ta ndyico ñu sii sa ndisa sa i zañaha
ra Jesucristo.

13
Uu tahan quɨtɨ quiñi caa

1 I sicuɨñɨ ndyei nu ñiyɨtɨ yuhu tyañuhu, ta
i ndyehi vatyi minoo quɨtɨ quiñi caa i quita
sisi tyañuhu. Usa tahan xiñi tɨ, ta usi tahan
ndɨquɨ tɨ. Tahan tahan ndɨquɨ tɨ ñohominoo
corona. Ta tahan tahan xiñi tɨ ndyizo si
minoo tuhun quiñi.

2 Quɨtɨ sa i ndyehi, caa tɨ tañi caa minoo
cuɨñɨ. Zoco saha tɨ caa tañi saha oso, ta yuhu
tɨ cuu tañi yuhu ndicaha. Ra dragón saha
cuhva maa ra sii tɨ. Saha ra sa cundyaca
ñaha tɨ, ta sa coo xaan cuhva sii tɨ.

3 Minoo xiñi quɨtɨ cuan, ndyehi vatyi sa
ñicuehe si, ta yucuan cuenda cuñi cuu tɨ.
Zoco i nduvaha tɨ nu ñicuehe tɨ, ta iyo xaan
i cuñi tandɨhɨ ñiyɨvɨ ñuu ñiyɨvɨ, ta i sindyico
ñu sii quɨtɨ quiñi caa cuan cuhva i ndyehi.

4Cua zacahnu ñu sii ra dragón vatyi saha
xaan ra cuhva sii quɨtɨ cuan, ta cua zacahnu
tucu ñu sii quɨtɨ cuan, ta catyi ñu: Yoñi sa
iyo cuhva sii tañi iyo cuhva sii quɨtɨ ya. Tatu
cahñi tahan ñiyɨvɨ sihin tɨ, zoco ma zaha-
canaa ñu sii tɨ.

5 Saha dragón cuan vatyi zacahnu quɨtɨ
cuan zuun ñi sii maa tɨ sihin cuhva cahan tɨ,
ta cua cahan tɨndya vaha ñi sii raNdyoo. Ta
uu xico uu yoo cua cundyaca ñaha tɨ.

6 Ta quiñi xaan cua cahan tɨ sii ra Ndyoo,
ta cua cahan tɨndyavahañi sii zɨvɨ raNdyoo
ta cuenda nu ndyaa ra Ndyoo ta cuenda
tandɨhɨ ñu sa iyo andɨvɨ.

7 Ta cua ñihi tɨ cuhva cahñi tahan tɨ sihin
ñiyɨvɨ ñoho cuenda ra Ndyoo, ta cua zaha-
canaa tɨ. Ta cua ñihi tɨ cuhva cundyaca ñaha
tɨ sii tandɨhɨ ñiyɨvɨ ñuu ñiyɨvɨ vazu zɨɨn zɨɨn
tatañu ta zɨɨnzɨɨnzahan cahanñu ta zɨɨnzɨɨn
ñuu ñu.

8 Ta ra cu Mvee Ticatyi ra Ndyoo, cuee
ca sa sino ñuu ñiyɨvɨ ta sa tyaa ra Ndyoo
cuhva vatyi cua cuu ra, ta cumi ra minoo
libro ndyaa zɨvɨ ñiyɨvɨ cua cacu. Ta tandɨhɨ
ñiyɨvɨ ñuu ñiyɨvɨ tatu ña ndyaa zɨvɨ ñu nu
librocuan, cuazacahnuñu sii quɨtɨquiñicaa
cuan.

9 Tatu ndyaa zoho ndo, tyizoho ndo sa
quehin.

10Tatu cua tɨɨn ñiyɨvɨ sii ndo ta tyihi ñu sii
ndo vehe caa, cuee ca cua quɨhɨ ndazi tucu
maañu cua zacuu raNdyoo. Ta ra cua cahñi
sii ndo sihin mityi, cua cuu tucu maa ra
sihin mityi. Yucuan cuenda cundyee xaan
iñi ndo, ta cunɨɨ xaan iñi ndo sii ra Ndyoo.

11 Yaha cuan ta zɨquɨ i ndyehi vatyi quita
inga quɨtɨ quiñi caa sisi ñuhu. Ndyaa ndɨquɨ
tɨ tañindɨquɨmvee ticatyi, zoco cahan tɨ tañi
cahanminoo dragón.

12 Iyo tandɨhɨ cuii cuhva sii tɨ tañi iyo sii
inga quɨtɨ sa quisi sa xihna ñi, ta yucuan
cuenda zañiñi tɨ sii ñiyɨvɨ ñuu ñiyɨvɨ vatyi
zacahnu ñu sii inga quɨtɨ sa xihna ñi cuan.

Maa tɨ cuu quɨtɨ yaha xaan iñi cuehe xiñi,
zoco i nduvaha tɨ, ta ñá sihi tɨ.

13Taquɨtɨ sa quita sisi ñuhu cuan, i zavaha
xaan tɨ sa ndyityi nahnu ndya cuhva cuu sii
tɨ zacoon tɨñúhu sa quita andɨvɨnuñuhuñuu
ñiyɨvɨ. Ta i ndyehe ñiyɨvɨ cuhva zavaha tɨ.

14 Ta sihin sa ndyityi sa cuu zavaha tɨ ityi
nuuquɨtɨ sa xihnañi cuan, cua zandavi ñaha
tɨ sii ñiyɨvɨñuuñiyɨvɨ ta zɨquɨ cua catyi tɨ sihin
ñu vatyi nazavaha ñu minoo ndyoo yutu
cuhva caa inga quɨtɨ cuan. Maa tɨ cuu quɨtɨ
ñicuehe xiñi sihinmityi, zoco ñá sihi tɨ.

15Tacuañihiquɨtɨ cuuucuancuhva ta cua
cuhva tɨ sa cundito sa i zavaha ñiyɨvɨ cuhva
caa quɨtɨ sa xihna ñi cuan. Ta cua cuu cahan
si, ta cua catyi si vatyi cua cahñi ñiyɨvɨ sii
tandɨhɨ ñiyɨvɨ ña zacahnu sii si.

16 Ta cua tava tucu si tyiño vatyi cua
cundyaa minoo marca sii tandɨhɨ ñiyɨvɨ a
siyondahacuahañuayɨquɨnuuñu. Cuañihi
tandɨhɨ ñiyɨvɨ marca cuan vazu cahnu ñu a
luhluñua cucañuandahvi ñu ta vazumuzu
cuu ñu ta vazu yɨvɨ.

17Tayoñi cuacuuzata tayoñi cuacuuxico
tatuñandyaamarca cuan sii ñu andyaa zɨvɨ
quɨtɨ cuan sii ñu a minoo número sa cuenda
zɨvɨ tɨ.

18 Ihya cuñi si sa coo xaan sa siñi tuñi
sii yo. Yoo ndoho iyo xaan sa siñi tuñi sii,
nacañi iñi ndo sa cuenda número sii quɨtɨ
cuan vatyi número siiminoo rayɨɨ cuu si. Iñu
ziendu uñi xico iñu cuu número cuan.

14
Cuhva i sata ñiyɨvɨ cuu cuenda ra Ndyoo

yaa
1 Tacuan ta zɨquɨ i ndyehi vatyi nandyaa

ra cu Mvee Ticatyi ra Ndyoo xiñi yucu Sión.
Ta sihin ra ndɨhɨ ziendu uu xico cumi mil
tahan ñiyɨvɨ. Maa ñi ñiyɨvɨ sa ndyaa zɨvɨ ra
cuMvee Ticatyi ta zɨvɨ Zutu ra yɨquɨ nuu ñu.

2 Ta zɨquɨ i siñi minoo nduzu sa quita
andɨvɨ. Cuu si tañi nduzu sa cucayu cuaha
xaan yuu ta tañi nduzu iyo tatu ñihi xaan
cahan zavi. Ta siñi nduzu sa zavacu ñiyɨvɨ
arpa.

3 Ta sata ñiyɨvɨ minoo yaa saa ityi nuu ra
ndyaa nu tyayu cahnu ta nuu sa cumi tahan
quɨtɨ sa yucu sihin ra ta nuu ra sahnu ndy-
aca ñaha, ndɨhɨ ca. Ta yoñi ca cuu cutuhva
yaa cuan, maa ñi sa ziendu uu xico cumi
mil tahan ñiyɨvɨ sa i cacu nu yucu ñiyɨvɨ ñuu
ñiyɨvɨ sito sii si.

4Maa ñu cuu ñu sa ñá zavaha ndya vaha
ñi. Ñá quixi zana rayɨɨ sihin ndya vaha ñi
ñaha. Ñahñi maa cuatyi zavaha ñu caña ñi.
Ta ndyico ñu sii ra cu Mvee Ticatyi vazu
ndyaca maa cuahan ra. Cacu ñu nu yucu
ñiyɨvɨ ñuu ñiyɨvɨ, ta cuu ñu tañi sa xihna cuii
ñi ofrenda cua ñihi ra Ndyoo ta ra cu Mvee
Ticatyi.

5 Yoñi cuu catyi vatyi vatya ñu vatyi ña
tuhva ñu cahan cuendu. Ta ñahñi maa cu-
atyi ñu iyo ityi nuu ra Ndyoo.

Tyiño i zacoto uñi tahan ángel
6 Tacuan i cuu si ta zɨquɨ i ndyehi vatyi

ndava minoo ángel ta cuahan ra zava
mahñuandɨvɨ saquisi catyi raTuhunNdyoo
sa ma cunaa, ta nacatyi ra yozo caa cua
zacacu ra Ndyoo sii ñiyɨvɨ. I zacoto ra tuhun
cuan sii ñiyɨvɨ iyo ñuu ñiyɨvɨ, sii ñiyɨvɨ zɨɨn
zɨɨn nación ta zɨɨn zɨɨn ñuu ta zɨɨn zɨɨn tata.
Ta sii ñiyɨvɨ cahan zahan ta sii ñiyɨvɨ cahan
tyehen ñi.

7Saa xaan i cahan ra, ta i catyi ra: Nayuhu
ndo sii ra Ndyoo, ta zacahnu ndo sii ra
vatyi sa saa cuhva cua tyicuhva ra sii ñiyɨvɨ.
Zacahnu ndo sii ra i zavaha andɨvɨ ta ñuu
ñiyɨvɨ ta tyañuhu ta tandɨhɨ zoco ndutya.

8Ta i sindyico inga ángel sii ángel sa xihna
ñi cuan, ta catyi ra: Sa tɨvɨñuu cahnuBabilo-
nia vatyi i zatɨvɨ ñiyɨvɨ ñuu cuan sii tandɨhɨ
ñuu ñiyɨvɨ sihin tandɨhɨ cuatyi sa quiñi xaan
i zavaha ñu.

9 Tacuan i catyi ángel cu uu cuan, ta i
sindyico inga ángel sii ra, ta saa xaan cahan
tucu ra ta catyi ra: Yooñiyɨvɨ cua zacahnu sii
quɨtɨ cuan a sii sa zavaha ñiyɨvɨ cuhva caa tɨ,
a tatu saha ñiyɨvɨ sa cundyaa marca tɨ yɨquɨ
nuu ñu a ndaha ñu.

10 Cuaha xaan cuaha xaan tundoho cua
ndyehe ñu zavaha cuhva cuan vatyi cua
zandoho ra Ndyoo sii ñu. Sa cuxaan xaan
ra vityi, ta cua tasi tuñi ra sii ñiyɨvɨ zavaha
cuhva cuan ityi nuu ángel ra ta ityi nuu ra
cu Mvee Ticatyi vatyi cua tyihi ra sii ñu nu
cayu ñúhu sihin azufre.

11 Ñiyɨvɨ zacahnu sii quɨtɨ cuan a sii sa
zavaha ñiyɨvɨ cuhva caa tɨ, a tatu saha ñu
cundyaa marca a zɨvɨ tɨ sii ñu, cua cayu ñu.
Cua cayu ñu ñiyaca ta ndyiyaca, ta cua ndaa
ñuhma ñu tandɨhɨ cuii tyiemvu.

12 Yucuan cuenda cuñi si vatyi ñiyɨvɨ
cuenda ra Ndyoo, yoo ñu tyaa yahvi sa ca-
han ra ta sino xaan iñi ñu sii ra Jesucristo,
cuñi si vatyi nacundyee xaan iñi ñu. Catyi
ángel cuan.

13 Ta zɨquɨ i siñi minoo nduzu sa quita
andɨvɨ, ta catyi si sihin: “Vityi ta ityi nuu ca
zɨɨ xaan cuu sii ñiyɨvɨ sino iñi sii ra ndyaca
ñaha sii yo cuee ca sa cuu ñu. Avi, catyi Tatyi
Ii ra Ndyoo vatyi cua quitatu ñu sihin tyiño
ñu, ta sa vaha sa i zavaha ñu cua cuhun si
gloria sihin ñu.”

Cuhva cua tasi tuñi ra Ndyoo sii ñiyɨvɨ
14 Tacuan ta zɨquɨ i nandyehi, ta i ndyehi

minoo vico cuisi, ta nuu si ndyaa minoo ra
caa tañi caa ra i quisi ndya gloria. Ñohomi-
noo corona xuhun cuaan xiñi ra, ta ndaha
raminoomityi cutya, xaan xaan si.

15 Ta i quita inga ángel ndya nu ndyaa ra
Ndyoo, ta i cana saa ra ta cahan ra sihin ra

ndyaa nu vico cuan, ta i catyi ra: Sa saa si
cuhva nacuhun ndaha tyiñon vatyi sa sityi
xaan sa iyo ñuu ñiyɨvɨ. Cahndyon sii si ta
nacuhun. Catyi ra.

16Ta zɨquɨ ra ndyaa nu vico cuan i zayaha
ra mityi ra nuu ñuu ñiyɨvɨ, ta i naquihin ra
ndaha tyiño ra.

17 Yaha cuan ta zɨquɨ i quita inga ángel
ndya nu ndyaa ra Ndyoo andɨvɨ, ta ndyizo
tucumaa raminoomityi cutya ta xaanxaan
si.

18Ta iquita inga tucuángelndyanundyaa
altar. Maa ra ndyizo tyiño nu cayu ñúhu nu
altar. Ta i cana saa ra ta catyi ra sihin ra
ndyizo mityi xaan cuan: Sa sityi xaan yucu
vixi uva sa iyo ñuu ñiyɨvɨ. Yucuan cuenda
cahndyon sii si.

19Ta zɨquɨ i zayaha ángel cuanmityi ra nu
ñuu ñiyɨvɨ ta sahndya ra yucu vixi uva sa
iyo ñuu ñiyɨvɨ, ta i tyihi ra sii si nu cua quita
ndutya si vatyi yucuan cuu nu cua cuxaan
xaan ra Ndyoo sihin ñiyɨvɨ.

20 Sata ñuu cuu nu i sañi ra yucu vixi uva
cuan. Ta cuaha xaan nɨñɨ si i quita nu i sañi
ra sii si. Yaha xaan cuaha nɨñɨ i quita. Cono
xaan i nduu si. I ndaa si, ta saa si ndya
freno caballo sa zucu. Ta i saa si uñi ziendu
kilómetro nu ñuhu cuhva i sino si.

15
Cua coo inga usa tahan tundoho, ta zɨquɨ

cua ndɨhɨ si
1 Tacuan ta zɨquɨ i ndyehi inga sa iyo

cahnu xaan andɨvɨ, ta i zayuhu xaan si sii.
I ndyehi usa tahan ángel, ta iyo cuhva sii ra
sa zaquisi ra usa tahan ca tundoho. Sihin
ihya tundoho cua ndɨhɨ si vatyi cua ndɨhɨ sa
cuxaan ra Ndyoo sihin ñiyɨvɨ.

2 Ta i ndyehi minoo sa caa tañi caa
tyañuhu. Xiño si tañi ino, ta zaca ñúhu si-
hin ndutya cuan. Ta nandyaa ñiyɨvɨ yuhu
tyañuhu cuan. Ndaha ñu arpa sa saha ra
Ndyoo sii ñu. Maa ñu cuu ñu i zahacanaa sii
quɨtɨ quiñi caa cuan ta sii sa i zavaha ñiyɨvɨ
cuhva caa tɨ ta sii número sa cuu cuenda zɨvɨ
tɨ.

3 Sata ñiyɨvɨ cuan yaa ra Moisés muzu ra
Ndyoo ta yaa ra cu Mvee Ticatyi. Tyehen
catyi ñu:
Cahnu xaan ta iyo xaan cuu tandɨhɨ sa i za-

vohon, yoho Ndyoo, vatyi iyo tandɨhɨ
cuii cuhva suun;

Ndoo xaan ta ndisa xaan cuu cuhva zavo-
hon,

Ta rey cuun sii tandɨhɨ ñiyɨvɨ ñuu ñiyɨvɨ.
4 Yoñi ñiyɨvɨ iyo sa ma yuhu suun ta ma

zacahnu ñu zɨvun
Vatyi maa tuhun ñimoo cuu ra ii.
Ta cua quisi tandɨhɨ ñiyɨvɨ ñuu ñiyɨvɨ ta cua

zacahnu ñu suun
Vatyi sa ndyehe ñu cuhva ndoo xaan zavo-

hon.

5 Yaha cuan ta zɨquɨ i ndyehi vatyi i nuña
minoo nu ii xaan ca sisi gloria nu ñoho yuu
sa ndyaa leymaa ra Ndyoo.

6 Sisi vehe cuan i quita sa usa tahan ángel
sa ndyizo sa usa tahan tundoho cuan. Ñoho
ra zahma vaha xaan. Cuisi xaan zahma ra,
ta xiño xaan si. Ta nuhñi yoho xuhun cuaan
yɨquɨ ndyica ra.

7Minoo sa cumi tahan quɨtɨ sa yucu yatyi
ñi sihin ra Ndyoo i saha tɨ minoo coho
xuhun cuaan sii sa minoo minoo sa usa
tahanángel cuan. Sisi coho cuanñoho cuhva
cuxaanxaanmaa raNdyoo, randito tandɨhɨ
cuii maa tyiemvu.

8 Ta i situ cuii nu ndyaa ra Ndyoo sihin
ñuhma vatyi minoo ra cahnu xaan cuu maa
ra Ndyoo, ta iyo tandɨhɨ cuii cuhva sii ra.
Ta yoñi i cuu quɨhvɨ nu ndyaa ra ndya sa i
yaha sicoo tandɨhɨ sa usa tahan tundoho sa
ndyizo sa usa tahan ángel cuan.

16
Tundoho sa cua zaquisi sa usa tahan

ángel cuan
1 Tacuan ta zɨquɨ i siñi vatyi saa xaan i

cahan minoo ra ñoho nu ndyaa ra Ndyoo,
ta i catyi ra sihin sa usa tahan ángel cuan:
Cuahan ndo ta coyo ndo sa ñoho sisi coho sa
ndyizo ndo zɨquɨ ñuu ñiyɨvɨ vatyi sa cuxaan
xaanmaa ra Ndyoo.

2 Ta cuahan ángel sa xihna ñi cuan, ta i
sicoyo ra sañoho sisi coho ra zɨquɨñuuñiyɨvɨ,
ta tandɨhɨ ñiyɨvɨ sa ndyizo marca quɨtɨ cuan
ta zacahnu ñu sii sa i zavaha ñiyɨvɨ cuhva
caa tɨ, i quita ityi sii ñu. Nahnu xaan si, ta
uhu xaan si.

3Ta ángel sa cu uu cuan i sicoyo ra sa ñoho
sisi coho ra nu tyañuhu, ta i nduu si nɨñɨ tañi
nɨñɨ cuxi caa sa quita sii minoo ra tatu sa i
sihi ra. Ta tandɨhɨ quɨtɨ ndito sisi tyañuhu, i
sihi tɨ.

4Ta sa cuuñi ángel cuan i sicoyo ra sañoho
sisi coho ra nu tandɨhɨ yuu, ta nu tandɨhɨ
zoco ndutya, ta i nduu si nɨñɨ.

5 Ta zɨquɨ i siñi vatyi ángel ra ndyizo
tyiño sa cuenda ndutya i catyi ra: Ndoo
xaan cuun vatyi tacuan tasi tuñun, yoho ra
ndyaca ñaha. Ii xaan cuun ta tandɨhɨ cuii
tyiemvu iyomoo.

6 Ndoo xaan cuhva zavohon vatyi ñiyɨvɨ
ñuu ñiyɨvɨ i sati ñu nɨñɨ ñiyɨvɨ cuñi xaan suun
ta nɨñɨ ra profeta. Ta vityi cua coho ñiyɨvɨ ña
vahañandutyanɨñɨ vatyi tacuan tahan si sii
ñu.

7 Ta i siñi vatyi cahan inga ra ñoho nu
ndyaa altar, ta catyi ra: Ndisa, yoho ra
ndyaca ñaha. Ra Ndyoo sa iyo tandɨhɨ cuii
cuhva cuu suun, ta vaha xaan ta ndoo xaan
tasi tuñun.

8Tacuan ta ángel sa cu cumi cuan i sicoyo
ra sa ñoho sisi coho ra nu ñicandyi, ta i ñihi

ñicandyi cuan cuhva ñihi ca cua cahmi si sii
ñiyɨvɨ.

9 Ta yaha xaan i ndɨyɨ tandɨhɨ ñiyɨvɨ, zoco
ñá zama ñu cuhva zacuu ñu. Ta ñá ndu‑uu
iñi ñu cuatyi ñu, ta ñá zacahnu ñu sii ra
Ndyoo sino ca i cahan ñu ndya vaha ñi sii ra
vatyi maa ra i tasi tundoho cuan.

10Taángel cuohoncuan i sicoyo ra sañoho
sisi coho ra nu ndyaca ñaha quɨtɨ cuan, ta
i nduñaa xaan nacahnu nu ndyaca ñaha tɨ.
Ta i sacu xaan ñiyɨvɨ vatyi ña cundyee iñi ñu
tandɨhɨ sa uhu ñu.

11 Zoco i cahan ñu ndya vaha ñi sii ra
Ndyoo ra ndyaa andɨvɨ vatyi uhu xaan ñu ta
cahvi xaan ñu, zoco ñá ndu‑uu iñi ñu cuatyi
ñu.

12 Ta ángel cu iñu cuan i sicoyo ra sa ñoho
sisi coho ra nu yuu cahnu sa nañi Eufrates,
ta i ndoco yuu cuan vatyi tacuan ta cua cuu
yaha tandɨhɨ ra rey, ra ndyaca ñaha ityi caña
ñicandyi.

13 Tacuan i cuu si, ta zɨquɨ i ndyehi vatyi
i quita tatyi cuihna yuhu dragón cuan ta
yuhu inga quɨtɨ cuan ta yuhu minoo ra i
catyi vatyi cahan ra sa cuenda ra Ndyoo
zoco yɨvɨ. Ta caa tatyi cuihna cuan tañi caa
zahva izu.

14 Ta yucuan cuu tatyi cuihna sa cuu
zavaha sa ndyityi, ta cuahan si cua
zandu‑ɨɨn si sii tandɨhɨ ra cu rey ra ndyaca
ñaha ra iyo nacahnu ñuu ñiyɨvɨ vatyi cua
cahñi tahan ra quɨvɨ tahan si sihin raNdyoo
ra iyo tandɨhɨ cuii cuhva sii.

15 Ta i catyi ra Ndyoo: Zaha ndo cuenda
vatyi zana ñi iñi ndo ta cua quisi tañi quisi
minoo ra zuhu cuhva sa ña sica iñiñiyɨvɨ. Zɨɨ
xaan cua cuu sii ñiyɨvɨ ndatu sii, ta ndyaa
listo ñu, ta ñahñi sa cumañi sii ñu. Zocoñuña
ndyaa listo, cua cucahanxaannuuñu. Catyi
ra.

16 Ta cua titahan tandɨhɨ ra cu rey sihin
tandɨhɨ zandaru ra minoo nu nañi si Ar-
magedón sihin zahan hebreo.

17Ta ángel cu usa cuan i sicoyo ra sa ñoho
sisi coho ra nu tatyi. Ta saa xaan i quita
nduzu cahanminoo rañohonundyaa tyayu
ra Ndyoo. Ta catyi ra ndyaa nu tyayu cuan:
Sa cuu vityi. Catyi ra.

18 Tacuan ta zɨquɨ i sicoo tasa zavi ta
nduzu ñihi, ta i sicoo xaan nduzu zavi, ta
i sicoo minoo sa taan ñihi xaan ca ta zɨquɨ
tandɨhɨ sa taan sa iyo cuhva ndya quisaha
ñuu ñiyɨvɨ.

19 Sihin sa taan i ndata ñuu cahnu cuan.
Uñi cuhva i ndata si. Ta i tani xaan vehe
tandɨhɨ inga ñuu sa iyo ñuu ñiyɨvɨ. Sihin
cuhva cuan i nacohon iñi ra Ndyoo sii ñuu
cahnu Babilonia cuan cuhva quiñi xaan
zavahañiyɨvɨñuu cuan, ta i zandohoxaan ra
sii ñu vatyi sa cuxaan xaan ra sihin ñu.

20Ta i naa tandɨhɨ ñuhu sa iyo sisi tyañuhu
sihin sa taan, ta i nduva tandɨhɨ yucu.

21Nahnuxaan yuu zavi i coon zɨquɨñiyɨvɨ.
Ta iyo si vee si uu xico kilo. I cuxaan xaan
ñiyɨvɨ sihin ra Ndyoo sa cuenda tundoho
i zacuu yuu zavi cuan vatyi cahnu xaan
tundoho i saha si, ta i cahan ñu ndya vaha
ñi sii ra Ndyoo.

17
Cuhva cua tyicuhva ra Ndyoo sii minoo

ñaha zɨquɨ
1Ta zɨquɨ i quisi minoo sa usa tahan ángel

sa ndyizo sa usa tahan coho cuan, ta i cahan
ra sihin, ta catyi ra: Ñaha ihya. Cua zañehi
suun cuhva cua tahan minoo ñaha zɨɨ iñi,
ñaha sa ndyaa nuu tandɨhɨ tyañuhu.

2 I zavaha ra rey ra ndyaca ñaha ñuu ñiyɨvɨ
cuatyi sihin ña. Ta ñiyɨvɨ ñuu ñiyɨvɨ, yaha
xaan i tɨvɨñu sa cuenda sañavaha sa zavaha
ña. Catyi ra.

3 Ta zɨquɨ sihin cuhva i zandyehe Tatyi
Ii ra Ndyoo sii, ta i sindyaca ángel cuan sii
sisi cuhu, ta yucuan i ndyehi siiminoo ñaha.
Yozo ña zɨquɨminoo quɨtɨ cuaha. Usa tahan
xiñi tɨ, ta usi tahan ndɨquɨ tɨ. Ta iñi xaan tɨ
tuhun quiñi, tuhun cahan ndya vaha ñi sii
ra Ndyoo.

4Ñoho ñaha cuan zahma tyacu tixinda ta
tyacu cuaha, ta yaha xaan i cucutu ña sihin
ndaha tyiño xuhun cuaan ta yuu vaha ta
perla. Ndaha ña minoo coho xuhun cuaan
situ cuii si sihin tandɨhɨnuu sañavahavatyi
cuaha xaan sa ndya vaha ñi zavaha ña.

5 Yɨquɨ nuu ña ndyaa minoo zɨvɨ, zoco ñá
sito ñiyɨvɨ ñaa zɨvɨ cuu si, ta catyi si: “Ihya
ñaha cuu ñuu Babilonia cahnu, maa ña cuu
zɨhɨ tandɨhɨ ñu zɨɨ iñi ta sii tandɨhɨ sa ña vaha
sa iyo ñuu ñiyɨvɨ.”

6 Ta zɨquɨ i ndyehi vatyi siñi ñaha cuan
vatyi i sihi ña nɨñɨ ñiyɨvɨ cuñi xaan sii ra
Ndyoo ta ñiyɨvɨ i sihi sa cuenda ra Jesús, ta
i yuhu xein.

7 Ta zɨquɨ i catyi ángel cuan sihin: ¿Ñacu
yuhu xoon? Cua zacote suun yoo ña cuu ña
ya ta ñaa sa cuñi si catyi si sa cuenda quɨtɨ
sa iyo usa tahan xiñi ta usi tahan ndɨquɨ ta
ndyizo tɨ sii ña.

8Quɨtɨ sa i ndyehun ihya, i sindito tɨ, zoco
ña ndito ca tɨ, zoco cua quita tɨ sisi yavi
cono ñu ñoho ñiyɨvɨ i zavaha ndya vaha ñi,
ta cua cuhun tɨ nu cua cuu ndɨhɨ tɨ. Ta ñiyɨvɨ
ñuu ñiyɨvɨ tatu ña ndyaa zɨvɨ ñu nu libro i
zavaha ra Ndyoo ndya ta cumañi ca sino
ñuu ñiyɨvɨ, libro sa catyi yoo cuu ñiyɨvɨ cua
cundito tandɨhɨ cuii tyiemvu, tatu ña ndyaa
zɨvɨ ñu nuu libro cuan, iyo xaan cua cuñi
maa ñu ndyehe ñu sii quɨtɨ sa sicoo ta i sihi
tɨ, zoco cua naquita tucu tɨ inga saha.

9Ta ihya cuuminoo sa cuu coto ñiyɨvɨ tatu
cuu cutuñi iñi ñu sii si. Sa usa tahan xiñi tɨ
cuu usa tahan yucu nu ndyaa ñaha cuan.

10 Ta iyo tucu usa tahan rey. Ohon tahan
ra sa i ndoyo ñuhu ra, ta minoo ra ndyaca
ñaha vityi. Ta rey sa cu usa cuan cumañi ca
quisi ra. Cua quisi ra, zoco zuhva ñi quɨvɨ
cua cundyaca ñaha ra.

11 Ta sa cu uña tahan rey cuu quɨtɨ sa i
sicoo ta i sihi tɨ, ta zuun ñi ra i cuu tucu rey
sa cu usa cuan, ta cua cuhun ra nu cua naa
ra.

12 I ndyehun vatyi iyo usi tahan ndɨquɨ
quɨtɨ cuan. Sa usi tahan ndɨquɨ tɨ cuu usi
tahan rey. Tañaha ca cundyaca ñaha ra. Cua
cundyaca ñaha sa usi tahan rey cuan zuhva
ñi quɨvɨ ɨɨn ñi sihin quɨtɨ cuan.

13 Ɨɨn xaan cua cuu sa usi tahan rey cuan,
ta cua cuhva ra tandɨhɨ cuhva iyo sii ra sii
quɨtɨ cuan. Cua cuhva ra sa cundyaca ñaha
quɨtɨ cuan sii sa ndyaca ñahamaa ra.

14 Cua cahñi tahan tandɨhɨ ra sihin ra cu
Mvee Ticatyi, ta cua zahacanaa ra cu Mvee
Ticatyi sii tandɨhɨ ra cuan vatyi ra cu Mvee
Ticatyi, ra ndyaca ñaha cuu ra sii tandɨhɨ
inga ra ndyaca ñaha ta rey sii tandɨhɨ inga
rey. Ta ñiyɨvɨ sa cuu cuenda ra cu Mvee
Ticatyi, ra i casi raNdyoo cuu sii ra, ta i cana
ra sii ra, tamandu‑uu iñi ra tamazandoo ra
sii ra Ndyoo.

15 Tacuan i catyi ángel cuan, ta i catyi
tucu ra sihin: I ndyehun vatyi ndyaa ñaha
zɨɨ iñi cuan nuu tandɨhɨ tyañuhu. Tyañuhu
cuan cuu tañi ñuu sa iyo ñuu ñiyɨvɨ, ta tañi
ñiyɨvɨ zɨɨn zɨɨnnación ta ñiyɨvɨ cahan zɨɨn zɨɨn
zahan ta zɨɨn zɨɨn tyehen ñi.

16 Ta sa usi tahan ndɨquɨ sa ndyehun xiñi
quɨtɨ cuan cuu rey sa cua cuxaan xaan sihin
ñaha zɨɨ iñi cuan, ta ñaha cuan cuu tañi mi-
noo ñuu, ta cua zanaa ra cu rey cuan sii si
sihin tandɨhɨ sa iyo sii si. Cua cahñi ra sii
ñiyɨvɨ, ta cua cahmi ra ñuu cuan.

17 Tacuan cua zavaha ra vatyi maa ra
Ndyoo saha minoo sa siñi tuñi sii ra, ta
cua zavaha ra cuhva cuñi maa ra Ndyoo
cuhva cuan vazu ña sito ra. Yucuan cuenda
cua cu‑ɨɨn ra ta cua cuhva ra tandɨhɨ cuhva
iyo sii maa ra sii quɨtɨ cuan ndya quɨvɨ cua
cuu tandɨhɨ cuii tyiño cuhva i catyi maa ra
Ndyoo.

18 Ta ñaha sa sindyehun cuan cuu minoo
ñuu cahnu sa ndyaca ñaha sii tandɨhɨ ra cu
rey sa iyo ñuu ñiyɨvɨ.

18
Cuhva cua tɨvɨ ñuu Babilonia

1Tacuan i cuu si, ta zɨquɨ i ndyehi sii inga
ángel. I quita ra andɨvɨ, ta noo ra ndya nu
ñuhu. Cuaha xaan cuhva iyo sii ra, ta ndisi
xaan nduu ñuu ñiyɨvɨ sihin sa ndisi maa ra.

2 Ta i cana saa ra sihin minoo nduzu saa
xaan, ta catyi ra: Sa i tɨvɨ ñuu cahnu Babilo-
nia. Maa ñi ca tatyi cuihna iyo ñuu cuan

vityi, maa ñi ca tandɨhɨ cuii nuu tatyi ña
vaha ta tyasii ta inga zaa quiñi caa.

3Tacuan iyoñuu cuanvityi vatyiñiyɨvɨñuu
cuan i zatɨvɨ xaan sii ñiyɨvɨ ñuu ñiyɨvɨ, ta i
zavaha ñu ndya vaha ñi. Ra rey ra ndyaca
ñaha ñuu ñiyɨvɨ ɨɨn ñi cuhva ndya vaha ñi i
zavaha ra sihin ñiyɨvɨ ñuu cuan. Ta ra xico
ndaha tyiño, cuca xaan nduu ra sa xico ra
ndaha tyiño sii ñiyɨvɨ ñuu cuan vatyi zanaa
xaan ñu xuhun ñu tandɨhɨ cuii cuhva.

4 Tacuan i catyi ángel cuan, ta zɨquɨ i siñi
vatyi cahan inga ra andɨvɨ ta catyi ra: Quita
ndo ñuu cuan, ndoho sa cuu ñiyɨvɨ sii. Ma
zavaha ndo sa quiñi xaan tañi zavaha ñiyɨvɨ
yucuan ta ndoho ndo tañi cua ndoho maa
ñu.

5 Cuaha xaan cua nduu cuatyi zavaha ñu
ndya cuhva ndya sa saa si ndya andɨvɨ, ta
ma naa iñi ra Ndyoo cuatyi zavaha ñu.

6Uu saha cua zandyehe ra tundoho sii ñu
sa cuendaminoominoo sa ña vaha i zavaha
ñu. Uu saha cuanacuhva ra cohoñu sa xaan
cuhva i zacoho tucumaa ñu sii ñiyɨvɨ.

7 I zacahnu xaan ñu sii ñu, ta i cuzɨɨ xaan
iñiñuzavahañu tandɨhɨcuii cuhvacuñimaa
ñu. Yucuan cuenda nandyehe xaan maa
ñu tundoho vatyi sica iñi ñiyɨvɨ ñuu cuan:
“Ñuu ndi cuu tañi minoo ñaha ndyaca ñaha.
Ña ndahvi ndi, ta ñahñi tucuihya iñi cua
ndyehe ndi.”

8 Sa cuenda cuhva zacahnu ñu sii ñu, ta
minooñiquɨvɨ cua quisi xaan tundoho zɨquɨ
ñu. Cua cuu ñu; cua nducuihya xaan iñi ñu;
cua cuzoco ñu. Ta cua cayu ndɨhɨ ñuu cuan
vatyi iyo xaan cuhva sii ra Ndyoo ra ndyaca
ñaha sii yo, ta sa tyaa ra cuhva tasi tuñi ra sii
ñuu cuan.

9 Ra rey ra ndyaca ñaha ñuu ñiyɨvɨ, ra i
zavaha ndya vaha ñi ñuu cuan, cua vacu
xaan ra ta cua nducuihya xaan iñi ra quɨvɨ
ndyehe ra vatyi cayu ñuu cuan vatyi i
zavaha ra rey cuan ñaa ndɨhɨ sa cuñimaa ra
ɨɨn ñi cuhva sihin ñiyɨvɨ ñuu cuan.

10 Cua cuɨñɨ ndyaa ra ndya zava vatyi
yuhu ra tundoho cahnu xaan sa cua coo
ñuu cuan, ta cua catyi ra: Ndahvi yoho ñuu
cahnu Babilonia. Tañi tyehen ñi ta sa i
zanaa ra Ndyoo suun.

11Raxicondaha tyiño tucu, cuavacuxaan
ra, ta cua nducuihya iñi ra sa cuenda sa cua
tahan ñuu cuan vatyi yoñi ca zata ndaha
tyiño ra

12 tañi xuhun cuaan, xuhun cuisi, yuu
vaha, perla, zahma yahvi xaan, zahma
seda, ta zahma yuhva tixinda ta yuhva
cuaha, ta tandɨhɨ nuu vitu vaha sa tyaqui
sahan xico ta ndaha tyiño sino sihin noho
nahnu uru yucu ta vitu vaha ta caa ta yuu.

13 Yucuan i cuyahvi tucu yutu canela, ta
yucu ta cutu ta perfume ta vino ta azetye
ta yutyi pan vaha ta trigo, ta i cuyahvi tucu

quɨtɨ tañi quɨtɨ ndyizo ndaha tyiño ta mvee
ticatyi, ta caballo, ta carreta. Ta yucuan i
cuyahvi tucuñiyɨvɨndɨhɨ ca vatyi cua cuuñu
muzu ñiyɨvɨ.

14Taraxicondaha tyiño, cuacatyi ra sihin
ñuu cuan: ¡Ña cumi con tandɨhɨ ndaha tyiño
vaha xaan sa tahan xaan iñun; sa ndaha cua
naa tandɨhɨ cuii sa cucon! Catyi ra.

15Ndya zava cua cuɨñɨndyaa ra i nducuca
sa xico xaan ra ndaha tyiño ra ñuu cuan.
Ndya zava cua cuɨñɨ ndyaa ra vatyi yuhu
xaan ra ndyehe ra cuhva ndoho xaan ñuu
cuan. Ta cua vacu saa xaan ra, ndya cuhva
cana saa ñi ca ra, ta catyi ra:

16 ¡Ndahvi ñuu cahnu xaan cuan! Tañi
minoo ñaha i cuu si vatyi ñiyɨvɨ ñuu cuan i
siñoho ñu zahma vaha xaan, zahma yuhva
tixinda ta zahma cuaha, ta i sityiño ñu
ndaha tyiño xuhun cuaan ta yuu vaha ta
perla.

17 ¡Ta tañi tyehen ñi cua naa tandɨhɨ cuii
sa cuca xaan ñu! Tandɨhɨ ra xu sii barco ta
ra zacaca sii tu sihin ra zatyiño sihin tu, cua
cuɨñɨ ndyaa ra ndya zava.

18 Ta cuhva sa ndyehe ra cuhva cayu ñuu
cuan, cua catyi ra: Ñahñi inga ñuu iyo tañi
ñuu cahnu ya. Cua catyi ra.

19 Ta cua tyizo ra ñuhu xiñi ra vatyi ndu-
cuihya xaan iñi ra, ta cua vacu saa xaan ra
ndya cuhva cana saa ñi ca ra, ta cua catyi
ra: ¡Ay! ¡Ndahvi ñuu cahnu cuan! Tandɨhɨ
ñiyɨvɨ sa iyo barco, nducuca xaan ra ñuu
cuan vatyi i zata xaan ñiyɨvɨ ndaha tyiño ra
yucuan. Tavityi, tañi tyehenñi ta sa cuanaa
ñuu cuan. Tacuan cua catyi ra.

20Zoco vityi cuzɨɨ xaan iñimaandondoho
sa yucu andɨvɨ ta ndoho ra apóstol ta ndoho
ra profeta vatyi vityi tasi tuñi ra Ndyoo
sii ñiyɨvɨ ñuu cuan sa cuenda sa ña vaha i
zavaha ñu sihinmaa ndo.

21 Tacuan ta zɨquɨ i ndyehi vatyi i cañihi
minoo ángel sii minoo yuu. Cahnu xaan
yuu cuan tañi minoo yuu molino cahnu, ta
i zavita ángel cuan sii si sisi tyañuhu, ta catyi
ra: Zuunñi cuhva ya cua zavita raNdyoo sii
ñuu cahnuBabilonia. Ta yoñi cuandyehe ca
sii si.

22 Ñahñi ca yaa cua coo ñuu cuan vatyi
yoñi ca cua zavacu ndyalin, ta yoñi ca cua
tɨvɨ tiyoo a cutu. Yoñi ca cua zatyiño yucuan,
ta yoñi ca cua ndyico nuñi.

23Ñahñi ca ñúhu cua cayu ñuu cuan sa sa
cuaa. Tama coo ca vico tindaha vatyi ra ñuu
cuan cuca xaan ra, ta cahnu xaan i nduu ra
saxico randaha tyiño ranacahnuñuuñiyɨvɨ.
Ta i zandavi ñaha xaan ñiyɨvɨ ñuu cuan sii
tandɨhɨ ñiyɨvɨ ñuu ñiyɨvɨ (sihin sa ña vaha sa
i zavaha ñu.)

24 Ta ñuu cuan i sahñi ñiyɨvɨ sii ra pro-
feta ta sii ñiyɨvɨ cuñi xaan sii ra Ndyoo, ta

nacahnu ñuu ñiyɨvɨ i sahñi tucu ñu sii ñiyɨvɨ
vaha.

19
1 Yaha cuan ta zɨquɨ i siñi minoo nduzu

ñihi xaan vatyi cuaha xaan ñiyɨvɨ cahan sisi
gloria, ta catyi ñu: ¡Aleluya! Maa ra Ndyoo
Zutu yo cuu ra zacacu sii yo. Iyo tandɨhɨ cuii
cuhva sii maa ra. Nazacahnu yo sii ra.

2Vatyi ndoo xaan ta vaha xaan zandaa ra
tyiño. Ta sa i tasi tuñi ra sii ñaha zɨɨ iñi cuan.
Ta maa ña i zatɨvɨ xaan sii ñiyɨvɨ ñuu ñiyɨvɨ
vatyi yaha xaan i zavaha ña sa ña vaha. Sa
tasi tuñi ra sii ñaha cuan. (Ta ñaha cuan cuu
ñuu Babilonia sa cahan si tuhun.) Ta i tasi
tuñi ra sii ñuu cuan vatyi i sahñi ñiyɨvɨ ñuu
cuan sii muzu ra.

3Tacuan i catyi ñiyɨvɨ cuan, ta zɨquɨ i catyi
tucu ñu: ¡Aleuya! Cua cayu ñuu cuan tandɨhɨ
cuii tyiemvu.

4 Ta sa oco cumi tahan ra sahnu ndyaca
ñaha ta sa cumi tahan quɨtɨ sa yucu yatyi ñi
nu ndyaa ra Ndyoo i sicava ndyayu ra, ta i
zacahnu ra sii ra Ndyoo, ra ndyaa nu tyayu
cuan, ta i catyi ra: ¡Nacuu si tacuan, ta nacuu
si sa ndisa! ¡Aleyuya!

5 Nu ndyaa tyayu cuan i cahan minoo
ra, ta catyi ra: Ndoho ra cuu muzu maa
ra Ndyoo, ndoho sa yuhu sii ra vazu ñiyɨvɨ
cahnu cuu ndo a vazu ñiyɨvɨ ndyihi cuu ndo
zoco zacahnu ndo sii ra, catyi ra.

Cuhva cua coo vico tandaha ra cu Mvee
Ticatyi ra Ndyoo

6 Ta zɨquɨ i siñi vatyi cahan cuaha xaan
ñiyɨvɨ, ta i cuu si tañi sa cucayu cuaha xaan
yuu ta tañi nduzu tatu ñihi xaan cahan zavi.
Tyehen i catyi ñu: ¡Aleyuya! Vatyi ndyaca
ñaha ra ndyaca ñaha sii yo, ta iyo tandɨhɨ cuii
cuhva sii maa ra Ndyoo, ta ñihi xaan ra.

7Nacuzɨɨxaancuñiyo, tanazacahnuxaan
yo sii ra vatyi sa saa cuhva cua tindaha ra
cuMvee Ticatyi ra Ndyoo. Ta sa ndyaa listo
ñiyɨvɨ cua cuu tañi ñazɨhɨ ra.

8 Ñoho ñu zahma vaha; ndɨɨ xaan si,
ta cuisi xaan si. Vatyi zahma cuan cuu
tañi cuhva ndoo xaan zavaha ñiyɨvɨ sa cuu
cuendamaa ra Ndyoo. Catyi ñu.

9Ta zɨquɨ i catyi ángel cuan sihin: Tyehen
tyoon: “Zɨɨ xaan cuu sii ñiyɨvɨ i cana ra
Ndyoo vatyi cuyucu ñu nu iyo vico tandaha
ra cu Mvee Ticatyi ra.” Ta i catyi tucu ra:
Ihya cuu tuhun i cahan maa ra Ndyoo sa
ndisa cuii.

10 Ta zɨquɨ i sicuɨñɨ sɨti nuu ángel cuan
vatyi cua zacahni sii ra, zoco i catyi ra sihin:
Ma zavohon tacuan. Yuhvi cui muzu maa
ra Ndyoo tañi moo ta tañi inga hermanon,
tandɨhɨ ndoho ra ma zandoo sa ndisa sa
i zacoto ra Jesús. Zacahnun sii ra Ndyoo.
Vatyi tandɨhɨ tuhun sa cahan ra profeta, iyo
si vatyi cua zacahnu si sii ra Jesús.

Minoo ra yozo sii minoo caballo cuisi
11 Ta zɨquɨ i ndyehi vatyi nuña andɨvɨ, ta i

ndyehi sii minoo caballo cuisi. Ra sa yozo
sii tɨnañi ra, Ra Vaha Xaan ta RaNdisa Xaan
vatyi ndoo xaan ndyaca ñaha ra, ta minoo
cuhva vaha xaan sahñi tahan ra.

12 Ndisi xaan i cuu sɨtɨ nuu ra tañi ñúhu,
ta cuaha xaan corona ñoho xiñi ra, ta ndyaa
tucu zɨvɨ sii ra, zoco yoñi sito sii si; maa ñi
maa ra sito.

13 Zahma sa ñoho ra, lehle si sihin nɨñɨ, ta
zɨvɨ ra cuu Tuhun Ndyoo.

14 Tandɨhɨ zandaru maa ra Ndyoo sa iyo
andɨvɨ, ndyico ra sii ra. Ñoho tandɨhɨ ra
zahmavaha. Cuisi si, tandɨɨxaan si. Tayozo
tandɨhɨ ra caballo cuisi.

15 Ta ra cu nuu sii zandaru cuan, ñoho
minoo espada xaan yuhu ra vatyi cua cañi
ra sii ñiyɨvɨ ñuu ñiyɨvɨ sihin si. Ñihi xaan
cua cundyaca ñaha ra sii ñu. Cua zañaha ra
cuhva sa cuxaan xaanmaa ra Ndyoo cahnu
sihin ñiyɨvɨ. Tañi ra sañi zɨquɨ yucu vixi uva
sihin saha ra ta quita ndutya si, tacuan cua
zandyehe ra tundoho sii ñu.

16 Ta zahma ra ta nu zɨhɨn ra ndyaa letra
ta catyi si tyehen: “Rey cuu ra sii tandɨhɨ
inga rey, ta ndyaca ñaha ra sii tandɨhɨ inga
ra ndyaca ñaha.”

17 Ta zɨquɨ i ndyehi vatyi nandyaa minoo
ángelnuñicandyi, ta saa xaan i cana saa ra sii
tandɨhɨ zaa sandavaandɨvɨ, ta catyi ra: Ñaha
ndo. Titahan ndo vatyi ra Ndyoo cahnu cua
cuhva ra sa cuxiñi ndo.

18Cua casi ndo coñoñuhu ra cu rey ta coño
ñuhu ra ndyaca ñaha sii zandaru ta coño
ñuhu ra nahnu ta coño ñuhu caballo zono ra
ta coño ñuhu ra yozo sii tɨ. Cua casi ndo coño
ñuhu sii tandɨhɨñiyɨvɨ, sii ra cumuzu ta sii sa
yɨvɨ ra cu muzu ta sii ñiyɨvɨ ñiñi ta ñiyɨvɨ ña
ñiñi.

19 Ta zɨquɨ i ndyehi sii quɨtɨ sa quiñi xaan
caa cuan vatyi cu‑ɨɨn tɨ sihin ra cu rey ra
ndyaca ñaha ñuu ñiyɨvɨ ta sihin zandaru ra.
Cu‑ɨɨn tandɨhɨ ra vatyi cua cahñi tahan ra
sihin ra yozo caballo cuisi cuan ta sihin
zandaru ra.

20 Ta ra yozo caballo cuisi cuan sihin
zandaru ra, i tɨɨn ra sii quɨtɨ cuan sihin ra
cahan cuendu sihin tɨ vatyi maa ra cuu ra
i zavaha sa ndyityi ityi nuu quɨtɨ cuan. Ta i
zandavi ñaha ra sii tandɨhɨ ñiyɨvɨ, ñu i saha
sa cundyaa marca quɨtɨ cuan sii ñu, ta i
zacahnu ñu sii sa i zavaha ñiyɨvɨ cuhva caa
tɨ. Ta sa yaha i tɨɨn zandaru ra yozo caballo
cuisi cuan sii nduu tahan ra cuan, ta zɨquɨ i
tyihi ra sii ra sisi ñúhu sa cayu sihin azufre.
Ndito ra cuan ta quɨhvɨ ra yucuan.

21Ta tandɨhɨ ñiyɨvɨ ñoho cuenda ra, i sahñi
ra yozo caballo cuisi cuan sii ñu sihin es-
pada sa ñoho yuhu ra. Ta i sasi xaan zaa sii

coño ñuhu tandɨhɨ ñu cuan, ta i ndaha xaan
iñi tɨ.

20
Cuenda saminoomil cuiya

1 Tacuan ta zɨquɨ i ndyehi vatyi i quita
minooángelndyaandɨvɨ ta inoora, tandaha
ra ndaha tɨcuɨ cuenda minoo yavi cono nu
ñoho ñiyɨvɨ i zavaha sa ndya vaha ñi, ta
ndaha ángel cuanminoo cadena cahnu.

2 I ndyehi vatyi tɨɨn ra sii ra dragón. Zuun
ra cuu ra i cuuminoo coo ta sanaha. Cuihna
cuu ra cuan, ta nañi ra Satanás. Cua cuhñi
ángel cuan sii ra minoomil cuiya.

3Ta cua tyihi ra sii ra sisi yavi cono cuan,
ta cua nacazi ra yuhu si, ta cua tyaa ra
minoo zeyu yuhu si vatyima cuu quita ra ta
ma cuu zandavi ñaha ra sii ñiyɨvɨ ñuu ñiyɨvɨ
minoomil cuiya. Tatu sa yaha saminoomil
cuiya cuan ta zɨquɨ cua ndasi ra zuhva ñi
quɨvɨ.

4 Tacuan i ndyehi, ta zɨquɨ i ndyehi tyayu
nahnu nu ndyaa ra sa ñihi cuhva sa cua ty-
icuhva ra sii ñiyɨvɨ. Ta i ndyehi añima ñiyɨvɨ
i sahndya yuu ñiyɨvɨ zucu vatyi i nacatyi ñu
TuhunNdyoo sa cuenda ra Jesús. Maañuñá
zacahnu sii quɨtɨ cuan, ta ñá zacahnu ñu sa i
zavaha ñiyɨvɨ cuhva caa tɨ. Ta ñá saha ñu sa
cundyaa marca tɨ yɨquɨ nuu ñu ta nu ndaha
ñu. Ta i ndyehi vatyi cuanandotomaañu, ta
cua cundyaca ñaha ñu sihin ra Cristo minoo
mil cuiya.

5 Ihya cuu ñiyɨvɨ cua nandoto sa xihna ñi.
Zoco inga ñiyɨvɨ i sihi, ma nandoto ñaha ñu
ndya sa yahaminoomil cuiya cuan.

6Zɨɨ xaan cua cuu sii ñiyɨvɨ sa cua nandoto
sa xihna ñi cuan, ta ma coo cuatyi maa ñu
icaña ñi. Ma cuhun ñu nu cua cayu ñúhu sa
ma ndahva maa. Ta cua cuu ñu tañi ra cu
zutu ityi nuu ra Ndyoo ta ra Cristo, ta cua
cundyaca ñaha ñu sihin raminoomil cuiya.

7 Tatu sa yaha sa mil cuiya cuan, ta zɨquɨ
cua ndasi Satanás ta quita ra nu ñoho ndazi
ra.

8 Cua quita ra, ta cua zandavi ñaha ra sii
ñiyɨvɨ nacahnu ñuu ñiyɨvɨ. Cua zandavi ñaha
ra sii ñiyɨvɨ ñuu Gog ta ñuu Magog, ta cua
zatitahan ra sii zandaru ñiyɨvɨ ñuu cuan.
Cuaha xaan zandaru ra cua coo, tañi ñiyɨtɨ
yuhu tyañuhu.

9 Ta cua ndaa ra ndya minoo nduhva
cahnu ndya nu yucu ñiyɨvɨ cuñi xaan sii ra
Ndyoo ndya ñuu Jerusalén cu si, ta cua vico
nduu ra nu yucuñu vatyi cuñi ra cahñi ra sii
ñu. Zoco cuhva cuan cua tasi raNdyoo ñúhu
ndya andɨvɨ, ta cua cayu tandɨhɨ zandaru
cuan.

10 Ta cuihna, ra cua zandavi ñaha sii ñu,
cua tyihi ra Ndyoo sii ra nu cayu ñúhu sihin
azufre sa ma ndahva maa nu sa ñoho quɨtɨ
quiñi caa cuan sihin ra i cahan cuendu si-
hin tɨ. Ta yucuan cua ndyehe tandɨhɨ uñi

tahan ra cuan tundohoñiyaca ta ndyiyaca ta
tandɨhɨ cuii tyiemvu.

Cua cutuñi ñiyɨvɨ ityi nuu minoo tyayu
cahnu ta cuisi nu ndyaa ra Ndyoo

11Ta zɨquɨ i ndyehi siiminoo tyayu cahnu,
ta cuisi xaan si, ta i ndyehi sii ra ndyaa nuu
si. Ta i sino ñuhuñuuñiyɨvɨ ta andɨvɨ sii ra, ta
cua naa si vatyi ñahñi ca nu cua cundyaa si.

12Ta i ndyehi vatyi nandyaa tandɨhɨñiyɨvɨ
i sihi ityi nuu ra Ndyoo, ñiyɨvɨ ñiñi ta ñiyɨvɨ
ña ñiñi. Ta cua nuña ra Ndyoo libro ra sa
nacatyi cuhva i zavaha ñu, ta cua nuña tucu
ra inga libronundyaazɨvɨñiyɨvɨ cuacundito
tandɨhɨ cuii tyiemvu sihin ra Ndyoo. Ta cua
zandaa raNdyoo tyiñoñiyɨvɨ i sihi sa cuenda
cuhva i zavaha ñu, cuhva catyi si nu libro
cuan.

13 Ta ndɨyɨ sa ñoho sisi tyañuhu cua
naquitañu ta tacuan tucuñuñoho sisi ñuhua
inga nu yucu ndɨyɨ, ta cua zandaa ra Ndyoo
tyiño sii saminoominoo ñu, cuhva i zavaha
ñu.

14Ta zɨquɨmacuu ca cuuñiyɨvɨ, zocondito
ñu ta quɨhɨ ñu sisi ñúhu sa ma ndahva maa.
Ihya cuu sa cu uu tuhun sihi sii ñu, zoco yɨvɨ
sandaha cua cuuñu. Cuenda cua cayuñiñu.

15 Tatu ña ndyaa zɨvɨ ñiyɨvɨ nu libro sa
cumi ra Ndyoo sa cuenda ñiyɨvɨ cua cundito
tandɨhɨ cuii tyiemvu, cua tyihi ra sii ñu sisi
ñúhu cuan.

21
Cua coo minoo andɨvɨ saa ta minoo ñuu

ñiyɨvɨ saa
1 Yaha cuan ta zɨquɨ i ndyehi sii minoo

andɨvɨ saa ta minoo ñuu ñiyɨvɨ saa vatyi sa
i naa ñuuñiyɨvɨ sa sicoo sa xihna ñi. Tañahñi
ca tyañuhu cua coo.

2 Ta yuhvi ra Juan i ndyehi sii minoo ñuu
ii, ñuu Jerusalén saacuusi, ta iquita si andɨvɨ
nundyaaraNdyoo, ta i noo si. Tyaqui xaan i
cuu si vatyi sa ndyaa listo si tañiminooñaha
sa cua tandaha, tyaqui xaan ña.

3 Ta i siñi vatyi saa xaan cahan minoo ra
sisi gloria nu ndyaa tyayu maa ra Ndyoo,
ta catyi ra: Ndyehe vatyi vityi ndyaa maa
ra Ndyoo sihin ñiyɨvɨ. Ɨɨn ñi cua cuyucu ñu
sihin ra. Maa ñu cua cuu ñiyɨvɨ ra, tamaa ra
cua cuu Ndyoo ñu.

4 Cua zanaa ra tandɨhɨ cuii sa cuihya iñi
ñu, tama cuu ca ñu. Manducuihya ca iñiñu.
Ma vacu ca ñu, ta ñahñi ca tundoho a sa uhu
cua coo sii ñu vatyi cuhva i cuu ityi sata, sa i
yaha si cuan.

5 Ta zɨquɨ i catyi tucu ra ndyaa nu tyayu
cahnu: Ndyehe vatyi tandɨhɨ sa iyo ta vityi
zandusei sii si. Ta i catyi tucu ra: Tyaa, vatyi
ndisa xaan cuu tuhun ya, ta cuu cunɨɨ xaan
iñun sii si.

6 Ta zɨquɨ i catyi ra sihin: Sa cuu tandɨhɨ
si vityi. Yuhvi cuu ra sa iyo nu quisaha

tandɨhɨ, ta cua cundite tandɨhɨ cuii maa
tyiemvu. Yucuan cuenda cui tañi letra A ta
tañi letra Z. Tatu ityi ndo cua cuhva mi sa
cahañindutya cohondo, ta cua cunditondo
tandɨhɨ cuii tyiemvu.

7 Tatu zahacanaa ndo sii cuihna, cua ñihi
ndo tandɨhɨ sa vaha ya. Yuhvi cua cui ra
Ndyoo ra zacahnu ndo, ta maa ndo cua cuu
zehe ndyihi.

8 Zoco ñiyɨvɨ yuhu xaan ta ñiyɨvɨ ña sino
iñi ta ñiyɨvɨ quiñi xaan iyo ta ñiyɨvɨ sahñi sii
ñiyɨvɨ ta ra quixi sihin ñaha sa yɨvɨ ñazɨhɨ ra
cuu a ñu quixi sihin rayɨɨ sa yɨvɨ yɨɨ ñu cuu ta
ñiyɨvɨ zatazi ta ñiyɨvɨ zacahnu sii ndyoo yutu
ta tandɨhɨ ñiyɨvɨ vatya, cua cuhun tandɨhɨ
ñu cuan nu cayu ñúhu sihin azufre sa ma
ndahvamaa. Ihyacuusacuuusahacuacuu
ñu.

Cuhva cua cuu ñuu Jerusalén saa
9Tacuan ta zɨquɨ i saaminoo sa usa tahan

ángel sa i sindaha coho xuhun cuaan sa
siñoho tundoho cuandyeheñiyɨvɨñuuñiyɨvɨ,
ta i catyi ángel cuan sihin: Ñaha ta cua zañehi
suun sii ñaha sa cua tindaha sihin ra cu
Mvee Ticatyi. Catyi ra.

10 Ta sisi sa i ndyehi sa sindyaca ra sii,
ndya xiñi minoo yucu cahnu xaan ta zucu
xaan, ta i zañaha ra ñuu Jerusalén sii. Cahnu
xaan ta ii xaan si, ta i quita si ndya andɨvɨ
ndya nu ndyaamaa ra Ndyoo.

11Ndisi xaanñuu cuan tañi sandisimaara
Ndyoo ta tañiminoo yuu vaha xaan sa nañi
jaspe. Ta xiño si tañiminoo ino.

12Siconduuñuu cuan indyehivatyindyaa
minoo nuzama cahnu ta zucu. Ta iyo usi
uu tahan yuvehe si. Nandyaa minoo ángel
tahan tahan yuvehe. Ta minoo minoo yu-
vehe ndyaa zɨvɨ sa minoo minoo sa usi uu
tahan ityi ñiyɨvɨ hebreo.

13 Ityi caña ñicandyi ndyaa uñi tahan yu-
vehe nuzama cuan, ta uñi tahan tucu ityi
yucu, ta uñi tahan ityi tyañuhu, ta uñi tahan
ityi cua iñi.

14Nu cimiento nuzama cuan yozo usi uu
tahan yuu nahnu, ta tahan tahan si ndyaa
zɨvɨ minoo sa usi uu tahan ra i cuu apóstol
ra cuMvee Ticatyi.

15Raángel ra cahan sihin, ndaha raminoo
tuñɨɨxuhun cuaanvatyi cua tyicuhva rañuu
cuan sihin yuvehe si ta nuzama si.

16Cumi tahan sɨquɨ ñuu cuan, ta inuu cuii
ñi caa tandɨhɨ cumi tahan si. I tyicuhvaángel
cuan ñuu cuan sihin tuñɨɨ ra ta cuu si uumil
uu ziendu kilómetro ɨɨn ɨɨn sɨquɨ si, ta tacuan
tucu sa zucu si.

17 Ta i tyicuhva tucu ra nuzama si, ta
cuu si uñi xico cumi metro sa quehen si. I
tyicuhva ángel cuan tañi tyicuhva ñiyɨvɨ.

18Nuzama cuan cuu si yuu vaha sa nañi
jaspe, ta ñuu cuan maa ñi xuhun cuaan cuu
si, ta xiño xaan si tañi ino vaha.

19 Usi uu tahan toto nuzama cuan. Maa
maa yuu vaha cuu si, ta ñoho inga yuu vaha
tɨcuɨ si. Sa xihna ñi yuu yozo toto cuu si yuu
sa nañi jaspe. Sa cu uu cuu zafiro. Sa cu uñi
cuu ágata. Sa cu cumi cuu esmeralda.

20 Sa cu ohon cuu ónice. Sa cu iñu cuu
cornalina. Sa cu usa cuu crisólito. Sa cu uña
cuu berilo. Sa cu ɨɨn cuu topacio. Sa cu usi
cuu crisoprasa. Sa cu usi ɨɨn cuu jacinto. Ta
sa cu usi uu cuu amatista. (Zɨɨn zɨɨn tyacu
tahan tahan yuu vaha cuan.)

21 Sa usi uu tahan yuvehe ñuu cuan, maa
ñi perla cuu si. Minoo perla cahnu xaan
cuu ɨɨn ɨɨn yuvehe. Ta calle cahnu ñuu cuan
xuhun cuaan vaha xaan cuu si, ta xiño xaan
si tañi ino.

22 Ñahñi vehe ñuhu i ndyehi ñuu cuan.
Ndyaamaa ra Ndyoo Cahnu ra ndyaca ñaha
sii yo ta ra cuMveeTicatyi, ta zacahnuñiyɨvɨ
sii maa ra, ta ña cuñi si minoo vehe.

23Tañahñiñicandyi ta ñahñi yoo zandisi sii
ñuu cuan vatyi ndisi xaan maa ra Ndyoo ta
ndisi xaan ra cu Mvee Ticatyi, ta sa nduu
tahanmaa ra saha sa ndisi yucuan.

24 Sa ndisi sii ñuu cuan, cua zandisi si
nacahnuñuuñiyɨvɨ. Ta ra rey randyacañaha
ñuuñiyɨvɨ, cua cundyaca ra sa vaha sa iyo sii
ra ndya ñuu cuan.

25Ma cundazi yuvehe nuzama ñuu cuan
ndyiaca. Tama coo sa sa cuaa yucuan.

26 Ta tandɨhɨ sa cuca ta sa vaha sa iyo
sii ñiyɨvɨ ñuu ñiyɨvɨ, cua cundyaca ñu ndya
ñuu cuan, ta ñuu cuan cua cundyaca ñaha sii
tandɨhɨ cuii sa iyo.

27Ñiyɨvɨ sa ndyaa zɨvɨ nu libro ra cuMvee
Ticatyi vatyi cua cundito ñu tandɨhɨ cuii
tyiemvu, yucuan ñu cuu ñu cua quɨhvɨ yu-
cuan, zoco ma cuu quɨhvɨ cuatyi ndaha cuii
ñiañiyɨvɨvatya añu zacahnu sii ingandyoo.

22
1 Ta zɨquɨ i zañaha ángel cuan minoo yuu

cuii xaan sii. Ndutya sa saha sa cundito
ñiyɨvɨ tandɨhɨ cuii tyiemvu cuu si, ta quita si
nu ndyaa tyayu cahnu maa ra Ndyoo ta ra
cuMvee Ticatyi.

2 Mahñu calle cahnu ñuu cuan, ta nduu
siyoyuyuu iyoyutu sa cua cuhva sa cundito
ñiyɨvɨ tandɨhɨ cuii tyiemvu. Tahan tahanyoo
zɨɨn zɨɨn nuu yucu vixi cua cuhva tu. Cua
cuhva tu yucu vixi usi uu saha sa minoo
cuiya. Ta ndaha tu cua cuu tata sa cua
zanduvaha sii ñiyɨvɨ.

3Ñuu cuan, ñahñimaa sa ña vaha cua coo
vatyi maa ra Ndyoo cua cundyaa ñuu cuan
sihin ra cu Mvee Ticatyi. Ta yucuan cua
zacahnu ñiyɨvɨ ra sii ra.

4Cuandyeheñiyɨvɨnuura, ta cuacundyaa
zɨvɨ ra yɨquɨ nuu ñu.

5Ñahñi sa cuaa cua cooñuu cuan. Tañiyɨvɨ
sa yucu yucuan, ma cuñi si sa coo lámpara

sii ñu, ta ñahñi ñicandyi cua coo vatyi maa ra
Ndyoo ra ndyaca ñaha sii yo cua zandundisi
ra yucuan, ta cua cundyacañahañu sihin ra.

Sa cuñi quisi ra Jesucristo
6Ta zɨquɨ i catyi ángel cuan sihin: Sa ndisa

cuii cuu tuhun ya, ta cunɨɨ xaan iñun sii si.
Maa ra Ndyoo ra ndyaca ñaha sii yo cuu ra i
cahan sihin ra profeta ta sa naha. Ta vityi
i tasi ra sii ángel ra vatyi cua zañaha ra sii
muzu ra tandɨhɨ sa yatyi xaan cua cuu.

7 ¡Sa cuñi quisi! Catyi ra. Zɨɨ xaan cuu sii
ñiyɨvɨ tyaa yahvi cuhva catyi si nuu libro ya.

8 Yuhvi ra Juan cuu ra i siñi ta i ndyehi
tandɨhɨ sa tyei ihya. Ta sa yaha siñi sii si ta
ndyehi sii si, ta zɨquɨ i sicuɨñɨ sɨti ityi nuu
ángel sa i zañaha sii, vatyi cua zacahni sii ra.

9 Zoco i catyi maa ra sihin: Ma zavo-
hon tacuan vatyi yuhvi cui minoo muzu
ra Ndyoo tañi moo ta tañi inga hermanos,
tandɨhɨ ra profeta ta tandɨhɨ ñiyɨvɨ cua tyaa
yahvi cuhva catyi si nuu libro ya. Ɨɨn ñi sii
ra Ndyoo zacahnun.

10Ta zɨquɨ i catyi tucu ra sihin: Ma cucumi
xehun tuhun sa zacoto ra Ndyoo nuu libro
ya vatyi sa cua saa cuhva catyi si.

11Nɨɨ ñi sa cumañi ca tahan si, nazavaha
ca ñiyɨvɨña vaha sa ña vaha, ta ñiyɨvɨ zavaha
xaan cuatyi, nazavaha ca ñu cuatyi. Zoco
ñiyɨvɨ ndoo iyo, nazavaha ca ñu sa ndoo, ta
ñiyɨvɨ vaha sa ndisa cuii, nazavaha ca ñu sa
vaha xaan.

12 Ndisa, sa cuñi quisi, catyi maa ra
Ndyoo. Ta cuize sa cua cuhve sii sa minoo
minoo ñiyɨvɨ sa cuenda cuhva i zavaha ñu.

13Yuhvi cuu ra sa iyo nu quisaha tandɨhɨ,
ta cua cundite tandɨhɨ cuii maa tyiemvu.
Yucuan cuenda cui tañi letra A ta tañi letra
Z.

14 Zɨɨ xaan cua cuu sii ñiyɨvɨ cua ndoo
zahma vatyi cua cuu quɨhvɨ ñu yuvehe ñuu
cuan, ta cua cuu casi ñu yucu vixi sa iñi nu
yutu sa cua cuhva sa cundito ñu tandɨhɨ cuii
tyiemvu.

15 Zoco ñiyɨvɨ zavaha sa ña vaha cua nan-
dooñu ityi sata tañiñiyɨvɨ zavahandyavaha
ñi ta ñiyɨvɨ zatazi ta ra quixi sihin minoo
ñaha sa yɨvɨ ñazɨhɨ ra cuu, ta ñiyɨvɨ sahñi sii
ñiyɨvɨ, tañiyɨvɨ zacahnundyooyutuazandu,
ta tandɨhɨ ñiyɨvɨ tahan xaan iñi cuvatya.

16 Yuhvi ra Jesús sa tasi sii ángel mi vatyi
cua zacoto ra sii tandɨhɨ ra hermano tandɨhɨ
tuhun ya. Yuhvi cui ñiyɨvɨ sahnu sii ra rey
David, ta cuu tucu ra ñiyɨvɨ sahnu sii mi. Ta
cuiminoo tiñoondisi xaan sa quita sa ñaa ca
tatu sa vasi cundisi.

17 Ta Tatyi Ii maa ra Ndyoo ta ñiyɨvɨ cuu
tañi ñazɨhɨ ra cuMvee Ticatyi, catyi ñu sihin
ra: ¡Ñaha! Ta tacuan tucu catyi tandɨhɨ ndo
sa siñi tuhun ya. ¡Ñaha! catyi ndo sihin ra.
Ta tatu iyo ra ityi xaan naquisi ra nu ndyei

ta nacoho ra ndutya sehi sa caha ñi sa cua
cuhva sa cunditoñiyɨvɨ tandɨhɨ cuii tyiemvu.

18 Ta tyehen nacatyi sihin tandɨhɨ ñiyɨvɨ
tyizoho Tuhun Ndyoo sa ndyaa nu libro ya
vatyi tatu iyo ra natyihi zuhva ca tuhun si-
hin si, cua zandyehe ra Ndyoo sii ra tandɨhɨ
cuii nuu tundoho sa cahan si nuu libro ya.

19 A tatu iyo ra cua tava zuhva sa catyi
Tuhun Ndyoo nuu libro ya, cua tava ra
Ndyoo zɨvɨ ra nuu libro sa nacatyi yoo sa
cua cundito tandɨhɨ cuii tyiemvu, ta ma cuu

cuhun ra ñuu vaha xaan cuan, ta ma ñihi ra
tandɨhɨ sa vaha sa nacatyi libro ya.

20Ta ra sa nacatyi tandɨhɨ tuhun ya, catyi
ra: Ndisa vatyi sa cuñi quisi. Ta catyi yuhvi
ra Juan: Vaha xaan. ¡Ñaha! yoho ra Jesús ra
ndyaca ñaha sii ndi!

21 Ta nacuhva xaan ra Jesucristo ra ndy-
aca ñaha sii yo tandɨhɨ nuu sa vaha sii
tandɨhɨ cuii ndo. Ta nacuu si tacuan, ta
nacuu si sa ndisa.

